
Аповесць «Жыціе Ефрасінні Полацкай»
Прадмова
"Жыціе Еўфрасінні Полацкай" узнікла ў канцы ХІІ ці ў першай палове ХІІІ ст. і з’яўляецца асноўнай крыніцай звестак пра дзейнасць і лёс славутай полацкай асветніцы. Аўтар Жыція невядомы, але тэкст дае падставы меркаваць, што ў яго складанні браў удзел "слуга" Еўфрасінні Міхаіл, магчыма, ігумен мужчынскага манастыра, заснаванага падзвіжніцай у Полацку. Неаднаразова выказвалася гіпотэза, што ў Жыціі адлюстраваліся ўласныя малітваслоўныя і павучальныя творы самой Еўфрасінні, укладзеныя аўтарам Жыція ў вусны галоўнай гераіні як яе маналогі і роздумы.
Першапачатковы варыянт тэксту да нашага часу не захаваўся. Налічваецца значна болей за сотню спісаў гэтага твора, старэйшы з якіх датуецца XV cт. (звесткі пра спіс XІV cт. пацвярджэння не маюць). Усе спісы ўкладаюць шэсць рэдакцый, якія адлюстроўваюць уплывы розных пазнейшых літаратурных стыляў і школ, але асноўны фонд гістарычных звестак, моўна-стылёвых і асабліва вобразатворчых формаў і сродкаў з высокай ступенню дакладнасці перадае асаблівасці страчанага арыгінала.
Помнік створаны ў рэчышчы манументальна-гістарычнага стылю і належыць да жанравай разнавіднасці жыцій-біясаў, або "поўных", нескарочаных жыцій-аповесцей, якія выкарстоўваліся ў набажэнстве або чыталіся на манастырскай трапезе. Царкоўна-службовае прызначэнне амаль цалкам падпарадкоўвае сабе змест і паэтыку жыццяпісу Еўфрасінні. Так, складаючы твор, невядомы аўтар грунтаваўся не толькі на рэальна-біяграфічным матэрыяле (які мог ведаць асабіста або ад сучаснікаў), але шырока выкарыстоўваў візантыйскае з паходжання жыціе нябеснай патронкі полацкай князёўны — Еўфрасінні Александрыйскай, а таксама заходнееўрапейскае "Жыціе Аляксея, чалавека Божага", усходнеславянскі "Ізборнік Святаслава" 1076 г. і інш. Вобраз галоўнай гераіні ідэалізаваны ў адпаведнасці з патрабаваннямі агіяграфіі і можа супастаўляцца не з партрэтнай выявай, а з іконай. 
Складальніка Жыція цікавілі не перапетыі лёсу, прыгоды, рэаліі жыцця гераіні, а тое агульнае для многіх падзвіжнікаў эпохі, у чым, на яго думку, выяўлялася богаабранасць, святасць Еўфрасінні. Таму дзеянне ў творы разгортваецца ў межах трафарэтнай агіяграфічнай схемы, што не замінае, аднак, стварыць прывабныя і не пазбаўленыя жывых рыс вобразы самой Еўфрасінні Полацкай, яе сясцёр, бацькі, братоў, паплечніц, царкоўных уладык, яскрава адлюстраваць асаблівасці менталітэту і духоўных каштоўнасцей сярэднявечнага грамадства. Важнейшымі асаблівасцямі Жыція можна лічыць спробы драматызацыі апавядання шляхам уключэння ў тэкст эмацыйна напружаных дыялогаў герояў, а таксама нетыповую для агіяграфіі таго перыяду псіхалагізацыю. У пэўнай ступені аўтар Жыція часам адыходзіў ад задач стварэння царкоўна-службовага і павучальнага твора. Пад яго пяром узнікалі сапраўдныя рысы рэальных асоб, уся дзейнасць якіх была накіравана на распаўсюджанне асветы ў родным краі.
Апавесць жыцця і смерці святой і блажэннай і найпадобнейшай Еўфрасінні, ігуменні манастыра Святога Спаса і Найсвяцейшай Ягонай Маці, што ў горадзе Полацку, багаславі, Ойча!

Пахвалёны Госпад Бог Ізраіля, Бог Аўраама, Бог Ісаака, Бог Іакава, не мёртвых Бог, але жывых. Праведный бо і пасля смерці жывуць; як кажа Саламон у прыповесцях: "Праведнікі ў вяках жывуць, і ад Госпада іх узнагарода, і клопат пра іх ад Усявышняга". Таму атрымаюць яны вянец з рукі Госпада". Так і ёсць. I яшчэ скажам пра іх: "Прыйдзіце ўсе, хто жыве ангельскім жыццём у пустэльнях і ў гарах: старыя — адкінуўшы немач, маладыя — скачучы, быццам алені,— сыдзіцеся ўсе". Хачу бо даць вам трапезу з такіх страваў, каб, паеўшы, узвесялілі вы свае душы. Бо гэтая трапеза ад страваў нятленных — не тая, што дае асалоду гартані і чэрава насычае, але тая, што душу весяліць і розум умацоўвае на добрыя дзеі. Калі будзе хто есці яе, дык, насыціўшыся, болей не ўжадае, як мовіць Пісанне: "Не заморыць голадам Госпад праведных душы". Але вернемся да таго, з чаго пачалі мы аповесць. Вы ж, дабрачынныя слухачы — князі і баяры, царкоўнікі і пачэсныя сонмы святых, што жывуць у манастырах, і простыя людзі, — прыйдзіце на гэтую казань, паслухайце ўважліва, адкрыўшы вушы свае, памякчыўшы нівы сэрцаў вашых, і прыміце ў іх насенне ўратавальнага жыцця найпадобнейшай той, яе подзвігі й працу святую, і любоў да Бога. Скажам спярша пра тое, як яна нарадзілася і гадавалася, як узрасла і як пайшла следам за сваім жаніхом Хрыстом.
Быў у горадзе Полацку князь Усяслаў, і меў жа ён многа сыноў. I быў у яго меншы сын імем Георгій, ад якога і нарадзілася шчаснае тое дзяўчо. I ўзрадаваліся бацькі яе нараджэнню разам з усімі роднымі. А праз колькі дзён наказалі хрысціць яе, і хрысцілі яе ў імя Айца, Сына і Духа Святога. I гадавала яе карміцелька, і расло дзень за днём немаўля, жывячы малаком цела, а душу напаўняючы Духам Святым. I дзяўчына была вельмі здольная да кніжнай навукі, нават не дасягнуўшы яшчэ паўналецця, і было гэта плёнам малітвы. Так любіла вучэнне яна, што дзівіўся бацька яе з любові такой да навук. I па ўсіх гарадах разышлася слава пра яе мудрасць, і добрыя здольнасці да навук, і красу цялесную, бо была яна прыгожая надта абліччам. Хараство ж яе многіх слаўных князёў прыводзіла да бацькі яе: хацеў кожны з іх заручыць яе сыну свайму. I многія часта прасілі згоды на гэта ў бацькі яе, але адказваў той: "Няхай спраўдзіцца воля Госпада!"
Адзін жа з князёў, найбольш слаўны княжэннем сваім і багаццем, паслаўшы да бацькі яе, папрасіў выдаць дачку за сына свайго. I калі споўнілася дзяўчыне дванаццаць гадоў, пачаў казаць бацька яе да княгіні: "Варта аддаць ужо за князя Прадславу" (так бо назвалі яе да хрышчэння). Яна ж адказала: "Хай спраўдзіцца воля Бога і твая, княжа!" Прадслава ж, пачуўшы ўсё тое, падумала,— ці праўдзівей сказаць: Святым Духам напоўніўся розум яе,— і сказала сабе: "Што будзе, калі бацька надумае аддаць мяне замуж? Калі здарыцца так, смутку гэтага свету нельга будзе пазбыцца!" I яшчэ казала сабе: "Што ж учынілі нашыя роды, якія былі да нас? Жаніліся і выходзілі замуж і княжылі, але не вечна жылі; жыццё іх праплыло, і загінула, іхняя слава, быццам прах, горай за павуцінне. Затое жанчыны, што жылі раней і, узяўшы мужчынскую моц, пайшлі следам за сваім Жаніхом, і целы свае аддалі на пакуты, і паклалі галовы пад меч, а іншыя хоць і не схілілі шыі свае пад жалеза, але мечам духоўным адсеклі плоцкія асалоды, аддаўшы целы пасту, чуйнаванню і малітоўнаму кленчанню, і ляжанню зямельнаму — тых памятаюць на зямлі, іх імёны напісаныя на нябёсах, дзе яны з ангеламі Бога ўсхваляюць. А слава гэтая — пыл і попел, быццам дым разыходзіцца і нібы пара водная гіне!" Так яна думала ў сэрцы сваім, а розум яе больш узмацняўся на любоў Божую. I адзіная думка легла на сэрца яе, бо казала сабе: "Ці не было б лепей за гэтае жыццё пастрыгчыся ў манашкі і быць пад ігуменняй, і слухацца сёстраў, і вучыцца, як Божы страх сцвердзіць у сэрцы сваім і як скончыць жыццё? " I гэтак вырашыўшы, пайшла ў манастыр пакрыёма ад бацькі і маці і ад усіх родных.
У тыя гады ігуменняю была княгіня Раманава. Прыйшоўшы да яе, Еўфрасіння прасіла, каб дазволіла тая прыняць ёй ангельскі воблік і далучыцца да інакіняў, што жылі там, і быць пад Хрыстоваю ўладай. I ўгледзела шчасная тая жанчына яе маладосць і квітучы ўзрост, і сумелася, і стала пакутаваць целам, і сэрцам жахнулася, і схіліла твар да зямлі, і надоўга ўкленчыла, і схілілася, і ўбачыла маладосць яе, уздыхнула і, плачучы, гэтак сказала: "Дзіця! Як магу я такое ўчыніць?
Твой бацька даведаецца і гнеў свой абрыне на маю галаву. Ды і маладая ты яшчэ векам, каб несці цяжар манаскага жыцця. I як здолееш ты пакінуць княжэнне і славу гэтага свету?" I адказвала ёй шчасная тая дзяўчына: "Панна і маці! Усё відочнае на гэтым свеце прыгожае і слаўнае, але хутка мінае, як сон, альбо вяне, бы квет; вечнае ж і невідочнае ў вяках жыве, як гаворыць Пісанне: Вока не бачыць, і вуха не чуе, і на сэрца чалавеку не прыйдзе, што рыхтуе Бог тым, хто любіць Яго. Ці дзеля бацькі майго не хочаш пастрыгчы мяне? Не яго бойся, панна мая, а Бога пабойся, Які ўладарыць над усімі стварэннямі; не пазбаў мяне ангельскага чыну!"
Шчасная ж тая княгіня здзівілася розуму дзяўчыны і яе любові да Бога і загадала выканаць волю яе. I абвясціў яе іерэй, і пастрыг яе, і даў ёй імя Еўфрасіння, і апрануў яе ў чорныя рызы. I багаславіла яе ігумення багаславеннем святых айцоў, гэтак мовячы: "Наследуй, дзіця, жанчынам, што жылі раней цябе: Фяўронні і Еўпраксіі і многім іншым, якія цярпелі дзеля Хрыста, і дасць Госпад табе перамогу і сілу на супраціўніка нашага д'ябла!" I так ёй сказаўшы, адпусціла яе ў сваю келлю.
I калі ўведаў усё тое бацька яе, адразу ж пайшоў у манастыр, і ў роспачы рваў на сабе валасы, і цалаваў дачку замілавана, і казаў: "Гора мне, дзіця маё! Што ж ўчыніла ты мне, прынёсшы душы маёй смутак! Што ж раней не сказала ты мне намеру свайго? Дзіця маё салодкае, жаль агортвае сэрца маё! О гора мне, дзіця маё мілае! Як абміне твая дабрыня спакусы варожыя? Ужо трэба мне плакаць душою маёю аструпянелай да Госпада Бога майго, каб увайшла ты ў Царства Яго!" I смуткаваў па ёй увесь дом яго. Найпадобнейшая ж Еўфрасіння не зважала на смутак бацькі свайго, але, як добры ваяр, узброілася супраць ворага свайго д'ябла, і стала жыць у манастыры ў паслушэнстве ігуменні і ўсім сестрам, і ўсіх пераўзыходзіла ў посце, малітвах, чуйнаванні начным. I з тога часу яшчэ руплівейшаю стала, збіраючы дабрачынныя думкі ў сэрцы сваім, як пчала — мёд у соты.
Так жыла яна нейкі час у манастыры, а пасля папрасіла епіскапа Ілью, што кіраваў пасадам Святой Сафіі ў Полацку, каб той дазволіў ёй жыць у царкве Святой Сафіі ў мураванай келлі. I ён дазволіў ёй жыць там. I яна увайшла туды, і ўчыніла найпадзвіжнейшы подзвіг посту, і пачала пісаць кнігі сваімі рукамі, і прыбытак ад продажу іх аддавала тым, хто быў у нястачы.
Так жыла яна там пэўны час. I ў адну ноч легла яна адпачыць пасля доўгіх стаянняў на малітве да Бога, і ўбачыла праяву: узяў яе ангел і павёў туды, дзе была цэркаўка Святога Спаса, метохія Святой Сафіі, што людзі завуць Сяльцом. I паказаў яе ангел Госпадавы, кажучы так: "Еўфрасіння! Тут належыць быць табе!" Яна ж, абудзіўшыся, вельмі здзівілася, кажучы: "Што гэта значыць?" I ў тую ж ноч бачыла гэтае тройчы. I, абудзіўшыся ад сну, узнялася са страхам, славячы Бога й гаворачы: "Слава Табе, Божа, слава Табе, што даў мне ў гэтую ноч бачыць светлае аблічча ангелава!" I пачала пасля чытаць псалам: "Гатовае сэрца маё, Божа, гатовае сэрца маё! Зноў да Цябе прыбягаю ад чэрава маці маёй! Ты — Бог мой; паводле жадання Свайго ўчыні мне, рабе Сваёй!" I скончыла ютрань.
Той жа ночы явіўся той ангел епіскапу Ілью, кажучы: "Увядзі рабу Божую Еўфрасінню ў цэркаўку Святога Спаса на святым месцы, званым Сяльцом, бо яна вартая Царства Нябеснага; як духмянае міра, узыходзіць да Госпада малітва яе, як вянец на галаве царавай, спачывае на ёй Дух Святы, і як сонца ззяе над усёю зямлёю, так праззяе жыццё яе прад Божымі ангеламі! "Епіскап жа ўзняўся хутка са страхам і трымценнем і прыйшоў да Еўфрасінні. Тая ж, пабачыўшы епіскапа, пакланілася яму і сказала: "Багаславі, святы Уладыка!" Ён жа адказвае: "Бог няхай багаславіць цябе, дзіця, і надасць табе цярпення і сілы на ўсіх ворагаў відочных і невідочных!" Яна ж пакланілася і сказала: "Амін. Хай учыніцца мне паводле слова твайго, святы ўладыка!" I села.
Адкрыў жа той шчасны епіскап вусны свае і пачаў з ёю гутарыць пра ратунак душы. Шчасная ж Еўфрасіння прымала словы яго ў жытніцу душы сваёй, быццам насенне, якое радзіла: адно — 30, другое ж — 60 альбо 100. I доўга гутарыў з ёю епіскап, і пасля сказаў так: "Дачка! Хачу слова мовіць табе; ты ж прымі з любоўю яго!" Яна ж кажа: "3 радасцю, найпадобнейшы ойча, прыму слова тваё, быццам дар шматкаштоўны!" I гаворыць епіскап: "Ведаеш, дзіця, што царква, дзе жывеш ты,— саборная; тут усе людзі збіраюцца, і нядобра табе быць тут. Але ж ёсць цэркаўка Святога Спаса ў Сяльцы, дзе брація наша ляжыць — епіскапы, што былі да нас. Калі Бог успаможа, дык малітвамі іх і працай тваёю ўзвялічыцца гэтае месца!"
Еўфрасіння, пачуўшы словы епіскапа, узрадавалася душою і ўзвесялілася сэрцам, веры даўшы яўленню ангела і таму, што бачыла і чула ад яго. I прамовіла да епіскапа: "Хай паможа мне Бог тваімі святымі малітвамі, ойча!"
I паклікаў тады епіскап князя Барыса, дзядзьку яе, і бацьку яе Георгія, і найпадобную Еўфрасінню, і пачэсных мужоў, і, зрабіўшы іх сведкамі, мовіў: "Вось, аддаю Еўфрасінні месца Святога Спаса пры вас, каб пасля маёй смерці ніхто не судзіўся за гэты дарунак мой". I чулі гэта абодва князі і баяры ўсе ад епіскапа, і пакланіліся яму, кажучы гэтак: "Сапраўды, уладыка святы: сам Бог уклаў у тваё сэрца клопат апекавацца над гэтай дзяўчынаю". Еўфрасінні ж казалі: "Ідзі і паслухай епіскапа, учыні, што ён табе скажа, бо ён усім нам айцец, і трэба слухаць яго". Еўфрасіння ж, узняўшы з усмешкаю твар на іх, мовіла: "Іду з радасцю; як Бог мне накажа, так і будзе; хай будзе на мне воля Госпада!"
Князі ж і баяры ўсе, пачуўшы гэтыя словы найпадобнейшае Еўфрасінні, узрадаваліся і, атрымаўшы багаславенне епіскапа, пакланіліся Еўфрасінні, цалавалі з любоўю яе і раз'ехаліся па дамах. А Еўфрасіння, памаліўшыся ў Святой Сафіі, атрымаўшы багаславенне епіскапа, тае ж ночы ўзнялася і, узяўшы з сабою адну манашку, прыйшла на месца, званае Сяльцом, дзе стаяла царква Святога Спаса. I ўвайшла ў царкву, і пакланілася, і прамовіла так: "Ты, Госпадзе, даючы святым Сваім апосталам запавет, казаў: "Не насіце з сабою нічога, апрача посаха". Я ж, слухаючыся слова Твайго, прыйшла на гэтае месца, нічога не ўзяўшы з сабою, маючы ў сабе толькі слова Тваё: Госпадзе, памілуй! А з маёмасці ўсяе ёсць у мяне адно гэтыя кнігі, з якіх мае ўцеху душа і ўзвесяляецца сэрца. I, апрача трох хлябоў, больш не маю нічога, толькі Цябе, успаможніка і карміцеля. Бо Ты — Айцец убогім, адзенне распранутым, памочнік пакрыўджаным, надзея расчараваным. Хай жа нахвалена будзе імя Тваё на рабе Тваёй Еўфрасінні ад сёння й давеку! Амін". Сказаўшы гэта, пайшла з царквы і пачала руплівейшай быць на малітву да Бога.
Пажыўшы тут пэўны час, паслала яна да бацькі свайго з такімі словамі: "Пусці да мяне сястру маю Градзіславу, — так назвалі яе бацькі, — каб навучылася грамаце". I пусціў яе бацька. I Еўфрасіння рупна вучыла яе ратаванню душы, а тая рупна прымала, нібы ўрадлівая ніва, памякчыўшы сэрца сваё і кажучы гэтак: "Госпад Бог хай наставіць мяне на ратунак душы тваімі святымі малітвамі, панна!" Так казала яна. Найпадобнейшая ж Еўфрасіння, прывёўшы яе ў царкву, наказала іерэю, каб той, абвясціўшы, апрануў яе ў рызы манаскія, і дала ёй імя Еўдакія. Праз колькі дзён прыслаў па яе бацька, кажучы: "Адпусці ўжо сястру да мяне". Тая ж гэтак адказвала: "Не навучылася яшчэ ўсёй грамаце".
Бацька ж, даведаўшыся, што ад яго ўпотай пастрыгла сястру, раз'юшыўся на найпадобнейшую Еўфрасінню і, палаючы сэрцам, прыехаў да манастыра і казаў: "Дзіця маё, што ты ўчыніла! Дадала ты сэрцу майму жалю да жалю і смутку да смутку!" I так мовіў ён ад гаротнага сэрца свайго, і рэкі слёзаў ліліся з вачэй яго. I казаў ён, з любоўю абдымаючы Еўдакію: "Дзеці мае! Ці ж дзеля гэтага вас нарадзіў я, ці ж на тое ўзгадавала вас маці? Дзеля чаго шлюб вам рыхтаваў? I няўжо палац і шлюбныя шаты вашыя ператворацца ў гора маё! Дзеці мае любасныя, што вы мне ўчынілі? Заместа радасці сэрца маё вы напоўнілі горкім смуткам!" I усе баяры, чуўшы жаль князя свайго, горка плакалі аб яго марным смутку. Шчасная ж Еўфрасіння адказвала бацьку: "Што турбуешся ты пра нас? Маем бо мы заступніка і ўспаможніка адзінага — Бога!" Але, мала суцешаны гэтымі словамі найпадобнейшае Еўфрасінні, паехаў бацька яе да свайго дому. А Еўдакія жыла ў манастыры сястры сваёй у паслушэнстве. Шчасная ж Еўфрасіння нястомна малілася Богу, каб зладзіў Ён тое месца.
Была ж у месце Полацкім князёўна Звеніслава Барысаўна, якая прынесла аднойчы ўсе свае рэчы залатыя і шматкаштоўныя шаты да Еўфрасінні і сказала: "Панна і сястра! Не патрэбная мне гожасць гэтага свету. Аддаю ўсё Святому Спасу, а сама хачу схіліць галаву сваю пад Хрыстова ярмо!" Яна ж прыняла сястру з радасцю і наказала іерэю пастрыгчы яе, і назвала яе Еўпраксіяй. I пачала тая жыць у манастыры ў малітвах, з адзінаю думкаю пра Бога. I былі яны, як адна душа ў двух целах. Пасля ж гэтага паставіла Еўфрасіння царкву каменную Святога Спаса, і збудавалі тую царкву за 30 тыдняў.
I тут хачу вам, братове, расказаць пра дзіва. Быў муж Іван, прыстаўнік над майстрамі царкоўнымі. I колькі разоў на досвітку чуў голас ён, які прамаўляў: "О Іване! Узрушся, ідзі на будоўлю царквы Уседзяржыцеля Спаса!" I аднойчы ён узняўся і прыйшоў да шчаснае Еўфрасінні і сказаў ёй: "Ці не ты, панна, па мяне пасылаеш, каб я ўзяўся за працу?" А яна адказвае: "Не". Але, падумаўшы, кажа яму шчасная тая жанчына: "Нават калі і не я цябе ўзрушваю, усё адно паслухай шчыра і ўважліва таго, хто цябе кліча на гэтую працу". I скажу вам яшчэ пра адно дзіва, добрыя слухачы. Ужо збудавана была царква тая, але крыху не хапіла плітаў, і не было чым скончыць вярхі. I шукалі, але не знайшлі нічога. I зажурылася Еўфрасіння, і, уздыхаючы, мовіла: "Слава Табе, Уладар Уседзяржыцель і чалавекалюбча! Ты, Хто даў нам вялікае ўсё, дай і меншае, каб завяршылася царква Твая!" Так яна памалілася, а назаўтра па Божай волі знайшліся пліты ў печы, і ў той самы дзень скончана была царква і ўзнесены крыж.
Найпадобнейшая ж Еўфрасіння, угледзеўшы завершаную царкву, узрадавалася душою. I асвяцілі царкву, і была радасць вялікая ўсім хрысціянам. I сабраліся князі і ўладарныя мужы, і інакі з інакінямі, і просты люд, і адбылося вялікае свята, і святкавалі шмат дзён, а пасля разышліся. I бачыла шчасная, што выканаў Бог жаданне сэрца яе, і ўвайшла ў царкву, і ўпала ніцма на зямлю, і ўздыхнула ад глыбіні душы, і свой твар зрасіла слязамі, і пачала мовіць: "Ты, Госпадзе сэрцазнаўча, дабрадзею, Божа багам, міласцівы Госпадзе! Зірні на храм Свой, што паставіла я ў імя Тваё! Як Саламон кажа: Усявышні не ў рукатворных цэрквах жыве. Ты, Госпадзе, зірні на мяне, рабу Тваю Еўфрасінню, і на рабынь Тваіх, якіх тут сабрала ў імя Тваё, каб, усклаўшы ярмо Тваё лёгкае на шыі свае, пайшлі за Табою следам! Учыні іх авечкамі двара Твайго і будзь ім пастырам і вартаўніком, каб ніводную з іх не ўкраў воўк — губіцель д'ябал. Будзь ім, Госпадзе, зброяю і забралам, каб не сышло на іх зло, каб раны не закранулі цел нашых; не загубі нас з нашымі беззаконнямі, бо на Цябе ўскладаем надзеі свае — на Бога тых, хто Цябе вызнае, і Цябе мы ўсхваляем да апошняга нашага ўздыху! Давеку — амін!" Сёстраў жа так павучала: "Вось, сабрала вас, нібы птушанятаў, пад крылы свае і на пашы, нібы авечак, каб вы пасвіліся ў Божых наказах. А я з лёгкім сэрцам стараюся вучыць вас, бачачы плён вашай працы, і такі дождж вучэння на вас праліваю! Але ж вашыя нівы стаяць, не ўзыходзячы і не ўзрастаючы ўгору, а год ужо завяршаецца, і лапата ляжыць на гумне. I баюся, што будзеце вы пустазеллем, і аддадуць вас агню непагаснаму. Пастарайцеся ж, дзеці мае, пазбегнуць яго, і ўчыніце сябе вы пшаніцаю чыстай, і змяліцеся ў жорнах уміранасцю, малітвамі, постам, каб чыстым хлебам прынесціся на трапезу Хрыстову!" Так яна павучала нястомна, нібы дзеталюбная маці дзяцей.
Мы ж вернемся да ранейшага. Бачыла найпадобнейшая Еўфрасіння манастыр свой аздоблены і поўны ўсялякага дабра і задумала паставіць другую царкву мураваную Святой Багародзіцы. I, завяршыўшы яе, аздобіла абразамі, асвяціла і аддала манахам; і быў там вялікі манастыр. I ўбачыла шчасная два ўзведзеныя манастыры, вельмі вялікія і багатыя, і сказала ў сабе: "Слава Табе, Уладару, дзякуй Табе, Святы! Што хацела я — даў мне і спраўдзіў, Госпадзе, жаданне сэрца майго!" I зноў мовіла: "Памілуй мяне, Госпадзе, спраўдзі прашэнне маё, каб жа бачыла я Найсвяцейшую Багародзіцу Адзігітрыю ў гэтай святой царкве!"
I паслала слугу свайго Міхаіла ў Царград да цара Мануіла і да патрыярха Лукі з дарамі каштоўнымі, просячы ў іх абраза святой Багародзіцы. Напісаў жа евангеліст Лука тры абразы яшчэ пры жыцці святой Багародзіцы і паставіў адзін у Іерусаліме, другі — у Царградзе, а трэці — у Эфесе. Яна ж прасіла Эфескі абраз святой Багародзіцы. I бачыў цар любоў яе, і паслаў у Іерусалім семсот вояў сваіх. I тыя пайшлі і прынеслі абраз святой Багародзіцы ў Царград. Патрыярх жа Лука сабраў епіскапаў і ўвесь сабор у Святую Сафію і, багаславіўшы, аддаў той абраз слузе найпадобнейшае Еўфрасінні. Ён жа з радасцю ўзяў і прынёс той абраз Еўфрасінні. А яна, унёсшы ў царкву Святой Багародзіцы, паставіла яго і, узняўшы рукі, мовіла: "Слава Табе, Госпадзе, слава Табе, Уладару, што даў сёння мне бачыць аблічча Маці Сваёй!" I, сказаўшы так, аздобіла яго золатам і самацветамі, і ўстанавіла насіць яго кожны аўторак па святых цэрквах. I аздобіла ўсю зямлю Полацкую сваімі багалепнымі манастырамі.
I, бачачы, як прасвятліў Бог манастыры яе, пажадала, молячыся: "Каб жа дайсці мне да святога горада Іерусаліма і пакланіцца гробу Госпадаву і ўсім мясцінам святым, бачыць іх і цалаваць, і там скончыць жыццё сваё!" Гледзячы ж на супольнае мноства статку Божых авечак, радавалася яму, як свайму ўратаванню, і кожны дзень навучала сёстраў сваіх: старых вучыла цярпенню і ўстрыманню, юных — душэўнай чысціні і цялеснаму супакаенню, гавенню шчыраму, хаджэнню рахманаму, голасу ціхмянаму, слову дабрачыннаму, ядзенню і піццю маўкліваму; пры старэйшых маўчаць, мудрых слухаць; да старэйшых — пакоры, да роўных і меншых — любові некрывадушнай; мала казаць, а больш разумець. Такі ж мела дар шчасная Еўфрасіння ад Бога: калі хто спытае яе пра што-небудзь, яна давала адказ, і хто слухаў яе, атрымліваў даброты ўсялякія. I не хацела яна бачыць, каб хто варагаваў: ні князь з князем, ні баярын з баярынам, ні з простых хто са сваім сябрам, але ўсіх жадала бачыць адзінадушнымі.
I паслала да ўсіх братоў сваіх, распавядаючы ім пра тое, што вырашыла яна ісці ў Іерусалім. Тыя ж, чуючы гэтую вестку, адусюль з'ехаліся з вялікім смуткам да шчаснае Еўфрасінні і малілі яе са слязамі, каб сіротамі іх не пакінула. Яна ж іх суцяшала разважліва, як маці дзяцей сваіх мілых. I любасны брат Еўфрасінні Вячаслаў прыехаў да сястры сваёй з княгіняй і дзецьмі сваімі. I, прыйшоўшы, пакланіўся і мовіў: "Панна мая, маці і сястра! Што пакідаеш мяне, уладарка душы маёй і святло маіх вачэй!" I горка плакаў. Шчасная ж Еўфрасіння наказала яму ісці дадому, дзяцей жа ягоных загадала пакінуць у сястры сваёй Еўдакіі. Бо быў дадзены шчаснай той Еўфрасінні дар ад Бога: на каго зірне вачыма сваімі — разумее, які чалавек будзе абраны ёмішчам Божым. Калі ж убачыла шчасная Еўфрасіння пляменніц сваіх, сказала ім: "Хачу вас заручыць з Жаніхом несмяротным і ўвесці ў палаты Царства Яго!" Тыя ж пачулі, і ўсцешыліся іх душы словамі найшчаснейшае Еўфрасінні, больш чым мядовымі сотамі. I ўпалі яны да яе ног, кажучы ёй: "Хай будзе воля Госпада і твая святая малітва! Як хочаш, так і ўчыні нам, панна!" Найпадобнейшая ж Еўфрасіння паслала па епіскапа Дыянісія, які кіраваў пасадам Святой Сафіі, і ўвяла іх у царкву, і загадала пастрыгчы іх, і назвала Кірыану Агаф'яй, а Вольгу — Яўфіміяй. I багаславіла іх багаславеннем святых айцоў. Сама ж шчасная Еўфрасіння, уладзіўшы свае манастыры з братамі і сёстрамі, дала ўладарыць і кіраваць імі сястры сваёй Еўдакіі. Сама ж, пакланіўшыся ў царкве Святога Спаса і Святой Багародзіцы, мовіла: "Госпадзе сэрцазнаўча! Вось, пакідаю Твой дом не зачынены нікому, і Ты, Господзе, не зачыні перад намі Нябеснага Свайго Царства!"
I пайшла Еўфрасіння ў Іерусалім, узяўшы з сабою брата свайго Давіда і сястру сваю Еўпраксію. Уся ж брація плакала горка дзеля адыходу панны сваёй. I ўсе месцічы выйшлі правесці яе: старыя плакалі, нібы юніцы, наракаючы: "Гора нам, павадыр старасці нашае, апірышча немачы нашай!" А маладыя казалі: "Куды заходзіш, святло вачэй нашых? Хто наша юнацтва ўзмоцніць, устрыманне нашае маладосці? Не пакідай нас сіротамі і ў малітвах сваіх не забывай нас!" Яна ж, цалаваўшы ўсіх, багаславіла і, паглядзеўшы на неба, прамовіла: "Ты, Госпадзе сэрцазнаўча, Які хадзіў з Аўраамам, ідзі і з намі, рабамі Тваімі — з Еўфрасінняю, і з Давідам, і з Еўпраксіяй!" I так пайшлі ўсе, хто быў з ёю.
О дзіўны цуд! Не была яна раней ні ў якой старане: ні ў горадзе, ні ў сяле; цяпер жа з нежаночаю сілай прайшла ўсе гарады і ўладанні, прымаючы ад усіх князёў пашану вялікую. Так прайшла яна ўсе краіны. I сустрэў яе цар, што ішоў вайною на уграў, і паслаў яе з вялікай пашанай у Царград. Яна ж, прыйшоўшы туды, увайшла ў вялікую царкву Святой Сафіі, пакланілася ёй і ўсім святым цэрквам, і прыняла багаславенне ад патрыярха. I, купіўшы разнастайныя фіміямы і залатое кадзіла, пайшла ў Іерусалім.
Прыйшоўшы ж у Іерусалім, наслала слугу свайго Міхаіла да патрыярха, кажучы: "Уладыка святы! Зрабі мне міласць: скажы, каб адчынілі мне браму Хрыстову!" I ён загадаў учыніць па прашэнні яе. Тады прыйшла яна да брамы і ўпала на зямлю, кажучы: "Госпадзе Іісусе Хрысце! Не залічы мне за грэх, што хаджу па Тваіх слядах, уваходзячы ў горад святы!" I цалавала браму з усімі, хто з ёю быў. I ўвайшла ў горад, і пайшла да гроба Госпадава. I прыйшла, і пакланілася, і цалавала гроб Госпадавы яна і ўсе, хто быў з ёю. I пакадзіла гроб залатым кадзілам, размаітымі фіміямамі. Потым пайшла ў Рускі манастыр святой Багародзіцы і жыла там. А на другі дзень зноў пайшла да гроба Госпадава, і зноў пакланілася, і цалавала яго, і, пакадзіўшы, адышла. I на трэці дзень тое ўчыніла, і, даўшы шмат золата, узняла свае вочы да неба, і рукі ўзняла, і са слязамі ўздыхнула з глыбіні сэрца, і мовіла: "Госпадзе Іісусе Хрысце, Сыне Божы, Які нарадзіўся ад Вечнадзевы Марыі дзеля нашага паратунку! Ты казаў: "Прасіце і атрымаеце". Я ж, грэшная, што прасіла, атрымлівала ад Цябе, Уладару. Вось жа яшчэ прашу ў Цябе, Міласцівы, і на гэтым скончу прашэнні свае: прымі дух мой ад мяне ў святым горадзе Іерусаліме, перасялі мяне ў Нябесны Твой Іерусалім, супакой мяне на ўлонні патрыярха Аўраама з усімі, хто Табе дагадзіў! Амін".
Так сказаўшы, пайшла яна ў раней згаданы манастыр Святой Багародзіцы, дзе жыла. I тут Божым наканаваннем занядужала і пачала хварэць. I, лежачы на пасцелі, казала: "Слава Табе, Уладару: што ўжадаў, тое мне і ўчыніў, рабе Сваёй!" I праз тую хваробу не змагла пайсці да Іардана, а пайшлі брат яе Давід і сястра яе Еўпраксія, і тыя, хто з імі быў. Яна ж, лежачы на пасцелі сваёй, славячы Бога, казала: "Госпадзе, зірні на рабу Сваю Еўфрасінню і памілуй мяне!" I вярнуліся тыя, хто быў на Іардане, і прынеслі вады Іарданскай. Яна ж з радасцю ўзнялася, прыняла, і піла, і абліла ўсё цела сваё, і, лёгшы на ложак, прамовіла: "Пахвалёны Бог, Які прасвятляе кожнага чалавека, што прыходзіць у свет! Заўжды малюся чалавекалюбнаму Богу, наследуючы Пятроваму пакаянню, калі той не ўпаў у роспач пасля адрачэння свайго, але плакаў горка. Госпадзе! Калі Ты прыняў пакаянне ягонае, дык прымі і мяне, нявартую рабу Сваю Еўфрасінню, што моліцца, каб вораг яе д'ябал нічога перад Табою, Госпадзе, не сказаў супроць яе на Страшным Судзе Тваім, бо яна наступіла на змяіную галаву гэтага злога раба і процістаяла дзёрзкасці яго акаяннай, спадзеючыся на Тваё, Госпадзе, чалавекалюбства!"
I пачуў Бог малітву яе, і паслаў да яе Свайго ангела, які казаў: "Шчасная ты сярод жанчын, і шчасная праца твая! Вось, ужо расчынілася райская брама, і сабраліся ангелы, трымаючы свечкі і чакаючы сустрэчы с табою. Дар жа, які просіш у Бога, дадзены будзе табе!" Так ангел прамовіў і адышоў ад яе. Шчасная ж Еўфрасіння ўзрадавалася душою і хутка паслала ў лаўру Святога Савы, кажучы: "Вось, ужо надышла часіна, калі мяне Бог супакоіць. Ці прымеце мяне, каб я легла ў царкве Святога Савы?" Адказвалі ж манахі, што былі там: "Забараніў святы Сава нам прымаць тут жанчын. Але ёсць паблізу манастыр Святой Багародзіцы Феадосіеў агульнабытны, дзе пахаваны святыя жанчыны: маці святога Савы і маці святога Феадосія; і маці святых бяссрэбраннікаў Казьмы і Даміана імем Феадоція, і шмат якія святыя; тут і табе легчы належыць". I вярнуўся яе пасланец, і абвясціў тое ўсё Еўфрасінні. Яна ж уславіла Бога і паслала купіць сабе дамавіну ў камары Святой Багародзіцы. I ляжала, хварэючы, 24 дні, і, даведаўшыся пра сваю смерць, сказала: "Паклічце да мяне прэсвітэра, каб даў мне прычасць тайнотаў святых, бо звястун стаіць ужо блізка, чакаючы наказу Уладара". I прыйшоў прэсвітэр, несучы прычасць. Еўфрасіння ж узнялася, і пакланілася тройчы і прыняла найчысцейшае Цела і Кроў святую Хрыстову, і легла на ложак свой, і аддала душу ў рукі Бога жывога 24 траўня і ўвайшла ў пакоі нябесныя. Давід жа з Еўпраксіяй і з іншымі пахавалі святое цела яе.
Якою мовай, братове, належыць уславіць светлую памяць найшчаснейшай нявесты Хрыстовай Еўфрасінні! Была яна дапамогай пакрыўджаным, суцяшэннем смуткуючым, распранутым — адзеннем, хворым — наведаннем ці, проста кажучы,— для ўсіх была ўсім.
Еўфрасіння сэрца сваё паіла Божаю мудрасцю. Еўфрасіння — незвядальны квет райскага саду. Еўфрасіння — арол, што, лунаючы ў небе, праляцеў ад захаду і да ўсходу, як промень сонечны, прасвятліў зямлю Полацкую. Вось, братове, Селунь хваліцца святым Дзімітрыем, Вышгарад — пакутнікамі Барысам і Глебам; я ж хвалюся: шчаснае ты, места Полацкае, што ўзрасціла такі парастак — найпадобнейшую Еўфрасінню! Шчасны люд, што жыве у месце тым! Шчасныя бацькі яе; шчаснае ўлонне, з якога выйшла найпадобнейшая панна Еўфрасіння! Шчаснае нараджэнне яе, шчаснае гадаванне, шчаснае і ўзрастанне найпачэснейшай Еўфрасінні! Шчасная праца яе і подзвігі дзеля Бога! Шчасны і манастыр, шчасныя і насельнікі манастыроў Святога Спаса і Святой Багародзіцы! Шчасны люд, што табе паслугаваў! Але, о найшчаснейшая нявеста Хрыста, Бога нашага, маліся да Бога аб статку сваім, Які ты спалучыла ў Хрысце, Якому належыць усялякая слава, гонар і пакланенне з Айцом і Святым Духам цяпер і заўжды і давеку! Амін.
Нарацыя «Летапісец вялікіх князёў літоўскіх»
Прадмова
Гэты помнік беларускай панегірычнай прозы XV ст., верагодней за ўсё, узнік у 1430 г. у Смаленску ў асяроддзі мясцовага епіскапа Герасіма, дзе складаўся і першы беларуска-літоўскі летапісны звод, літаратурным завяршэннем і ёмістым выкладам гістарычнай канцэпцыі якога і стала "Пахвала вялікаму князю Вітаўту". Яна напісана ў той час, калі яе галоўны герой быў у зеніце славы і нават збіраўся прымераць каралеўскую карону. У творы ўслаўляецца гэты князь як мудры, усемагутны, з вялікім міжнародным аўтарытэтам валадар, сцвярджаецца погляд на Вялікае княства Літоўскае як на галоўны цэнтр аб’яднання ўсходнеславянскіх зямель. Ідэйна-творчыя задачы, якія стаялі перад аўтарам, а таксама яго асяроддзе прадвызначылі змест і характар выкладу, урачыста-ўзнёслы стыль, прыкметную кніжна-славянскую афарбоўку мовы.  
 
«Пахвала вялікаму князю Вітаўту»
"Пахвала вялікаму князю Вітаўту1 — звесткі, якія падаюцца ў "Пахвале", у цэлым адпавядаюць гістарычнай сапраўднасці. Нягледзячы на паражэнне на Ворскле пасля Грунвальдскай перамогі 1410 г. палітычны ўплыў гэтага князя на Русі і, асабліва, у Ардзе настолькі ўзмацніўся, што ён нярэдка саджаў на залатаардынскі трон сваіх стаўленікаў. Згаданыя ў "Пахвале Вітаўту" татарскія ханы валадарылі ў Ардзе ў другім і трэцім дзесяцігоддзях XV ст. Апошні з названых, Махмет, — гэта Улуг-Мухамед, які цараваў у 20-я гг. У 1423 г. яго перамог хан Барак, аднак праз год пры падтрымцы Вітаўта ён зноў вярнуўся на залатаардынскі трон. Гэты твор узнік каля 1430 г. у Смаленску ў асяроддзі мясцовага праваслаўнага епіскапа Герасіма, гарачага прыхільніка аб'яднаўчай палітыкі Вітаўта, і захаваўся ў чатырох рэдакцыях у складзе розных летапісных зводаў і гістарычных зборнікаў. Змешчаны тут тэкст — другая летапісная рэдакцыя (1430 г.) "Пахвалы Вітаўту".
 
Таямніцу цара захоўваць пахвальна, а пра справы вялікага гаспадара паведамляць пахвальна. Хачу вам расказаць пра вялікага князя Аляксандра, яшчэ званага Вітаўтам, літоўскіх і рускіх і шмат іншых земляў гаспадара. Але спачатку па пісанаму: "Братва, Бога бойцеся, а князя шануйце". Гэтак і я хачу вам расказаць пра гэтага слаўнага гаспадара. Але немагчыма ні расказаць, ні апісаць справы вялікага князя Вітаўта. Каб было магчыма спасцігнуць вышыню неба і глыбіню мора, то можна было б выказаць сілу і храбрасць гэтага слаўнага гаспадара.
Вялікі князь Вітаўт валодаў Вялікім княствам Літоўскім і Рускім і шмат якімі іншымі землямі, проста кажучы, усёю Рускаю зямлёю. Ды не толькі ўся Руская зямля [была яму падуладная]. Яшчэ і гаспадар Венгерскай зямлі, гэтак званы цэзар рымскі, у вялікай любові жыў з ім. Аднойчы быў гэты слаўны гаспадар у сваім горадзе Вялікі Луцк і паслаў сваіх паслоў да венгерскага караля, гэтак званага цэзара рымскага, і загадаў яму прыбыць да яго. Ён жа паслухмяна неўзабаве прыехаў да яго са сваёю каралеваю, і пашану вялікую выказваў, і падарункі шматлікія падносіў яму. I з таго часу вялікая любоў умацавалася паміж імі.
Як не дзівіцца славе вялікага гаспадара [Вітаўта]. Няма земляў ні на ўсходзе, ні на захадзе, адкуль не прыходзілі б пакланіцца гэтаму слаўнаму гаспадару. Калі нават ёсць цар над усёю зямлёю, і той, прыйшоўшы, кланяўся слаўнаму гаспадару, вялікаму князю Аляксандру, яшчэ званаму Вітаўтам. Яшчэ і турэцкі цар пашану вялікую выказваў і падарункі шматлікія падносіў [гэтаму] слаўнаму гаспадару. У вялікай любові жыў з ім і прававерны і хрысталюбны цар царградскі. Таксама і Чэскае каралеўства з вялікаю пашанаю ставілася да [нашага] слаўнага гаспадара. А яшчэ дацкі кароль пашану вялікую выказваў і падарункі шматлікія падносіў слаўнаму гаспадару, вялікаму князю Вітаўту.
У тыя ж гады брат яго Ягайла, па-ляшску названы Уладзіславам, валодаў Кракаўскім каралеўствам, і ён з ім [таксама] ў вялікай любові жыў. Калі слаўны гаспадар Вітаўт на якую зямлю гневаўся і хацеў пакараць, кароль Уладзіслаў заўсёды даваў яму дапамогу. Служылі яшчэ яму і ўсходнія цары Таксама вялікі князь мачжоўскі ў вялікай любові жыў з ім. Служылі яму яшчэ і іншыя вялікія князі нямецкія з усімі сваімі гарадамі і землямі, па-нямецку называныя магютрамі; гаспадар зямлі Малдаўскай і Бесарабскай, па-валашску называны ваяводаю; таксама і гаспадар зямлі Балгарскай, па-балгарску называны дэспатам. Яшчэ і іншыя вялікія князі [служылі вялікаму князю Вітаўту]: вялікі князь цверскі, вялікі князь разанскі, вялікі князь адоеўскі, і Вялікі Ноўгарад, і Вялікі Пскоў. Проста кажучы, не знойдзецца ва ўсім Памор'і ні горад, ні край, якія б не слухаліся гэтага слаўнага гаспадара Вітаўта.
Гэтыя вялікія гаспадары, вялікія князі, вялікія землі, пра якія мы тут пісалі, адны ў вялікай любові жылі з ім, а іншыя моцна служылі яму, слаўнаму гаспадару, пашану вялікую [выказвалі], падарункі шматлікія падносілі яму не толькі кожны год, але і кожны дзень.
Калі слаўны гаспадар, вялікі князь Аляксандр, званы Вітаўтам, на якую зямлю гневаўся і хацеў яе сам пакараць або куды хацеў сваіх моцных ваяводаў паслаць і каму ад тых земляў загадваў да сябе прыбыць, яны неўзабаве паслухмяна са сваёй зямлі да яго прыходзілі. Калі ж якому гаспадару з-за якой-небудзь патрэбы немагчыма было прыбыць [да Вітаўта], ён сваё войска пасылаў яму (Вітаўту, — В. Ч.) на дапамогу і на службу.
Гэты вялікі князь Аляксандр, званы Вітаўтам, у вялікай пашане і славе прабываў. [Аднойчы] быў ён у адным са сваіх гарадоў — вялікім горадзе Кіеве, і прыслалі да яго [сваіх пасланцоў] вялікія князі ардынскія, паручаючыся верна служыць яму, і прасілі ў яго цара на царства, бо шмат вялікіх ардынскіх цароў служыла пры яго двары. I даў ён ім цара па імені Султан. Той жа цар, які быў у Ардзе, учуўшы, што слаўны гаспадар [Вітаўт] паслаў свайго слугу на царства, не пасмеў працівіцца яму, пакінуў царства і ўцёк. Салтан жа, прыйшоўшы ў Арду, сеў на царства паводле волі вялікага гаспадара Вітаўта і вельмі паслухмяна служыў яму і неўзабаве памёр. Старэйшыны ж ардынскія паслалі сваіх паслоў з вялікімі дарамі да слаўнага гаспадара [Вітаўта] і прасілі ў яго іншага цара. Ён жа даў ім іншага цара па імені Салтан Малы. Гэты Салтан, сеўшы на царства, ніяк не смеў не слухацца слаўнага гаспадара: дзе і калі [вялікі князь Вітаўт] яму загадае, ён тады і туды качуе. Прайшло мала часу, і вялікія князі ардынскія, не смеючы нічым разгневаць слаўнага гаспадара, вялікага князя Вітаўта, каб без яго волі не садзіць на трон цара, прыслалі да яго з вялікаю пашанаю і прасілі іншага цара. Ён жа даў ім іншага цара па імені Даўлад-Бярды.
Як рака, праплываючы ўсе землі, людзей і жывёлу поіць, а сама не змяншаецца, так і слаўны гаспадар [Вітаўт] шмат цароў адпускаў у Арду, а ў яго большала цароў. Мы ж да папярэдняга вернемся. Гэты цар Даўлат-Бярды мала часу цараваў, і таму тыя ж старэйшыны ардынскія, калі ішлі каля вышэйзгаданага горада Кіева і ўчулі, што ў гэтым горадзе знаходзіцца слаўны гаспадар, вялікі князь Вітаўт, прыйшлі і пакланіліся яму, і шматлікія падарункі прынеслі, і прасілі ў яго іншага цара. Ён жа даў ім іншага цара па імені Махмет. Як ад мора шмат вады выходзіць, так і ад гэтага слаўнага гаспадара, вялікага князя Вітаўта, мудрасць сыходзіць.
У год 1430 князь вялікі Вітаўт Кейстутавіч склікаў да сябе караля польскага Уладзіслава [Ягайлу], вялікага князя маскоўскага Васіля Васільевіча, вялікага князя цверскага Барыса Аляксандравіча, магістра нямецкага і прускага, магістра лівонскага. Вялікія паслы прыходзілі ад Івана, цара царградскага, і ад рымскага цэсара, і ад дацкага караля, і ад вялікага князя разанскага, і ад валашскага ваяводы паслы прыходзілі. Адоеўскія ж князі самі былі. I ад Вялікага Ноўгарада, і ад Пскова, і ад ардынскага цара, і ад іншых князёў і земляў паслы былі. Гэтыя каралі, вялікія князі і паслы былі ў вялікага князя Вітаўта сем тыдняў на яго страве, а на [кожны] дзень ішло аброку па трыста бочак мёду (медавухі. — В. Ч), па трыста ялавіц, бараноў і вепраў [таксама] па трыста.
Князь вялікі Вітаўт хацеў ускласці на сябе карону, але яго непрыяцелі ляхі не прапусцілі яе, і таму ён не ўсклаў на сябе карону1. I расхварэўся князь вялікі Вітаўт і адпусціў [дамоў] вялікіх князёў і царскіх паслоў са шматлікімі падарункамі і з пашанаю. Кароль жа польскі Уладзіслаў застаўся ў вялікага князя Вітаўта. I пры ім памёр вялікі Вітаўт 23 кастрычніка2 ў дзень памяці святога апостала Якава, брата Гасподняга.
I сеў [пасля смерці вялікага князя Вітаўта] на вялікае княжанне князь вялікі Свідрыгайла Альгердавіч3 у Вільні і Троках. I княжыў вялікі князь Свідрыгайла два гады без двух месяцаў, і пры сваім княжанні паслаў ён смаленскага ўладыку Герасіма4 ў Царград [для пасвячэння] на мітраполію. I не справіўся [вялікі князь Свідрыгайла] з кіраваннем краіны. I першага верасня (1432 г.) пасадзіла літва на вялікае княжанне, у Вільню і Трокі, вялікага князя Жыгімонта Кейстутавіча5. Свідрыгайла ж пайшоў [княжыць] у Полацк і Смаленск, і рускія князі і баяры пасадзілі яго на вялікае княжанне рускае6.
У тую ж восень сабраў князь вялікі Свідрыгайла вялікае войска, І князь вялікі цверскі Барыс Аляксандравіч даў яму [на дапамогу] брата свайго князя Яраслава з усім сваім войскам, і пайшоў [Свідрыгайла] на Літву. Не дайшоўшы да Вільні шэсць міль, ён спыніўся ў Ашмянах і там стаяў тыдзень. I прыйшоў князь вялікі Жыгімонт з літоўскім войскам, і адбылася бітва паміж імі 8 снежня ў дзень памяці святога Патанія, у панядзелак. I дапамог Бог вялікаму князю Жыгімонту, і разбілі князя вялікага Свідрыгайлу, і рускіх князёў пабілі, а іншых узялі ў палон: князя Юрыя Лугвенавіча, князя Васіля Сямёнавіча, князя Федзьку Адзінцэвіча, і паланілі пана Дзедзіголда, ваяводу віленскага, і шмат іншых пабілі і паланілі.
У тую ж зіму князь вялікі Свідрыгайла другі раз сабраў вялікае войска з Русі і пайшоў на Літву, і шмат паваявалі ў Літоўскай зямлі, і папалілі, і [людзей] у палон павялі.
Летам жа [1433 г. Свідрыгайла зноў] сабраў вялікае войска з Русі, і лівонскі магістар з усім сваім войскам прыйшоў яму на дапамогу, і князь вялікі цверскі прыслаў яму сваё войска. I пайшоў [Свідрыгайла] ў Літоўскую зямлю, і начаваў у Рудомені за паўтары мілі ад Вільні, і пайшоў да горада, не даходзячы Трокаў, павярнуў на Старыя Трокі, а пад Трокамі стаяў на Спасаў дзень і, прастаяўшы чатыры дні, пайшоў ад Трокаў шукаць вялікага князя Жыгімонта і літоўскае войска. Прастаяўшы ў Вейкшышках чатыры дні, ён пайшоў на Русь у сваю зямлю. I прыйшоў [Свідрыгайла] да Крэва, стаяў два дні, узяў горад Крэва мураваны і спаліў, людзей жа шмат пасек і ў палон пабраў, паланіў і пайшоў адтуль да Маладзечна.
[Тут] дайшла да вялікага князя Свідрыгайлы вестка, што ідзе літва нагоняю. I князь вялікі Свідрыгайла паслаў на іх князя Міхаіла, ваяводу кіеўскага, і іншых рускіх князёў, і пабілі [яны] Пятра Мантыгірдавіча7 і літву, а іншых палавілі каля Капачоў8. I адтуль пайшоў [Свідрыгайла] да Заслаўля, узяў горад і ў той жа дзень спаліў яго, а людзей шмат палату; і прыйшоў к Менску, узяў горад і спаліў, а людзей шмат, мужчын і жанчын паланіў і пайшоў у сваю зямлю, шмат бяды нарабіўшы Літоўскай зямлі9. I прыйшоў [Свідрыгайла] к Барысаву. I тут на рацэ Бярэзіне схапілі князя Міхаіла Іванавіча Гальшанскага і паслалі яго ў горад Віцебск, і загадаў [Свідрыгайла] ўтапіць яго там у рацэ Дзвіне пад горадам Віцебскам. Злавілі ж яго невінаватага, не даходзячы Лукомля за мілю, між азёраў. Магістар [пасля таго] вярнуўся ў сваю зямлю, у Лівонію. Вялікі ж князь Свідрыгайла пайшоў да Лукомля, там распусціў сваё рускае войска, князёў і баяраў, а сам пайшоў да Кіева.
У тую ж восень князь вялікі Жыгімонт сабраў вялікае войска з літвы і ляхаў, і прыйшоў на Рускую зямлю, і стаў пад Мсціслаўлем 26 кастрычніка [1433 г.], у дзень памяці святога пакутніка Дзімітрыя, у сераду, і стаяў тры дні і, не здабыўшы горада, пайшоў у сваю зямлю. На [наступнае] лета сабраўся Свідрыгайла з рускімі князямі і баярамі, з усім рускім войскам і пайшоў на Літву, і магістар яму на дапамогу. I сышліся яны са Свідрыгайлам у Браславе. I па волі Божай спадзе на зямлю вялікі дождж, і не змаглі яны пайсці ў Літоўскую зямлю. Князь Свідрыгайла вярнуўся ў сваю зямлю, а магістар пайшоў у сваю зямлю. У Полацку [Свідрыгайла] распусціў сваё войска, князёў і баяраў, а сам пайшоў у Кіеў.
На трэці ж год князь вялікі Свідрыгайла спаліў у Віцебску мітрапаліта Герасіма. Сабраў князь вялікі Свідрыгайла ў Віцебску рускіх князёў і рускае войска і пайшоў к Браславу. Там, у Браславе, прыйшоў на дапамогу Свідрыгайлу магістар лівонскі з усім сваім войскам, і пайшлі яны ад Браслава па Завілейскай зямлі, за Вілію да Вількаміра10. Князь жа вялікі Жыгімонт сам не пайшоў на Свідрыгайлу. Даў кароль [Ягайла] 800 коней у дапамогу князю вялікаму Жыгімонту. I князь вялікі Жыгімонт паслаў на князя Свідрыгайлу свайго сына, князя Міхайлу11. Князь Міхайла прыйшоў са сваім войскам літоўскім і з ляхамі, і адбылася бітва,са Свідрыгайлам на Сёмін дзень, на летаправодца (1 верасня 1435 г.), а біліся за Вількамірам ля ракі. I за тое Бог не дапамог князю Свідрыгайлу, што ён спаліў мітрапаліта Герасіма. I дапамог Бог вялікаму князю Жыгімонту і яго сыну Міхайлу, і разбілі яны князя Свідрыгайлу і ўсё яго войска, і шмат князёў забілі, а іншых рукамі палавілі. [Тады] забілі яго (Свідрыгайлы) пляменніка, князя Жыгімонта Карыбутавіча, князя Яраслава Лугвенавіча, князя Міхаіла Сямёнавіча Балабана, князя Данілу Сямёнавіча Гальшанскага, князя Міхаіла Львовіча Вяземскага і іншых шмат князёў пабілі, а паланілі 42 князі і сярод іх паланілі Івана Уладзімеравіча, [князя] кіеўскага, і брата яго, князя Фёдара Карыбутавіча. Забілі і лівонскага магістра і ландмаршалка, і шмат комтураў пабілі, і ўсіх лівонцаў перабілі, а іншых жывымі пералавілі, мала хто з іх выратаваўся. [Тады] і шмат іншых гасцей перабілі: рукушан12, сілезцаў і чэхаў, а іншых рукамі палавілі.
Пасля той бітвы праз тры тыдні сабраў князь вялікі Жыгімонт усё сваё войска літоўскае і паслаў свайго сына, князя Міхайлу, на Русь. Прыйшоў князь Міхайла і стаў ля Оршы. I сустрэлі яго ля Оршы смаляне, і паддаліся яны князю вялікаму Жыгімонту і яго сыну, князю Міхайлу. I не пайшоў князь Міхайла на Смаленск, а пайшоў ад Оршы к Віцебску. Прыйшоўшы пад Віцебск, князь Міхайла стаяў 6 тыдняў і, не ўзяўшы горада, пайшоў прэч. Пасля таго ў тую ж зіму князь вялікі Жыгімонт зноў сабраў усё сваё літоўскае войска і паноў і паслаў да горада Полацка. Прыйшоўшы, прастаялі яны пад Полацкам тыдзень і, не здабыўшы горада, пайшлі прэч. У наступным жа (1436) годзе палачане і віцябляне, не чакаючы ніадкуль дапамогі, паддаліся князю вялікаму Жыгімонту Кейстутавічу. I пачаў княжыць вялікі князь Жыгімонт на вялікім княжанні літоўскім і рускім13.
1 Князь вялікі Вітаўт не ўсклаў на сябе карону — каранацыйны з'езд, на які былі запрошаны такія высокія госці, адбываўся летам 1430 г. у Вільні. Для Вітаўта і яго жонкі ў Германіі загадзя заказалі дзве кароны, якія потым пасвяціў рымскі папа. У Рым накіравалі спецыяльнае пасольства. Аднак польскія феадалы, баючыся, што з наданнем Беларуска-Літоўскай дзяржаве статусу каралеўства яна стане зусім незалежнаю ад Польшчы, цалкам суверэннаю краінаю, зрабілі ўсё магчымае, каб сарваць гэту гістарычную акцыю.

2 Памёр вялікі Вітаўт 23 кастрычніка — дата смерці князя Вітаўта пададзена недакладна, трэба — 27 кастрычніка.

3 Свідрыгайла Леў Баляслаў (каля 1370—1452) — малодшы сын Альгерда ад другой жонкі, Улляны цверскай. Спачатку валодаў Полацкам, пасля захапіў Віцебск, адкуль у 1393 г. яго выгнаў Вітаўт. Атрымаў Падолле, але прэтэндаваў на большае. У 1408 г. Свідрыгайла ўцёк да маскоўскага князя, які даў яму Уладзімір і іншыя гарады. Калі ў 1409 г. вярнуўся на радзіму, быў зняволены і 9 гадоў адседзеў у Крамянецкім замку, адкуль вызвалілі яго прыхільнікі. Уцёк у Венгрыю.
Пасля памірыўся з Вітаўтам і Ягайлам і атрымаў Бранск з Ноўгарадам-Северскім. Пасля смерці Вітаўта заняў велікакняскі пасад у Вільні. Праводзіў незалежную, антыпольскую палітыку, абапіраўся на беларуска-ўкраінскае рыцарства, на Русь. Гэта выклікала незадавальненне польскіх і літоўскіх феадалаў, якія выкарысталі ў барацьбе брата Вітаўта Жыгімонта і скінулі Свідрыгайлу. Пасля паражэння ў 1435 г. ён уцёк у Малдавію. Вярнуўся на радзіму толькі пасля забойства ў 1440 г. вялікага князя Жыгімонта. У канцы жыцця Свідрыгайла валодаў Валынню і Падоллем.

4 Герасім — быў спачатку епіскапам ва Уладзіміры-Валынскім, каля 1426 г., пераведзены ў Смаленск. Менавіта пры ім у асяроддзі смаленскага духавенства, прыхільнага да Вітаўта, у 1430 г. быў складзены "Летапіс вялікіх князёў літоўскіх" і першы агульнадзяржаўны беларуска-літоўскі летапісны звод, што захаваўся ў Беларуска-літоўскім летапісе 1446 г. Пасля смерці ў жніўні 1431г. мітрапаліта ўсяе Русі Фоція Свідрыгайла паслаў Герасіма ў Канстанцінопаль да патрыярха для пасвячэння ў мітрапаліты. Стаўшы ў 1432 г. мітрапалітам, ён абраў сталіцай агульнарускай мітраполіі Смаленск. Захаваліся гістарычныя дакументы, якія сведчаць аб сувязях Свідрыгайлы і Герасіма з Рымам, аб іх прыхільным стаўленні да уніі хрысціянскіх цэркваў. Адчуваючы няпэўнасць становішча Свідрыгайлы, мітрапаліт у 1435 г. пачаў схіляцца на бок Жыгімонта Кейстутавіча, за што паводле загаду першага быў спалены ў Віцебску.

5 Жыгімонт Кейстутавіч — дробны старадубскі князь, які пры жыцці Вітаўта не адыгрываў прыкметнай ролі ў палітычным жыцці Княства. Узнесены па волі лёсу на велікакняскі пасад, праводзіў прапольскую палітыку, аддаў Польшчы Падолле. Перамог Свідрыгайлу ў грамадзянскай вайне ў значнай меры дзякуючы кампрамісу з праваслаўнымі русінамі (беларусамі і ўкраінцамі), якіх актамі 1432 і 1434 г. ураўняў у правах з літоўцамі-каталікамі і гэтым перацягнуў на свой бок частку беларуска-ўкраінскай шляхты. Жорстка ставіўся да сваіх падначаленых. Быў забіты ў Троцкім замку ў выніку змовы, кіраўніком якой быў князь Іван Чартарыйскі.

6 Баяры пасадзілі яго на вялікае княжанне рускае — гэтае сцверджанне летапісца недвухсэнсоўна гаворыць, што грамадзянская вайна, якая пачалася ў Вялікім Княстве Літоўска-Беларускім неўзабаве пасля смерці Вітаўта, была не проста дынастычнай барацьбой за ўладу розных палітычных груповак, але мела выразную нацыянальна-рэлігійную афарбоўку.
 

7 Пётр Мантыгірдавіч (Пятраш) — у 20-я гг. XV ст. пры Вітаўце быў маршалкам дворным, адзін час валодаў Падоллем, пасля, у 30—40я гг., маршалак земскі, адначасова ў 1431—1452 гг. выконваў абавязкі наваградскага намесніка. Займаючы пасаду земскага маршалка, г. зн. міністра ўнутраных спраў Княства, часам узначальваў войска вялікага князя.

8 Капачы — вёска каля Маладзечна.

9 ...шмат бяды нарабіўшы Літоўскай зямлі. — як сведчаць беларускія летапісы XV—XVI стст., заходняя частка сучаснай Беларусі разам з Менскам называлася тады Літвою, а ўсходняя — Руссю.

10 Вількамір — горад у этнічнай Літве, цяпер — Укмерге.

11 Міхайла, Міхайлушка (каля 1390—1452) — сын Жыгімонта Кейстутавіча. У 1392—1398 гг. разам з бацькам быў вязнем Ордэна як заложнік Вітаўта. Дапамагаў Жыгімонту у час грамадзянскай вайны. Пасля перамогі атрымаў Слуцк, Слонім і частку Падляшша і паводзіў сябе як законны пераемнік бацькі ў Беларуска-Літоўскай дзяржаве, хоць, паводле акта 1432 г., улада ў Княстве павінна была перайсці да Ягелонаў. Пасля забойства Жыгімонта адна частка літоўскабеларускай шляхты хацела бачыць на велікакняскім пасадзе ў Вільні яго сына, другая — Свідрыгайлу, аднак вялікім князем стаў сын Ягайлы Казімір. 3 ім увесь час варагаваў Міхайлушка. Нарэшце ў 1450 г. ён уцёк у Маскву, дзе быў зняволены, а праз два гады атручаны.

12 Рукушане, ракушане — адна з гістарычных назваў уграў, венграў.

13У год 1430... пачаў княжыць... Жыгімонт на вялікім княжанні літоўскім і рускім. — Аповесць пра грамадзянскую вайну, якая датавана 1430 г. і часам называецца таксама Смаленскай хронікай, у Беларуска-Літоўскім летапісе 1446 г. змешчана ў іншым месцы, перад "Летапісам вялікіх князёў літоўскіх". Аднак тут мы падаем яе ў канцы, бо яна храналагічна працягвае папярэдняе гістарычнае апавяданне. Гэты твор, найбольш верагодна, напісаны таксама ў Смаленску ў асяроддзі прыхільнікаў Кейстутавічаў. Часам яго складання можна лічыць 1436 г., калі Жыгімонт канчаткова перамог Свідрыгайлу і замацаваўся на велікакняскім пасадзе ў Вільні.

Францыск Скарына. 
Прадмова да кнігі «Юдзіф» (урывак)

Царства Асірскае пачалося з Вела-цара, сына Нямфора, адразу пасля патопу. 
Цар Вела быў наймагутнейшым на зямлі. Нін, Велаў сын, пабудаваў горад і назваў яго сваім імем – Ніневія. У тым горадзе пасля яго царавалі трыццаць сем цароў, тысяча трыста гадоў, да цара Сарданапала. Апошняга забіў мідыйскі ваявода Арба і далучыў Асірскае царства да Мідыі. 
Гэтак доўжылася да Кіра, персідскага цара. Кір таксама валодаў Вавілонскім царствам, бо Дарый-цар, дзядзька яго, перад тым забіў вавілонскага цара Валтасара, што быў шостым царом пасля Навухаданосара, які захапіў Іерусалім і паланіў іудзейскага цара Седэкію. У першы год царавання Кір выпусціў яўрэяў з вавілонскага палону – праз семдзесят гадоў, паводле прароцтва Ераміі, – і загадаў ім ісці ў Ерусалім і ўзводзіць там храм Госпаду. Кір вярнуў ім усю царкоўную маѐмасць, якую цар Навухаданосар нарабаваў у храме Саламона. 
Пасля смерці Кіра пачаў цараваць яго сын Камбіз. Калі ѐн узыходзіў на царства, яго празвалі Навухаданосарам. Неўзабаве Камбіз захацеў быць не толькі царом, але і богам, як пішуць пра яго ў гэтай кнізе. Дзеля пашырэння сваѐй улады ѐн паслаў ваяводу Алаферна, каб той заваяваў усе землі. 
Яўрэі, аднак, не захацелі мірна падпарадкоўвацца і аказалі супраціў. Як толькі Алаферн увайшоў у іх зямлю, абклаў горад Вецілую. 3 яго выйшла удава Юдзіф, імем якой і названа гэтая кніга. Яна адсекла галаву Алаферну і вызваліла людзей Ізраіля ад яго рукі. 
Цар Навухаданосар, або Камбіз, якога Ездра называе ў сваіх кнігах Артаксерксам, загадаў яўрэям, каб яны не ўзводзілі ў Іерусаліме храм у імя Госпада. I гэтая забарона дзейнічала пяцьсот трыццаць дзевяць гадоў, да нараджэння Збаўцы нашага Ісуса Хрыста. 
Потым, на сусветным саборы ў Нікеі, святыя айцы дазволілі нам гэтую кнігу «Юдзіф» чытаць дзеля нашага навучання. Каб мы, нібы люстра, гэтую славутую жанчыну перад вачыма мелі. Каб у добрых справах і ў шанаванні Айчыны не толькі жанчыны, але і мужчыны бралі з яе прыклад. I ўсялякіх намаганняў і скарбаў для агульнага дабра і для Айчыны сваѐй ніколі не шкадавалі. Паколькі: 
Ад нараджэння звяры, што ў 
нетрах блукаюць, – 
ведаюць ямы свае!  
Птушкі, паветра свідруючы, – 
гнѐзды свае не губляюць!  
Рыбы ў морах бурлівых – 
чуюць свой вір без памылкі!  
Пчолы і іншая жыўнасць – 
вуллі бароняць заўжды!  
Гэтак і людзі: дзе нарадзіла іх маці, 
на шчасце ўскарміўшы, –  
Ласку да месца таго 
берагуць заўсягды! 
 
Таму і Юдзіф-удавіца дзеля абароны месца свайго нараджэння рызыкавала ўласным жыццѐм. Госпад Бог дзеля яе справядлівага ўчынку дапамог Юдзіф, і яна перамагла самага непераможнага сярод людзей. 
Належыць таксама ведаць, што гэтая кніга «Юдзіф», як і кніга Данііла-прарока і кніга Ездры, напісана была спачатку летапісцамі яўрэйскімі словамі, але халдэйскімі літарамі. 
Канец прадмовы. 
Пераклад І.В. Саверчанкі 
Мікола Гусоўскі. «Песьня пра аблічча, 
дзікасьць зубра і паляваньне на яго»
САКРАТАРУ ЯЕ КАРАЛЕЎСКАЕ ВЯЛІКАСЬЦІ ЯСНАВЯЛЬМОЖНАМУ ЛЮДОВІКУ АЛЬФІЮ
О, Людавік, гэту сьціплую кніжку табе давяраю
З просьбай пранікнуць у сутнасьць і глыб яе зьместу,
А на выпадак, калі ў ёй нічога ня ўгледзіш,
Што далікатнейшы слых Каралевы магло б улагодзіць,
Хай яна сыдзе за сьціплы табе мой дарунак.
Гэта не я, а твой розум і талент цябе прызначаюць
Справу такую зрабіць. Застаюся табе вінаватым.
 
ДА НАЙЯСЬНЕЙШАЙ УЛАДАРКІ І ПАННЫ БОНЫ З ЛАСКІ БОЖАЙ КАРАЛЕВЫ ПОЛЬШЧЫ, ВЯЛІКАЙ КНЯГІНІ ЛІТВЫ, РУСІ, ПРУСІІ І ІНШ. ПАННЫ
МІКОЛА З ГУСАВА
 
Калі я быў у Рыме, яснавяльможная каралева, папа Леў Х, прыгадваючы аднойчы паляваньні на Поўначы і велічыню зьвяроў, пераканаў красамоўнымі словамі надзвычай шаноўнага пана плоцкага біскупа Эразма, пасла вашай Высокасьці тады пры ім, каб чучала бізона, якога мы называем зубрам, яго набітая сенам шкура была дастаўлена ў Рым.
Калі біскуп плоцкі паабяцаў гэту просьбу выканаць, ён адаслаў лісты Радзівілу, ваяводу віленскаму, просячы падшукаць шкуру найвялікшага зьвера гэтай пароды, а мне, у той час свайму дарадцу, загадаў напісаць што-небудзь аб прыродзе і паляваньні на зьвера, жадаючы паказаць папу постаць зубра ня толькі ў рэчах, але і ў словах.
Аднак з-за нечаканай сьмерці Льва ўсё гэта ня здзейсьнілася. Застаецца толькі невялікі твор, напісаны тады мною сьпехам (мне не ставала ні часу, ні здольнасьці), твор гэты я рашыў выдаць у сьвет у гонар тваёй Вялікасьці. Гэтае пісаньне хачу я паднесьці табе замест сьціплага падарунка, спадзеючыся, што надарыцца выпадак, калі яго Каралеўская Вялікасьць па сваім звычаі адправіцца на паляваньне, і гэтая кніжка, што змяшчае лясныя прыгоды, цябе зацікавіць і ты яе прачытаеш. Гэтым самым жадаю я ня так палепшыць сваё становішча, як пракласьці шлях вучоным мужам, каб і яны табе свае творы паднесьлі. І каб ты, найвучонейшая княгіня, узважыла іх здольнасьці і нараіла свайму яснавяльможнаму мужу, які абавязаны больш мець часу для вядзеньня войнаў, чым для чытаньня кніг, тых, каго палічыш найбольш таленавітымі. Бо бачу я з найвялікшым для сябе жалем і, зразумела, з пэўнай стратай для дзяржавы, што славуцейшыя сэрцы зусім не паважаюцца. Яны з-за матэрыяльнай нястачы і беднасьці цалкам ня могуць сябе праявіць. Бачу я таксама, што ёсьць нямала людзей, якія валодаюць і багацьцем і талентам. Але калі яны заўважаюць, што вучоных, мастакоў і паэтаў так мала шануюць і паважаюць, то імкнуцца больш узбагачацца, чым ахарошваць душу. З-за такой нікчэмнай справы ахвяруюць яны самым высакародным прызначэньнем сваіх асоб. А калі возьмеш ты на сябе агульнае апякунства над гэтымі захапленьнямі, тады ўзбуйнеюць таленты і прынясуць карысьць Каралеўскай Вялікасьці ў яе значнай працы, так што дзяржава будзе зберагацца ў сваім стане ў гэты злавесны час.
Дзяржава абапіраецца больш на мужнасьць духу, чым на сілу цела, пра што сьведчаць як грэкі, так і рымляне. Іх магутнасьць квітнела найбольш тады, калі расьцьвіталі навукі. А як толькі пачалі нікнуць таленты, сілы іх згасьлі, а з заняпадам апошніх абрушылася іх дзяржава і ўсталявалася рабства. Таксама і ў нас. Тыя ж, хто вядзе войны паводле звычаяў старажытных, што адлюстраваны ў кнігах, няхай узьнімуць ваенныя подзьвігі і кінуць тое, што замінае грамадзкай дзейнасьці, ды падумаюць, дакуль нам баяцца турка! Няхай жа разважаць тыя, хто добра ведае з чытаньня старых кніг, што і грэкі і рымляне ў найвышэйшым росквіце сіл сваіх разгарнулі калісьці ваенныя дзеяньні ў кірунку гэтых краінаў сьвету, пакуль ня ўпэўняцца, што для рымскай зброі Германія, а для грэкаў Дунай былі амаль вечнымі межамі і рубяжамі на гэтым шляху. Так што і Вялікі Аляксандар, які думаў панаваць над усім сьветам, застрашаны мужнасьцю таго народа, не адважыўся перайсьці Дунай, на беразе якога спыніўся, і, як добра вядома, павёў войскі супраць неваяўнічых народаў Азіі.
Хоць нам не ўласьцівыя ні норавы, ні звычаі старажытных, аднак вечная сіла неба і мужнасьць нашага воіна-ратніка не падвядуць, як справа дойдзе да зброі, калі толькі мы, бяззбройныя, ня будзем раздушаны нейкім наканаваным няшчасьцем, ці, ясьней кажучы, спрытным круцельствам некаторых і сваёй бяздзейнасьцю - і гэта, як мне здаецца, нас і зьвязвае.
Мне добра вядома, найсьвятлейшая пані, якога вялікага шчасьця ты зычыш гэтаму каралеўству і як шмат разважаеш і дбаеш аб паляпшэньні ягонага становішча. Але я сапраўды не ўяўляю, чым ты можаш яму дзейсна дапамагчы. Калі ж ты праявіш сябе добразычлівай, схільнай да апякунства навукі і мастацтва, тады ад іх будзе і дзяржаве вялікая карысьць, а высокая слава імя твайго распаўсюдзіцца такім чынам яшчэ вышэй з ухвалай тваіх выхаванцаў. Бо што можа быць больш цудоўным і вартым тваіх продкаў і тваёй найславуцейшай з арагонскага дома сям'і, больш дасканалым з усіх форм дабрачыннасьці, калі на іх грунтоўна глядзець і ў мірны час, і ў вайну, і ў справе рэлігіі? Але і яны ніколі не напоўнілі б землі сьвету гэткай агромністай славай жыцьця і подзьвігаў з прыязьню ўсяго пакаленьня і не паказалі б сябе ў такім дзівосным сьвятле ў розных выпрабаваньнях лёсу перад нашчадкамі, калі б іх уласная вучонасьць і ўласьцівая гэтаму роду асаблівая прыхільнасьць да вучоных мужоў ня ўзнеслі б іх на такую вышыню, што яны былі ўслаўлены звонкай лірай вялікіх талентаў; таму мне застаецца заслужана маўчаць пра іх, асабліва тут, дзе я падпарадкаваны непазьбежнаму закону выказвацца сьціпла.
Жадаю здароўя і быць вартай свайго славутага роду.
Будучы ў Рыме, зь вялізным натоўпам пасполу,
Бачыў аднойчы я гульні, што ўсе з захапленьнем віталі:
Жорсткую бойку быкоў, гледачам на пацеху.
Лётныя стрэлаў раі ды бліскучыя дзіды
Ранілі целы жывёлаў і боль ім чынілі нясьцерпны,
Аж вар'явалі ахвяры, іх лютасьць, як пена ўскіпала...
Тут вось, пакуль я глядзеў на быкоў ашалелых,
Спуджаных болем ды пляскам далоняў з трыбунаў,
З нашых сказаў хтось: «Зусім як на ловах зубровых!»
Я пагадзіўся, і ўсьлед, тутка ж пачаў успаміны
Ходаньняў, дзіўна падобных, із волатам-зьверам.
Як у той прыказцы, мне ж мой язык і пашкодзіў:
Усьлед атрымаў я загад без адмовы й адкладу
Выліць у верш мой спамін пра зубровыя ловы.
Бачыце, я - між паэтаў прыпадкам выбраны -
Песьню складаю аб нашым зьвяры невядомым,
Дзівам зь вякоў захаваным пад зоркай паўночнай...
Ён, што абвешчаны ў сьвеце крывавым забойцам,
Часта ў мяне выклікаў смак жуды ці агіды,
Мне так нясвомы, і сорам прызнацца, што скуру
Часам уцёкамі я ратаваў, ажно людзі
Ўсьлед мне плявалі, бо ў нас баязьліўцаў ня любяць.
Тут, з ганаровым заданьнем, ды большаю мо небясьпекай,
Змушаны буду я выявіць зручнасьць са зброяй
Гэтак нязвычнай руцэ, муштраванай на луку.
Ўзяў, дрыжучы, я пяро і баюся пад гэтым цяжарам
Ці мо палегчы, няўдольнасьць засьветчыўшы гэтым,
Ці можа дзёрскасьцяй страх патаптаць і скарыцца
Волі вялікага мужа, каму забавязаны ўсім я.
З гэтаю думкаю буджу я крыніцу натхненьня:
Рынь і паймкні жыцьцядайнай вадою айчыны,
Піць дай пасеву майму на некраненым полі!
Бо ж на зямлі Італійскай, даўней нам нязнанай,
Мне загадалі тварыць маю песьню, - з пакорай
Я пагадзіўся і вось - пільна ўзяўся за працу,
Нат без надзеі, што ўсё будзе ў ёй дасканалым.
Ўсё ж запытацца хачу я, і болей нічога,
Як, чытачу мой, даць рады зь пяром неслухмяным?
Ведаў дасюль я ж адно лёт апераных стрэлаў,
З гэтых бачын устае уваччу вобраз бою,
Сутычкі сьмяротныя, рой дзідаў імклівых, гудлівых...
З лукам мне радзіць лягчэй, а табе - ізь пяром наравістым.
Роўнымі быць мо маглі б мы з табой у майстэрстве.
Што ж, як ня ўсё мне ўдасца, дык права за вамі:
Рвеце бязьлітасна сказ чужаземца-няўмекі.
Ёсьць падабенства ў пяра і стралы - у абодвух
Роўныя джалы й калі іх напоіш атрутай,
Ранкі даволі малой, каб паранены зьгінуў.

Вейкі стулю й быццам бачу іх стойбішча знову:
Ельнік правечны і ён, паміж елкаў схаваны.
Грозны, пануры, як бор, як бароў небясьпека.
А зараве, зарыкае - і ў верш уварвецца
Рэхам раскоцістым гром, - вось і гармонія песьні.
Хай яна поўніць радкі, аж прыгледземся пільна
Пушчаў далёкай Літвы тут нязнанаму дзіву.
Целам сваім маналітным ён гэткі вялізны,
Што, калі з ранай сьмяротнай падзе на калены й сканае,
Трох паляўнічых маглі б сесьці на йлбе між рагамі.
А параўнаць паспытацца ягоную шыю ці пысу -
Дык параўнаньняў, баюся, такіх і ня знойдзеш.
Жмут барады рыжым вехцем тырчыць з гарлавіны,
Поўныя злосьці застыглай і полымя вочы,
Грыва калматая з плечаў магутных спадае,
Лоб і грудзіну й калены цалком накрывае.
Возьмем калі ж параўноўваць малое зь вялікім
Ды як падыйдзе мясцовае ў нас параўнаньне, -
Гэта казёл барадаты з распасьвеным целам.
Вось ён які, наш бізон, што ў нас зубрам завецца!
Поўсьці прысмажанай ён, чорнай з бурым, як быццам
Водбліск закалкі ад горна мінулых стагодзьдзяў.
Дзіўна, ды ў кнігах пісалі аб ім недакладна,
Я ж не павінен уявай псаваць тут натуру.
Дзе ж гэта бачыў хто рожкі ў зубравых храпах?
З выгляду зубар ня праўдзіць свае апісаньні,
Што прыпісаць усю моц намагаліся пысе.
Не, не такі прыгажун мой, бароў нашых слава!
З кнігаў вучыў я славянскіх наш сьвет старавечны,
З граматаў рускіх, пісаных скрозь літарай грэцкай.
Вязь абэцадля народ наш для собскай карысьці
Ўзяў бо у грэкаў, ды роднае гутаркі гукі
Ў літары ўліўшы чужыя, сабою застаўся.
Кожны ж народ із глыбокай сваёй даўніною,
Хто б ён ні быў, а на ім старавечча адбітак...
Ды, як наш зубар, зьвяра мо няма ўжо на сьвеце,
Толькі пад зоркай паўночы іх лёс захаваў нам.
Пліні пакінуў свае апісаньні й зубра, і тура:
«Ў пушчах правечных паўночы вядуцца быкі» - нам ён кажа, -
(Зубрам завуць іх у нас), - старавечныя сьветчаць:
«Створаў дзічэйшых няма, чымся гэты вырослы
Вольна на травах урочышчаў цар над зьвярыма».
Людзі ў роднай зямлі запэўняюць, што ў сьвеце
Слава аб ім не прайшла, што нідзе ён ня знаны.
«Люты, дзікі, да бізона падобны грывасты» -
Пліні нам піша, а больш - вам хто іншы раскажа!
Не сумляваюся, будуць папрокі: «Дзівосныя казкі!»
Што ж, ці адзін ня дасьць веры ў вялізнасьць зьвера...
Хто хваляваньняў у пушчах паўночных ня зьведаў,
Той не паверыць, і хай супярэчыць, бо праўда -
Як ты раскажаш. Спрачацца ж і дурань патрапіць.

Шмат мог сказаць аб зуброх кожны ў нас паляўнічы.
Што ж да мяне - паляваць я ўжо, хіба, ня буду:
Час хваляваньняў мінуў і жыве толькі памяць
Сумнага сэрца... Вяртаюся думкай туды я,
Ўдзень і ўначы пасткі памяці зноў расстаўляю,
Сочачы пільна за кожным каштоўным імгненьнем,
Згубленым некалі, сяньня ж, на жаль, незваротным.
Што з тых спамінаў! Вярнуць даўніну немагчыма.
Гонішся сьледам за згубленым часам, сьмяротны,
І не здагоніш - забіты... Няхай сабе й гіне,
Часу бурліваму волі сваёй не накінеш...
Што ж я чакаю? Пара ўжо за працу мне брацца.
Вусьцішна ўсё-ткі: начытчыкаў чым ты задзівіш?
Зьведалі ўсё яны, столькі згарнулі бачынаў!
Хай сабе спраўдзяць па кнігах, які зь сябе зубар,
Але ды будзе вядомы й мой ім дадатак:
Тайніцу крыюць бары й напішу я пра справы,
Што не знайсьці вам ні ў кнігах, ні ў граматах даўных.
Нават і Паўлюс Дыякан, у Дзеяньнях тых Лянгабардзкіх,
Нам аб памерах зубровага цела ня кажа,
Піша адно, што на скуры забітага зьвера
Спалі - там дзесьці - пятнаццаць ажно паляўнічых!
Не захапляўся ніколі ні скураю я, ні рагамі,
Як разьбіралі на ловах у пушчы здабычу...
Я паляўнічыя сьцежкі разьведаў з маленства,
Зьведаў цяжары жыцьця, яго працу й турботы,
Собіла ж мне бо - із Рэчы пасполітай родам -
Край мой гушчарны, ня ў прыклад паэтам даўнейшым,
Крокам наважным з канца ў канец перамераць.
Змалку вучыўся я ў бацькі майго - зьвералоўцы -
Сьцішнай хадою прасочваць лясныя гушчары,
Зоркасьцяй вока у логаве зьвера высочваць...
Кемлівасьць, нюх - паляваньне бязь іх гэта кпіны:
Ступіш ізь ветрам, а зьвер ужо счуяў, схаваўся.
Колькі ж ён поту сагнаў зь мяне ўзімку, у сьцюжу,
Дзіды з пляча прымушаючы кідаць з разгону!
Колькі я сконаў зьлічыў, зграй браханьня начуўся
Дзіцем яшчэ, брыдучы сьледам лоўчага-бацькі!
Сьцяміў усё: скуль выходзіць мядзьведзь ізь сям'ёю,
Як і калі йдзе вяпрук на папас у дуброву,
Пасткі як трэба стаўляць на ласёў палахлівых,
Каб як пятлі не заўважыў і ў сетку ускочыў.
Бачыў і чуў, як ад стрэлаў трымцела паветра,
Цяжка, з бурчаньнем на сьнег асядала здабыча,
Бачыў, як коньнік мільгае ў гушчары, як пырскі
Зыркай крыві і яго й гурбы сьнегу чырвеняць.
Вось жа-ж у гэткіх прыгодах у нашай старонцы
Часта быў зь іншымі роўны я ў справах лавецкіх:
Рэкі лясныя, Дняпра паўнаводнага стрыжань
Конна з буланым адольваў у гоне за зьверам.
Што ж, прызнаюся: ахвотна ў баку б я застаўся,
Ды адставаць ад сяброў у нас ганьбай лічылі.
Колькі нягод паспытаць давялося мне ў пушчах літоўскіх,
А без хвальбы гавару, быў я і спрытны і лоўкі.
Творчасьць ляснога майстэрства, мой плод недасьпелы,
Ты, чытачу мой, сарві з кроны ягонай нястройнай.
Мэта мая - цябе ўзяць на прыроды улоньне,
Зь ёй пазнаёміць, і з норавам дзікага зьвера.

Хай хіжаком не раўня, ўсіх іх наш зубар люцейшы,
Але людзей не кране, як яго не зачэпяць:
Толькі няспынна глядзіць, рух найменшы цікуе,
Пільна на варце стаіць і сябе, і сямейкі.
Створаў сьмялейшых няма ў гушчарох нашых родных.
Бачыш часьценька - пасецца спакойна, а вочы
Сочаць усё, касавурацца ўправа і ўлева.
Ты аж замёр, зьвералоўца, ты шчэз між кустамі,
Дзе там! Ён бачыць! Міргнеш - і прыкмеціць адразу!
Шоргат слабенькі, няўзнак трэсьне сучок пад нагою, -
Вушы свае нашатырыць, уміг страпянецца!
Калі не зазьзяе твой меч і ня бліскае дзіда,
Сьмела мінай у яго на ваччу - не зачэпіць,
Толькі ўтаропіцца тупа й стаіць нярухома,
Вокам праводзіць цябе, аж пакуль не схаваўся.
Розна бывала... Здаралася зь ім сутыкнуцца:
Спыніць хаду, гляне скоса - і болей нічога.
Але як собіць на самку зь цялём напароцца,
Ледзь зварухнешся, ухопіш за зброю з гарачкі, -
Ўвомірг разьярыцца й бор агалосіць рыканьнем,
Знакам шалёнага гневу: як сьмееш трывожыць!
Ды як адбой ты заб'еш і прабуеш уцёкаў,
Выйдзеш зь бяды непамяты, ўздагон ён ня рыне!
Люба сачыць зубранят: скачуць, малечча, дурэюць,
Маці й падлеткаў сваёй жвавай гульнёю лякаюць.
Зубар - ён кемлівы зьвер, хай сабе вось і цяляты:
Зь першага кроку ва ўсім маці яны пераймаюць,
Бегаюць сьледам, заўжды пасьвяцца побач старэйшых,
Скачуць праз выкратні, пні, дробныя рожкі прабуюць,
Як напаткаюць зьвера, згледзяць карча ў бураломе,
І - у гульні й барацьбе - целы з маленства гартуюць.
Бо ж і спачыну, як трэ, хіба ніколі ня знаюць.
Хай волат наш трывалкі, намаганьняў вялікіх
Зьверу каштуе пыніць сваё ймкненьне да руху.
Ўсьцешна глядзець, як ляціць ён у бегу імклівым
Рэдкім узьлесьсем або балацянай сьцяжынай,
Зь месца ірве, як падкінены нечаю прашчай,
І у імгненьне, ўсё цела назад павярнуўшы,
Ловіць нагамі памёт, што яшчэ ў паветры,
Ды зазьбівае яго, каб сьлядоў не пакінуць.
Але нічым не зраўнаць гэтак частыя ў статку
Бойкі быкоў за саміцаў у гульнях бяскроўных.
Сьвята Вэнэры спраўляюць зубры ў лістападзе
Кожнае восені, часта вясельлі трываюць
Тыдзень ці больш. І у часе такой насалоды
Чуецца толькі, як скрозь, заклікальна й пяшчотна
Пушча рыкае, а ў подыху кволым паветра
Лістам трапёткім шасьцяць векавыя дубровы...
Хто гэта бачыў і чуў - будзе сьветчыць напэўна:
Музыка нашых лясоў саладзей, чымся лера,
З поклічам ейным ня ў лік нат грымотныя трубы,
Хорам жа-ж гукаў лясных строга й стройна кіруе
Голас нястрымнай крыві, мне за ўсё наймілейшы!
Як доўга зубар жыве, не скажу, бо ня знаю,
Хто ж вядзе ўлік даўгавечнасьці гэткага зьвера?
Пішуць аднак, быццам недзе, памечаны ў статку
Быў правадыр двухсотгодні, прыкметны із грывы
Чорнай, як ноч, зь сівізною бялявай на чолцы.
Гэткай прыкметаю нібы назвалі ўвесь статак.
Калі паданьні даўнейшыя праўдзяць дакладна,
Вока згубіў у сутычцы ён, быў аднавокі.
Гэта магчыма. Ці ж з правам сумлеўным - бо дужы -
Бой ці адзін пачынае, а спрэчкі прычына
Аж праз гады толькі робіцца яснай, хай шрамаў
Уладалюбы ня могуць пазбыцца да скону...
Я не скажу й колькі год, няпрызнаны, у статку
Зубар той жыў, але ў гэных народных паданьнях
Ёсьць напаміны занадта ўжо доўгага часу:
Выдумкай погалас часта вушам дагаджае.
Я ж тутка права ня маю пісаць, што ня знаю:
Тым, для каго я пішу, да душы толькі праўда.

Шлях, мой чытач, быў намечаны загадзя намі.
Шлях у лясы, што хінуцца пад подыхам ветру,
На лугавіны расьцьвілыя, дзе на прывольлі
Мірна пасуцца зьвяры, карыстаючы з права.
Стойбішча дружна бароняць зубры, і старожа
Пільна глядзіць, каб у статку быў добры парадак.
Дужы зь нядужым уладай дзяліцца ня будзе,
Моц бо й дазнаньне - адны могуць даць панаваньне.
Ўсюды, у статку зубровым, загоне, дарозе,
Пэўне ж, адольвае ў бойцы сьмяротнай дужэйшы
І без трывогаў ні ймгненьня ў барох не мінае.
Смыль панаваньня злабу скрозь крывавую родзіць,
Кожны таму паядынак, а кончыцца сьмерцяй.
Той, хто слабога пабіў, дастае ўзнагароду,
Ну, а пабіты, калі не сканаў, невясёлы
Разам із жонкай са статку ідуць у выгнаньне.
Зубар, што статак пакінуў, адгэтуль баіцца
Нават рагаціны, ў статку ж заўжды быў спакойны.
Часам ня грэбуюць статкі й самотнікам-зубрам,
Гэткіх прыймаюць чароды блізу без замінкі.
Калі ж у бойцы лясной памірае сужонак,
Вернасьць сяброў нечаканая сьмерць парушае:
Ўдоваў выгнаных узноўкі у статак прыймаюць.
Княжы наказ, што бароніць і маці, і нашчадзь,
Множыць тым самым багацьце ды скарбы краіны.

Знае народ, што лясы нашы - скарб неацэнны,
Ён не зьмяняе яго нат на золата. Морам
Чэргі чужых караблёў па яго да нас цягнуць,
Дзівы вязуць нам багатых заморскіх тавараў.
Шчодрая вільгаць з прыродных у лесе жаролаў
Цёплым дажджом палівае ўраджайныя нівы,
Рэкі у сьвет спрытна лес наш сплаўляюць плытамі,
Што, як масты, заляглі паміж землямі княства.
Глебы багатыя працы цяжкое ня просяць,
Толькі ў жніво скрозь пярэсьцяцца жнеямі нівы, -
Статкі ў суценьню узьлесьсяў пасуцца на волі,
А у лугох - табуны скакуноў хутканогіх.
Дар нашых ніваў, лясоў прадаем мы за мора
Іншым краём і, няхай мы раўня па багацьці,
Цэнім заморскае менш, чымся родныя пушчы.
Княства Вялікае нашае - край дабрадзейны,
Больш, чым красу ў сваім моры зялёным хавае.
Ён - і складніца жывіцы й смалы карабельнай,
Скуркаў куніцы, і мёду, і воску й дзічыны.
Так што чужынцы-купцы трасянуць калітою
Могуць цяжкой, не скупіцца на торжышчах нашых.
Знойдуць усё: і сасну карабельную й дубу
Стырты й драніцу на дахі чужым багацеям
Тамка, дзе лесу няма. Нашы пушчы на дзіва
Борзда растуць. Не знайсьці гэткіх волатаў-соснаў
Пэўне нідзе. Шчодра нас надарыла прырода!
Водараць пахамі краскаў лясныя узьлесьсі -
Месца ўлюбёнае вёскаў на гульні ды йгрышчы,
Бортнікі нашыя дзюплі дзяўбуць у камлішчах
Дрэваў старых і ўжо маюць вульлі неўзабаве.
Вёснамі - птушкі лясной не палічыш у пушчы,
Б'юць яе стрэламі ў нас, а часамі й мушкетам
Тых пявуноў, аб якіх яшчэ Пліні нам піша,
Ў пушчы бязь ліку. У нас тут іх клічуць глушцамі.
Птушка важкая, вагою гуся перавысіць,
Пах асаблівы глушцоваму мясу ўласьцівы.
Большай уцехі нямаш, чымся бачыць, як певень,
Трапна падбіты, падскочыць... і падае долу!
Зь цягі нясе паляўнічы дзьве нібы здабычы:
Страву для цела, адлі і спажыву для духу.
Дзе ні паткнешся - майструюць ці сеткі, ці пасткі:
Гэтай ня зловіш - у гэную трапіць дзічына.
Лесу закон скрозь адзін для здабытчыка-лоўцы!
Гэткім прырода наш край надарыла багацьцем,
Што лішкі тутка даюць нам свабоду здабычы:
Ёсьць у ашчадных удосьць і птушыны і зьвера,
Процьма марнуецца. Бачыў я сам нерастоўі
Поўныя дохлае рыбы, што сетку мінула.
Горш із даглядам: дзічэюць сады год па годзе,
Збожжа ня родзіць на нівах, нязжатых улетку...
Наша айчына - краіна загадкаў і дзіваў!
Можа так Бог загадаў, каб усё было вольна,
Мо з чараўнічае моцы расьце ўсё, каб зьгінуць?
Часта з трывогаю думаеш: чым растлумачыць
Сілу, што свомая зёлам паўночным ды словам,
Песьняў уплывам магутным? І часам здаецца
Гэта ўсё казкаю мне чараўніцы Мэдэі...
Словы мае найшчырэйшая праўда. Я знаю,
Жорстка карае Хрыстовая вера паганых,
Тайна зьвязаных із моцамі зла чарадзеяў.
Як іх даюць, з памагатымі, на катаваньне!
Хопіць таго, каб пайшлі пагалоскі ў народзе:
«Ён, бач, вядзьмяр і ціхцом із нячыстым вядзецца!»
Схопяць у міг бедалагу, павяжуць і рукі, і ногі
Й кінуць з высокага берагу ў вір галавою!
Бачаць, што топіцца, - што ж, вінавайца - бязьвінны,
А як ня топіцца, лічаць, што вінны напэўна!
Гэткія кары ці раз назіраў я: ў прадоньні
Б'ецца ахвяра зьвязаная з хваляй, прабуе
Рынуць у вір з галавою, а натаўпы прагна
Ходаньне гэтае сочаць, клянуць, гарлапаняць!
Бачачы гэткае, я камянеў ад уразы
Мрсьцілася, быццам вада - не вада, як заўсёды.
Суне вось хваля, здаецца - канцы... праглынула...
Не, не кранула, ўцякае... жыве йшчэ ахвяра!
Справядлівейшы агонь: і чарадзея, і ведзьму
Ён пажарэ ўсё адно, як агідных зладзеяў...
Мо што да словаў маіх вы займелі сумлевы?
Верце! Ў Літве адбываецца гэткае яўна.
Я толькі праўды трымаюся, хай, як вядома,
Нат у звычайныя выдумкі, бабскія казкі,
Верыць гатовыя часта й разумныя людзі.
Кіньма жа-ж казкамі трызьніць, спрабуем цяжару
Трошкі лягчэйшага: знойдзем бароў насалоду.
Шчодра табе, чалавеча, адкрыла прырода
Сьвету прывабнасьць, а дзе ж твая будзе падзяка?
Першапачатная гожасьць і траваў і дрэваў,
Статкі лясной зьвярыны, баравая дзічына, -
Ўсё захапляе а цешыць мужоў добрародных,
Пасьля паходаў прыбылых увосені ў пушчу
Папаляваць, адпачыць ад вайсковых цяжараў.
Праца й спачын тут - найлепшая страва для духа,
Цела гартуе яна і старэчую немач
Аж на даўгія гады адганяе і гэтым
Спраўнасьць захоўвае й век падаўжае сьмяротным.
Гэта дазнаньнем пацьверджана: сунецца старасьць,
Цела ж здаровае, слых няпрыглушаны, вуха
Ловіць найменшыя шэляхі, добрае й вока
Мэту бясьхібна здалёку ужо прыкмячае.
Практыкай лепшай для вока ці лекам для вуха
Ловы лічу я ізь іхнай няспыннай старожай.
Вуха і зрок - памагатыя нам у прыгодзе,
Калі, прыкмеціўшы лоўчага, зубар злаўчыцца,
Каб вас адолець, ня спрытам, дык моцай сваёю.
Ён, што з прыроды напорысты, кемлівы, грозны,
Ўзагрудкі пойдзе й нічога ўжо вас не ўратуе...
Зжыўшыся зь лесам, дасьветчыўшы сам усё гэта,
Я ўваскрашаю так вобраз праўдзівы, і знаю,
Што для каго - гэта праўда, а хто ня дасьць веры.
Хай будзе й гэтак... Я песьню на суд справядлівы
Гэтта стаўляю. Няхай яе згодна із правам
Тыя асудзяць, што працаю сталай у Музы
Ўменьне займеў лепш цаніць і пісаць, чымся тутка
Сам я, і ў часе кароткім, і сьпехам, накідаў.

Вецер падзьмуў і залівісты брэх у гушчарах
Чутны мацней. Колькі шчырае жарсьці ў нас будзяць
Водгукі ловаў! Як сэрца трапеча, пачуўшы
Шум у вяршалінах дрэваў! Плыве ён, як хваля,
Раз - ападае, раз - зноўкі узносіць у неба.
Злое рыканьне чуваць, нечы віск... Што за ліха?
Гэта ўзьнялі мядзьведзя у бярлозе, ці хтосьці
Раніў стралой вяпрука... Не пабачыў - ня скажаш,
Як атрыманыя раны й магутнага зубра
Могуць разьюшыць, і зьвер, вар'яцеючы, глуха
Ровам гушчары ўстрасае, разьзявіўшы ляпу.
Гнеў у вар'ята яго абярнуў, ён - жахлівы!
Зрок, спадылба, злосна кідае іскры наўкола!
Аж камянееш з жуды, калі горлам прадонным
Хрыпла рыкаючы, гойсае ён паміж дрэваў,
Хочачы растрыбушыць вас - страшэнная зьява!
Варта яму аказацца - й турботаў бязь ліку
Ўраз у цябе: і трывога, і жуда, і наважнасьць!
Ці ж апануеш ты ўсё гэта ў буры пачуцьцяў,
Ці зразумее цябе, хто іх сам не дасьветчыў!
Праца нялёгкая ў нас, ды ці хто параўнае
Нашыя клопаты з важкай бядою айчыны?
Як тутка лекі знайсьці, яе немачы сходаць?
Думкі, адлі, павяртаюць да ўдачаў лавецкіх,
Больш бо здароўя для цела у іх, чымся ў леках.
Кожны сьпяшаецца справамі ловаў заняцца,
Сьцегны свае натаміць нясупыннай хадою.
Як жа-ж у змрочных барох гэткай працы цурацца,
Злую нуду ня гнаць прочкі здаровай разьмінкай?
Выкпіўшы ўсіх эскуляпаў, лавец гэтым самым
Чуе сябе юнаком, дай, нарэшце, мікстуры
Сродак у нас не адзіны, аж чэрава пухне
Й вусьцішна нават, што лопне ад зельля зьнячэўку!
Сівер паўночны - драбніца для моцнага духам,
Лоўца зацяты дасьць рады й турбоце й нягодам.
Непераборлівы, нат і бяз ласых прысмакаў
Ён і здаровы й пад'еўшы, аж думаеш часам
Ці не аддаць перавагі жыцьцю зьвералоўцы?
Часу нястача пыніць мне гэтта развагі,
Ўсёткі апіс паляваньня на грознага зьвера
Я папярэджу паданьнем народу паўночнага краю:
Зубар - змагар, браць яго трэба ўзагрудкі, сілай,
Не ашуканствам: стралою здалёк, ці мушкетам.
Вераць спрадвек бо ў народзе: ён пушчу пакіне,
Калі ў сутычцы ўжываеш ня моц ты, а хітрасьць.
Пэўне паданьням старым хай якога народу
Свомае ўсё растлумачваць таёмнаю сілай,
Праўды ж у казках няшмат, я лічу, бо каб нават
Гэткае штосьці й было - гэта выпадак толькі.
Я, адкідаючы домыслы, тое пяру давяраю,
Што давялося самому дасьветчыць ці бачыць.
Мне ці ж баяцца казаць аб трафеях Дыяны
Або аднэй із паплечніцаў ловаў багіні!
Мо прыгадаць тутка трэба і лук Апалёна,
Стрэлы у цёплай крыві пранізанага зьвера!
Ўсе усхваляюць Юпітара або Юнону,
Я ж паважаю Ісуса і Госпада Бога,
Сэнсу ня бачу у блытаньні праўды із басьняй.
Мець я хацеў бы дазвол, хай сабе і ў скароце,
Праўду ўсім тым расказаць, хто высочвае дзівы
Ды старадаўных памылкаў ману паўтарае.
Праўда - ўнутры. Пэўне плоцкі наш біскуп Эразмус
Тых не пахваліць, хто Госпада Бога зьніжае.
Ён толькі тое у хорам сьвяты дапушчае,
Што і прыстойна, і ў згодзе із станам сьвятарскім.
Я, служка верны ягоны, вось тутка й прабую
Словы ўжываць, што майму Спадару да спадобы.
Гэта прычына, чаму ў маю песьню трапляе
Штосьці з рэлігіі нашай. Вы ў ёй не шукайце
Ні асалодаў жыцьцёвых, ані весялосьці -
Лёд і сьнягі закавалі крыніцу натхненьня,
Краскаў нямашка на гэткім няўробленым полі.

Ўлетку ў сутычках усобіцаў собскіх па шыю,
Нашыя ратнікі маюць узімку спачынак
І ўзнагароду: зьвярыныя ловы у пушчы.
Ці не ў Літвы пераняў Марс стары ейны звычай
Нат спачываючы, меч гартаваць на марозе?
Войны й сутычкі! Яны у мяне выклікаюць
Гнеў і пакуты. Адны, год па годзе, сам-на-сам,
Йдзем ваяваць мы за ўсіх, за сьвятое братэрства.
Вораг наш край аблажыў, каб ушчэнт, із карэньнем
Зьнішчыць і нас, і Хрыстовае Ймя у краіне.
Злодзей-чужак уварваўся у нашыя межы,
Весьціць нахабна, што йдзе ён ня дзеля здабычы,
З Божым іменьнем адно і ад Божага йменьня
Топіць людзей у крыві ды выпальвае сёлы...
Там, дзе Арда пабыла - скрозь адны папялішчы,
Ды груганьнё і сабакі зьдзічэлыя. Лепей
Тутка ж сканаць, чымся жыць пад пятой пераможцы
Доляй нявольніка, век пад ярмом і ў пакутах...
Караю Божаю нехрысьцяў нам не спалохаць:
Вера й парадкі чужыя у іх у пагардзе.
Пынячы горды грудзіма сваймі, як заставай,
Мы падупалі, мячы нашы целы пасеклі,
Кроў наша льлецца ракой, пераймаючы поступ
Зграяў варожых, тым часам - шчыты нашы ў шчэрбах
Скрозь ад няшчадных удараў, бо ворага зброя
Над галавою ня нашай адно, і ахвяры
Нашы па тое адно, каб сябрам даць нагоду
Сілы сабраць ды ўлучыцца у бой із Ардою.
Нашых суседзяў бяда шчэ як сьлед не кранула,
Певень чырвоны іх стрэхаў стральчастых ня кратаў,
Іхнія дні ціхамірна мінаюць і сяньня,
Толькі таму, што наш край палымнее ў пажарах.
Ім - памагчы б нам, яны ж выступаюць у згодзе
Шчыльнай з чужынцам у словах і чынах, мяркуюць
Вомірг на нашым загіне узьняцца, пыхліўцы!
Можа шалёныя ўсётакі ўсім, што тут гінуць
Некалі лекі й прапішуць, ды будзе запозна!
Мае хто вочы - пабачыць, а вушы - пачуе:
Недзе грыміць, пяруны ды маланкі ўжо блізка!
Прага захопаў, міні варагоў стараною,
Сьмягнуць калі ж, хай міжсобку грызуцца зацята!
Хай скрозь насякне зямля іхнай чорнай крывёю -
Нашы сьнягі напіліся ўжо нашай чырвонай!
Смага падбояў для іх жа самых нарыхтуе
Путы грымлівыя й ім і нашчадкам навечна!
Што наканована - будзе! Гаспод непадкупны:
Прыйдзе і помста і кара на ўсякую погань.
Час ахінуцца, ачуцца! Няхай яшчэ зводдаль
Бура грыміць, але чорная, грозная хмара
Борзда імкне... І нашэсьце - падобнае сьмерці.
Розумам жах небясьпекі, як сам не пабачыў,
Сьцяміць няможна, ды заўтрашні дзень пад пагрозай...
Ты ж, наш суседзе, адкажаш, калі твае месты
Й сёлы пачнуць разьлягацца і плачам і стогнам,
Каяцца будзеш: дзе ж нашыя моц і адвага
Гэтта былі? Як маглі мы сваёю ахвотай
Шлях адчыніць пагарджаным усімі паганцам?
Ім, што палон і нялюдзкую долю рыхтуюць
Нам, і суседзям, і нават далёкім народам!
Як жа-ж маглі мы наклікаць навалу, якое
Хопіць і дзецям, і ўнукам і праўнукам нашым!

Што ж распачаць, наракаць нам? Усё разумеем...
Ціха у пушчы. Няхай жа-ж пачуецца зноўку
Гусаўца голас аб нашых вялізных жывёлах!
Як меркавалася, пойдзем у нетры лясныя,
Там, згодна правілаў нашых адвечных лавецкіх,
Складзена сьценка із сьцятых таўшчэзазных дрэваў,
Што углыбкі адыходзіць на дзесяць-пятнаццаць
Міляў італьскіх, із мноствам драбнейшых адсекаў.
Тых, што ў сярэдзіну трапяць, сьцяна абкружае,
І безупынна старожа глядзіць, каб праходы
Былі зачынены й зьвер з агарожы ня выйшаў.
Лёгка увойдзеш, а выйсьці - ня выйдзеш: пілнуюць.
Зьвер патрапляе ў загон безь вялікіх турботаў,
Нат не прыкмеціць, што выхады ўраз завалілі
Моцнай завалай. На пасьбішчы, быццам, спакойна,
Мы ж, паляўнічыя, зьвера з загону цікуем.
Ён ужо ў пастцы, і мы паляваць пачынаем.
Страх - нам нішто, хай навокала скрозь небясьпека:
Сябра дзесь побач, а прыйдзе бяда - і нямашка.
Верны слуга спадару у сутычцы - ня помач,
Клічу ў сумятні ні бацька, ні сын не пачуюць!
Собскую справу сваймі ты бароніш рукамі,
Кон свой трымаеш у іх жа, а выпусьціш - зьгінеш.
Важыш жыцьцё бо, а сьхібіш - пра літасьць забудзься...
Існасьць загаду ўсім ясная - наступ наперад,
Перамагчы ж, па магчымасьці, трэба бяскроўна.
Выручыць конь хутканогі, адскочыць ад сьмерці,
Толькі у гэтым ратунак і ў гэтым надзея!
З намі наш князь, ён кідаецца ў гушчу змаганьня:
Хто ж бы даў послух нясьмелым, пайшоў з баязьліўцам!
Як перад боем з татарамі зброя асілка
Мужнасьць у воях распальвае - знак перамогі, -
Так і на ловах літоўскіх адвага старэйшых
Іхнай удачы у ходаньні й славе ня шкодзіць.
Чую: няўзнак зноў пяро маё з простай дарогі
Гэтта зыйшло, каб табе, войча наш Жыгімонце,
Славу аддаць, прыгадаць дасягненьні у справах
Важных у хаце й важнейшых мо йшчэ паза хатай.
Гэта ня проста, мне ў гэтым ніхто не паможа,
Тут бо, за межамі пушчаў, маўчыць твая слава,
Тутка нялёгка цябе ўсхваляваць, дык дазволю
Ўсё ж прыгадаць твае ходаньні з ворагам хай бы...
Нам бы - ціхога жыцьця, ну, а словаў ніхто не шкадуе.

Вось ён стаіць у гушчары, варожыць, што будзе!
Долі чакае... Яго й апяем мы у песьні.
Часта у вершы апісваюць цэлыя статкі,
Мы ж на адным ім увагу із вамі запынім,
Сілаў ня стане сказаць аб усіх бо, ні часу!
Збаю, але аб адным, што бяды не пачуўшы,
Ў пастцы, ў мяне на ваччу, апынуўся зьнячэўку:
Выхад старожа замкнула і рынулі стрэлы.
Імі увомірг апераны, ён ірвануўся
Й трапіў на дзіды, што лоўцы сыпнулі з засады,
Шыю, бакі пранізалі. Напасьнікаў зрокам
Палячы, волат зароў, разьдзімаючы храпы,
І як віхор закруціўся, падскочыў, паймчаўся.
Коньнікі зь гіканьнем мкнуць наўздагон, пераймаюць,
Тупат да зораў шугае, а зубар, як бура
Йрве праз паляну, наперадзе - сьценка, з разгону
Хоча яе пераскочыць, на жаль, завысока!
Стаў, як укопаны... Як ратавацца? А ў цела
Зноўку убілася з сыканьнем нечая дзіда.
Лютасьць кіпіць, палымнее пагляд і бруіцца
Зыркая кроў із глыбокай гарачае раны...
Дзе ж варагі: ён шукае, гатовы змагацца,
Зьмяць іх, раструшыць, і першыя ўдары кіруе
Ў зграю сабак стогалосых, дзярэ, раськідае,
Потым - імкне на людзей із жахлівым рыканьнем.
Людзі - у россып, насьлепа кіруючы коні.
Хрыпам, рыканьнем, галёканьнем поўніцца пушча!
Лоўцам скакаць напрасткі няма сэнсу й надзеі,
Можна адно ратавацца, адскочыўшы набак:
Гнеў і разьбег паўз лаўцоў яго мо перакіне,
Велічы ж гэткай нялёгка зьвярнуцца у бегу!
Конны ланцуг замыкаецца. Зьвер мітусіцца:
Цяжка разгон паўстрымаць, пачынаючы наступ.
Целам важкім налятае ён бурна, падскокам,
Бачыш - угрэўся, сапе, а калматая грыва
Б'ецца на ветры, і ўвесь ён - нястрымнае ймкненьне!
Доўга яшчэ зьвер із ровам бушуе ў загоне,
Сочыць, на кім бы памсьціцца, гарачку спатоліць,
Зрок яго люты спаліць вокал мог бы ўсё чыста
Й прыкладам гэтта праўдзівым пацьверджу я зараз:
Нехта з мушкетам, вядома, ня простага роду,
Стрэліць дазволіў сабе ў зьвярыну, - і пацэліў.
Гольлем схаваны, бач, песьціў дурніца надзею
Выцалець неяк і толькі сачыў із трывогай
Скуль спадзявацца нападу... Зайгралі сабакі:
Блізка напасьнік! Аж, ломячы з трэскам ламачча,
Сьнег раськідаючы, ў хмарах бялявае пары
Зьвер аказаўся зьнянацку, абкружаны зграяй,
І затрымаўся, сабаку адкінуў ды зрокам
Поўным шалёнай злабы утаропіўся ў хвойнік, дзе ў жаху
Бедны стралец здрыгануўся: няйначай, прыкмеціў!
Хай ад яго быў наш зубар даволі далёка,
Страх чалавека уразіў: бядак із мушкетам
Так, як стаяў, і сканаў з аднаго перапуду!
Дзіву даваліся людзі з канцоў баязьліўцы,
Труп небаракі застыглы знайшоўшы назаўтра.
Чулі яны, што забіць можа зрок Базыліска,
Ды вось памёр жа-ж бяздольны, някранены зьверам
Гэты юнак, баязьлівага нораву й сэрца!
Сам я быў сьветкам здарэньня, яшчэ не забыўся
Нават напісу, што нехта зрабіў на магіле:
«Тут пахаваны Лаўрук, што забіты ня зубрам, -
Выглядам толькі ягоным. Ці ж лёс вінаваціць?»

Бачыў я шмат, ды найбольш мяне ўсё ж уражалі
Зьвера падскокі - о, гэтая лютасьць дзікая!
А як ня можа знайсьці, што б скрышыць ці разьдзерці,
Храпы свае разьдзімаючы, ловіць паветра,
Нюхам сваім найтанчэйшым уцягвае пахі!
Ўсё, што жывое, ці мае адзнакі жывога,
Топча, прабуе на рогі узьняць, пакалечыць,
Вінных шукае, хто важыўся раніць асілка.
Скокі ў два-тры дастае неклямягу-ахвяру,
Дзікім рыўком падкідае ўгару, прабівае,
А недабітага, хай гэта конь або коньнік,
Зноўкі на рогі бярэ ды камечыць няшчадна,
Ажно пакуль небараку ушчэнт не раздушыць.
Кроў застывае, як гэткую бачыш расправу:
Стаў конь дыбка, ашалелы, з распораным брухам,
Коньнік завіс у страменьні, крывёю заліты, -
Вось наляцеў, абярнуў абаіх і спад насту
Зь мешанкі кроў адно льлецца цурком неўзабаве.
Як на мярлог медзьвядзя, на дзіка ён найрвецца,
Ўвомірг пайрве, аж шмацьцё разьляціцца па дрэвах!
Часам трапляліся нам і казлы у гушчарах -
Лютага зубра ахвяры на сьцежцы вузенькай.
Тыя, хто бачыў ягоную сілу, мне сьветкі:
Хай ён з разгону з аленьнем зударыцца часам, -
Скрозь адаб'е ўсё нутро - і вантробы, і сэрца
Параськідае вакол па лапчастых ялінах.
Цяжка ўявіць, не пабачыўшы, гэткую зьяву:
Птушкі драпежныя ймкнуць на баёвішча з граем,
Дзёрзка дзяруць на шматкі яшчэ цёплыя часткі
Цела павіслай дзесь высака ў гольлі ахвяры...
Неверагодна, а бачыў: конь, зьліты крывёю,
Б'ецца, канаючы, коньнік жа ўдоль галавою
Недзе вісіць угары... А бывала й такое:
Ўзьняў ён на рогі каня, але гэтак, што коньнік
Проста зь сядла шугануў на сасну, цалюсенькі!
Прыкладаў стане, ці мала іх ведае пушча,
Лішнія ж словы зьніжаюць давер да расказу.
Той, хто зубровую лютасьць ня бачыў, няздольны
Сьветчаньням верыць, як прэ ён, раве, ашалелы,
Быццам бурлівая хваля ў часы навальніцы,
Як ад грымотнага рыку страсаецца пушча,
Аж пад нагамі зямля і ўздыхае, і стогне!
Але хай сьцяміць, што помстаю гнеў не спатоліць, -
Будзе храпсьці перарывіста, голаў пахіліць,
І па рагох кроплі сьвежай крыві забруяцца
Проста ў гурбы... Ня знаю, ці знойдуцца словы,
Каб апісаць нам належна жахлівую бойку.
Ён, быццам ветру зудары, і дужы, і спрытны,
Ўвомірг зьмяняецца ў сьмерч, гураган, і, вядома,
Скон будзе долей таго, каго бура засьпее.
Сьнег палымнее й дыміцца на месцы забойства,
А на кустох ды на дрэў сукох чырванеюць
Рэшткі ахвяры й зусюль крывяжэрныя птушкі
Плоймай лятуць за сваім дабрадзеем рагатым.
Ён жа-ж, што кінуў быў, зноў падыходзіць,
Ўспора рагамі яе, пераверне, зноў кіне...
Скончыў, забіў, але ўсёткі у смак не памсьціўся:
Цела ў шматох, растаптаныя косьці, ды злосна
Гэтую мешанку пора ды трэ ён рагамі,
Коньнікі ж зьвера прабуюць узноўкі разьярыць
І ў вабцугі ўзяць: галёкаюць, дзідамі колюць...
Гэта бядой пагражае ці рэдчас, хай кажны
Й спрытны, бо кон падвядзе - і загіне
Нат найспрытнейшы. Найлепш у сядле раўніною
Гнацца з ганьнёю за зьверам, ды іншая справа
Пушчаю ймкнуць, дзе ўсё можа прытрапіцца часам:
Там і калоды гнілыя і выкратні й ямы,
Норы барсучыя, пні, прыхаваныя сьнегам,
Коўзкая лужына - бачыш, і конь спатыкнуўся,
Гольле зламанае, лапы даўгія хваінаў, -
Ўсё гэта пасткі, з каня бо зьляціш, і загінеш:
Зубр не змарудзіць, імгненьне - пайрве на часьціны
Цела бяздушнае й высака ў гольле закіне.
Цудам адважны ж ад зьвера ўхінецца, адскочыць.
Той налятае узноўкі, ажно і заколе.
Каб апісаць мог я тутка, адкінуўшы дробязь,
Толькі важнейшыя рысы лясное пачвары,
Хто яго ведае, стала б мне словаў ды часу
І як даўгая была б мая гэтта паэма!
Судзячы ўсё апісанае, гэтыя ловы
Зь лікам вялізным забітых былі б мо шаленствам,
Змыць што ня лёгка было б пачынальніку й славай,
Толькі ж усё гэта мела карэнь у княжэньне
Вітаўта, князя вялікай Літоўскай дзяржавы.
Тымі гадамі, калі моц слабела айчыны,
Трэ было ўздыму, вось князь наш бязьмежныя пушчы
Ў стан баявы й абярнуў, дзе б нарошчваць сілы.
Часам спакойным, прадбачачы прышлыя войны,
Вояў сваіх рыхтаваў ён на ловах зьвярыных,
Чым прымушаў забываць пра нястачы й нягоды!
Ён - міратворца й баёў заразом пачынальнік,
Будучы князем, сваёю аголенай зброяй
Ставіў запын варагом і блізкім і далёкім.
Нават татарын, схіліўшыся ніцма, слухмяна
Лук свой зламаны яму аддаваў, зразумеўшы,
Што, хай зьбіраў ён калым на прасторах літоўскіх,
Сам жа-ж агіднай літоўскай здабычай рабіўся.
З тымі лічыўся князь толькі, каго, ўпадабаўшы,
Сам выбіраў, нат Ардой кіраваў, захацеўшы.
Князю і ўсходні сусед слаў лісты з прапановаю згоды,
Хай і з багацьця ды моцы Маскоўскія знаныя землі.
Турак, і той, прысылаў яму часта гасьцінцы
З думкай таёмнай яго задабрыць, ну і помсты
Князя літоўскага неяк ня выклікаць часам, -
Трох, што трымалі ўвесь сьвет у трымценьні ды жаху,
Прад Ліцьвіном пахіляліся моўчкі з пакорай.

Слаўнае гэта прызнаньне ня вырасла ў пушчы:
Шырыўся пошчак аб ім і усьцяж і усюдых,
Станам ваяцкім было тады кожнае поле,
Дні супакою - спачынкам між войнаў кароткім.
Конскія ў коле сусьцігі, стральба на дакладнасьць,
Скрозь, дзе ні глянеш - спаборніцтвы, лукаў трымценьне:
Моцы адзнака, і пэўнай рукі, і адвагі.
Лучнік, спакойна пацэліўшы ў клін жураўліны,
Правадыра у крыло патрапляў, не даткнуўшы
Цела птушынага. Ў небе, на дрэве, у хвалях -
Птушка - найлепшая мэта для стрэлаў, і білі
Ў пушчах яе, балатох, а тады ў падарунак
Князю давалі, ад сэрца, не для ўзнагароды.
Ў ловах нястомных жыцьцё - людзі мелі за гонар.
Зь першай парошай чароды лавецкія князя
Зьвера сьціскалі у пушчы і, поўнячы нетры
Гоманам, крыкамі, гналі пад стрэлы ды дзіды.
Спрытна высочваць зьвяра у мярлогу лічылі
Справай штодзённай, а вырыне з логава, густа
Стрэламі ўкрыты ды рыне на сьмелага з рыкам,
Лоўкім ударам падняць яго трэба й асядзе.
Гульні былі й прыямнейшыя - гонкі на спрытнасьць,
Слаўная справа, калі мо за сотняю стадый
Мэта ўсталявалася: конна пакрыўшы адлегласьць,
Перамажы ў хутчыні ды ва ўменьні, спаборнік!
Толькі ў грамадах вось гэткія ўцехі бываюць!
Зь месца імкнуць скакуны чарадой, табунамі,
Ў лёце чуваць адно тупат ды коняў хрыпеньне,
Вось, вось дапялі пярэдніх, зраўняліся ў гоне!
Зрок гаспадарскі злавіўшы, скакун падстаўляе
Пану сьпіну і з налёту ў імгненьне мяняюць
Коньнікі месцы на конях, адно ізьлятаюць
Плоймай птушын калчаны ў пёрх стрэлаў, крыж-на-крыж!
Цёмнаю ночай ізноў выдумляліся гульні,
Дзе пасароміць бы мог баязьліўца адважны.
Ўсім пераможцам давалі заўжды ўзнагароды,
Ну, а хто сьхібіў, заслужваў і сорам і кпіны.
Часам ішлі аб заклад, што было шмат цяжэйшым:
Рэкі адолець шырокія ўплынь, хай чакаюць
Гушчы чаротаў плаўца, і віры, і глыбіні,
Б'ецца рака белагрываю хваляй у строму,
Рвецца з шаленствам дзікім і драпежным на бераг.
Звычай у коньнікаў быў свае лукі ды стрэлы
Ўкручваць у клунак з адзежай і гэтак сухімі
Потым выносіць на бераг... Вось рынулі коні,
Пырханьне чуеш адно, бачыш вушы ды храпы,
А на стырне, упіліўшыся ў грывы, мільгаюць
Конных галовы. Свабоднаю левай рукою
Кожны грабе, памагае каню выбірацца.
Ўсім нагароды давалі: вышэйшыя - лепшым,
Рэшце ж, як хто заслужыў. Не міналі нікога.

Выпрабаваныя доляй ня раз і ня двойчы
Воі мастоў не шукалі, а рэкаў запыны
Перамагалі на конях, сухою выносячы зброю:
Княства для прышлых рыхтуючы войнаў, карысна
Гэтак адным рыхтаваньнем ды працай пратрапіць
Боязі й жахі змагчы, ізь нястачамі зжыцца.
Князь, ваяўнік найгартоўнейшы, большага шчасьця
Нат не шукаў, чымся ўсьцяж гартаваць сваё войска.
Годнасьцяй першай лічылася ў князя адвага.
Сочачы пільна, знайходзіў ён сам адважнейшых,
І на аглядах адразу й абдорваў шчодра,
А баязьліўцаў, няхай і з багатага роду,
Не шанаваў і была іхнай доляй няслава.
Вось як судзіў ён, суровы, але справядлівы,
Тонкім чуцьцём прыкмячаючы праўды адзнаку!
Злая мана перад ім пасьцілалася ніцма,
Сам абвяшчаў ён прысуд, вінавайцы ж, як кажуць,
Тутка ж з пакорай праступствы свае прызнавалі,
Кары ды сьмерці прасілі - вяроўкі на шыю -
Ведалі добра бо - літасьці тут ім ня будзе
Горай за ўсё ілжасьветкаў князь меў у пагардзе,
Іх аддаваў на жахлівыя ён катаваньні -
Суд справядлівы ня сьмейце ашукаваць княжы!
Поглядам лютым усьлед выкрываў вінавайцу,
Аж прызнаваўся ў мане парушальнік прысягі.
Жорсткі прысуд быў удзелам засуджаных, іх бо,
Ў скуры зашыўшы зьвярыныя, кідалі проста
Злоснай ганьні ваўкадаваў, што іх трыбушылі.
Жорсткая кара чакала за хабар і судзьдзяў.
Недзе было, што гасьцінцам судзьдзю падкупілі,
Й княжы наказ абмінуць нешчасьліўца наважыў.
Выкрыты быў ён, жахліва пасьля катаваны
I, як навука для іншых, пайрваны на часткі.
Кожную сквапнасьць князь нішчыў з карэньнем, і гэтым
Сёньня і заўтра заслужана славіцца будзе.
Справаў бліскучых ці мала заладзіў ён, гэта
Кажнаму ясна, як зь песьні маёй, паміж іншым.

Меў селянін адзін клопат - гараць сваю ніву,
Сэрцы ж сялянскія князь гартаваў паляваньнем.
Зьвер здабываўся ўсяляк, і найлепшай здабычай
Тая была, калі зьвера у стан прыганялі
Без пакалечаньняў, ранаў, блізу што бяз шкоды.
Гэта лічылася скрозь дасягненьнем найвышшым,
Ну, а зь нядбайных маглі і спагнаць па загаду.
Трэба сказаць, што сяляне стараліся добра,
Ўсе даручэньні выконвалі пільна, адважна,
Нат і зуброў пакладалі да ног валадарскіх.
Што так бывала заўжды, я усёткі ня веру,
Цьвердзяць старыя, адлі, быццам гэта ўсё праўда.
Але пра кемнасьць народную ў стаўленьні пасткаў,
Трэба сказаць без сумлеву, што гэта - мастацтва!
Сьценку з падвойных бярвеньняў, падобную кліну,
Ў пушчы стаўлялі, рассоўвалі шырака перад,
Потым звужалі патроху, а ў сьценцы засовы
Спрытна хавалі пад гольлем ялін і травою,
Каб небясьпекі ня вычуў як зьвер асьцярожны.
Ў сьвітцы чырвонай лавец-заклікайла ўдоўж кліну
Раптам імчыць, меч зіхціць над яго галавою.
Зубр гэта бачыць, крывёй наліваюцца вочы,
Ды парушальнік спакою ўжо зьгінуў, расстаяў:
Ёсьцека лазы бо ў сьценцы, лавец і схаваўся.
Зьвер, разагнаўшыся ў гоне, тым часам трапляе
Проста у пастку: засовы ўвомірг дарогу
Пыняць яму і наперадзе й ззаду - злавілі!
Бегма бягуць із схаванкаў лаўцы, абкружаюць
З крыкам пачвару, пятлю закідаюць на шыю,
Сьцягваюць шчыльна раменьне, а заднія ногі
Путамі моцнымі вяжуць, хаду запыняюць.
Непераможаны зброяй, атрадамі вояў ня ўзяты,
Тутка таймуецца зьвер адно зьменлівым конам...
Цела магутнага зубра скруціўшы вяроўкай,
Цягнуць яго, як гару й дзікім жахам працяты,
Пеніцца люты асілак, але паддаецца,
Йдзе, дрыжучы, паўз натоўпы людзкія ў няволю.
Зьвера, у табар прыгнаўшы, разьвязваюць, гоняць
Потым у чыстае поле, каб мэтай жывою
Коньнікам княжым ён быў - беце стрэламі й дзідай,
Ды набывайце каштоўнае гэтак дазнаньне!
Як запэўняюць, ня толькі на стрэлах і дзідах
Клалі знакі, але мэту жывую знакамі
Густа пярэсьцілі, й той, хто дакладна пацэліў,
Узнагароджваўся ўсьлед як найлепш, бо за князя
Вітаўта тых адзначалі, хто цела жывёлы
Дзідай умеў пранізаць і глыбока й дакладна.
Вітаўта княжаньня час, я мяркую, названы
Найпрыгажэйшы ня толькі з прычыны ваяцкіх
Княжых удачаў, але мо й таму, што над грошы,
Ўдачы ды славу стаўляў Вітаўт духа багацьце,
Глыбака верыў у праўду Ўсямоцнага Бога...
Першы з народамі княства прыняўшы хрышчэньне,
Веры старое усе асудзіўшы памылкі,
Зманных паганскіх бажкоў ён спаліў і паставіў
Хорамы Богу Ўсявышняму. Быўшы пабожным,
Шчодра й сьвятарства дарыў ён майном і зямлёю.
Славу пяяць адлі Вітаўту слаўнаму годзе!
Хай неахвотна, ягоныя дзеі мінаю
Тут я, бо зноў захапіўся, а трэба трымацца
Пільна згаданае тэмы - Паўночнай краіны,
Дый пра зуброў быў бы час ужо скончыць спаміны,
Ходзячы ўкола бо, ўшчэнт я ад іх адхіліўся,
А, паміж намі, час быў бы вярнуцца да ловаў!
Крыкам, пагоняй загнаны і стомлены зубар
Здаўся, зьнясілеў нарэшце, астыгла і зьнікла
Лютасьць, маўляў зразумеў зьвер, што скон ужо блізка.
Ўвесь упацеў ён і дыхае цяжка, із хрыпам,
Ногі ўжо ледзьве трымаюць і цела абмякла,
Вось-вось, глядзі, спатыкаецца, ўпадзе і сканае,
Гасьне злаба уваччу, што яго паланіла...
Коньнікі коні вядуць у гушчар, не марудзяць.
Вось сьмелым крокам, як звычай ім кажа, выходзіць
Сьцяг юнакоў скончыць зьвера ва ўпор, вока ў вока
Ўдарам клінкоў, і стаяць ізь дзіўною адвагай
Тварам да сьмерці хлапцы із надзеяй на славу.
Вось узьняліся клінкі, расьсякаюць паветра:
Кожны заве да сябе спахмурнелага зьвера,
Ён жа-ж, зьнясілены ўшчэнт, а ўсё ж ірвануўся
Сьлепа на постаць лаўца й той адскочыў за дрэва.
Зубр разьвярнуўся, нацэліўся й раптам з разгону,
Быццам маланка ў магутнае дрэва ўдарыў.
Гольле ляціць у бакі, з трэскам сыплюцца трэскі,
Сьмерцяй лаўцом пагражае камель надламаны.
Пільна, малойчык, глядзі, уважай, бо нязважным
Гэтае месца наўрад ці на схоў надаецца!
Трапіла бачыць мне: сьмелы адзін паляўнічы
Меч упусьціў, калі зьвер набліжаўся падскокам
Проста на дрэва, дзе той, скамянеўшы, стаіўся,
І каб сам лёс не прыйшоў бедаку з дапамогай,
Гэны юнак пэўне трапіў бы сьмерці ў вабдымкі.
Шчасьцем, аднак, было гэтае дрэва сасною,
Шапкай вялізнаю сьнегу прыкрытаю, вось жа
Як здрыгануўся камель, страсянулася й гольле
Й белая сьнежная хмара згары сыпанула.
Сьмелы лавец зьнік на ймгненьне, ды зараз
Рынуў наўцёкі паўз белую ймглу - ратавацца!
Моцна ўжо ж кпілі сябры зь юнака і зь нягоды,
Быццам ад сьмерці ўцякаць - гэта сорам і ганьба,
Як і ў змаганьні - да хуткай імкнуць перамогі.
Грымнуў удар - упіліся рогі ў дрэва,
Ўзяўшы ў абоймы камель... Ды стрывала карэньне
Хвоі-асілка у пушчы ўрадлівым суглінку.
А як сасна баравая - быць пэўным яе немагчыма,
Хто за ёй стоіцца, зь ёю ж пасполу і рыне.
Гэнае й буры зь вятрамі ня вывярнуць, гэта ж
Гіне парой пад імпэтным зубровым ударам.
Ну ж і відовішча! Мкнецца сасну перакінуць
Зубар, здрыгаецца, кружыць, бадзе, у шаленсьцьве
Сьлепне й розьніцы болей ня робіць між дрэвам
І чалавекам, рагамі камель разьбівае,
Быццам ён - вораг, і пэўне ж мяркуе: забіты!
Нат не разрозьніш у мітусі пары ды сьнегу,
Дзе паляўнічы, дзе - зубар шалёны - абодвы,
Ёсьць аднак розьніца ў лютасьці кожнага зьвера:
Шмат зь іх і ў бойцы захоўваюць зрок непамыльны.

Ўсе яшчэ, думаю, ў памяці маюць здарэньне
Што тут было за гадоў караля Аляксандра.
Гэта няшчасьце магло б патапіць каралеўства
Ў горкіх сьлязах, ды Бог зьлітаваўся - гора мінула:
Ў пушчы памост збудаваны быў моцны ў чатыры,
А можа й болей падпораў - сачыць паляваньне.
Ў коле магнацтва ды фрэйлін сама каралева
Тамка сядзела, ўнізе ж ледзь трывала юнацтва,
Каб найхутчэй паказаць свае спрыт ды адвагу
Ў бойцы з магутным і дзіка разьюшаным зьверам.
Жэўжык Амур, на старой затаіўшыся хвоі,
Лук нацягнуў і насьлепа пацэліў у сэрца.
Што ж, забаўляйся, свавольнік, гуляй у ахвоту,
Толькі ня сяньня, ня ў пушчы! Юнак-паляўнічы
Прыпадабацца каханай сваёй захацеўшы,
Зробіць мо рыцарскі гэст і напэўна загіне
Тут празь цябе нечаканай, бяздумнаю сьмерцяй!
Вось і зубры паказаліся з лоўчых ганьнёю.
Ўсе на памосьце замерлі і зь месца ўзьняліся.
Колерам зыркай вясёлкі бліснулі апраткі,
Золатам тканы вузор па чырвоным і белым.
Ледзь гэта зыркасьць у вочы дзікія шугнула
Правадыра, ён прыстаў і ўпіліся паглядам
У варагоў. І загасла увомірг цікавасьць,
Бо не скажу, каб відовішчам цешыцца гэткім
Тыя маглі, што злабою зьвяроў не кіруюць,
Гэта - нязвычна. Тут тупат пачуўся здалёку
І паміж дрэваў, падскокам, праймчаўся, як вецер
Статак зубровы, цаляючы ў гурт паляўнічых.
Раптам на луг, у няпамяці гневу, ўварваўся
Зубар-асілак, жахлівай крывавячы ранай.
Ён прыпыніўся, затрос галавою, прыкмеціў
Зыркасьць страёў на памосьце й пачаў прыглядацца,
Быццам пазнаць намагаўся асобныя твары:
- Цешыцца сьмерцяй маёю зыйшліся? Чакайце ж,
Вось пакажу я вам сьмерць, што й вякі не забудуць!
Тутка зароў ён, дзьмучы у магутныя храпы
(Гэта сыгнал небясьпекі для кожнага ў статку),
Скончыў, ударыў рагамі і выбіў падпору.
Мост затрашчаў і каб, воляю кону, ударыў
Зубар яшчэ, ўсё бы рынула, шчодрай крывёю
Зьліўшы зямлю ды хварбуючы стромыя рогі.
Не, не магу я ўявіць нат, ушчэнт скамянеўшы,
Што б нарабіць мог зьвер гэтта усьпененай пысай!

Быў ён загнаны усёткі й паранены. Чэзьне
Гневу шаленства у ім, хай мо лютасьць ня згасла:
Сьцёбае злосна хвастом, ажно сьвішча паветра,
Зь ляпы ж вужакай віецца язык вялізарны
Ды вырываецца хмараю пара із храпаў.
(Моц непаўстрымную сьцюжа бадзёрыла пэўне,
Але ж ужо, хай мароз, і яна занікае).
Дыхае важка, трымціць зьвер, бо гнеўная лютасьць
Бродзіць шчэ ўсёткі пад скурай, у чэраве сьпеклым,
Пеністым потам кіпіць, ды прыгледзься - і бачна:
Згоднасьці ў рухах нямаш, а ўздыхне і на грыве
Космы падскочаць, - адразу ж іх вырве са злосьцяй,
Б'е капытамі па бруху, рве, тузае цела.
Ліст скалынецца пажоўклы на гольлі дубовым -
Рыне на дрэва, націсьне, паломіць на трэскі,
Сьцень мільгане, шугане між галінамі птушка -
Топча, бадзе тое месца, за сьценем нясецца...
Тысячы розных нягодаў, прыгод, успамінаў
Раптам вяртаюць цябе ў дні твае маладосьці!
Чую я хібу у складзе сваім, раз-па-разе
Сказ мой драблю і ў адцягваньне быццам, гуляю,
Словам пустым захапляюся... Будзь жа-ж цярплівы
І пачакай абурацца, чытач мой, - разьвязка
Блізка ўжо: лоўчы за дубам, а зубр наступае.
Вось ён ля дрэва, ўпрытык паляўнічы і зубар,
Ані паўкроку ў бакі, дык трымайся, бо сьхібіш -
Зразу ж цябе, безбароннага, рогам дастане.
Круцяцца, нібы ў танку, й паляўнічы і зубар,
Скачуць з абодвух старонаў навокала дубу.
Лоўчы мяркуе клінком пад лапатку патрапіць,
Зьвер языком яго ўчэпістым мацае, ловіць.
Ну, а ня дай Бог, падчэпіць за полы - і годзе, -
Скон непазьбеглы: памне, забадае, загубіць.
Каб як ад гнуткай зьмяі языка адкаснуцца,
Спрытны лавец коле зьвера кароткім ударам -
Захад адзіны, дзе й стрэлы клінку саступаюць -
Бачыць лавец, што з часінаю кожнай слабеюць
Ногі пад зубрам, падцяненасьць цела зьнікае.
Зноўкі, адлі, страпянуўся, бадзе зьвер - хавайся!
Чуеш, як духам гарачым цябе прыпякае з-за дубу,
Бі! І клінок яшчэ раз патрапляе бясьхібна.
Важка, ахутаны парай, асеў зьвер, канае.
Недзе ўжо іншы раве й каб з ахвяраю скончыць,
Трэ праявіць літасьцівасьць - дабіць не чакаўшы,
Спрытным, апошнім ударам, наблізіўшы гэтым разьвязку.

Рог затрубіў. Пераможца у коле сяброўскім.
Жарты, уцеха. Ля ног зьвер, ужо ўтаймаваны.
Ў пушчы хаваецца іншы ды я не прабую
Рынуць пагоняй за гэным, бо час падганяе.
Годзе забойстваў! Разбуджаны розум трывогу
Кажа ўладарна мне ўзьняць, разьвітацца з разбоем.
Дось ужо Марсу ў крыві тапіць сьвет хрысьціянскі,
Веры асновы ўстрасаючы скрозь і усюдых.
Сяньня хісткая яна, нат на полі змаганьня,
Губяць яе варагі, ці свой меч расьсякае,
Даўшы чужынцам на зьдзек, на загін. Застаецца
Толькі ўсяго, што на літасьць нябёс спадзявацца.
Ды, патануўшы ў злачынствах, ці нам даваць веры
Ў хуткую зьмену, ратунак, - ня сьмеем нат думаць!
Сьпіць бо сумленьне зямлі ўладароў непрабудна,
Іхныя ўчынкі, на жаль, не клапоты аб сьвеце.
Рупіць балей ім за ўсё, каб мячы баявыя
Лепш нагайстрыць, як мага больш пазносіць галоваў.
Бойкі, напады, міжсобіцы, братазабойствы -
Вось іх заняткі й сапраўдная ўцеха для духа.
Гінуць з абодвух бакоў воі ў гэткіх сутычках,
Што бо князём сьлёзы людзкія, кроў і пакуты,
Ім - панаваць каб адно, захаваць сваю ўладу,
Вось і злачыняць, ізь лёсам падданых гуляюць.
Ворагі, бачачы гэткае, кпіны з нас строяць:
Княжы высокі пасад ёсьць зарукай апекі,
Ну, а яны, як ваўкі, йрвуць і катуюць ніцых.
Вось да чаго можа лютасьць сьляпая давесьці,
Глыбака ў сэрцы зь зялеза злаба ўкараніцца!
Лютыя сваркі ды бойкі, злабу, варажнечу
Ўцяміць нялёгка, ў адказнасьці ж, горы - народы.
Але бяды ўладаром да спакою людзкога!
Ёсьць ці на сьвеце хто гэткі чульлівы, каб меч свой
Нашай крывёй не мачыў ужо, толькі ж у Княстве
Гора дагэтуль пануе й скрозь нішчацца людзі.
Туркам бязьлітасным цэрквы ганьбуюцца, месты
Паляцца й вёскі, і горды чужыя палоняць
Нашу зямлю, гасяць смагу бязьвіннай крывёю
І сысункоў, і старых, ды агіднасьці чыняць:
Ўлоньне цяжарных жанок успароць ятаганам -
Гэта забава для вылюдкаў, што ж ты ім зробіш,
Як, абарону зламаўшы, забраўшы ў нас зброю,
Ім ці ж баяцца, што голы паўстанеш нявольнік!
Ой, як сьляпы наш народ, як бяздольныя людзі!
Мы - яшчэ натаўп, князі ж падаўнейшаму душаць
Кожную, дробную нават, праяву бунтарства,
Ймкнуцца, ці гэтак, ці так зьнесьці кожнаму голаў,
Хто за правы свае ўстаць і за Бога патрапіць.
Як толькі Госпад, наш Збаўца, у зьзяньні нябёсаў
Бачачы гэткія зьявы зямныя, знайходзіць
Гэтта пабожных, што вераць у Божае слова!

Панна Марыя, калі Тваё ймя я накрэсьліць
Тутка наважыў, рука затрымцела у жаху.
Ніцы нявольнік Твой, я прад Табой із маленьнем
Кленчу, ня знаючы, што мне сказаць, а што змоўчаць.
Вось, я маўчу, але знаю - гаднейшая ўсіх Ты,
Каб галасамі стварэньняў зямных маліцьвенна
Сьвет зазьвінеў, пяючы Табе вечную славу.
Розум ня знойдзе, язык наш ня вымавіць словаў
Пышных удось, да Цябе каб належна зьвярнуцца!
Верачы ў любасьць Тваю, разумеючы ўседараваньне,
Панна, Тваё, прад Табою зьгінаю калены,
З сэрцам трапёткім, зьбялелым, зламаны бярэмам
Важкіх грахоў, і з пакораю ніцай прабую
Вымаліць, Панна, Тваю я над намі апеку.
Знаю, ці ж мне да Цябе з гэтай просьбай зьвяртацца,
Толькі ж малю - заступіся, бо ж Бог чалавеку
Ўзвышнай Цябе Апякункай прызначыў. Як сонца
Сьвяціць паставіў і Ты нам - памога й апека.
Як пад матулі крыльлём мае схоў птушанятка,
Гэтак зьвяртаемся й мы пад Тваё апякунства,
І як дзіця - немаўля маці туліць і песьціць,
Так утулі Ты і нас, Твае дзеці, што гінуць.
О, найсьвяцейшая, чыстая Панна Марыя!
Послух дай нашым маленьням, ратуй нешчасьлівых!
Зрок свой зьвярні на палі нашы й нівы, дзе войны
Жорсткія ймкнуць быццам хваля марская па хвалі,
Глянь Ты, якое бясчынства мячы нам спраўляюць
Над хрысьціянамі, хай вера іхная ў згодзе
З Сынам Тваім, хай жадаюць яны супакою.
Розум здаровы вярні ўладаром нашым, Панна,
Каб абавязкі забытыя ўспомнілі знову.
Ўсе ж яны ў гэтым вар'яцкім, разбэшчаным сьвеце
Ў словах адно міратворцы, ваўкі жа-ж ва ўчынках.
Не прычакаць нам, пакуль яны працьверазяцца,
Край наш тым часам злы вораг палоніць і гоніць
Бедных людзёў безбаронных на зьдзек і пакуты.
О, запыні пал варожы няхай бы на ймгненьне!
Час не стаіць і адцягваньне горшае сьмерці!
Папскі пасад Адрыяна быць можа памогай,
Дык не чакай, о, Марыя, хай зь ветрам паверне
Ветразі ён і прыпыніць мячы варажнечы,
Хай ён пакажа сьляпым і дурным небясьпеку
Ды пакарае ўсіх вінных уладай закону,
Гэтак, каб той, хто ня спэцкаў яшчэ сваё йменьне.
Меч наш усюды й заўжды кіраваў справядліва
І ўладара ўзгадаваў бы зь сябе, што патрэбны
Кожнаму конча сягоньня ў хаосе сусьветным.
 
К а н е ц
1523 г.
Ян Баршчэўскі. «Шляхціц Завальня, або Беларусь у фантастычных апавяданнях»
Некалькі слоў ад аўтара 
Сярод беларускага люду захоўваюцца яшчэ і цяпер асобныя паданні даўніх часоў, якія, пераходзячы ад чалавека да чалавека, зрабіліся такія ж цьмяныя, як і міфалогія старажытных народаў. Жыхары гэтага краю, а менавіта Полацкага, Невельскага і Себежскага паветаў, спрадвеку пакутуючы, зусім змяніліся характарам; на іх тварах заўсёды адбіты нейкі смутак і змрочная задумлівасць. У іх фантазіях увесь час блукаюць нядобрыя духі, якія, аднак, служаць злым панам, чараўнікам і ўсім непрыяцелям простага люду. Я нарадзіўся там і вырас, іх скаргі і журботныя апавяданні, як гоман дзікіх лясоў, навявалі на мяне заўсёды змрочныя думкі і з дзяцінства былі маёй адзінаю марай. Асобныя з гэтых родных успамінаў я прыгадаў у баладах1; гэта быў мой самотны напеў. Балады былі пачаткам таго, пра што я меў намер сказаць падрабязней. Гэта ў чалавечай натуры – ад песні пераходзім да апавядання пра тое, што нас найбольш займае. Павінны выйсці адзін за адным шэсць2 томікаў гэтых аповесцяў, якія малююць пераважна мясціны паўночнае Беларусі, бо гэты куток зямлі заўсёды выклікае ў мяне наймілейшы ўспамін. Я не пераймаю формаў, якія ўжывалі пісьменнікі англійскія, нямецкія або французскія; лічу, што чужаземнае не будзе пасаваць негаваркому жыхару Беларусі. Узяў я форму з самое прыроды. Сірата штодзённа наракае на сваю нядолю, апавядае пра розныя пакуты, якія ён мусіў трываць на гэтым свеце, і яго скаргі на працягу ўсяго жыцця зліваюцца ў адну аповесць, хоць ён і не думаў сёння пра тое, што будзе апавядаць заўтра. 
Ян Баршчэўскі Пецярбург, 
1844, 8 верасня.
 
Апавяданне «Шляхціц Завальня» 
Дзядзька мой пан Завальня, досыць заможны шляхціц на загродзе1, жыў у паўночным і дзікім баку Беларусі. Яго сядзіба стаяла ў чароўнай мясціне. На поўнач паблізу жылля – Нешчарда, велізарнае возера накшталт марское затокі. Калі ўсходзіцца вецер, ад возера плыве роўны шум і відаць праз вакно, як пакрытыя пенаю хвалі падымаюць угору і зноў кідаюць уніз рыбацкія лодкі. На поўдзень ад дому нізіны зелянеюць кустамі лазы, дзенідзе ўзгоркі, парослыя бярозамі і ліпамі, на захад – разлогія лугавіны, і рака бяжыць з усходу –пераразаючы гэтыя ваколіцы, уліваецца ў Нешчарду. Вясна там надзвычай прыгожая, калі па лугах разальецца вада, і ў паветры над возерам і ў лясах зазвіняць галасы птушак, што вяртаюцца з выраю. 
Пан Завальня любіў прыроду, найбольшай прыемнасцю для яго было садзіць дрэвы, і таму, хоць дом яго стаяў на гары, за паўвярсты нельга яго ўбачыць, бо быў з усіх бакоў прыкрыты лесам. Толькі рыбакам, што плавалі па возеры, адкрывалася ўся пабудова. Ён таксама меў прыроджаную душу паэта і хоць сам не пісаў ні прозай, ні вершам, але кожнае апавяданне пра разбойнікаў, герояў, пра чары і цуды надзвычай яго займала, і кожную ноч ѐн засынаў не іначай, як слухаючы чарадзейныя гісторыі. Таму ўжо было звычайным, што, пакуль ѐн не засне, хто-небудзь з чэлядзі мусіў апавядаць яму якую простанародную аповесць, і ѐн слухаў цярпліва, хоць бы адна і тая ж гісторыя паўтаралася некалькі дзесяткаў разоў. Калі хто прыязджаў да яго, маючы якую патрэбу, які-небудзь падарожны ці квестар2, ѐн найласкавей яго прымаў, частаваў, пакідаў начаваць і выконваў усе жадункі, узнагароджваў, абы толькі той расказаў яму якую казку. А асабліва ўвосень, калі ночы доўгія. Той госць быў для яго наймілейшы, які меў у запасе найбольш гісторый, розных здарэнняў і показак. 
Калі я прыехаў да яго, ѐн быў вельмі мне рады, распытваў пра шаноўных людзей, у якіх я праслужыў столькі гадоў3, расказваў пра сваю гаспадарку, пра бярозы, ліпы і клѐны, якія шырока распасцѐрлі свае галіны над дахам. Некаторых суседзяў хваліў, іншых жа ганіў, што яны займаліся толькі сабакамі і паляваннем. Нарэшце, пасля доўгае размовы пра сѐе ды тое, кажа мне: 
Ты чалавек вучоны, хадзіў у езуіцкую школу4, чытаў многа кніжак, гутарыў з вучонымі людзьмі, павінен ведаць шмат разнастайных гісторый, сѐння ўвечары раскажы мне што-небудзь цікавае. 
Дык я пачаў прыпамінаць, чым бы пахваліцца. Я нічога не чытаў, апрача гісторыкаў і класікаў. Гісторыя народаў – не займальная рэч для таго, каго не цікавяць тэатр свету і асобы, што іграюць розныя сцэны. Для майго дзядзькі адзінай гісторыяй былі Біблія, са свецкіх жа паданняў ѐн дзесьці вычытаў, што Аляксандар Македонскі, прагнучы даведацца пра вышыню неба і глыбіню мора, лятаў на грыфах і апускаўся на дно акіяна5 і такая чалавечая смеласць яго, дзядзьку, здзіўляла і займала. Трэба было і мне расказаць штонебудзь падобнае, таму вырашыў пачаць з “Адысеі” Гамера, бо ў гэтай паэме поўна чараў і дзіваў, як і ў нашых асобных простанародных аповесцях. 
Блізу дзесятае гадзіны вечара, калі вясковыя жыхары канчаюць сваю працу, мой дзядзька пасля малітвы ідзе спачываць. Ужо сабралася ўся чэлядзь паслухаць новыя аповесці, а ѐн сказаў так: 
Ну, Янка, раскажы ж нам што цікавага, я буду пільна слухаць, бо сѐння адчуваю, што не хутка засну. 
Тады я, каб мае аповесці былі лепш зразумелыя для слухачоў, расказаў коратка пра самых галоўных грэцкіх багоў, багінь і герояў, пасля пра залаты яблык, пра суд Парыса, пра аблогу Троі. Усе слухалі з цікавасцю і здзіўленнем. Я чуў, як некаторыя з чэлядзі гаварылі: 
Гэтай басні прыпомніць не можна, дужа цяшкая.  
А ці было калі ў сапраўднасці тое, што ты расказваеш? – пасля доўгага маўчання перапыніў дзядзька. 
Так некалі верылі паганцы, бо гэта было да нараджэння Хрыстовага. 
Вядома з гісторыі пра гэты народ, вядома таксама і пра яго рэлігію. 
І такому вас вучаць езуіты ў школах, нашто ж гэта прыдасца? 
Хто вучыцца, – адказаў я, – той павінен пра ўсѐ ведаць. 
Ну, то кажы далей. 
І далей я апавядаў без перапынку. Ужо было пасля паўночы. Чэлядзь, разыходзячыся, паціху паўтарала паміж сабой: 
Нам гэтай басні ня выўчыцца, усѐ што-то ні па-нашэму, тут нічаго ні прыпомніш.  
Праз пэўны час я пачуў моцны храп майго дзядзькі і, усцешаны з гэтае прычыны, перажагнаўся і заснуў. 
На другі дзень ѐн як вясковы гаспадар устаў вельмі рана, агледзеў увесь свой маленькі маѐнтачак, вярнуўся ў дом і, набліжаючыся да мяне, калі я яшчэ драмаў, загукаў: 
О, як бачу, вашэць любіць спаць па-панску; уставай, у простых людзей гэта грэх, і цябе назавуць гультаѐм! Але твая ўчарашняя гісторыя вельмі вучоная, хоць забі, не помню аніводнага імя тых паганскіх багоў. Дый гэта не апошні раз, пагасцюеш у мяне да вясны і за доўгія зімовыя ночы шмат мне раскажаш пра сѐе і пра тое. 
У час майго побыту ў дзядзькавым доме мусіў я амаль пяць тыдняў кожную ноч усыпляць яго пераказам славутых паэм грэцкіх або лацінскіх класікаў, аднак найбольш яму падабалася з “Адысеі” мудрасць Уліса6 на берагах Цырцэі і на востраве цыклопаў. Паўтараў мне няраз: 
А можа, некалі даўно і бывалі такія агромністыя веліканы, толькі дзіўна, што з адным вокам на ілбе. Але ж і хітрун гэты Уліс – напаіў, выкалаў вока і выехаў на баране. 
Не мог таксама ѐн забыць шостае песні з Вергілія7, дзе Эней увайшоў у пекла. Паўтараў некалькі разоў такія словы: 
Хоць ѐн быў і паганін, ды якое шляхетнае пачуццѐ і любасць да бацькі – ісці ў такое небяспечнае месца. Але якая ў іх дзіўная вера, у нас душачкі збавѐныя ідуць у неба, а яны сабе прыдумалі нябеснае валадарства так глыбока пад зямлѐй. Дзіўная рэч! 
Аднаго разу, размаўляючы са мною, запытаўся ѐн, ці даўно я быў у Полацку. 
Амаль год не меў нагоды быць у гэтым горадзе. 
Калі надарыцца там быць, добра было б даведацца ад ксяндзоў езуітаў, як вучацца мае Стась і Юзік. О, не кепска быць чалавекам вучоным! От, як вашэць апавядаеш з розных кніжак, таго невук і ў сне не ўбачыць! Добра ўсѐ ведаць. Я, будучы ў Полацку, і мая нябожчыца жонка, вечная ѐй памяць, прасілі ксяндза-прэфекта8, каб не шкадавалі розгаў. 
Розгаю дух святы дзетак біць радзіць, Розга аніяк здароўю не вадзіць9. 
О, гэта цудоўныя вершы – розга вучыць розуму і веры. Сѐй-той з нашых панічоў, якіх песцяць у бацькоў, толькі і бавіцца з коньмі і сабакамі, а прыйдзе які ў касцѐл, дык нават не перажагнаецца. Якая ўцеха бацькам – толькі кара Божая! 
Ужо былі першыя дні лістапада. Самотны, седзячы ля вакна, я слухаў завыванне асенніх вятроў і пошум бяроз і клѐнаў, якія густа ўздымаліся над дахам. Віхор круціў па двары жоўтае лісце і  ўзнімаў яго ўгору. Усюды глуха, толькі зрэдку забрэша сабака, калі мінае прахожы або пакажацца з лесу звер. Думкі мае былі занятыя нейкімі тужлівымі марамі. Тут уваходзіць кабета, што за гаспадыню ў майго дзядзькі. Гэта сястра яго жонкі-нябожчыцы, ужо ў сталых гадах. Убачыўшы, што я задумаўся, сказала: 
Нудзішся ты ў нас, пане Янка. Ты малады чалавек, а адпаведнае кампаніі не маеш, а можа, ужо і гэтыя начныя апавяданні апрыкралі. Крышку патрывай, – як толькі замерзне Нешчарда, паўз гэты фальварак праз возера будзе вялікая дарога. О! Тады пан Завальня запросіць да сябе шмат гасцей, каб расказвалі, што каму заманецца. 
Прайшло колькі дзѐн. Яснымі і пагодлівымі начамі заіскрыліся маразы. Заснула возера пад тоўстай лядовай глыбай, пасыпаўся снег з аблокаў – і ўжо зіма. Уздоўж Нешчарды з’явілася шырокая дарога, праходзяць падарожныя і цягнуцца ў Рыгу вазы, гружаныя лѐнам і пянькою, паказаўся гурт рыбаловаў на лѐдзе. Мы з дзядзькам любілі часта наведваць тоні і глядзець на багаты ўлоў, а тут яшчэ і тая была карысць, што ѐн, прабыўшы цэлы дзень на марозе, хутка засынаў, і я вечарамі быў вольны. Да таго ж мы часцей мелі і заезджых гасцей, перад якімі дзядзька вельмі хваліў мяне і езуіцкія навукі, расказваючы, што чуў ад мяне шмат новых і такіх разумных аповесцей, што і запомніць цяжка. Быў і я рады гасцям, бо сѐй-той з іх заступаў маѐ месца, і мне ўжо было прыемней слухаць, чым гаварыць. 
Вечар быў цѐмны, неба пакрыта хмарамі, нідзе аніводнае зоркі, падаў густы снег. Раптам пачынае дзьмуць паўночны вецер, навокал страшная бура і завіруха, вокны засыпала снегам, за сцяною завылі сумным голасам віхуры, быццам над магілаю самое прыроды, за адзін крок вока нічога не бачыць, і сабакі на падворку брэшуць: кідаюцца, быццам напалі на нейкага звера. Выходжу з дому, слухаю, ці не падышла зграя ваўкоў, бо ў такую завіруху гэтыя драпежныя звяры найчасцей шукаюць сабе здабычу, гойсаючы тут і там каля вѐсак. Узяў набітую стрэльбу, каб хоць папужаць іх, калі здолею заўважыць зіхатлівыя воўчыя вочы. Раптам пачуў крык на возеры, там і тут пераклікаліся паміж сабою мноства адчайных галасоў, быццам не могучы даць рады ў страшнай небяспецы. Я вяртаюся ў хату і кажу пра гэта дзядзьку. 
Гэта падарожныя, – адказаў ѐн, – дуйка снегам замяла дарогу, і яны, блукаючы па возеры, не ведаюць, у які бок падацца. 
Гаворачы гэта, ѐн узяў запаленую свечку і паставіў яе на падваконні. 
Пан Завальня меў звычай рабіць гэта кожную завейную ноч ужо таму, што жыла ў ягоным хрысціянскім сэрцы любоў да бліжняга, і ѐн рады быў заўсѐды гасцям, каб з імі пагаварыць і паслухаць іхнія гісторыі. Падарожныя, што заблудзіліся, заўважыўшы з возера агонь у вакне, цешыліся, як мараходы, змучаныя марскімі хвалямі, калі ўгледзяць здалѐк сярод начное цямрэчы святло партовага ліхтара, цешыліся і з’язджаліся ўсе да сядзібы майго дзядзькі, быццам да прыдарожнае карчмы, каб пагрэцца і даць адпачынак коням. 
Вецер не сціхаў, і дом, быццам высокія валы, акружалі снежныя сумѐты; сярод шуму буры чуваць рыпенне снегу пад нагружанымі вазамі, стукаюць у зачыненыя вароты і крычаць: 
Рандар! рандар! Адчыні вароты; ахці, якая мяцеліца, саўсѐм перазяблі, і коні прысталі, чуць цягнуць. Рандар! Рандар! Адчыні вароты!  
На гэты крык выходзіць парабак, незадаволены, што ўваліўся ў глыбокі снег: 
Пагадзіця, адчыню, чаго вы крычыця, тут не рандар жывець, а пан Завальня.  
Ах, паночык (думалі, што гэта сам гаспадар), пусці нас піраначаваць, ноч цѐмная, нічаго не відна, і дарогу так замяло, што і найці няможна.  
А ці ўмеіце сказкі да прыкаскі?  
Да ўжо ш як-нібуць скажым, калі толька будзе ласка панская.  
Адчыняюцца вароты, на падворак заязджае некалькі вазоў, насустрач выходзіць дзядзька і кажа: 
Ну, добра, будзеце мець вячэру і сена для коней, толькі з умовай, што хто-небудзь з вас павінен расказаць мне цікавую казку. 
Добрэ, паночык, – адказваюць сяляне, здымаючы шапкі і кланяючыся. 
Вось выпраглі яны і прывязалі да вазоў сваіх коней, паклалі ім сена, зайшлі ў пакой для чэлядзі, абтрэслі снег, там далі ім вячэру; пасля яе сѐй-той з іх прыйшоў у пакой да майго дзядзькі, ѐн даў ім яшчэ па кілішку гарэлкі, пасадзіў падарожных каля сябе і ўлѐгся ў пасцель з намерам, аднак, слухаць казкі. Сабраліся сямейнікі, і я сеў паблізу, з вялікай цікавасцю жадаючы пачуць новыя яшчэ для мяне простанародныя аповесці. 
 
 
Апавяданне «Плачка» 
Кабета тая незвычайна прыгожая. Вопратка яе — белая, як снег, на галаве — чорны ўбор, і чорная хустка накінута на плечы. Твар хоць і смуглы ад сонца і ветру, але гожы і паглядны, вочы жывыя, і заўсѐды блішчаць на іх слѐзы. Яна з’яўляецца найчасцей у пакінутых дамах, у пустых касцѐлах і на руінах. Бачылі яе таксама пад дрэвамі або пасярод поля. Пасля захаду сонца яна сядае на камені, наракае на лѐс жаласным голасам і заліваецца слязьмі. Кажуць, тыя, хто набліжаўся да яе, чулі такія словы: «Няма каму даверыць таямніцу сэрца майго!» 
Калі я ехаў з Полацка, на папасе апавядаў мне карчмар, што там блізка ад дарогі, за бярозавым гаем стаіць пустая хата. Ля яе быў адно невялікі вішнѐвы садок. Жыў там даўней селянін, якога з усѐй радзінаю выслалі паны кудысьці далѐка, забраўшы ў яго некалькі кароў і коней. 
Ішоў там убогі сляпы, якога вѐў маленькі хлопчык. Пачуўшы ў тым доме журботны спеў, яны падумалі. што там ужо нехта жыве. Дык ідуць туды жабраваць. Заходзяць у хату, сляпы заспяваў песню: «О! Спасіцелю, наш Пане». 
— Дом без дзвярэй і вакон, ніхто тут не жыве, — сказаў хлопчык сляпому.  
— Дарэмна толькі звярнулі з дарогі. 
Але тут пасярод хаты з’явілася кабета ў жалобнай вопратцы і са смутным тварам. 
— Маліцеся! — кажа. — Усюды ѐсць Бог, які будзе вам дапамагаць. Яна кінула жменю срэбраных манет сляпому ў шапку і вокамгненна знікла. 
Гэты ўбогі, ходзячы ад хаты да хаты, паказваў тыя грошы, на якіх з аднаго боку былі ваявы каралѐў, а з другога — Пагоня. 
Непадалѐку ад дарогі, калі едзеш на Віцебск, стаіць пустая капліца. Там, пасля захаду сонца, бачылі, што яна плакала, седзячы на парозе, і яе маркотны голас далѐка адзываўся. 
Рознае думалі людзі пра гэтую Плачку. Адны баяліся, што яна вяшчуе нейкае вялікае няшчасце, вайну, паморак або голад ва ўсім краі. 
Па вѐсках старыя людзі гаварылі між сабою пра гэтую кабету, заўсѐды прадказваючы нешта дрэннае. Некаторыя ж з маладых мелі зусім іншую думку. Яны даводзілі, што там, дзе з’яўляецца Плачка, напэўна, скарб у зямлі. І ўся ваколіца ўпадабала гэтую думку. 
На канцы тае вѐскі жыў убогі чалавек, які даўней абышоў увесь свет. Вярнуўшыся да свае сям’і, жыў толькі з міласціны. Ён часта паўтараў усім: — Браты! Слѐзы і нараканні гэтае жанчыны абяцаюць вам не золата і срэбра. Кабета плача на парозе забытае вамі святыні. Вы думаеце толькі пра багацце, а вас чакаюць беднасць і пакуты. 
Аднаго дня, пасмяяўшыся са слоў гэтага старога, вырашылі: калі ўсе будуць спаць, ісці туды і выкапаць з зямлі скарб. 
Старая капліца была за чатыры вярсты ад вѐскі. Дык колькі маладых сялян, узяўшы з сабою струмант, борзда выправіліся туды, каб пачаць свае пошукі раней, чым заспявае першы певень. 
Прыйшлі на месца. Змрочны выгляд тае ваколіцы наводзіў на іх неспакой і страх. Непадалѐку шумеў густы яловы лес, там маркотна вухала сава, і месяц вельмі рэдка паказваўся з-за чорных хмараў. Капліца, нібы магільны помнік, стаяла на пагорку ў засені бяроз. 
Шчыравалі ўсю ноч. Выкапалі глыбокія ямы ў некалькіх мясцінах, але знайшлі толькі спарахнелыя дошкі ды чарапы. Зразумелі, што былі тут калісьці могілкі, хоць і не ацалела на паверхні знакаў, апрача некалькіх ледзь прыкметных абымшэлых камянѐў. 
Улетку ноч кароткая. Вось ужо на ўсходзе пачынае ружавець ранак. Шукалі дарэмна. Дык засыпалі ямы і вяртаюцца дахаты. 
Узыходзіла сонца. Заспяваў у небе жаўрук, і імгла ўжо знікла. Бачаць перад сабою недалѐка ад дарогі ля кустоў ляшчыны — стаіць Плачка, тварам на ўсход. У яе руках ветрык матляе яркую стужку, тая трымціць у паветры, як бліскавіца. Толькі адзін з іх сказаў: «Пайшлі смела да яе» — прывід імгненна знік. 
На тым месцы, дзе стаяла Плачка, з’явілася на галіне велізарнае асінае гняздо. Жамярыцы, што заляталі і выляталі з гэтага гнязда, снавалі ў ранішніх сонечных прамянях, нібы залатыя іскры. 
— Паслухайце мае рады, — сказаў адзін з іх. — Мы абвяжам асінае гняздо хусткаю. Прыйдзем да старога, разбудзім і скажам, што ля капліцы выкапалі скарб і частку ахвяруем яму. А калі ўстане з пасцелі, укінем яму ў вакно асінае гняздо. Няхай ашалее стары. 
Усе пагадзіліся. Разбудзілі старога, укінулі ў хату асінае гняздо, а самі, смеючыся, уцяклі. 
Дзіва нечуванае! Стары бачыць перад сабою рассыпанае на зямлі золата. І калі ѐн здзіўлена глядзеў на гэта, кажуць, з’явілася перад ім кабета, тая самая, што плакала на парозе старое капліцы, і сказала: 
— Бяры палову гэтага скарбу сабе, а другую — раздай убогім. Бог дапамагае маім пакутным дзецям. Сказаўшы гэта, яна ўмомант знікла. 
У Інфлянтах10 жа было такое здарэнне. У маѐнтку пана М. узвышаліся руіны нейкага старажытнага замка. Кажуць, што ў пракаветныя часы быў там горад, бо цяпер паводка размывае часам пясок і дастае да падмуркаў старажытных камяніц. Там часта знаходзяць шкляныя або ржавыя жалезныя рэчы, што даўней рабілі дзеля аздобы, абломкі зброі, а зрэдчас медныя або срэбныя грошы, што вякамі ляжалі ў зямлі. 
Сюды штовечар, пасля захаду сонца, прыходзіла Плачка. Яна вешала на руіны вянкі палѐвых красак, садзілася на камень і, заломваючы рукі, залівалася слязьмі. Не адзін прахожы, чуючы здалѐк яе нараканні, смутны вяртаўся дадому і апавядаў пра гэта іншым. 
Былі і такія цікаўныя, што, чуючы лямант дзіўнае кабеты, падышлі ў вечаровым змроку да яе і са слоў, якія пачулі, зразумелі, што нейкая нешчаслівая маці плача па сваіх дзецях. Але толькі надумалі ісці да яе і запытацца, хто яна і якая напаткала яе нядоля, ужо больш не бачылі яе і голас не адзываўся да наступнага вечара. 
Не зразумеў ніхто, што гэта такое. Цьмяныя здагадкі хадзілі па наваколлі. Усюды гаварылі пра яе толькі як пра дзіўную камету, што з’яўляецца на небе ў выглядзе вогненнае мятлы. Хацелі даведацца, дзе яна жыве і адкуль прыходзіць, але ўсѐ марна. Нібы які дух, апускалася яна на зямлю і знікала ў паветры. 
Кажуць, што і сам пан М. не пярэчыў гэтым дзіўным апавяданням, бо і ѐн таксама сустрэў яе аднаго разу, вяртаючыся позняй парою дахаты, і чуў, як плакала яна на руінах замка. Не разумеў пан гэтае праявы, аднак, разважаючы, паверыў тым людзям, якія думаюць усѐ жыццѐ пра выгоду, хочуць, каб таямнічы дух спяваў ім толькі пра золата і срэбра і паказваў скарбы, схаваныя ў зямлі. Дык паклікаў пан аканома і такі даў яму загад: 
— Збірай людзей, і заўтра пачынайце капаць на замкавых руінах. Там у зямлі мусіць быць золата, бо як іначай растлумачыш тую праяву? Пэўна, Плачка хоча паказаць нам нейкія скарбы, якія ўзнагародзяць нас за гэтую працу. 
 — Я чуў словы тае Плачкі. Яна аплаквала смерць нейкіх нешчаслівых дзяцей, а пра скарбы, схаваныя ў зямлі, і не ўспамінала. Гэтая таямніца нам недаступная. Мне здаецца, тут нейкае папярэджанне і перасцярога. 
— Ты падобны да да савы, якая страшыць людзей жахлівымі прароцтвамі. Я ні ў што такое не веру і не хачу спрачацца пра гэтую таямніцу. Даўно быў у мяне намер раскапаць руіны. Можа, знойдзем там памяткі старажытнасці, дзеля гэтага не шкада і працы. А калі хто думае, што гэты скарб будзе ў абліччы Плачкі, дык і гэта нядрэнна; што б там ні было, заўтра пачнѐм раскопкі. 
— А калі гэты скарб закляты і вартуюць яго злыя духі, ды немагчыма яго дастаць, бо ѐн будзе ўсѐ глыбей і глыбей апускацца ў зямлю, — тады толькі час страцім, а калі і здабудзем што, дык больш будзе бяды, як чаго добрага. Бо я чуў, што недзе дасталі з зямлі зачараваныя скарбы, і калі нехта ўзяў з іх толькі пенязь, таму нейкая хвароба скруціла абедзве рукі. 
— Брыдка слухаць. Пляцеш лухту, як дурны мужык. Мне аніякі пенязь не шкодзіць 
— А чаму ж разумныя і багатыя паны пакутуюць ад нуды і хвароб?  
— Годзе. Збярэш заўтра людзей і вядзі на руіны. Я сам прыеду і пакажу, дзе пачынаць 
Аканом быў з засцянковае шляхты, заможны гаспадар, але верыў у тое самае, што і просты люд; паціснуў ѐн плячыма і пайшоў выконваць панскі загад. 
Яшчэ толькі паказалася сонца, а гурт сялян ужо стаяў на руінах і чакаў каманды. Калі прыехаў пан М., дык загадаў капаць глыбока на тым самым месцы, дзе заўсѐды бачылі на камені Плачку. 
 Дол быў глыбейшы, чым на паўтара локця. Знайшлі мураваны склеп, дык раскапалі і вакол, каб адкрыць з усіх бакоў засыпаныя зямлѐю сцены. Людзі працавалі не адзін дзень. Адпачынак іх быў кароткі: апоўдні, у самую спякоту. Нарэшце знайшлі жалезныя дзверы. З абодвух бакоў гэтага склепа былі маленькія вакенцы, на якіх яшчэ моцна трымаліся жалезныя праржавелыя краты. 
Выламалі дзверы і адчынілі гэты склеп, куды стагоддзяў колькі не заглядваў сонечны прамень, — глуха там, бы ў магіле. Заходзяць з агнѐм. Усіх апанаваў страх: паўсюль — пасярод і ля сцен — у розных паставах ляжаць шкілеты; косці рук і ног яшчэ ў цяжкіх кайданах. Здранцвелі людзі, гледзячы на такі жах. 
— Здыміце кайданы з гэтых шкілетаў, — сказаў пан М., — і прывязіце мне. Варта захаваць гэтыя памяткі мінуўшчыны. 
Завезлі кайданы пану. Ён, паказваючы іх гасцям і сваім суседзям, ганарыўся, што такія старажытныя рэчы здабыў з зямлі, хоць з выгляду яны былі зусім падобныя да цяперашніх. 
Косці нябожчыкавыя людзі сабралі, пахавалі ў адной магіле на бліжэйшых могілках, запрасілі святара і з набажэнствам паставілі велізарны драўляны крыж. 
Кажуць, што ў той самы вечар з’явілася Плачка ў сваім звычайным жалобным уборы, аздобіла магілу кветкамі і, укленчыўшы перад драўляным крыжам, тварыла малітвы, заліваючыся слязьмі. Людзі бачылі гэта, але ніхто не падышоў да яе. Паглядаючы здалѐк, яны адмаўлялі «Вечны супакой» за душы памерлых. 
Яшчэ колькі вечароў Плачка малілася, пасыпала магілу кветкамі, але цяпер ужо яе ніхто не бачыў. 
На беразе Палаты, за пяць вѐрст ад горада, дзе гэтая рэчка мінае бары і набліжаецца праз абшары палеткаў да Дзвіны, з’явілася тая самая Плачка. Бачылі яе на пагорку, таксама пры захадзе сонца. Яна сядала на камень, які там ляжаў у засені разложыстых бяроз. Бачылі яе сяляне, ідучы дахаты пасля дзѐннае працы, і падарожныя, што вярталіся з горада ўвечары. 
Разышлася вестка пра гэтую праяву. Людзі, так як і ўсюды, мелі розныя меркаванні, але большасць трымалася тае думкі, што там ляжаць закапаныя ў зямлі скарбы. У Полацку асобныя казалі, што ваколіцы іх горада і даўней вельмі часта былі тэатрам вайны. Засталася легенда, быццам частка нейкага войска, зразумеўшы трагічнасць свайго становішча і баючыся, каб іх багацце не дасталося непрыяцелю, закапала золата і срэбра, якое мела пры сабе, на тым пагорку ў зямлю, паклала наверх дзікі камень, каб пазначыць гэтае месца, калі хто з іх вернецца шукаць схаваны там скарб. Але прайшлі стагоддзі, той камень ляжаў на тым самым месцы, а пад ім — некрануты скарб. 
Чуючы такія размовы, некалькі юнакоў, што жылі ў Полацку, дамовіліся пайсці ноччу на той пагорак, дастаць скарб і падзяліць яго між сабою. Узялі патрэбны струмант і, калі ўсе спалі, выйшлі за горад. 
Ноч была пагодлівая. Неба — высыпанае зоркамі, і поўня плыла ўверсе. Ішлі яны ціха і асцярожна, каб ніхто не сустрэў іх на дарозе.  
Мінулі касцѐл св. Ксаверыя, дзе спачываюць астанкі законнікаў і абывацеляў гэтага краю. Пачуўшы на Спасе голас вартаўнікоў, што пераклікаліся між сабою, яны звярнулі з дарогі і доўга ішлі берагам рэчкі аж да самага месца. 
Прыйшлі на пагорак, знайшлі дзікі камень. Палова яго была ў зямлі, а верх пакрываў сухі мох. Акапалі яго вакол і супольна сапхнулі з таго месца. Глыбока ў зямлю ўбілі рапіру. Востры канец стукнуў так, нібы крануў нейкую металѐвую рэч. Бясспрэчна тут скарб. Пачалі капаць 
Працавалі доўга. Часта паролі зямлю рапіраю. Скарб быў неглыбока, але пясок некалькі разоў засыпаў яму. Стаялі нейкі час здзіўленыя: ім здавалася, што зачараваны скарб хаваецца глыбей, не хоча давацца ім у рукі. 
Пакуль раіліся між сабою, што рабіць, з усходу паплылі чорныя хмары, закрылі ўсѐ неба і схавалі месяц. Зрабілася так цѐмна, што яны адзін аднаго ледзь бачылі. Зацерусіў дожджык. 
— Лепей будзе капаць, калі пясок зробіцца мокры, — сказаў нехта з іх. — Дык давайце не марнаваць часу. 
 І, падахвочваючы адзін аднаго, супольна пачалі капаць. Дол выкапалі доўгі і шырокі, такі, што ўжо лѐгка не засыплецца. Рыдлѐўкі скрабуць па жалезе. 
— Чыгун! Чыгун з грашыма! — закрычалі ўсе з вялікай радасцю, але, калі абкапалі вакол і хацелі падняць чугун з зямлі, — убачылі, што гэта цяжкі жалезны панцыр. Ён закрываў грудзі шкілета, ля якога ляжаў меч, а на чэрапе — жалезны шалом-шышак. Стаяць усе задуменныя, бачачы, якім дзіўным чынам падманула іх надзея. 
Тут адзін смялейшы кажа: 
— Давайце пакінем гэты шкілет, а зброю забяром сабе. Няхай хоць яна будзе памяткаю пра гэтую ноч. 
Толькі хацелі зрабіць гэтак — аж раптам маланка асвятліла пагорак, бачаць: стаіць Волат у жалезным панцыры, трымаючы ясны меч у іх над галовамі. Страх працяў сэрцы. Гром скалануў зямлю. І Волат такімі словамі азваўся: 
— Нікчэмныя людзі! Золату і срэбру прадалі вы свае душы. Думаючы адно пра багацце, вы зняважылі прах Героя, які слаўна скончыў тут сваѐ жыццѐ. Прыйдзе час падняцца з магіл мѐртвым, і вы будзеце зганьбаваныя перад усім светам! 
Азваўся ў хмарах гром, і Волат знік. 
Страх апанаваў іх душы. Доўга стаялі нема, як начныя здані. У святле бліскавіцы зноў бачаць перад сабою засыпаны пяском дол, і здаецца, што на гэтым месцы зямля некранутая. 
Забылі на пагорку рапіру і свае рыдлѐўкі; забылі, якая дарога вядзе да горада; беглі праз лугі і палеткі, і здавалася ім, што той Волат з мячом у руках доўга гнаўся за імі. 
Раніцаю вярнуліся ў горад. Знясіленыя, з бледнымі тварамі — нібы змучаныя цяжкаю хваробаю, са страхам успаміналі тое здарэнне. Расказвалі іншым, але не ўсе далі веры. 
Пасля гэтага Плачку бачылі ў розных мясцінах паблізу горада, на могілках, сярод якіх стаіць мураваны касцѐл св. Ксаверыя. Там, заломваючы рукі, хадзіла яна ад аднае магілы да другое, часам, як слуп мураваны, моўчкі стаяла над астанкамі нябожчыкаў. Не адзін прахожы, мінаючы начной парою гэтыя мясціны, уцякаў спалоханы, нібы ад вампіра, і расказваў дзівы іншым 
Бачылі яе і ля касцѐла св. Казіміра. Сядзела яна перад дзвярыма гэтае святыні ад захаду аж да ўзыходу сонца; не раз плакала ў полі, седзячы на камені або на беразе Дзвіны. Але плач яе і нараканні не шмат каму краналі сэрца. Мала было такіх, што, узняўшы вочы ў неба, прасілі міласэрнасці Божае. Адны не зважалі, іншыя марылі пра скарбы. 
— На маю думку, — сказаў Завальня, — гэта папярэджанне людзям, каб выправілі свае норавы. Але прыкра, што людзі цяпер такія разумныя, што ўсѐ яны ўжо ведаюць, ні ў якія цуды не вераць, ім трэба скарбы, каб, не працуючы, мець усѐ, што толькі заманецца. Яны за золата прададуць усѐ тое, што нашы бацькі цанілі некалі даражэй за жыццѐ. 
— Аднак няблага і скарбы шукаць, — сказаў я. — Багаты чалавек шмат дабра можа зрабіць. 
— Багаты чалавек можа шмат добрага зрабіць. Гэта праўда, — сказаў дзядзька. — Але няхай жа ѐн навучыцца перш пазнаваць і любіць тое, што ѐсць дабро. А тады Бог зробіць яго годным уладаром зямных скарбаў, як таго старога чалавека, якому ў вакно кінулі асінае гняздо, і яно перамянілася на вачах яго ў залатыя пенязі. Людзі ганяюцца за багаццем не дзеля таго, каб рабіць бліжнім дабро, а каб нічога не рабіць або — што яшчэ горш — каб шкодзіць. Але што ж далей? 
Калі некаторыя нашы багатыя і вучоныя паны падарожнічаюць у шыкоўных фаэтонах або на ловах гойсаюць з ганчакамі па лясах, гарах і пустках, гэтая Плачка часта сустракае іх, нібы сірата, ва ўбогім сялянскім уборы, моўчкі падымае на іх блакітныя, слязьмі залітыя вочы, быццам просячы ў іх літасці, але з гэтых паноў ніхто на яе не зважае. 
Недалѐка ад возера Рабло, дзе цяпер на выспе стаіць мой дамок, калі пан Завальня ведае той край, пэўна, бачыў ѐн Пачаноўскую гару, яна там вышэйшая ад усіх іншых. Схілы яе пазарасталі лесам, а вяршыня роўная і гладкая. 
Пра гэтую гару між людзей розныя ходзяць апавяданні. Кажуць, што колісь там быў кляштар і касцѐл, і хоць не відаць ніякіх знакаў, кажуць, быццам чуваць з-пад зямлі спевы і галасы званоў. 
Іншыя расказваюць, што на самай вяршыні гэтае гары, уначы, у сваім жалобным уборы, упаўшы на калені, рукі і вочы ўздымаючы да зорак, малілася са слязьмі Плачка. Перад ѐю адкрылася неба, найяснейшае сонечнае святло разлілося ўверсе гэтак, што ў лясах і на палетках прачнуліся ўсе птушкі і звяры і ад слѐз гэтае кабеты ўтварылася крыніца жывое вады. 
З таго часу чалавек, які першы раз наведае вяршыню Пачаноўскае гары, той, хто раней не чуў пра гэтае дзіва, сустрэне чысцюткую крыніцу, а недалѐка ад яе стаіць журботная сіраціна ў сялянскім уборы. Хто нап’ецца з гэтае крыніцы і пазнае сірату, той будзе вешчуном, усе таямніцы убачыць ѐн з вяршыні гары. 
Узыходзілі людзі на гару. Былі і такія, што бачылі крыніцу і смутную сіраціну, аднак не зважалі на іх. Пачуўшы ад іншых пра тыя дзівы, узыходзілі другі раз, але ўжо не сустракалі нікога і не знаходзілі месца, дзе была тая крыніца. 
— Няўжо гэта тая самая Плачка, якую бачылі ў ваколіцах Полацка і ў іншых кутках Беларусі, прыходзіць у абліччы сялянскае сіраты? 
— Пэўна, тая самая, — сказаў сляпы Францішак, — але людзі шукаюць адно выгодаў, поўныя пыхі, яны не пазналі яе, хоць яна па ўсім краі з’яўляецца ў адным вобліку. Ніхто яе не зразумеў. 
— Ты, Янка, — чалавек вучоны. А ці разумееш, хто была тая Плачка? 
 — Цуды можна разумець сэрцам, а не навукаю. 
 Яшчэ нейкі час мы гаманілі пра гэтую Плачку, і заспяваў певень. 
 — За поўнач ужо, — сказаў сляпы Францішак. — Дазволь, пане Завальня, падарожнаму адпачыць. 
— Дзякуй табе, — сказаў дзядзька, — цудоўнае апавяданне. 
Ён патушыў святло, і я пайшоў у свой пакой. Пра Плачку думаў, аж пакуль другі раз не праспяваў певень. 
 
 
Апавяданне «Белая сарока» 
Вы, панове, ведаеце акружанае цѐмным лесам возера Язна, дзе мяжуюць тры паветы: Полацкі, Себежскі і Невельскі. Недалѐка ад гэтага возера быў вялікі маѐнтак, жыў у ім пан, якога і цяпер, успамінаючы, называюць Скамарохам, і ѐн меў падданых у тых трох паветах. 
Дык вось той пан Скамароха быў надзвычай неспакойнага нораву, фанабэрлівы і хцівы, да суседзяў ездзіў толькі з прэтэнзіямі, меў грошы і заўсѐды судзіўся, крыўдзіў бедных, удоў і сірот. Яго падданыя мелі пекла на гэтым свеце. 
Рэдка хто наведваў яго дом. Пры ім неадступна быў вялізны чорны сабака. Лѐкаі заходзілі ў пакой толькі тады, калі ѐн свістам даваў знаць, што нехта з іх патрэбен. 
Скамароха быў адзін у пакоі. Ён як зазвычай пазіраў у люстэрка, падкручваў вус і ўважліва прыглядаўся да свайго круглага твару, што, як расказваюць, быў накшталт поўні. Пасля сеў у крэсла, закурыў люльку і задумаўся, а побач на падлозе заснуў чорны сабака. 
Між тым, калі ѐн перабіраў у думках розныя спосабы, як павялічыць свае ўладанні, на зямлю апусціўся вечар і шэры змрок. Нечакана над яго жытлом павіслі хмары, зашумеў за сцяною вецер і лінуў дождж. У пакоі цѐмна, толькі цьмяна свяціліся шыбы. 
Ледзь Скамароха ачнуўся ад думак, як бліскавіца асвяціла пакой і ѐн убачыў, што нейкая дзіўная і страшная постаць стаіць у кутку ля дзвярэй. Пан спалохана закрычаў, стаў клікаць да сябе лѐкаяў, але грымоты і шум ветру глушылі крык, ніхто не пачуў яго і не прыбег. 
Высокая худая постаць падышла да пана. 
Не крычы, – сказала яна. – Ніхто не пачуе твой голас, і твой чорны сабака моцна спіць. 
Хто ты і як сюды трапіў? 
Пачакай крыху і пра ўсѐ даведаешся, – кажучы гэта, прывід выкрасаў агонь і запаліў свечку, якая стаяла на стале перад люстэркам. 
Пры святле Скамароха ўбачыў дзіўнае стварэнне: чалавек на танюсенькіх нагах, худы, вочы круглыя, дробным і вострым тварам падобны да птушкі. 
Закрычаў пан дрыготкім голасам: 
Які жахлівы твар! Відаць, перада мною злы дух. 
Не крычы, я падобны да цябе і магу табе шмат добрага зрабіць. 
Чаго ты сюды прыйшоў, ды так ціха, што і сабака не ўчуў? 
Чуеш шум навальніцы? Я схаваўся тут ад залевы і перуноў, а сабака зараз спіць моцным сном і датуль будзе спаць, пакуль я не абуджу яго. 
Скажы, хто ты? 
Сядзь у сваѐ крэсла, супакойся, і ўсѐ раскажу табе. Я днѐм адпачываю, а пасля захаду сонца блукаю па свеце і выведваю, пра што людзі думаюць, пра што гавораць, што ядуць і п’юць. Ведаю сакрэт, як наслаць моцны сон на сабак і варту; слухаю, пра што гаворыць прасталюдзін і выведваю думкі паноў; маѐ вока хуткае, а слых такі тонкі, што за сцяною (няхай гэта будуць найтаўсцейшыя муры) магу чуць шэпт; па рысах твару пазнаю характары людзей, змушаю іх гаварыць паміж сабою і памятаю пра ўсѐ; заходжу праз маленькую шчылінку, і дзверы не скрыпяць, калі я іх адчыняю. 
Скамароха свіснуў, клічучы да сябе людзей, і штурхануў нагою сабаку. 
Дарэмна свішчаш: ніхто не пачуе. Шуміць вецер, лье дождж, і сабаку не абудзіш. 
Чаго ты блукаеш па свеце? Навошта ты ўсѐ выведваеш? 
Я – пасланец Белае Сарокі, даведаўся пра твае памысныя думкі і прывабныя намеры. 
І хто ж тая Белая Сарока, якую ты ўспомніў? 
О! Белая Сарока мудрасцю свет здзіўляе, яе твар – цуд прыгажосці, постаць высокая, велічная; адзенне з дарагіх дыяментаў і перлаў, жыве ў палацы, якога ты яшчэ ніколі не бачыў; ѐй кланяюцца багатыя паны і мудрыя галовы, духі па яе загадзе здабываюць скарбы з зямлі і мора, дзікіх мядзведзяў прывучыла да сябе, і яны, як пакорлівыя сабакі, заўсѐды гатовыя ѐй служыць. Словам, яна мацнейшая за ўсіх чарнакніжнікаў. Толькі часам убіраецца ў пѐры белае птушкі, калі хоча бачыць тых, хто спрыяе ѐй; і іх узнагароджвае, узбагачае, робіць шчаслівымі. 
Бледны Скамароха, гледзячы на пасланца, вымавіў: 
Дзіўныя і незразумелыя рэчы мне гаворыш. 
Заўтра гэтай парою я буду ў цябе, і Белая Сарока прыляціць пад твой дах адпачыць. Пастарайся прыняць яе добра і будзь у размове абачлівы; апоўначы лѐкаі няхай не заходзяць у твой пакой, няхай першы візіт гэтае пані будзе таемны. 
Ён адчыніў вакно, паглядзеў угору: 
Хмары разышліся, толькі вецер шуміць. Здаецца, стрэлы перуноў не спаткаюць мяне на дарозе, не міне і паўгадзіны, як буду размаўляць пра цябе з Белай Сарокаю. 
Сказаў гэта і выскачыў у вакно. Гаспадар бачыў толькі, быццам нейкі чорны звер прабег праз панадворак і імгненна знік. 
Доўга Скамароха стаяў, нібыта слуп, сярод пакоя; нейкая трывога апанавала думкі, і дрыготка прабегла па целе. Што значыць гэты прывід? Няўжо гэта відма? А можа, злы дух хоча ўблытаць яго ў нейкае няшчасце? На сцяне прабіў гадзіннік. 
Скамароха глянуў на яго і ўбачыў, што ўжо поўнач. Свіснуў. Сабака прачнуўся, натапырыў поўсць, вочы загарэліся агнѐм, і ѐн, скуголячы, абышоў пакой. Прыбеглі лѐкаі і, стоячы ля дзвярэй, чакалі панскага загаду. 
Таму з паўгадзіны, не больш, я клікаў вас да сябе, але аніводзін не з’явіўся. 
Што гэта значыць? Мружыце вочы на святле – спалі, мала вам ночы, гультаі! 
П е р ш ы л ѐ к а й. Не ведаю, пане, што гэта такое, але на нас напала нейкая туга. Мы доўга сядзелі моўчкі, не маглі слова прамовіць адзін да аднаго. Потым адчулі ў сабе незвычайны цяжар, стомленыя вочы не маглі глядзець, і мы ўсе мімаволі заснулі. 
Скамароха нейкі час стаяў задуманы. 
А ці мроілася вам што-небудзь у сне? 
П е р ш ы л ѐ к а й. Мне сніўся дзіўны сон: бачыў старога пана нябожчыка, быццам з ім пераходзіў нейкую пустэльню, дзе шмат было страшных гадзюк. Яны ўвесь час заступалі пану дарогу, нібыта хацелі ўтнуць. Ён, журботны, не кажучы мне ані слова, усѐ далей і далей ішоў сярод нейкіх скалаў. Потым бачыў я мясцовасць, зусім не падобную да нашых ваколіц, і нейкія руіны. На захадзе ў чорных хмарах гасла сонца і шумеў голы лес. Я ўбачыў недалѐка ад дарогі жахлівых звяроў і закрычаў: “Пане, давайце вернемся дахаты. Нас напаткае цѐмная ноч, а падарожжа небяспечнае”. – “О, доўгая і страшная будзе ноч, – адказаў ѐн мне, плачучы. – Не хутка звон і ранішняя малітва прывітаюць узыход сонца, гэтых звяроў я не баюся, але цябе яны могуць загрызці, дык не адыходзься ад мяне”. Тут пачвары кінуліся на нас. Я перапалохаўся і страціў прытомнасць, а цяпер вось абудзіўся і яшчэ дрыжу ад страху. 
Д р у г і л ѐ к а й. А мне здавалася, што я хадзіў ля каламутнае рэчкі, а на берагах з аднаго і другога боку тырчалі камяні, і яны былі падобныя да нейкіх сядзячых людзей у доўгіх брудных апранахах. Потым мне сустрэўся волат, тоўсты, шыракаплечы, вочы страшныя. Хацеў ад яго ўцячы, але ногі мае былі нібы закутыя ў кайданы, з месца зрушыцца не мог. Ён падышоў да мяне і выцяў так моцна, што я заляцеў амаль на самую сярэдзіну рэчкі. Калі мяне несла вада, я крычаў, просячы дапамогі, ды на мой крык толькі камяні адказвалі дзікім смехам, і гул ад іх здзекаў лунаў над берагамі. Пасля я ўбачыў: здалѐк мой бацька падымаў да неба рукі і маці млела, бо мне не маглі дапамагчы. Затым зноў нечаканая перамена: я стаяў над нейкаю прорваю і там мяне зноў спаткаў той страшны чалавек. Ён папхнуў мяне ў прорву – і я імгненна прачнуўся ў вялікім страху. 
Т р э ц і л ѐ к а й. Мне снілася бура. Яна зрывала дахі з дамоў, а вецер нѐс нейкага шатана і скінуў яго перад самым ганкам… 
Годзе, годзе ўжо слухаць гэтае глупства; шум ветру і вільготнае паветра наслалі на вас цяжар і санлівасць, а гарачая кроў абудзіла ў галовах мудрагелістыя мроі. Ідзіце да сябе і кладзіцеся спаць. 
Скамароха зноў у адзіноце неспакойна хадзіў па пакоі. Дзіўныя думкі снаваліся ў ягонай галаве, жахлівая здань увесь час стаяла перад ім. Уздрыгваў, прыгадваючы яе агідную постаць, але золата любіў так, што хацеў мець яго як мага болей, няхай сабе і з шатанавых рук, і прыгажосць Белае Сарокі вабіла яго. Хацеў пабачыць яе як найхутчэй і быць у ліку яе прыяцеляў. 
Ён то парывіста хадзіў па пакоі, то задумаўшыся, стаяў як слуп. Браў кніжку і адразу кідаў яе ды гладзіў свайго сабаку. Спадзяваўся, што стомленыя думкі супакоіць сном, але імгненна ўскокваў з ложка, запальваў святло і думаў усѐ пра адно. Толькі перад узыходам сонца крыху задрамаў, ды і ў тым неспакойным сне мроіўся яму пасланец Белае Сарокі. 
Ціхі ранак. Ужо сонца было высока. На пагорках пасвіліся чароды, аратыя працавалі ў полі. Пан Скамароха на ложку разважаў пра дзіўны ўчарашні выпадак і прарочыя сны. Нарэшце свіснуў. Прыбег лѐкай і стаў чакаць загаду. 
Паспяшайце, каб сѐння ўсе пакоі былі як найлепей прыбраныя. Вымыць падлогу, сцены і столь добра агледзець, каб не было пылу і павуціны. Таксама адпаліраваць мэблю і бронзу; люстры, каб адбівалі найяснейшае святло; абразы і шыбы старанна пачысціць, каб былі як новыя. Скажы аканому, каб паўсюль вакол маѐнтка таксама быў парадак. 
Пан сѐння чакае нейкіх знакамітых гасцей? – спытаўся здзіўлены лѐкай. 
Не твой клопат ведаць, каго чакаю, выконвай, што чуў. Ідзі і гэты мой загад перадай іншым. 
Сказаўшы гэта, пан Скамароха выйшаў у парк, доўга хадзіў у задуменні пад шатамі ліп, свіснуў, паклікаў сабаку да сябе і пайшоў у поле. Блукаючы паўсюль, нецярпліва чакаў вечара. 
Тым часам лѐкаі, гаворачы між сабою, дзівіліся нечаканай перамене пана, апавядалі адзін аднаму страшныя сны, якія бачылі ў час учарашняе буры. А між тым праца ў пакоях ішла спорна, і перад захадам сонца адпаліраваная мэбля, бронза і люстры былі як новыя. 
Вось ужо і вечарэе. Скамароха загадаў лѐкаям вывесці сабаку і каб ніводзін з іх не заходзіў да яго, пакуль не пакліча. Самотна ходзячы па пакоі, паліў люльку. 
Пасля адчыніў вакно: усюды панавала цішыня і ўжо колькі зорак свяцілася на небе. Запаліў свечку, паставіў на стале – і тут убачыў у куце ўчарашняга госця. На тонкіх нагах, вочы, як дзве іскрынкі, кідалі святло, і дзікая ўсмешка прабягала па яго брыдкім твары. Перапалоханы Скамароха адскочыў на некалькі крокаў і сказаў: 
Не магу глядзець на цябе без агіды, твой твар мне страшны. 
Слабыя нервы маеш. Калі пазнаѐмімся бліжэй, дык на ўсѐ будзеш глядзець без прыкрасці ды страху і лепш уладкуешся на свеце. Ты добра падрыхтаваўся прыняць госцю, зараз яна прыляціць. 
Толькі сказаў гэта – залятае ў вакно сарока, большая і зграбнейшая за іншых сарок, пѐры на ѐй белыя, як снег, вочы чорныя. Апусцілася на стол. Здзіўлены гаспадар паглядае на жвавыя і імклівыя рухі прыгожае птушкі. Яна зляцела на падлогу – і ў міг вока стаіць пасярод пакоя кабета чароўнае красы: рост высокі, твар ружовы, вочы вялікія, поўныя прывабнасці, на галаве і на ўсім адзенні зіхацяць дыяменты і каштоўныя камяні. Скамароха аслупянеў, слова вымавіць не асмельваецца. Яна ж такімі словамі перапыніла маўчанне: 
Калі ляцела, дык бачыла прыгожыя горы і лясы гэтае краіны, тут вельмі шмат азѐр. Думаю, жыхарам нічога не бракуе? 
Так, пані, – сказаў з паклонам ціхім голасам гаспадар. – Наш край прырода адарыла ўсім, што толькі трэба чалавеку. 
Я даўно мелася пабываць тут, спазнаць гэты край і яго жыхароў. 
Спадзяюся, што знайду тут сабе зычлівых прыяцеляў. 
Шмат хто будзе мець за шчасце ўбачыць пані. 
А як маюцца тутэйшыя падданыя? 
І яны шчаслівыя. На лугах і пагорках даволі травы для вялікіх чародаў. Белая Сарока села на крэсла, а пан Скамароха – ля яе. Доўга апавядаў ѐй пра берагі Дрысы і Дзвіны. Расказваў, хто і як жыве ў ваколіцы, якую славу мае сярод суседзяў, якія даходы фальваркаў. Расказваў, як гандлююць з Рыгаю, калі разальюцца вясною рэкі, і якая выгада ад таго жыхарам гэтага краю. Размова без перапынку цягнулася да поўначы. 
Я яшчэ наведаю гэты край. І ты пазнаѐміш мяне са сваімі добрымі суседзямі. А зараз мушу спяшацца дадому: ужо поўнач, а дарога далѐкая. 
Сказаўшы гэта, пакланілася гаспадару, імгненна перамянілася ў Белую Сароку і вылецела ў вакно. 
Скамароха доўга стаяў здзіўлены і глядзеў туды, дзе схавалася яна ў начной цемры. Вярнуўшыся да крэсла, на якім сядзела гэтая прыгажуня, убачыў пасярод пакоя яе пасланца. Той трымаў велізарны мех золата. 
Белая Сарока ахвяруе табе гэты падарунак, каб быў верны сам і іншых знайшоў, адданых ѐй. Яна наведае твой дом, калі тут ужо будзе некалькі тваіх суседзяў, сапраўды зычлівых да яе. 
Сказаўшы гэта, пасланец выскачыў у вакно і знік. 
Скамароха самотны хадзіў па пакоі. Дзіўныя мроі снаваліся ў ягонай галаве. Багаты ўбор і незвычайная прыгажосць Белае Сарокі і цяпер стаялі ў яго ўваччу. Ні на хвіліну не мог забыць пра яе, і ад гэтых думак прапаў сон. Ні на волас не заснуў, а ўжо ўсѐ прачнулася і сонца было высока. 
Свіснуў. На панаў выклік прыбег лѐкай, і, скуголячы, ускочыў у пакой чорны сабака. Гладзячы сабаку, Скамароха загаварыў да слугі: 
А што, і сѐння, можа, мучылі вас жахлівыя сны? 
Ах, пане! Нейкая туга напала на нас і гэтае начы, – адказаў лѐкай. – Ва ўсіх нас сон быў кароткі і неспакойны. Вартаўнікі расказваюць, што чулі яны ўначы, як па вѐсках вылі сабакі, рыкала жывѐла, і бачылі, як з поўначы, шугаючы полымем, ляцеў цмок і іскры сыпаліся з яго; пэўна, нѐс золата для нейкае душы, што пабраталася з д’яблам. А аканом казаў, што некаторыя бачылі кабету, якая плакала на цвінтары, ды так, што яе голас наводзіў на ўсіх трывогу і смутак. 
Скамароха, крыху змяніўшыся з твару і задумаўшыся, шпарка прайшоўся па пакоі. 
Не кажы больш такое лухты. У вас заўсѐды ў размовах нейкія цуды і прароцтвы, вы як тыя забабонныя бабы – кожная рэч вас узрушае і пазбаўляе спакою. Скажы, каб запрагалі коней, паеду сѐння да пана Л. і пана С., а можа, і іншых суседзяў наведаю. 
Ездзячы ад маѐнтка да маѐнтка, ѐн усюды з захапленнем апісваў прыгажосць, багацце, розум і шчодрасць Белае Сарокі. Са здзіўленнем усе слухалі гэтыя апавяданні і рознае пра іх казалі. Некаторыя даводзілі: тут схавана нейкая здрада і што заплацяць за яе вялікім няшчасцем. Іншыя радаваліся і прасілі пана Скамароху, каб пахваліў іх перад Белай Сарокаю, калі яна другі раз наведаецца ў ягоны палац, і з нецярплівасцю чакалі дня, калі змогуць яе ўбачыць. 
Прыехалі да Скамарохі госці. Былі яны ўсе з ліку заўзятых прыхільнікаў Сарокі, хоць бачыць яе яшчэ не мелі мажлівасці. З самага пачатку забаранілі лѐкаям заходзіць у святліцу, каб тыя не чулі сакрэтных панскіх размоваў. Келіхі з цудоўным віном стаялі на стале. Скамароха весела апавядаў, якую гаворку меў некалі з Белай Сарокаю. Натхнѐна і з запалам гаварыў пра яе розум і хараство, даводзячы, што за ўсѐ жыццѐ не бачыў, нават на дасканалых і дарагіх карцінах, такіх высакародных і прыгожых кабетаў. 
Гадзіннік прабіў поўнач. Ноч была пагодная, ціхая, і поўня свяціла ў адчыненае вакно. Гаспадар наліў у келіхі віно: 
Вып’ем за здароўе пані, якая ўвесь час была галоўнай асобаю нашых прыемных размоў. 
Ледзь сказаў – з хуткасцю бліскавіцы залятае ў вакно Белая Сарока і апускаецца на стол пасярод поўных келіхаў. Уражаныя гэтым, усе, гледзячы на яе, паўскоквалі са сваіх месцаў. Нечаканае маўчанне ў пакоі. Зрабіўшы колькі хуткіх рухаў на стале, яна глянула на гасцей, лѐгка, як вецер, зляцела на падлогу, – і вось ужо бачаць усе перад сабою кабету дзіўнае прыгажосці, усю ў дыяментах і перлах. 
Здалѐку спяшалася да вас, спадзеючыся знайсці тут зычлівых сваіх прыяцеляў, – сказала яна. – Не памылілася ў спадзяваннях: бачу, у гэтай грамадзе ўсе добрыя сэрцы. Я ўмею ацаніць іх жаданні і буду шчыра думаць пра ваша шчасце. 
Так, пані, – сказаў гаспадар. – Імя Вашай Мосці ўвесь гэты час нязменна было на нашых вуснах. Усе, каго пані бачыць перад сабою, найшчырэйшыя вашы прыхільнікі і самыя адданыя лѐкаі – да скону. 
Затым Белая Сарока села ў крэсла, ласкава размаўляла з кожным госцем, распытвала пра гаспадарку і прыбытак з фальваркаў, выказвала свае заўвагі і давала парады. 
Хутка бег у гэтых размовах час. Гаспадар узяў са стала поўны келіх і сказаў: 
Давайце вып’ем за здароўе нашае пані. 
І ўсе госці з поўнымі келіхамі ў руках закрычалі разам: 
Няхай жыве Белая Сарока! – І адным глытком выпілі да дна. 
Яна ўстала з крэсла, дзякуючы ўсяму застоллю, пакаштавала віна і паставіла келіх на стол. Так амаль уся ноч прамінула ў размовах і віватах. 
Ужо заранка паказалася на небе, заружавеліся воблакі перад узыходам сонца. Яна падзякавала гаспадару за гасціннасць, а гасцям за іх зычлівыя пажаданні, перамянілася ў Белую Сароку і вылецела ў вакно. 
Кажуць, што яна гэткім чынам наведвала начамі ўсіх тых, з кім пазнаѐмілася ў палацы пана Скамарохі, і ўсюды за яе здароўе лілося віно і гучалі віваты. 
У хуткім часе пачалі спраўджвацца прадчуванні простых людзей. Тая страшная чараўніца патаемна разаслала ва ўсе бакі шкоднікаў, каб яны крыўдзілі бедных сялян. Раскажу панам выпадак, які ў той час здарыўся недалѐка адсюль у вѐсцы Клішкове, там усе пра гэта і зараз успамінаюць. 
Дойныя каровы, усе адразу, пачалі сохнуць, і малако ў іх зусім прапала. Бясспрэчна, чары. Па ўсіх ваколіцах былі чуваць скаргі і нараканні, ды не можна было ўведаць, адкуль прыйшло тое зло. Выпадкам адзін вартаўнік з Клішкова, перад самым узыходам сонца вяртаўшыся дадому, убачыў, што сарока, белая, як снег, вылецела з хаты аднае кабеты, якой пан у той вѐсцы пабудаваў новую хату з вялізнымі вокнамі. Вартаўнік расказаў гэта іншым. Сталі падазраваць, што там жыве чараўніца, пачалі сачыць рознымі спосабамі, каб вывесці на чыстую ваду гэта злачынства. 
Нарэшце пра ўсѐ даведаліся дзіўным чынам. Калі чараўніца на Купалле, схаваўшыся ў дзікім лесе, брала ў прыгаршчы расу і заклікала злых духаў, каб яны, збіраючы з усіх ваколіц малако, напаўнялі яе посуд, а нанятая за колькі дзѐн перад тым пахолка, не ведаючы пра намеры свае гаспадыні, павымывала ўсе гліняныя збанкі і драўлянае начынне, перакуліўшы, паставіла сушыць. Злыя духі, не ўбачыўшы гэтага, цэлую ноч насілі малако, вылівалі на падлогу, і раніцаю ўся вѐска ўбачыла, што з-пад чараўніцынай хаты плыве глыбокая малочная рака. Не мінула б чараўніцу смерць, ды, калі даведалася пра ўсѐ, імгненна ператварылася ў птушку і адляцела недзе далѐка. 
Тады было шмат заломаў у жыце, з’явіліся такія порсткія звяркі, што забіць іх было немагчыма, і яны па аборах стрыглі авечак, а мядзведзі, нападаючы ўсюды на пчальнікі, нішчылі пчол. 
Яшчэ больш дзіўную рэч скажу панам: паўсюль снавалі такія зграі ваўкалакаў, што страх было выйсці ў поле. 
Чаму ты іх называеш ваўкалакамі? – спытаўся дзядзька. – А можа, гэта былі сапраўдныя ваўкі, што набеглі з іншых лясоў, ратуючыся ад пажараў? Гэтак мядзведзі і іншыя звяры пераходзяць з аднае мясціны ў другую. 
Ведаю добра, – сказаў Якуш, – што гэта былі ваўкалакі, бо, як расказваюць, шыі ў некаторых з іх былі белыя, чорныя і іншых колераў. 
А чаму? 
Таму што яны – людзі, перавернутыя ў звяроў. Якога колеру раней насілі хусткі на шыях, такая поўсць на шыях зрабілася. 
Дзіўныя кажаш рэчы! 
Але праўдзівыя. Нешчаслівы быў час, наракалі на гора сваѐ людзі, раздзірала сэрца выццѐ ваўкалакаў. 
Што ж потым здарылася з панам Скамарохам і іншымі прыхільнікамі Белае Сарокі? 
Белая Сарока, чуючы людскія праклѐны і даведаўшыся ад д’яблаў, што стральцы з набітымі стрэльбамі сочаць за ѐю, адляцела далѐка і больш не з’яўлялася ў нашым краі. Але зло, якое яна пакінула, распаўзлося па наваколлі. Тыя, што пілі віно за яе здароўе, п’юць слѐзы няшчаснага люду. Пан Скамароха выехаў з гэтае мясцовасці, і кажуць, быццам ѐн у палацы Белае Сарокі ў абліччы страшнага мядзведзя вартаваў яе незлічоныя скарбы. 
Тут Якуш скончыў сваю аповесць пра Белую Сароку, узяў шапку. 
Куды спяшаешся? – спытаўся дзядзька. – Ці табе пан казаў абавязкова сѐння вярнуцца? 
Пан дазволіў мне зайсці ў карчму на ігрышча, пабачыцца са знаѐмымі ды павесяліцца. А заўтра перад світаннем, перш чым устануць у маѐнтку, абавязкова трэба быць дома. Ужо сонца нізка, хутка цямнець пачне. 
Кланяйся ад мяне пану і скажы, што Янка заўтра пасля святое імшы абавязкова ў яго будзе. 
  
1 Шляхціц на загродзе – дробны шляхціц, які меў невялікі маѐнтак з абгароджанай сядзібаю.

2 Квестар – манах, які збірае ахвяраванні на кляштар.

3 Колькі гадоў служыў Я. Баршчэўскі ў “шаноўных людзей“ сѐння нам невядома.

4 Відавочна, Завальня мае на ўвазе і Полацкі езуіцкі калегіум, і Полацкую езуіцкую акадэмію. Полацкі езуіцкі калегіум заснаваны ў 1580 г. паводле загаду Стэфана Баторыя. У 1812 г. пераўтвораны ў Полацкую езуіцкую акадэмію.

5 Відавочна, маецца на ўвазе перакладная старабеларуская аповесць “Александрына” (“Похождение царя Александра Македонского”).

6 Уліс – Адысей, галоўны герой паэмы Гамера “Адысея”.

7 Маецца на ўвазе паэма Вергілія “Энеіда”.

8 Прэфект (ад лац. praefectus начальнік) – загадчык, інспектар або настаўнік рэлігіі ў школе. 

9 Пачатак беларускае “Каляды для малых дзетак”, папулярнага твора XVIII ст., які гучаў так: 
Розкаю дух святы дзетачкі біць радзіт, 
Розкаю бінамне здоров не завадзіт; 
Розка папужае розум да галовы; 
Учыт пісьма; а бароніт злой мовы; 
Розка родзічам паслушнымі чыніт; 
Розка выпушчает а учыт латыні; 
Розкаю хоць б’е, не паломіт косці; 
Дзетак гамует ат ўсякай злосці… 
На малых добра розка беразовая, 
А старым карбач, або насека дубовая. 
Звязда дзеткам тую каляду дае, 
Прето ж ей за нюю нех жадзен не лае. 
 

10 Інфлянты – так называліся паўночна-заходнія, латышскія паветы Віцебскай губерніі.

Адам Міцкевіч. Балада «Свіцязянка»
 
Штo гэтa зa xлoпeц з пoглядaм шчacным  
Пopyч ca cтpoйнaй дзяўчынaй  
Кpoчыць пaвoльнa пaд мecяцaм яcным  
Бepaгaм Свiцязi ciняй?  
  
Хлoпцy яны пpaпaнye мaлiнy,  
Квeткi юнaк ёй збipae.  
Мyciць, тoй xлoпeц кaxae дзяўчынy,  
Хлoпцa дзяўчынa кaxae.  
  
Мecцa ix cтpэч — яcaкap тaямнiчы,  
Штo шaляcцiць кaля гaю.  
Хлoпeц — тyтэйшыx ляcoў пaляўнiчы,  
Дзeўчынa xтo? Я нe знaю.  
  
Хтo aб кpacyнi дaвeдaццa пpaгнe,  
Слeд нe знaxoдзiць дзявoчы.  
Квeткaй пpынaднaй yзыдзe нa бaгнe,  
Знiкнe, як icкapкa ўнoчы.  
  
«Мнe pacкaжы, дapaгaя дзяўчынa,  
Штo aд мянe ўcё xaвaeшь?  
Скyль ты пpыxoдзiш нязнaнaй cцяжынaй?  
Дзe cвoй пpытyлaк ты мaeш?  
  
Лeтa мiнyлa, няўжo ў нeпaгoдy,  
Нoччy aceнняй бяззopнaй,  
Tpэбa чaкaць мнe кaxaнaй пpaxoдy  
Tyт y глyшы пpыaзёpнaй?  
  
Tы быццaм capнa мiльгaeш ляcнaя,  
Здaнню блyкaeш нaчнoю,  
Лeпeй зacтaньcя з тым, xтo кaxae,  
Лeпeй зacтaньcя ca мнoю!  
  
Блiзкa aдгэтyль cтaiць мaя xaткa,  
Byнь зa ляшчынaй paзгaтaй,  
Дocыць тaм xлeбa i мёдy ёcць кaдкa, 
Ёcць тaм дзiчыны бaгaтa».  
  
 
«Taтa кaзaў мнe, штo cлoвы мyжчыны  
Нe зacлyгoўвaюць вepы,  
Бo xoць y cлoвax i cпeў caлaўiны, 
Ды ў cэpцы лica нaмepы.  
Злoгa пaдмaнy я вeльмi бaюcя,  
Здpaды кaвapнaй, мoй дpyжa...  
Мoжa, я к пpocьбe твaёй i cxiлюcя,  
Toлькi цi любiш ты дyжa?»  
  
Хлoпeц yклeнчыў, пpы мecячным ззяннi  
Дзeўчынe ён пpыcягae  
Пeклaм i paeм y вeчным кaxaннi.  
Toлькi цi cлoвa cтpымae?  
  
«Мoцнa тpымaй ягo, гэтy пapaдy  
Пoмнi зaўcёды, мoй мiлы:  
Tyт пaкapaннe чaкae зa здpaдy  
І тaм, дзe xoлaд мaгiлы».  
  
Гэтaк cкaзaўшы, pyкoю здaлёкy  
Дзeўкa мaxнyлa i знiклa  
Дзecь нa бaлoннi пycтэльным y змpoкy,  
Сцeжкaй cпяшaючы звыклaй.  
  
Кiнyўcя ўcлeд ён y дзiкyю нeтpy,  
Мapнa шyкae i клiчa:  
Знiклa, як пoдыx paптoўнaгa вeтpy,  
Блyдзiць aдзiн пaляўнiчы.  
  
Сaм ён блyкae дapoжкaй глyxoю.  
Гpaзкaю cтaлa cцяжынкa.  
Цixa кpyгoм, зaxpycцiць пaд нaгoю  
Чacaм cyxaя гaлiнкa.  
  
К вoзepy выйшaў юнaк нa пpылecce,  
Дaль aглядae тyжлiвa.  
Рaптaм шyм вeтpy пpaнёccя пa лece,  
Boды ўcкiпeлi бypлiвa.  
  
О нeчyвaнaя з'явa! Нiкoлi!  
Гэтa нe бaчылi вoчы.  
З xвaляў кpacyня ўcплывae пaвoлi,  
Стaн выпpaмляe дзявoчы.  
 
Tвap яe — бeлaя pyжa нiбытa,  
Штo aкpaпiлi pacoю.  
Лёгкaй ткaнiнaю пocтaць aбвiтa,  
Быццaм пpaзpыcтaй cмyгoю.  
«Хлoпeц пpыгoжы, aдвaжны мoй вiцязь,  
— Чyeццa гoлac дзявoчы, —  
Штo ты блyкaeш, дзe пeнiццa  
Свiцязь, Сyмны, зaдyмлiвы ўнoчы?  
  
Дзiкaй cпaкycнiцaй пpычapaвaны,  
Бoль aдчyвaeш ты cэpцa, 
Блyдзiш, пaкiнyты i aшyкaны, 
Дзeўчынa ж нeдзe cмяeццa!  
  
Хiбa пaтpэбнa блyкaць тyт з жypбoю  
Аж дa пpaмeнняў cвiтaльныx?  
Лeпeй, юнaчa, мы бyдзeм з тaбoю  
Плaвaць y вoдax кpыштaльныx.  
  
Мoжa, ты лacтaўкaй xoчaш iмклiвaй  
Спpытнa нaд плёcaмi вiццa  
Цi тyт, y глыбiняx, pыбкaй шчacлiвaй  
Рaзaм ca мнoй вecялiццa?  
  
Дзeнь пpaляцiць y гyльнi бecклaпoтнaй,  
Bыглянyць зopы нaчныя,  
Tы нa лiлeйнaй пacцeлi пяшчoтнaй  
Сны бyдзeш cнiць зaлaтыя».  
  
І лeбядзiныя блicнyлi гpyдзi...  
Пoгляд aдвoдзiць xлaпчынa.  
«Дoбpa ca мнoю, кaxaны мoй, бyдзe», —  
Знoў ягo клiчa дзяўчынa.  
  
To янa лёгкa ўздымaeццa ўгopy,  
Ззяe вяcёлкaй пpaмeннaй,  
To, paccякaючы плёcaў пpacтopy,  
Сpэбнaю пыpcкae пeнaй.  
  
Хлoпeц пaдбeг, aлe cтaў нepaшyчы:  
Хoчa ён к ёй — i нe xoчa;  
Кoцiццa xвaля тым чacaм дa кpyчы,  
Злёгeнькy нoгi лacкoчa.
  
Хвaля лacкoчa i плeшчa дpымoтнa, 
Сэpцa тaк б'eццa чyллiвa,  
Быццaм xлaпцy пpыгaжyня пяшчoтнa  
Цicнe pyкy capaмлiвa.  
Хлoпeц зaбыў aб кaxaнaй дзяўчынe,  
Слoў ён нe пoмнiць пpыcягi —  
Мкнeццa acлeплы нa згyбy ў глыбiнi,  
Пoвeн дзiвocнaй ён пpaгi.  
  
Мкнeццa — глядзiць ён, глядзiць ён i мкнeццa,  
Быcтpaй пaдxoплeны xвaляй...  
Бepaг дaлёкa зa iм acтaeццa,  
Дaлeй няce ягo, дaлeй.  
  
Ён yжo pyкi кpacyнi cцicкae,  
З ёй мiлaвaццa axвoчы,  
Bycнaмi вycнaў pyжoвыx шyкae,  
Глeдзячы ў яcныя вoчы.  
  
Beтpык paптoўнa нa ix нaлятae,  
Рвe ён з тyмaнy зacлoнy... 
Хлoпeц пaзнaў — гэтa ж дзeўчынa тaя,  
Звязaн з ёй клятвaй дa cкoнy.  
  
«Клятвy зaбыў ты, зaбыў i пapaдy,  
Пoмнiш, кaзaлa я — мiлы,  
Tyт пaкapaннe чaкae зa здpaдy  
І тaм, дзe xoлaд мaгiлы. 
  
Дзe тaбe плыcцi пa poўнядзi вoднaй  
Плёcкaць, як pыбкa, зa вipaм!  
Цeлa зacыплe зямлёю xaлoднaй,  
Boчы юнaцкiя — жвipaм,  
  
Гpэшнaй дyшы твaёй cтpaшнaя кapa —  
Tыcячy гoд xaй мyчэннe  
Цepпiць пякeльнae ля яcaкapa  
І нe знaxoдзiць збaвeння».  
  
Чye юнaк, пaглядae няcмeлa,  
Boчы aгopнyты cyмaм,  
Бypa cяpдзiтa iзнoў нaляцeлa,  
Хвaлi ўздымaюццa з шyмaм.  
 
Пaшчy cвaю pacкpывae пpaдoннe,  
Кpyжыццa злocнa вixypa,  
Дзeўчынa з xлoпцaм y бeздaнi тoнe,  
Beцep гaлociць пaнypa.  
Boды дaгэтyль xвaлююццa ў пeнe,  
Гpoзнa плюcкoчyць няcпыннa,  
Ў мecячным ззяннi мiльгaюць двa цeнi —  
Гэтa юнaк i дзяўчынa.  
  
Скaчa дзяўчынa нaд плёcaм кpынiчным,  
Енчыць xлaпeц кaля гaю.  
Хтo ён? Кaлicьцi тyт быў пaляўнiчым.  
Дзeўчынa xтo? Я нe знaю.  
 12 августа 1821 г. 
Пepaклaд з пoльcкaй А. Зapыцкaгa. 
_______________
Каментары 
Існуе павер'е, што на берагах Свіцязі з'яўляюцца ундроны, або німфы, якіх у народзе называюць свiцязянкамi. 
Канстанцін Вераніцын. Паэма «Тарас на Парнасе»
I 
Ці знаў хто з вас, браткі, Тараса, 
Што палясоўшчыкам служыў? 
На Пуцявішчы, у Панаса, 
Ён там ля лазьні блізка жыў. 
Што ж, чалавек ён быў рахманы, 
Гарэлкі ў губы ён ня браў, 
Затое ў ласцы быў у пана – 
Яго пан дужа шанаваў. 
Любіла тож Тараса й паня, 
І войт ні разу не збрахаў, 
Затое ж ён балота з раньня 
Да цёмнай ночы пільнаваў. 
Чуць золак – стрэльбу ён за плечы, 
Заткне сякеру за паяс, - 
Заўсёды ходзіць бор сьцярэгчы 
Ды птушак біць з ружжа Тарас. 
Хадзіў ці многа ён, ці мала, 
Ды толькі нешта адзін раз 
Бяда ў бары яго спаткала... 
Во як казаў нам сам Тарас. 
II 
«На самага Кузьму-Дзям'я1 
Пайшоў я біць цецерукоў. 
Устаў я нешта дужа рана, - 
Здаецца, зь першых петухоў. 
Іду сабе я панямногу, 
Але й на пень крыху прысеў, 
Аж тут - лоп-лоп! - цераз дарогу 
Як быццам цецярук зьляцеў. 
Злажыўся стрэльбай - кляпсь! - ня паліць, 
Крамзель з другога! - не пякець! 
Гляджу - аж вось з-за елі валіць 
Як ёсьць хароміна-мядзьведзь! 
Хоць не труслівы я дзяціна, 
Але затросься, як асіна, 
Зубом, як цюцька, лапачу. 
Аж бачу - зломана лясіна, 
І ўздумаў: дай-ка ўскачу! 
III 
Скакнуў - ня трапіў, пасьлізнуўся 
І ў яму старчаком лячу! 
Ляцеў, ляцеў - як разануўся, - 
Аж стала зелена ўваччу! 
Ляцеў ці доўга я, ці мала, 
Таго ніяк не ўцямлю, 
Але ўжо ладно расьсвітала, 
Як я зваліўся на зямлю. 
Устаў зь зямлі, абкалаціўся, - 
Бо быў у гразі я, як свіньня, 
І доўга сам сабе дзівіўся – 
Дзе апынуўся гэта я? 
Рукой паскробшы каля вуха, 
Дастаў зь кішэні рагавень2 
І храпы напіхаў цяртухай, - 
Бо ўжо ня нюхаў цэлы дзень! 
Як прасьвятлелі мае вочы, 
Мядзьведзя ўжо я не шукаў. 
Закінуў стрэльбу я за плечы 
І па бакох глядзець пачаў. 
IV 
Авохці мне! Як там прыгожа! 
Як быццам хто намаляваў! 
Чырвоны краскі, мак і рожа, - 
Ну, як сукенку хто паслаў! 
І птушкі ёсьць там, дужа стройна 
Пяюць, палепш за салаўя! 
А-ай! авохці мне! авой-я! 
Куды патрапіў гэта я? 
Стаяў я доўга і дзівіўся, 
Разявіў зяпу і глядзеў, 
Аж вось адкулечка з'явіўся - 
Ці то прышоў, ці прыляцеў - 
Хлапчына нейкі круглалікі, 
Увесь кудравы, як баран, 
І за плячыма ў яго вялікі 
Прычэплен лук быў і калчан. 
- Адкуль, куды дарога гэта? – 
Спытаў я ў хлопчыка той час. 
- Дарога гэта з таго сьвета, 
І проста йдзе аж на Парнас! - 
Сказаўшы, хлопчык таго часу 
На крыллях шпарка паляцеў 
Дарогу ж паказаць Тарасу, 
Ня меўшы часу, не хацеў. 
V 
Памысліў я тады нямнога: 
Што за шайтан Парнас такі? 
Пусьціўся я проста той дарогай, 
Узяўшы ў рукі добры кій. 
Прайшоў вёрст дзевяць той дарогай, 
Аж бачу я - гара стаіць, 
А пад гарой народу многа, 
Як бы кірмаш які кішыць. 
Прыйшоў я бліжэй, што за ліха: 
Народ ня просты, ўсё паны. 
Хто дужа шпарка, хто паціху, 
Усе лезуць на гару яны 
І, як у школе, галасуюць, 
Гатоў адзін другого з'есьць, 
Бо кожны морду ўперад суець, 
Каб першым на гару ўзлезьць. 
VI 
Усе з сабой цягаюць кніжкі, 
Аж з іншых пот руччом плюшчыць, 
Друг дружцы выціскаюць кішкі. 
Аж нехта з-паміж іх пішчыць: 
«Памалу, братцы, не душыце 
Мой фельетон вы й «Пчалу», 
Мяне ж самога прапусьціце 
І не дзяржыце за палу! 
А не, дык дадушы, ў газеце 
Я вас аблаю на ўвесь сьвет, 
Як Гогаля ў прошлым леце, - 
Я ж сам рэдактар ўсіх газэт!» 3 
Гляджу сабе - аж гэта сівы, 
Кароткі, тоўсты, як чурбан, 
Плюгавы, дужа некрасівы, 
Крычыць, як ашалелы, пан. 
Нясе вялікі мех пан гэты, 
Паўным-паўнюсенька набіт. 
Усё там кніжкі ды газэты, 
Ну, як каробачнік які! 
Таварыш4 поплеч зь ім ідзе 
І несьці кніжкі пасабляе, 
А сам граматыку нясе, 
Што ў семінар'ях вывучаюць. 
VII 
Во нешта разам зашумелі, 
Народ раздаўся на канцы, 
І, як бы птушкі, праляцелі 
Чатыры добрых малайцы. 
Народ то быў усё не такоўскі: 
Сам Пушкін, Лермантаў, Жукоўскі 
І Гогаль шпарка каля нас 
Прайшлі, як павы, на Парнас. 
Ну, словам, многа тут народу 
Сабралась лезьці на Парнас: 
Былі паны, было й зброду, 
Як часам і на сьвеце ў нас. 
Праміж людзей і я штурхаўся 
І ціснуўся, што ёсьць пары; 
Вось чуць-ня-чуць такі прабраўся 
І лезу проста да гары. 
VIII 
Узьлез. Гляджу - будынак новы 
Стаіць, зазвычай панскі двор, 
Кругом абнесен тын яловы: 
Нябойсь, сюды ня ўлезе вор! 
А на дварэ тым сьвіньні ходзяць, 
Каровы, козы, бараны... 
Знаць, і багі хазяйства водзяць, 
Калі сьвіней дзяржаць яны. 
На грошы ў тронкі тут гуляюць 
Парнаскі хлопцы-дзецюкі, 
А хто капейкі зь іх ня маець, 
Той лупіць проста ў шлягі5. 
Улез к багам тады я ў хату... 
Авохці мне! Ні даць, ні ўзяць, 
Як у казарме там салдатаў – 
Багоў - ня можна пашчытаць!» 
IX 
Тарасу ліха што здаецца, - 
Ну, як бы ў рандзе6 ён сядзіць: 
Хто піпку курыць, хто сьмяецца, 
А іншы песьню бурудзіць. 
Глядзіць ён, аж на лаўцы шыюць 
Шаўцы багіням хадакі, 
Багіні ж у начоўках мыюць 
Багам кашулі і парткі. 
Сатурн там, лыкі размачыўшы, 
Падвіркай7 лапці падплятаў; 
Па сьвеце добра пахадзіўшы, 
Лапцей ён многа патаптаў. 
Няптун на лаўцы чыніць сеці 
І восьці садзіць на шасты, 
Пры ім жа, мусіць, яго дзеці 
Дзіравы ладзяць нераты. 
X 
Вось 6'юцца Марс ды зь Геркулесам, 
А Геркулес, як той мядзьведзь, - 
Каб цешыць старага Зевеса, 
Хахол ён Марсу добра мнець. 
Зевес жа наўзніч лёг на печы, 
Сярмягу ў голавы паклаў... 
Ён грэў на печы стары плечы 
І нешта ў барадзе шукаў. 
Во перад люстрам задам меліць 
І маслам мажа валасы 
Ды нечым белым твар свой беліць 
Вянера, знаць, дзеля красы. 
Амур жа зь дзеўкамі жартуе, 
Ну, проста сьмех ажно бярэ! 
То ён зьнянацку пацалуе, 
То хустку з галавы зьдзярэ; 
То на гармоніку зайграе, 
То німфам песьню запяе, 
То адным вокам заміргае, 
Як быццам бы каго заве. 
XI 
Вось затраслася ўся гара: 
Зевес на печы зварухнуўся 
Зяўнуў і дужа пацягнуўся 
Ды кажа: «Есьці ўжо пара!» 
Тады праворна дзеўка Геба 
Гарэлкі ў чаркі наліла 
І, як жарон, букатку хлеба, 
Прынёсшы, - бразь! - сярод стала! 
Яна ў найміткі ў неба ўзята,
 Каб есьць варыць і плацці мыць. 
Нябось, ня дарам яе плата – 
Ці ж лёгка столькіх накарміць?! 
Во, з усяго сабралісь неба! 
Як тараканы каля хлеба, 
Багі паселі ўкруг стала, 
І стравы смачны зь печы Геба 
Насіць да столу пачала. 
XII 
Наперш дала яна капусту, 
Тады са скваркамі кулеш, 
На малацэ крупеню густу 
Дае ўволю, толькі еж. 
І з пастаялкай жур сьцюдзёны, 
А з кашы сала аж цякло, 
Ды і гусяціны смажонай 
Уволю ўсім багом было. 
Як унясла ж на стол каўбасы, 
Бліны аўсяны ў рашаце, 
Аж сьлінкі пацяклі ў Тараса 
І забурчала ў жываце. 
Багі гарэлку піць пачалі, 
З насадкі8 ў чаркі так і льюць! 
Падпіўшы, песьні запявалі 
Ну, як у рандзе, ўсе пяюць. 
Бах сьп'яну пеў такі прыпеўкі, 
Што аж ня можна гаварыць, 
Аж засароміліся дзеўкі, 
Так стаў ён брыдка развадзіць. 
А Зеўс тым часам насьцябаўся, 
Што носам чуць зямлю ня рыў, - 
Ён вочы плюшчыў і ківаўся 
Ды быццам нешта гаварыў. 
Хоць не маё то, праўда, дзела, 
Ня сьлед мне, можа, і казаць, 
Любіў ён цешыць грэшна цела 
Ды часам лоўка падгуляць. 
XIII 
Але багі такі ўсталі, 
Як ўсё паелі, папілі.
Во... разам у дуду зайгралі, 
Скакаць багіні пачалі. 
Узяўшы хустачку, Вянера 
Пайшла «Мяцеліцу» скакаць. 
Прыгожа, стройна цераз меру, 
Пяром ня можна апісаць. 
Чырвона, тоўста, круглаліца 
І вочы, як на калясе, 
Як жар, гарыць яе спадніца, 
Істужкі ўплецены ў касе. 
Хапіўшы келішак гарэлкі, 
Амур яшчэ павесялеў – 
Іграць пачаў ён на жалейцы 
І дзеўкам стройна песьні пеў. 
Няптун з прыгожанькай наядай9 
Пайшоў упрысядку «казака»; 
Нябось, і ў старога гада 
Кроў грае, як і ў дзецюка, 
А во й сам Юпітар зь Вестай, - 
Пусьціўся, стары хрэн, у пляс, 
Як бы жаніх перад нявестай, 
Заткнуў ён рукі за паяс. 
А во й Марс у новых ботах; 
Ён, мусіць, ботаў не жалеў, 
Бо зь німфамі скакаў да поту, 
Гуляў у жмуркі і шалеў. 
І кожны бог так разгуляўся, 
Што аж ня можна ўдзяржаць. 
А хто гарэлкі насьцябаўся, 
Таго пад лаўку клалі спаць. 
XIV 
Калі зайграў дудар «скакуху», 
Ніяк Тарас наш не ўцярпеў, 
І ад парога, што ёсьць духу, 
Скакаць на хату паляцеў. 
Як стаў прытаптываць атопкам, 
Аж рот разявілі багі: 
То ён прысьвісьне, то прытопне, 
То шпарка пойдзе ў кругі. 
Глядзеў Юпітар і дзівіўся, 
І пад дуду ў далоні біў, 
У канцы к Тарасу прыбліжыўся 
І так яго перапыніў:
«А ты адкулечка, прыяцель? 
Зачым прыйшоў ты на Парнас? 
Ты хто такі? Ты не пісацель?» 
«Не, мой панок! - сказаў Тарас, - 
Я палясоўшчык з Пуцявішча, 
Чуць золак сёньня са двара, 
Прыйшоў сюды я апаўдні шчэ, 
Ды ўжо й дадому мне пара. 
Ці не была б, паночак, ласка 
Адсюль дамоў мяне завесьці? 
Хадзіўшы па гары Парнаскай 
Мне дужа захацелась есьці...» 
XV 
Кіўнуў Зевес – і мігам Геба 
Крупені ў міску наліла 
І добрую краюху хлеба, 
Сказаўшы: «Еж», - мне падала. 
Крупені смачнай пахлябаўшы, 
Усіх падзякаваў багоў; 
Кашэль за плечы прывязаўшы, 
Сабраўся ўжо ісьці дамоў. 
Але зэфіры падхапілі, 
Хто за руку, хто за паяс, 
І, як бы птушкі, паташчылі 
Яны мяне цераз Парнас. 
Няслі на крыльлях, быццам вецер, 
І проста прыняслі ў наш лес. 
Гляжу я: мусіць, ужо вечар, 
Бо маладзік на неба ўзлез...» 
З тых пор Тарас ужо не ходзіць 
Так дужа рана па лясах,
А дзеля гэтага не шкодзіць 
Бярвеньне красьці па начах. 
Дык вось што бачыў наш Тарас, 
К багам узлезшы на Парнас. 
Ён гэта мне апавядаў, 
А я ў паперку запісаў. 
1843-1855 гг.
Тэкст падаецца паводле выдання: 
Тарас на Парнасе. -- Вільня, 1909 
1 Народнае свята, якое прыпадае на глыбокую восень. Кузьма і Дзям'ян — апекуны кавалёў.

2 Табакерка з рога.

3 Маецца на ўвазе Ф.В. Булгарын, беларус па паходжанні, агент царскай ахранкі, рэакцыянер, выдавец (сумесна з Н.I. Грэчам) афіцыйнай газеты «Северная пчела». Менавіта яму прысвяціў А. Пушкін наступную з'едлівую эпіграму, назваўшы яго нават Відокам (вядомы ў свой час французскі шпіён): 
«Не то беда, Авдей Флюгарин, 
Что родом ты не русский барин,
Что на Парнасе ты цыган, 
Что в свете ты Видок Флюгарин: 
Беда, что скучен твой роман.»

4 Разумеецца Н.I. Грэч — аднадумца і паплечнік Ф. Булгарына.

5 У пстрычкі, ад ням. Schlagen.

6 У карчме.

7 Лапатным тылам.

8 Пасудзіка з рыльцам.

9 Німфай.

Вінцэнт Дунін Марцінкевіч. П’ecа «Пінская шляхта»
Фарс-вадэвіль у адной дзеі
Асобы
Кручкоў – станавы прыстаў.
Пісулькін – яго пісарчук.
Ціхон Пратасавіцкі.
Куліна – яго жонка.
Марыся – іх дачка.
Іван Цюхай-Ліпскі.
Грышка – яго сын.
Цімох Альпенскі.
Базыль Статкевіч.
Харытон Куторга.
Дзесяць іншых асоб.
Дзесяцкі.
 
Дзея адбываецца ў ваколіцы О.... паміж балотаў, у глушы Пінскага павета. Сцэна паказвае шляхецкую ваколіцу. Гаспадарскія будынкі раздзелены садамі з боку сцэны − хата заможнага гаспадара; пры ёй − лаўка.
 
З’ява I
Марыся (седзячы на лаўцы, прадзе і прыпявае)
Цяжка жыці мне, дзяўчаці,
3 міленькім ў разлуцы, −
Лае бацька, лае маці,
Што сэрцайка ў скуцы.
Годзе сядзець над прасніцай, −
Я хачу быць маладзіцай!
Маці кажа: век малоды,
Ой, ты яшчэ мала!
А сама ўжо ў гэты годы
Бацьку пакахала.
Годзе сядзець над прасніцай, −
Я хачу быць маладзіцай!
 
Ой, так! Няхай ганіць бацька, няхай лае маці, а я люблю Грышку і любіць яго век буду. Ой, бедныя ж нашы галованькі!.. Што гэта за дур напаў на бацькоў? П’яныя завяліся ды пабіліся з сабою за шляхецтва, а мы з Грышкам праз тое гаруем і ныем. Яго бацька падаў на майго ў суд скаргу, і сягоння прыедзе ў ваколіцу найяснейшая карона1 на прасоку. У ім цэлае наша спасенне. Як прыедзе, дык мы з Грышкам паклонімся яму ў пояс ды будзем прасіць ды маліць, каб ён пагодзіў нашых бацькоў ды каб яны дазволілі нам пажаніцца. А ён такі сярдзіты, не дапускай ты госпад! Як наставіць адзін вус угору, а другі ўніз ды крыкне: па найяснейшаму ўказу! − то бацькі спалохаюцца ды зладзяць нам вяселле... Ды што гэта зрабілася Грышку? (Грышка паціху паказваецца з-за дзерава, крадучыся да Марысі). Баюся, каб не паўставалі бацькі, − нельга было б пабачыцца з ім. (Устаўшы, пахаджваючы па сцэне, гаворыцъ.) Ой, Грышка, Грышка! Ты штось цяпер зрабіўся вельмі лянівы. Табе, пэўна, сэрца цяпер так ужо не ные па мне... Як прыйдзе, дык пакажуся перад ім сярдзітаю і хоць будзе прасіць і маліць, каб пацалавала, дык не пацалую. Дальбог, што не пацалую!
 
З’ява II
Грышка і Марыся
Грышка. Дык я ж і прасіць не буду, сам цябе пацалую. (Цалуе яе.)
Марыся. Ах, Грышка, нядобры! Як ты спалохаў мяне, гневаюся не жартам!..
Грышка. Гневаешся? Няпраўда! А чаму ж ты на мяне так міленька пазіраеш?
Марыся. Так, са злосці!.. Нягодны, дзе ты забаўляўся? Гэта ж зараз прыйдуць бацькі, а мы так многа маем з табою перагаварыць.
Грышка. Выбачай, мілая Марыся, − чуць золак, я з’ездзіў ужо да места, кінуўся ў ногі асэсару і прасіў, каб ён узяў нас пад сваю апеку.
Марыся. Трэба было завезці які гасцінчык.
Грышка. Дык я ж завёз яму двух зайцоў, тры пары цецерукоў ды кадобчык мёду. Ён усе прыняў ласкава і сказаў, што сёння ж прыедзе на разборку справы майго бацькі з тваім. Ой, наварылі бацькі сабе кашы, будзе што есці! Ён вельмі сярдзіты, − бо адзін вус калом угору стаў. Будзе вазня!
Марыся. Дай Бог, каб гэта каша нам зубоў не папрышчыла!
Грышка. Ён дакляраваў зрабіць нам вяселле. На Богу ды на ім − уся наша надзея.
 
Дуэт
Паклаўшы надзеі на Бога,
Чаго ж гараваць?
Прысяглі любіці да гроба, −
Дык будзем жа ждаць.
Хоча няшчасная доля
Навек разлучыці, −
А Бог скажа: мая воля
Ім з сабою жыці!
Не памогуць злы языкі,
Hi бацькоў старожа, −
Ён жа такі пан вялікі,
Што хоча, то зможа!
 
З’ява ІІІ
Тыя самыя. Ціхон Пратасавіцкі і яго жонка Куліна
 
Ціхон. Хрэн табе ў вочы, − жонка, а жонка! Хадзі да паўзірайся, як дачка твая з Грышкам Цюхайчыкам галубіцца!
Куліна (за сцэнай). Хто? Дачка? Бойся Бога, ды яна ж яшчэ малая. (Уваходзіць.)
Ціхон. Які чорт малая! Хрэн табе ў вочы, − хадзі палюбуйся!
Марыся. Якая ж я малая, калі мне на Спаса скончыцца семнаццаць год?!
Куліна. Маўчы ты, хітрая лісіца! Бачыш ты, як яна скора палічыла гады!
Ціхон. Ах ты, чортаў сыну, − хрэн табе ў вочы! Не годзе таго, што бацька да жывога мяне пакрыўдзіў, назваўшы не шляхціцам, дык яшчэ сынок дачку нам баламуціць.
Грышка. Ды я ж яе люблю і хачу з ёю жаніцца...
Ціхон. Ось я цябе так пажаню, як твайго бацьку! Жонка, а жонка! Дай мятлу, − хрэн табе ў вочы!
Грышка. Што хочаце, тое рабіце, а ўсё-такі Марыся будзе мая! (Да Марысі.) Бывай здарова! (Выходзячы, спатыкаецца з Куторгам і збівае таго з ног, Марыся ўцякае ў хату.)
 
З’ява IV
Тыя ж і Куторга
 
Куторга. Ах, ты, паганец! (Устаючы.) Татарын ты нехрышчоны! Вот збіў мяне, як шведаў Хадкевіч пад Кіргольмам. Пачакай жа, я ж табе не дарую гэтай штукі, − не цяпер, то ў чацвер. (Вітаецца.) Дзень добры, пане Пратасавіцкі! Здарова, пані Пратасавіцкая! (Цалуе яе ў руку.) Відна, відна, − дзякуй богу! Здаровы, як рыжкі баровы... А я к вам з вялікаю навіною. Не ведаеце? Толькі што пан асэсар прыехаў, а такі сярдзіты, не дапускай госпад! Як ліхі татарын. Як толькі ўехаў у ваколіцу ды стаў каля Бэркі, дык зараз і закрычаў − дзесяцкіх, соцкіх! Сабраць усю шляхту да Ціхона Пратасавіцкага, ды каб Іван Цюхай-Ліпскі прыйшоў з сынам туды ж.
Ціхон. Хрэн яму ў вочы, − будзе бяда, будзе! Гэты сабака Ліпскі падаў на мяне ў суд, што я яго адлупцаваў, дык вот і асэсара прыслалі. Ну, абдзярэ, як ліпку!
Куторга. Вот дзіва, − на тое ён і асэсар! Заўваж толькі − у яго і рукі даўжэй, як у другіх людзей. Ты ведаеш яго прыпавесць: чырвонае − белае ўсё перадзелае.
 Гдзе унадзіцца юрыста,
Вымеце хату дачыста,
Такіх дзіваў нагаворыць,
Так многа кручкоў натворыць,
Што, пачасаўшы затылак,
Не рассупоніш памылак.
Не дасі, − цябе замучыць.
Добра стара казка вучыць:
Дзярэ каза ў лесе лозу,
Воўк дзярэ у лесе козу,
А ваўка − мужык Іван,
А Івана − ясны пан,
Пана ўжо дзярэ юрыста,
А юрысту − д’яблаў трыста!
 
Ціхон. Хрэн табе ў вочы! Добра табе прастарэкаваць, калі няма на шыі бяды. Ось скажы лепш, што рабіць? Пане Куторга, ты ж такі пісьменны чалавек, − можаш падаць разумную раду.
Куторга. А прымеце ж чэсна маіх сватоў да вашай Марысі?
Куліна. Бойся Бога, пане Куторга, − яна ж яшчэ маладзенькая! Гэта ж дзіця горкае.
Ціхон. Які чорт дзіця, калі з хлопцамі цалуецца!
Куторга. Дык чаго ж чакаць! Гэта, кажуць, кепскі тавар: мый ды чашы, потым спяшы, − заплаці каму, каб вывез з даму.
Ціхон. Добра, пане Куторга, − бяры сабе дачку, і пасаг дам, толькі зрабі ласку: выцягні з бяды.
Куторга. Як чорта з балота.
Куліна. Парадзъ, пане Куторга, − ты ж такі чалавек бывалы і па судах цягаўся.
Куторга. Ну, я гатоў вам удружыць, толькі як ваша дачка захімерычыцца ды адцураецца ад мяне, то што тады? Вы ж ведаеце прыпавесць: даганяючы не нацалавацца.
Ціхон. Ратуй, ратуй, пане Куторга! Марысю ты ладам угамоніш, − чалавек ты разумны. Як падпусціш лёстачак, як падплывеш селезнем, дык яна і расплывецца.
Куторга. То ведаеце што, пане Пратасавіцкі? Як прыйдзе к вам асэсар, то стаўляйце мяне ў сведкі; хоць я і не бачыў, але буду сведчыць, што ён цябе біў, а ты толькі бараніўся. Не жаль для Марысі скрывіць душою. Толькі ж, пані Пратасавіцкая, прышліце сюды Марысю, каб я мог з ёю пагаварыць ды ўгаманіць дурную, бач, каб не цуралася разумнага чалавека.
Куліна. Памагайце толькі майму Ціхону, а ўжо Марыся будзе ваша; я ёй сама ладам напілую вушы... Пойдзем, Ціхон, прыгатуемся, каб па-гаспадарску прыняць найяснейшую карону. А ты, пане Куторга, пачакай, − зараз прышлю Марысю. (Выходзіць з Ціхонам.)
З’ява V
Куторга (адзін)
 
Куторга. Ну, хвала Богу, бацькоў удалося атуманіць! Цяпер трэба пайсці ў галаву па розум, каб дзеўку амарочыць. Прынадны, бач, кусочак. (Цалуе пальцы, як бы смакуючы.) Тварык − як сонейка яснае, шчочкі − як малінкі красныя, губкі − моў тыя каралі, а як засмяецца срэбным галасочкам ды вышчарыць зубкі − то, здаецца, бачыш два перлавыя шнурочкі. Ды і пасаг мае гаспадарскі: адна ў бацькоў, а стары грошы асьмінаю мерыць; у гумне поўна, у хаце дастатак, і абора багата. Добра гутарка кажа: калі абора цячэ, − гаспадыня бліны пячэ, а калі гумно цячэ, − гаспадар з хаты ўцячэ. Дык няхай жа дзень у дзень блінамі гасцей прымае. Праўда, век не схожы: я ўжо шосты дзесятак дажываю, а яна − семнаццаты гадок. Будзе клопату нямала, − о-ёй! Не раз пачашу патыліцу, − моладзь, як пчолы ў вуллі, будуць аблягаць маю хату; прыяцеляў копамі лічыць буду. Дык што ж рабіць? Не я першы, не я апошні, − дурных дзядоў нямала на Божым свеце. Каб сарваць такую прыгожую і багатую кветачку, не шкода і ў балоце пакачацца.
 
Хто на старасць парыскуе,
Той хоць часам бяду чуе.
А пры маладзенькай жонцы,
Пры руплівай гаспадыньцы
Быць філосафам – то значыць:
Не бач, што не трэба бачыць.
 
(Выцягвае над галавою пальцы, паказваючы рогі.)
 
Вырастуць над галавой грушы,
Думай, што даўгія вушы.
Гуляе жонка паночы, −
Ты мэрам спіш, зажмур і вочы.
Тады табе − жыццё небам:
Ўсялякім тваім патрэбам
Жонка рада дагадзіці;
Стане крэпка ця любіці.
Скажа: муж мой, хоць старэнькі,
Ды разумны і міленькі!
 
Так, так! У цяперашнім разумным веку хочаш спакойна жыць? Будзь філосафам: бачыш − не бачыш, чуеш − не чуеш, − ба, ба, бы! Ды вось і Марыся ідзе сюды. Якая красачка! Гледзячы на яе, аж слінка па губах цячэ. Ану, Куторга, падпусці ёй лёстачкі...
 
З’ява VI
Марыся і Куторга
Куторга (салодка пасміхаючыся, заляцаецца). Дабрыдзень, панна Мар’яна!
Марыся(сарамліва).Дабрыдзень, пан Куторга!
Куторга. А як панна Мар’яна прыгожа выглядае, які свежы тварык, моў ружачка толькі што з пучка! З якой нецярпячкай я ждаў шчаслівага моманту, каб пацалаваць беленькую ручку панны. (Падыходзіць з камічнай зграбнасцю і цалуе руку Марысі. Тая, адступіўшы назад, абцірае руку фартушком.) Панна Мар’яна! Вы не чуеце, вы не ведаеце, як я вас крэпка люблю, як па вас ныю.
 
Раманс
Рвецца маё сэрца да красненькай розы,
Быццам бы пры колах атоса із лозы.
Па панне Мар’яне душа ўся сумуе,
Быццам бы зязюля жалосна кукуе.
Як не бачу панны, жыццё мне − магіла,
Галоўцы цяжэнька, уцякае сіла.
Ой, высах я, высах, як лапаць у печы!
Горка ж мая доля, хто мяне улечы?
Як цетраў ў лясочку жалосна балбоча,
Так мае сэрцайка да панны сакоча.
Hi верашчака, каўбасы дзялянка, −
Нішто не смакуе без цябе, каханка!
Дам табе зэгар вялікі, як рэпа,
Няхай ён пры сэрцы крэпка тваім клепа
Ды напамінае, як цяжка я ною
І ні ўдзень, ні ўночы не маю спакою...
 
Марыся (перабіваючы). А ведаеце ад чаго гэта, пане Куторга? − Ад старасці! Ды ты ўжо нямала пажыў, − пара аб дзяўчатах перастаць думаць, а маліцца Богу, каб даў спасенне.
Куторга. Стары, стары!! (У гневе.)
 Дуэт
Кажаш, што я ладам стары, –
Але – відны, але – яры!
Буду крэпка ця любіці,
Век табе верай служыці.
Малады ж – часта няшчэры,
Не шукай ў ем добрай веры:
Пры табе – табе клянецца,
А з другой – з цябе смяецца.
 Марыся
Ды што мне з мужа старога?!
Я хачу майго мілога,
Бо стары, заміж гуляці,
Будзе кашляць і стагнаці.
Грышка мой – хлапец матарны,
Малады, відны ды гарны,
Глядзь! Аж душа к яму рвецца
І сэрцайка мацней б’ецца.
Куторга
Але Грышка твой няшчэры,
Не шукай ў ём добрай веры!
Пры табе – табе клянецца,
А з другой – з цябе смяецца.
 
Падчас спеву ўваходзяць станавы з Пісулькіным і хаваюцца па баках, каб падслухаць іх размову
 
Куторга. Бач, сабака Грышка! Ён клешчам упіўся табе ў сэрца, ды нічога з таго не будзе. Бацька твой дакляраваў мне тваю руку за тое, што я буду сведкай проціў Цюхая-Ліпскага. Найяснейшая карона прыехаў на прасоку па жалобе Цюхая на твайго бацьку, што ён яго пабіў; і калі ты пойдзеш за мяне, дык я гатоў і душою пакрывіць, ды даказаць на следстве, што бацька твой не біў Цюхая; а калі мае не ў лад, то я з сваім назад. Заспрачаўся толькі, дык я зараз буду сведкай проціў твайго бацькі. Уехаў твой родны ў нерат – ні ўзад, ні ўперад. Папаўся юрысту ў кіпці, – выссе ён яго, як упыр непамысную дзяўчыну. А калі б яму і ўдалося перапрасіць найяснейшую карону, то не канец яшчэ бядзе. Ведаеш, што кажуць людзі: чорт бяду перабудзе – адна згіне, дзесяць будзе. Справа ў суд як пойдзе, дык так дапякуць юрысты, моў баравіка на вуголлях, – адцураецца і сваіх.
Марыся. Дарма ты мяне палохаеш! Мы з Грышкам паклонімся ў пояс найяснейшай кароне, дык ён пагодзіць нашых бацькоў, а табе за крывое паказанне дасць харошую гонку.
Куторга. Што?! Ты думаеш, я баюся асэсара? Ды я такой задам яму пары, што ён не згадае, дзе ўюны зімуюць. Я чалавек бывалы, маю розум і патраплю ладам яго вывесці ў поле, як зайчыка пад хартоў.
 
З’ява VII
Тыя самыя, Кручкоў і Пісулькін, Кручкоў падыходзіць ціха к Куторгу ды б’е яго па плячы; Пісулькін жа з камічнаю ўхваткаю падыходзіць да Марысі, каторая сарамліва і баючыся кланяецца.
Кручкоў. Дык ты мяне думаеш вывесці ў поле? Хочаш павучыць, дзе ўюны зімуюць? Пачакай жа, галубчык! Я ж цябе навучу, куды няправых сведкаў садзяць. Гэй, дзесяцкі!
Куторга (зляканы). Ваша благароднае сіяцельства! Найяснейша карона! Ды я ж толькі сабе жартаваў, – вот страшыў дурное дзяўчатка, каб яна прызволіла пайсці за мяне замуж. Бацькі благаслаўляюць, а яна казырыцца, – дык я вось так здуру сказаў ёй.
Кручкоў. Здуру хочаш крыва прысягнуць? А знаеш, чым гэта пахне? Па ўказу ўсеміласцівейшага цара Пятра Вялікага, 1779 года, аўгуста 10-га і па Статуту літоўскаму раздзела 3-га, параграфа 375-га гэта ўгалоўнае прэступленне, Сібірам пахне. Сібір, Сібір, галубчык! Гэй, дзесяцкі! (Дзесяцкі ўваходзіць.) Пасадзі гэтага моладца ў асобую святліцу ды глядзі, каб ён не бачыўся ні з кім, а барані Божа, з гаспадаром не згаварыўся.
Куторга (выходзячы з дзесяцкім). Найяснейшая карона! Бойцеся Бога, не губіце беднага чалавека! Мала што язык малоў, – добра прыказка кажа: млын меле – мука будзе, язык меле – бяда будзе. Выбачайце майму дуру!
Кручкоў. Якому дуру? Ты ж чалавек бывалы і нядаўна хваліўся сваім розумам.
Куторга (з бакавых дзвярэй). Які тут у чорта розум, калі так неасцярожна папаўся ў бяду, бы швед пад Палтавай! (Выходзіць з дзесяцкім.)
 
З’ява VIII
Тыя самыя, апрача Куторгі
 Кручкоў. Ну, пане Пісулькін, пакінь ваша заляцанне, а бярыся за дзела. Тут, брат, нам харошае жніво!.. Гэй, дзесяцкі! (Той уваходзіць.) Пастаў тут пасярэдзіне стол ды накрый яго судовым сукном. (Дзесяцкі выпаўняе прыказанне.) Харошая пагода, можна і на дварэ папрацаваць. Садзіся, пане Пісулькін, ды прыбяры бумагі. (Пісулькін важна садзіцца, вымае корак з чарніліцы, разбірае паперы і іншыя падае станавому, каторы садзіцца таксама пры стале, задам да Пісулькіна, а потым гаворыць да Марысі.) Ну, Марыся, хадзі сюды, пабліжэ, дык кажы мне шчырую праўду, – ты ж бачыш, што ў мяне вусы не натапыраны, дык я не сярдзіты, – кажы: любіш ты Грышку Ліпскага?
Марыся (саромячыся і перабіраючы фартушок). Ну, дык што?..
Кручкоў. За што ж ты яго палюбіла?
Марыся. Сама не ведаю, – вот так штось прыпаў к сэрцу. Ды як жа яго не любіць, калі ён малады, прыгожы хлопец, а сэрца ў яго залатое.
Кручкоў. Дык хош за яго замуж выйсці?
Марыся (з сарамлівасцю). Але, хочу... калі за яго не пайду, то ўжо век мне, беднай, гараваці дзеўкай. Найяснейшая карона! Злітуйцеся над намі ды сатварыце наша шчасце! (Кланяецца яму.)
Кручкоў. Чаго ж ты хочаш ад мяне?
Марыся. Найяснейшая карона! Скончыце дзела няшчаснае між нашымі бацькамі не па-судоваму, а па хрысціянскаму абычаю: пагадзіце іх з сабою, – няхай больш не індычацца, ды прымусьце, каб яны нас з Грышкам злучылі. Найяснейшая карона! (Кланяецца яшчэ ніжэй і жаласліва кажа далей.) Ты ж такі, хоць чалавек судовы, чыноўны, ды, пэўна, верыш у Бога, – дык дзеля ласкі Божай сатвары ты нам ласку, зладзь нашае шчасце, а мы век будзем за цябе, тваіх дзетак і ўнучкаў Бога прасіць.
Кручкоў. Но, но, мілая, будзь спакойна! Я хоць чалавек, як кажаш, судовы, але ўсё зраблю па-хрысціянску ды яшчэ на тваім вяселлі паскачу... Гэй, дзесяцкі! (Той уваходзіць.) А чы сабралася шляхта з ваколіцы?
Дзесяцкі. Усе сабраліся, хто з курыцаю, хто з кадобчыкам мёду, а хто з сушонай рыбай. Чакаюць, што ваша міласць ім прыкажа.
Кручкоў. Добра! Няхай усе аддадуць хурману, ды спакуйце там харашэнька ў возе... Ты пакліч сюды Ціхона Пратасавіцкага з кабетаю. А Цюхай-Ліпскі з сынам ёсць?
Дзесяцкі. Цюхай, апроч мёду і рыбы, прыцяг дзесяць вянкоў сушаных баравікоў, а сын яго – капу ражынкаў-уюноў.
Кручкоў. Добра, добра! Усё ўпакаваць асцярожна! Ды кліч усіх сюды!
 
Дзесяцкі выходзіць. Кручкоў строіць сур’ёзную фізіяномію: адзін вус ставіць угору, другі ўніз. З глыбіні сцэны выходзіць шляхта, баіцца, кланяецца нізка і хаваючыся адзін за другога. З бакавых дзвярэй выходзіць Ціхон Пратасавіцкі з жонкаю. Марыся зыходзіцца ў глыбіні сцэны з Грышкам і ціха шэпчуцца паміж сабою.
 
З’ява IX
Тыя самыя і Ціхон Пратасавіцкі, яго жонка, Цюхай-Ліпскі, яго сын Грышка, Цімох Альпенскі і іншая шляхта
 
Ціхон. Жонка, а жонка! Будзе бяда! Паглядзі, як у найяснейшай кароны вус адзін уніз, а другі ўгору задраўся. Ідзі ты наперад ды пакланіся яму, хрэн яму ў вочы.
Куліна. Што ты мяне пасылаеш! Ты сам наварыў піва, сам і папівай здароў, я баюся.
Ціхон. Ты – кабета, хрэн табе ў вочы, – ён жа цябе не з’есць! Вазьмі гэтыя грошы, – тут іх пяць дзесятак, – пакланіся ў ногі ды палажы на стол; ён жа юрыста, не адцураецца грошай, – тады і дзела пойдзе, як па салу.
Куліна. Ну, што рабіць, – папытаю. (Яна боязна падыходзіць, кладзе грошы на стол, пасля нізка кланяецца станавому.) Найяснейшая карона...
Кручкоў. Цішэ! (Куліна са страху адыходзіць ад стала ды хаваецца за мужа; Кручкоў, трымаючы паперу, устаў ды, не пазіраючы на шляхту, гаворыцъ.) Па ўказу Пінскага земскага суда от 23-го мая сего года за № 2312 прыбыл я в околіцу для расследованія уголовного дзела о побоях, нанесенных Ціхоном Протосавіцкім Івану Цюхаю-Ліпскому... Ліпскі, маеш сведкаў?
Ліпскі. Маю, найяснейшая карона.
Кручкоў. Пусць выступят вперед! (Трое шляхтаў выходзяць наперад.) Пратасавіцкі, за што ты яго біў?
Ціхон. Дык ён жа назваў мяне мужыком, – хрэн яму ў вочы.
Кручкоў. Маеш сведкаў?
Ціхон. Маю, Куторгу.
Кручкоў. Яго няможна ставіць, – ён пад судом. (Абярнуўшыся да сведкаў Ліпскага.) Вы бачылі, як Пратасавіцкі біў Ліпскага?
Тры сведкі (боязна кланяючыся). Бачылі, найяснейшая карона.
Кручкоў (абярнуўшыся да іншай шляхты). А вы бачылі?
Усе іншыя. Не, не бачылі, найяснейшая карона!
Кручкоў. Ну, дык добра! Следства кончана, цяпер будзе суд, а наўперад: па указу всеміласцівейшай гасударыні Елісаветы Петровны 49-га апреля 1893-га года і всеміласцівейшай Екацярыны Вялікай от 23-го сенцябра 1903-га года, а равномерно в смысле Статута літоўскаго раздзела 8-га, параграфа 193-га, коім назначается в пользу суда от цяжушчыхся грывны. Обжалованный Протосавіцкі імеет зараз жа ўплаціць пошлін 20, прогонных 16 і на канцэлярыю 10 рублёў. Жалуюшчыйся Ліпскі ў палавіне того; сведкі, каторыя бачылі драку, а не баранілі, – па 9-ці рублёў, а вся прочая шляхта, што не бачыла дракі, за тое, што не бачыла, – па 3 рублі. Плаціце! (Садзіцца на месца ды піша; шляхта шэпчацца паміж сабою, пасля выбраны ўсімі зборшчык Цімох Альпенскі падыходзіць да Пратасавіцкага, Ліпскага і іншае шляхты, збірае грошы і, злажыўшы грошы ў адзін мяшок, падносіць, баючыся, да станавога ды кладзе на стол.)
Ціхон (адлічыўшы зборшчыку грошы, калі той пайшоў збіраць ад другіх). Э... глядзі ты! Як ён на бяду нашу ўсе ўказы і законы як рэпу грызе і не заікнецца, – хрэн яму ў вочы!
Куліна. Чаго тут дзівіцца? Відаць, судовы чалавек, дык ён на тым і зубы згрыз, – такая, бач, парода.
Кручкоў (як Альпенскі палажыў на стол грошы). А ўсе?
Альпенскі. Да капеечкі, найяснейшая карона!
Кручкоў. Ладна, ідзі! Зараз будзе дэкрэт.
Ціхон. Ух, госпадзі! Што гэта будзе, – хрэн яму ў вочы?!
Куліна. А што будзе? Вядома, юрыста, – абдзярэ ўсіх дачыста дый паедзе з Богам дахаты.
Ціхон. Хрэн табе ў вочы, – каб прынаймні шкура была цэла, а то як дабярэцца да яе, будзе нячысты інтэрас!
Кручкоў (устаў і выходзіць з папераю на сярэдзіну сцэны). Слухайце з увагаю!.. (Усе кланяюцца.) Буду чытаць дэкрэт. (Зноў кланяюцца.) Па указу его імператарскаго вялічаства, во врэменном прысуцтвіі, в комплекце, саставленном із участковага заседацеля і его пісьмавадзіцеля, слушалі дзело, коего абстаяцельства следуюшчыя: Іван Цюхай-Ліпскі назвал Ціхона Протасавіцкаго мужыком; тот за такую обіду пабіл Ліпскаго, на что сей последній прэдставіл і свідзецелей. Расследовав таковое дзело, врэменнае прысуцтвіе, сообразно указу всеміласцівейшаго гасудара Пятра Вялікаго в 1688 г. марта 69 дня паследававшего і прымяняясь к Статуту літоўскаму раздела 5-га, параграфа 18-га, – опрэдзеліло: а) Ціхону Протосавіцкаму, как угалоўнаму прэступніку, назначается: 1-е) 25 лоз на голай земле без дывана, і 2-е) штрафа 25 руб. в пользу врэменнаго прысуцтвія; б) Івану Цюхаю-Ліпскаму, как нанёсшаму лічнае аскарбленіе Протосавіцкаму, назначается: 1-е) 15 лоз на дыване і 2-е) 15 руб. штрафа в пользу врэменнаго прысуцтвія; в) свідзецелям, каторыя відзелі драку і не разнялі дзерушчыхся, – 1-е) па 10 лоз на дыване і 2-е) па 10 руб. штрафа в пользу врэменнаго прысуцтвія; д) всей прочэй шляхце, каторая не відзела дракі, за то, што не відзела, а цем самым не магла і разняць дзерушчыхся, назначается: 1-е) па 5 лоз на дыване і 2-е) па 5 руб. штрафа в пользу того же прысуцтвія. Напаследак: г) прымяняясь к указу яе вялічаства Анны Іаанаўны 1764 г. акцябра 45-га чысла за негербовую бумагу, упатрэблённую і імеюшчуюся ўпатрэбіцца па сему дзелу, – Протосавіцкі 5, Ліпскі 3, свідзецелі па 2, а все прочыя па 1 рублю ўплоцят... Кончэна! Цяпер зборшчык няхай збірае грошы, пасля жа прымемся за лазу.
 
(Падыходзіць да стала і ўглыбляецца ў паперы.)
Ціхон. У... у... у... бацькі мае родныя! Хрэн яму ў вочы, – 25 лоз ды яшчэ і не на дыване, а на голай зямлі! Даў бы сто рублёў, каб дыван падаслалі.
 
Кручкоў нібыта ўглыбляецца ў чытанне папераў; зборшчык збірае грошы, пачынаючы ад Пратасавіцкага, каторы, аддаўшы зборшчыку грошы, падкрадваецца к Пісулькіну, адклікае таго ўбок і совае 25-рублёвую бумажку.
 
Ціхон. Дабрадзею, ратуй няшчаснага ды навучы, як ад лазы збавіцца!
Пісулькін (убок, разглядаючы бумажку). Харашо быць пісьмавадзіцелем у разумнага чалавека, маляваныя госцікі! (Паказваючы на бумажку.) Самі ў карман лезуць, не нада і рук выцягваць. (Да, Ціхона.) Не ведаю, што рабіць! Ён сам баіцца, каб, зрабіўшы вам палёгку, перад судом не адказваць. Але папробуйце. (Тут падыходзіць другая шляхта і слухае яго рады.) Злажыце яму добры гасцінчык, авось паквапіцца? Пагаварыце з сабою і злажыце, а я, тым часам, папрабую ўгаманіць яго.
 
(Падыходзіць да Кручкова і шэпча, той злосна адказвае.)
 
Кручкоў. Не магу, не магу! Знаеш, па всеміласцівейшаму ўказу нашага гасудара 1881 года, сенцября 75-га дня какой вялікі адказ за паблажку сторанам в угаловнам прэступленіі?! Не толькі пасаду магу страціць, но і лічнасць падвергнется опасносці.
Ціхон. Жонка, а жонка, – хрэн табе ў вочы! Прынясі шкураны мяшок, што ляжыць у кубле з грэчкаю; там ёсць сто рублёў, трэба выкупіць шкуру. Ох, даражэй яна каштаваць будзе, – хрэн ёй у вочы!
Куліна. Што? Нацярушыў бяды, а цяпер расплачвайся. (Выходзіць ды праз мінуту варочаецца з мяшком.)
Грышка (да бацькі). Ану, бацька, рассупонь свой мяшок ды вынь якіх рублёў з 50, – можа і тваю пашануюць шкуру. (Да іншае шляхты.) І вы разварушыцеся; каторыя бачылі драку – па дзесяць, а каторыя не бачылі – па пяць рублёў, – злажыце ў кучу ды паднясіце найяснейшай кароне. Дык ён зжаліцца над вамі і дзела кончыць; вось як яны, людзі судовыя, умеюць: і воўк будзе сыты, і козы цэлы.
 
Шляхта збірае грошы, пасля, зложаныя ў адзін мяшок, аддаюць Грышку, падпіхаючы яго да станавога і ўгаворваючы, каб ён асмеліўся аддаць іх Кручкову і прасіць дараваць ім.
 
Ліпскі. Ідзі ты, сынку, – палажы на стол ды прасі і малі, каб ён памілаваў нашу шкуру ды скасаваў строгі свой дэкрэт.
Грышка. Бачыце, бацька, як нядобра, што вы зводзіцеся з суседзямі. Добра, я асмелюся падысці, толькі каб вы пагадзіліся з Ціхонам ды каб паслалі ад мяне сватоў к яго дачцэ Марысі.
Ліпскі. Д’ябал яго бяры! Няхай толькі ўладзіцца дзела, а я не адкажуся. Ідзі, прасі!
 
Грышка з аднаго, а Пратасавіцкі з другога боку баязліва падыходзяць да стала, пры каторым Кручкоў, нібыта ўглыблены ў чытанне папераў, ды кладуць мяшок з грашыма; Грышка, моцна кашлянуўшы, кланяецца нізка станавому ды гаворыць.
 
Грышка. Найяснейшая карона! Мы – адвеку пінская шляхта і ты шляхціц. Не глумі ж, не пэцкай у балоце шляхецкай, братняе табе, крыві! Скасуй строгі твой дэкрэт, на сорам нашай ваколіцы пісаны, – паміры майго бацьку з Ціхонам, ствары мае і Марысі шчасце, а мы ўсе, цэлаю ваколіцай, век за цябе будзем Бога прасіць і век табе дзякаваць!
Пісулькін. І я вас прашу, ваша благародзіе, – пусць подадут міровую і канцы в воду.
Кручкоў (да Пісулькіна, але моцна). Харашо! Для вас это здзелаю, прыму грэх і ответ на себя... Ціхон Пратасавіцкі і Цюхай-Ліпскі! Падыдзіце сюды бліжэй. (Тыя падыходзяць, за ім і Грышка і Марыся.) Абніміцеся і пацалуйцеся на згоду, – ну, што ж? (Марыся свайго бацьку, а Грышка свайго патхаюцъ, каторыя потым абнімаюцца і цалуюцца з сабою.) Ціхон! На згоду каб быў крупнік2.
Ціхон. Гатовы, найяснейшая карона! Схадзіце, жонка і Марыся, ды прынясіце, – хрэн вам у вочы. (Куліна і Марыся ідуць у хату.)
Кручкоў. Вы думаеце, што мне міла паняверыць кроў шляхецкую? Я ж сам шляхціц, вам родны, але што ж рабіць? Служба – не дружба. Законы, міленькія, законы! Годзячы вас, бяду на сябе бяру; толькі пад такою кандыдацыяй, каб Ціхон з Ліпскім навек з сабою памірыліся ды каб я з-за вас не ўлез у нерат. Канечна трэбую, каб тут жа, пры мне, дзетак сваіх заручылі, а там і павянчалі. (Тут Куліна і Марыся ўносяць дзве міскі гарачага крупніку ды ставяць на стол з кубкамі.) Ну, што, Ціхон, – аддасі за Грышку сваю Марысю?
Куліна (ставячы міску). Гарачая, ой, гарачая, найяснейшая карона!
Кручкоў. Адкуль жа ты ведаеш?
Куліна. Дык я ж сама яе зладзіла...
Кручкоў. Што?
Куліна. Да гарэлку. Толькі што перагарэла, шафрану і розных прыпраў насуліла многа, мёду ж цэлы кадобчык укінула.
Кручкоў. А... ты талкуеш аб крупніку!
Ціхон. Хрэн табе ў вочы! Чуеш, што найяснейшая карона кажа?
Куліна. А як жа, аб прыправе...
Ціхон. Аб якой прыправе? Хрэн табе ў вочы, – аб Марысі! Ці аддасі яе за Грышку Ліпскага...
Куліна. А што будзе з Куторгаю?
Ціхон. Хрэн яму ў вочы! Твой Куторга толькі хваліцца ўмее, а як прыйшло да дзела, дык чуць у бяду з сабою разам і мяне не ўцяг.
Кручкоў. Вот я тут зараз цэлую справу кончу. Налівайце кубкі! (Куліна з Ціхонам наліваюць, падаюць Кручкову, Пісулькіну і ўсім іншым.) Грышка, любіш ты Марысю? Хочаш з ёю да шлюбу?
Грышка. Ой, хачу, вельмі хачу! Найяснейшая карона! Бог мяне пакарай, калі я не дам ёй шчасця адружыўшыся.
Кручкоў. А ты, Марыся, любіш Грышку? Хочаш з ім век дзяліць шчасце і гора? (Марыся, засаромеўшыся, паварочваецца тварам да сцяны ды дзёрпае яе пальцам.) Ну, што? Чаго маўчыш?
Марыся. А ўжо ж, калі маўчу...
Кручкоў. Дык – хачу? Ладна! Любіш ты Грышку?
Марыся (сарамліва). Але...
Кручкоў. Крэпка яго любіш?
Марыся
Раманс
Найяснейшая карона!
Трудна мне без Грышкі жыці.
Hiяка земска прэпона
Не ў сілах нас разлучыці!
Сэрца маё – яго менне,
Яго любоў – мая сіла.
Без яго мне смерць – спасенне,
Без яго мне свет – магіла.
Няхай бацькі лаюць, мучаць,
Hi з кім другім не зручуся.
Калі з ім мяне разлучаць,
Я ў Прыпяці ўтаплюся.
 
Кручкоў. Ну, калі так крэпка яго мілуеш, дык ужо няма чаго раздумваць. Панове бацькі! Трэба іх злучыць, а то новае ўгалоўнае дзела зваліцца на вашы голавы. Пане Ліпскі, чы прымаеш, вашэ, мяне за свата для свайго сына?
Ліпскі. Ды ўжо ж, найяснейшая карона! Задумалі дзела, то і канчайце яго з Богам, – я рад буду благаславіць.
Кручкоў. Дайце сюды ручнік! (Падаюць, і ён закідае яго сабе на плячо) Ну, вот я і сват! Што, панове Пратасавіцкія, – аддаеце вашу дачку за Грышку?
Ціхон. Такога свата трудна не ўважыць. Хадзі, жонка, хадзі, пане Ліпскі, – хрэн табе ў вочы! Паблагаславім дзяцей, а там потым адгуляем вяселле. На пасаг дам два гарцы грошай і шляхецкую худобу, а па смерці ж нашай і самі ўсё забяруць.
Куліна. Ды і на выправу не пашкадуем, – яна ж у нас ядыначка: што маем, тое ўсё яе, каб толькі Бог даў ім шчасную долю. (Бацькі сходзяцца і злучаюць маладым рукі.)
Кручкоў. Вот так, добра! Цяпер, панове бацькі, падпішыце міравую і злажыце міравых пошлін па тры капейкі. (Тыя падпісваюцца трыма крыжыкамі. Пісулькін за іх распісваецца.)
Альпенскі (убок). Не быў бы судовы чалавек! Пабраў рублі ды яшчэ па капейкі сягае. У іх ужо такая натура: без капеек і чвэрцяў, як без солі ў страву, ніяк не абойдуцца: капейкі і чвэрці – да скарбу, а рублі – сабе.
Кручкоў. Дзесяцкі! (Той уваходзіць.) Прывядзі сюды Куторгу! (Дзесяцкі выходзіць.) Ну, што ж, – налівайце зноў кубкі ды вып’ем за здароўе маладой пары.
Усе (падымаючы ўгору кубкі). Будзьце здаровы, маладыя! Дай Бог вам век з сабою шчасліва пражываць!
 
З’ява апошняя
Тыя самыя і Куторга
Куторга (кланяецца ўсім). Дзякуй, дзякуй, панове грамада! Буду старацца ўшчаслівіць Марысю.
Кручкоў. Маўчы, стары хрэн, не аб табе тут ідзе дзела! Бяры кубак ды выпі за здароўе маладых, Грышкі Ліпскага з Марысяю, і падзякуй Богу, што так лёгка вырабіўся ад суда.
Куторга. Дык гэта не я – малады? Не за мае пілі здароўе?
Кручкоў. Пакінь, стары хрыч, думаць аб жаніцьбе, а заматай сабе на вус, каб крэпка дзяржаць язык за зубамі.
Куторга. Ой, найяснейшая карона! Буду сабе часта браць на розум філасофскую прыпавесць: на тое Бог даў людзям язык, каб умець маўчаць. (П’е з кубка.)
Кручкоў. Дзесяцкі! (Той уваходзіць.) Коні гатовы?
Дзесяцкі. Запрагаюць, найяснейшая карона! (Выходзіць.)
Кручкоў. Ну, панове шляхта-брацця! Я вам родны, я вам брат, дык на прашчанне вып’ем яшчэ па кубку крупніку, заспяваем нашу родную песню ды паскачам на заручынах. Пане Куторга, у цябе яшчэ не вельмі курыцца чупрына, – ты вядзі пункты, а мы пакруцімся, прыпяваючы.
 
Усе. Віват наш брат, найяснейшая карона!
 
Хор
Эй, чух чумадра,
Чумадрыха весяла!
 
Куторга
Нашы Пінскі акаліцы –
Жыцце хоць цару, царыцы!
Ўсяго досыць – прызірніся:
Еж, пі, хоць расперажыся.
 
Хор
Эй, чух чумадра,
Чумадрыха весяла!
 
Куторга
Ёсць гарэлка, луста хлеба,
Уюны і сушона рыба.
Чаго ж болей людзям трэба?
Пінчуку тут даў Бог неба!
 
Хор
Эй, чух чумадра,
Чумадрыха весяла!
 
Куторга
Як збяром дабро дачыста,
Завязём на торг да места,
Тады квартаю чырвонцы,
Гарцам мерым карбавонцы.
 
Хор
Эй, чух чумадра,
Чумадрыха весяла!
Куторга
Дзяўчаты нашы, як лані,
Харашэйшы як ясны пані.
Зіркне катора – маспане! –
Сэрца з-пад жыбра дастане.
 
Хор
Эй, чух чумадра,
Чумадрыха весяла!
 
Чуваць звонікі. Шляхта, ап’янелая, хістаецца па сцэне без парадку; гутарка агульная без сэнсу; Куторга пасярэдзіне сцэны выпускае з рук кубак i зaсынае; Кручкоў бярэ ўбок Альпенскага і кажа яму.
 
Кручкоў. Ведаеш, што на цябе казаў Статкевіч?
Альпенскі. А што?
Кручкоў. Ён казаў, што ты не шляхціц.
Альпенскі. Што? Ён мяне так зневажае? Вось я ж яму пакажу маё шляхецтва!
Кручкоў. Не пры мне, – як паеду, тады з ім расправішся! (Адыходзіцца, бярэ ўбок Статкевіча.) Знаеш? Цябе Альпенскі аблаяў мужыком.
Статкевіч. Ён смеў назваць мяне мужыком? Мне сам Юры Кабылінскі падпісаў грамату, – дык я ж на шкуры яго выпішу сваё шляхецтва! (Шугаецца да Альпенскага і пачынаюцъ біцца.)
Ліпскі. Найяснейшая карона! Шляхта напілася і завялася біцца. Бойцеся Бога, раздыміце, а то і з вас штраф будзе належыць!
Кручкоў. Не ка мне, не ка мне, – няхай у суд падаюць, тады прыеду на следства! Бывайце здаровы! (Выходзіць з Пісулькіным.)
Ціхон. Віват, найяснейшая карона!!
Усе (апрача тых, што б’юцца). Віват, найяснейшая карона! (Заслона апускаецца, пакідаючы наперадзе сцэны Куторгу; той прачынаецца.)
Куторга. Што? Ужо разышліся? А там чутна і бойка! Добра прыпавесць кажа: пінска шляхта як нап’ецца, то напэўна падзярэцца. (Да публікі.) Ды вы ўжо, найяснейшыя панове, спаць хочаце? А што? Няпраўда? Дык:
Найяснейшая публіка!
Прашу цябе, не дзівіся,
Бяда гэта невяліка,
Што мы крыху папіліся.
Няхай шчасная развязка
Пінскай шляхце ад вас будзе, –
Дайце брава, калі ласка,
Ды і з Богам, добры людзі!
1866 г.
1 Даўней асэсараў, або засядацеляў, а потым станавых прыставаў, таму што першыя выбіраліся падчас шляхецкіх выбараў, а другія назначаліся ўрадам, − пінская шляхта велічала найяснейшай каронай.

2 Крупнікам завецца пітво, прыгатаванае на агні з гарэлкі і патакі з рознымі прыправамі.

Францішак Багушэвіч
Прадмова да зборніка «Дудка беларуская» 
Братцы мілыя, дзеці Зямлі-маткі маей!  
Вам афяруючы працу сваю, мушу з вамі пагаварыць трохі аб нашай долі-нядолі, аб нашай бацькавай спрадвечнай мове, каторую мы самі, да і не адны мы, а ўсе людзі цёмныя «мужыцкай» завуць, а завецца яна «беларускай». Я сам калісь думаў, што мова наша - «мужыцкая» мова, і толькі таго! Але, паздароў Божа добрых людцоў, як навучылі мяне чытаць-пісаць, з той пары я шмат гдзе быў, шмат чаго відзеў і чытаў: і праканаўся, што мова нашая ёсць такая ж людская і панская, як і французская, альбо нямецкая, альбо і іншая якая. Чытаў я ці мала старых папераў, па дзвесце, па трыста гадоў таму пісаных у нашай зямлі і пісаных вялікімі панамі а нашай мовай чысцюсенькай, як бы вот цяпер пісалася. Увідзеўшы гэта, я часта думаў: Божа ж мой, Божа! Што ж мы за такія бяздольныя? Якаясь маленькая Булгарыя - са жменя таго народу, - якіясьці Харваты, Чэхі, Маларосы і другія пабратымцы нашыя і ружны чужы зброд, жыды маюць пасвайму пісаныя і друкованыя ксёнжачкі і газэты, і набожныя, і смешныя, і слёзныя, і гісторыйкі, і баячкі; і дзеткі іх чытаюць так, як і гавораць, а ў нас як бы захацеў цыдулку ці да бацькі лісток напісаць па-свойму, дык, можа б, і ў сваёй вёсцы людзі сказалі, што «піша па-мужыцку», і як дурня абсмяялі б! А можа, і спраўды наша мова такая, што ёю нічога добрага ні сказаць, ні напісаць не можна? Ой, не! Наша мова для нас святая, бо яна нам ад Бога даная, як і другім добрым людцам, і гаворым жа мы ёю шмат і добрага, але так ужо мы самі пусцілі яе на здзек, не раўнуючы, як і паны вялікія ахотней гавораць па-французску, як па-свойму. Нас жа не жменька, а з шэсць мільёнаў - больш і шмат больш, не раўнуючы, як жыдоў, напрыклад, або татар, ці армян, а пакажы ж, ваша, хоць адну ксёнжачку ці аб гаспадарцы, ці так аб жыцці нашым, каб па-нашаму? 
Ці ж ужо нам канечне толькі на чужой мове чытаць і пісаць можна? Яно добра, а навет і трэба знаць суседзкую мову, але наперш трэба знаць сваю. Перадумаўшы ўсё гэта, я, братцы, адважыўся напісаць для вас сякія-такія вершыкі: хто іх спадабае, таму дзякуй! А хто падумае лепш і больш напісаць, таму чэсць вечная і ад жывых людзей, і ад бацькавых касцей! А пісаць ёсць шмат чаго! 
Спрадвеку, як наша зямелька з Літвой злучылася, як і з Польшчай з'ядналася дабравольна, дык усе яе «Бяларусяй» звалі, і недарма ж гэта! Не вялікая, не малая, не чырвоная, не чорная яна была, а белая, чыстая; нікога не біла, не падбівала, толькі баранілася. 
Шмат было такіх народаў, што страцілі наперш мову сваю, так як той чалавек прад скананнем, катораму мову займе, а потым і зусім замёрлі. Не пакідайце ж мовы нашай беларускай, каб не ўмёрлі! Пазнаюць людзей ці па гаворцы, ці па адзежы, хто якую носе; ото ж гаворка, язык і ёсць адзежа душы. 
Ужо больш як пяцьсот гадоў таму, да панавання князя Вітэнэса на Літве, Беларусія разам з Літвой баранілася ад крыжацкіх напасці, і шмат местаў, як Полацк, прызнавалі над сабой панаванне князёў Літоўскіх, а после Вітэнэса Літоўскі князь Гядымін злучыў зусім Беларусію з Літвой у адно сільнае каралеўства і адваяваў шмат зямлі ад крыжакоў і ад другіх суседаў. Літва пяцьсот дваццаць гадоў таму назад ужо была ад Балтыцкага мора ўдоўжкі аж да Чорнага, ад Дняпра і Днястра-ракі да Нёмна; ад Каменьца места аж да Вязьмы - у сярэдзіне Вялікаросіі; ад Дынабурга і за Крамяньчук, а ў сярэдзіне Літвы, як тое зярно ў гарэху, была наша зямліца - Беларусь! Можа, хто спытае: гдзе ж цяпер Беларусь? Там, братцы, яна, гдзе наша мова жывець: яна ад Вільні да Мазыра, ад Вітэбска за малым не да Чарнігава, гдзе Гродна, Міньск, Магілёў, Вільня і шмат мястэчкаў і вёсак... 
Мацей Бурачок.
 
Верш «Мая дудка» 
Эх, скручу я дудку! 
Такое зайграю, 
Што ўсім будзе чутка 
Ад краю да краю! 
Ой! то будзе гранне, 
Як на павітанне 
І як на вяселле, 
Нядоўга тыкеле1: 
Прэндка2 скончу песні... 
Покі дудка трэсне, 
Ці паглохнуць людзі, 
Ці высахнуць грудзі, 
Сілы надарвуцца 
На радаснай дудца, 
І выцякуць слёзы 
На сухія лозы... 
Выйдзе душа парай, 
Падымецца з хмарай, 
Туманом па рэчца 
Расой разліецца, 
Каласочкі зрося, 
Каб жыта ўдалося, 
А хлеб з'ядуць людзе, 
І зноў сляза будзе. 
Ну, дык грай жа, дудка, 
Каб жа была чутка, 
Каб аж вушы драла; 
Каб ты так іграла, 
Каб зямля скакала! 
Заграй так вясёла, 
Каб усе у кола, 
Узяўшыся ў бокі, 
Ды пайшлі у скокі, 
Як віхор у полю – 
Аж выючы з болю, 
Каб аж рагаталі, 
А усё скакалі... 
Каб скакалі горы, 
Як хваля на моры, 
Як паны на балі, - 
Каб вот як скакалі! 
Каб аж пыл курыўся, 
Каб свет заваліўся 
Ды усё круціўся, 
Як у нашага брата 
У п'янога хата... 
  
Га! чаму ж не граеш? 
Хіба ты не знаеш, 
Не ведаеш хіба, 
Што, як тая рыба 
Ды на лёдзе б'ецца, 
Так вот я, здаецца, 
Сорак гадоў б'юся, 
Ніяк не звярнуся, 
Ніяк не натраплю 
Вадзіцы хоць каплю, 
Ды такой вадзіцы, 
Ды з такой крыніцы, 
Што як хто нап'ецца, 
Дык вольным стаецца. 
Грай, васола ж грай 
Альбо долю дай!.. 
…………..
Енчыш безумолку! 
Не, не будзе толку! 
Кіну ж дудку тую, 
А зраблю другую, 
Цяпер зраблю дудку 
Ад жалю, ад смутку, 
Га! зраблю ж другую, 
Жалейку смутную, - 
Ды каб так заграла, 
Каб зямля стагнала, 
От, каб як заграла: 
Каб слязьмі прабрала, 
Каб аж было жудка, 
От то мая дудка!.. 
Вот зрабіў такую! 
Дай жа папрабую... 
Ну, дык грай жа, грай жа, 
Усё спамінай жа... 
Штодзень і штоночы 
Плач, як мае вочы, 
Над народу доляй, 
І плач штораз болей. 
Плач так да астатка, 
Галасі, як матка, 
Хаваючы дзеці, 
Дзень, другі і трэці 
Іграй слёзным тонам 
Над народу сконам! 
Каб ты так іграла, 
Каб немарасць брала. 
Як слязы не стане, 
Заціхне ігранне, - 
Кінь наўкола вокам, 
Дык крывавым сокам – 
Не слязой - заплачыш, 
Як усё абачыш. 
Як крыві не стане, 
Тагды кончу гранне! 
1890—1891 гг. 
 
 
Верш «Хмаркі»
 
Хмаркі цёмныя, мае братанькі!
Вецер гоне вас без дарожанькі,
I нігдзе ж для вас няма хатанькі...
Адпачынеце аж у Божанькі!
 
Гдзе радзіліся, гдзе ж вы, хмарачкі,
Гдзе «тутэйшымі» называліся!
Леціцё усё, так як ярачкі...
Хоць бы трошкі гдзе затрымаліся!
 
Зямлі родненькай, знаць, няма у вас,
Ні вуголчыка, ні прытулачку.
А тут вецер дзьме горшы раз у раз,
Леціце жа вы без ратуначку!..
 
Летучы, сьлязой зямлю росіце,
Аж шумяць лісткі, зелянее лес;
Уміраючы, жыцьцё носіце,
Усяму жыцьцё, сабе толькі крэс!
 
1886-1894?
1 толькі

2 хутка

Янка Купала
 
Верш «А хто там ідзе?»  
 
А хто там ідзе, а хто там ідзе  
У агромністай такой грамадзе?  
— Беларусы.  
 
А што яны нясуць на худых плячах,  
На руках ў крыві, на нагах у лапцях?  
— Сваю крыўду.  
 
А куды ж нясуць гэту крыўду ўсю,
А куды ж нясуць на паказ сваю?  
— На свет цэлы.  
 
А хто гэта іх, не адзін мільѐн,
Крыўду несць наўчыў, разбудзіў іх сон?  
— Бяда, гора.  
 
А чаго ж, чаго захацелась ім, 
Пагарджаным век, ім, сляпым, глухім?  
— Людзьмі звацца.  
 
1905-1907 гг. 
 
Верш «Мая малітва»
 
Я буду маліцца і сэрцам, і думамі,
Распетаю буду маліцца душой, 
Каб чорныя долі з мяцеліцаў шумамі  
Ўжо больш не шалелі над роднай зямлѐй.
 
Я буду маліцца да яснага сонейка,  
Няшчасных зімой саграваць сірацін,  
Прыветна па збожных гуляючы гонейках,
Часцей заглядаці да цѐмных хацін.  
 
Я буду маліцца да хмараў з грымотамі,
Што дзіка над намі гуляюць не раз,
Каб жаль над гаротнымі мелі бяднотамі,
Градоў, перуноў не ссылалі падчас.
 
Я буду маліцца да зорак і жаліцца,
Што гасяць сябе надта часта яны,
Бо чуў, як якая з неба з іх зваліцца,
З жыцця хтось сыходзе на вечныя сны.
 
Я буду маліцца да нівы ўсѐй сілаю,
Каб лепшаю ўродай плаціла за труд,
Збагаціла сельскую хату пахілую,
Надзеі збытымі убачыў наш люд.  
  
Я буду маліцца і сэрцам, і думамі,
Распетаю буду маліцца душой, 
Каб чорныя долі з мяцеліцаў шумамі
Не вылі над роднай зямлѐй, нада мной.  
 
5 ліпеня 1906 г.  
 
 
Верш «Жняя» 
 
Як сама царыца  
Ў залатой кароне,
Йдзе яна ў вяночку  
Паміж спелых гоняў.  
 
З каласкоў вяночак —  
Моладасці сведка —  
На ѐй зіхаціцца,  
Як у садзе кветка.  
 
На грудзях шчаслівых  
Каптанок ружовы,
У руцэ сярпочак  
Зублены, сталѐвы.  
 
Вецер абнімае  
Стан яе дзявочы,
Сонца ѐй цалуе  
Шыю, твар і вочы.  
 
Каласкі хінуцца  
Перад ѐй паклонна,
Дзівіцца ігруша  
На мяжы зялѐнай.  
 
А яна — царыца — 
Весела, шчасліва  
Карануе песняй  
Залатое жніва.  
 
Смела йдзе у сонцы
Ўся сама — як сонца,  
Гэта жнейка наша  
У нашаей старонцы.  
 
1911 г. 
 
 
Верш «Явар і каліна»  
 
Песняй вясны лебядзінаю,  
Скінуўшы зімнія чары, 
Шэпчуцца явар з калінаю  
Ў сумнай даліне над ярам.  
 
Лісцікі зеленяй хваляцца
Небу панятлівай мовай; 
Росамі мыюцца раніцай,  
Песцяцца сонцам паўднѐвым.  
 
Захадам модлы пакорныя 
З маткай-зямлѐй адпраўляюць;  
Тайна у ночаньку чорную  
Месяца, зор выглядаюць.  
 
Слухаюць смехаў русалчыных,
Лопату крылляў начніцы, 
Ветру павеваў ап’янчаных,  
Плюскату шклістай крыніцы.  
 
Чуецца музыка дзіўная
У повесцях сонных імшараў...
Цешыцца явар з калінаю,
Скінуўшы зімнія чары.  
 
1910 г. 
 
 
Верш «Роднае слова»
 
Магутнае слова ты, роднае слова!
Са мной ты на яве і ў сне;
Душу мне затрэсла пагудкаю новай,
Ты песень наўчыла мяне.
 
Бяссмертнае слова ты, роднае слова!
Ты крыўды, няпраўды змагло;
Хоць гналі цябе, накладалі аковы,
Дый дарма: жывеш, як жыло!
 
Свабоднае слова ты, роднае слова!
Зайграй ты смялей, весялей!
Хоць гадзіны сыкаюць, кружацца совы,
Жывеш ты на хвалу людзей.
 
Загнанае слова ты, роднае слова!
Грымні ж над радзімай зямлѐй:
Што родная мова, хоць бедная мова,
Мілей найбагатшай чужой!
 
1908 г.  
 
 
Янка Купала. Паэма «Бандароўна» 
I
Не віхор калыша лесам,  
Не ваўкі заводзяць,  
Не разбойнікі талпою  
За дабычай ходзяць.  
 
На Ўкраіне пан Патоцкі,  
Пан з Канѐва родам,  
З сваѐй хеўрай гаспадарыць
Над бедным народам.  
 
Дзе заедзе, банкятуе
Сам ѐн, яго варта;
Ні старому, ні малому
Не спускае жартаў.  
 
Калі ж дзе ўпадзе у вока
Хараство дзявоча,— 
Абняславіць, абнячэсціць,
Бацьку плюне ў вочы.  
 
Стогне змучана Украіна,
К небу шле пракляцце,
Ды Патоцкага збаўляе
Хеўра і багацце.  
 
Да сягоння жыве памяць  
Аб злым гэтым дусе
На ўсѐй чыста Украіне
І на Беларусі.
 
Ў сѐлах, як клялі дагэтуль,  
Так і праклінаюць,  
У палацах яго толькі
Міла ўспамінаюць.  
 
Аб прыгожай Бандароўне  
І аб справах пана
Засталася у народзе
Песня здавен-даўна.
II
Ў слаўным месце Берастэчку —  
Слаўны Бандарэнка,  
Ў яго дочка — Бандароўна, 
Пашукаць — паненка.  
 
Хараства такога ў свеце
Не было, не будзе;  
Аб ѐй людзі гаварылі,
Як аб нейкім цудзе.  
 
Як маліны, яе губкі,
А твар, як лілея,  
Як дзве зоркі, яе вочы,
Гляне — свет яснее.  
 
З плеч сплываюць яе косы,  
Як бы сонца косы,
І іскрацца, як на сонцы
Брыльянцісты росы.
 
Рост высокі, стан павабны,  
Ўся, як цень, павеўна,  
Як ідзе яна, бывала,—  
Набок каралеўна!  
 
А сягоння ж выглядае
Лепей, як заўсѐды,—  
У карчомцы з казакамі 
Цешыцца з свабоды.  
 
У гульні сама рэй водзіць,  
Весела міргае,  
Задзіўляе усіх чыста,
Як зара якая.  
 
Ой, гуляй жа, Бандароўна, 
З вечара да ранку!  
Цябе вораг ужо сочыць,
Сочыць на каханку.  
  
III
К таму часу ў Берастэчка  
К дружыне казачай  
Прыблукаўся пан Патоцкі
З хеўраю лядачай.  
 
Як пачуў ѐн у карчомцы  
Зычную забаву,  
Туды йдзе сваю бясчэсну
Паказаці славу.  
 
Банкятуе з казакамі,  
Мѐд, віно п’е квартай,  
К маладзіцам і дзяўчатам
Лезе смоллю ў жарты.  
 
А найгорай к Бандароўне
Ён прыстаў абрыдна;  
Цалаваць, абняці хоча,
Ажно глянуць стыдна.
 
Асцярожна, пан Канеўскі!
Будзе ліха, будзе,
Не забудзься, што сумленне
Ёсць і ў простым людзе!  
 
Не папусціць ў крыўду славу,  
Славу ды свабоду,  
Хоць і дуж ты, і багаты,
Ды панскага роду.  
 
Ох, патрапіць народ часам  
За сябе ўступіцца,— 
Зруйнаваць палацы вашы,
Вашай кроўю ўпіцца...  
 
Лезе пан да Бандароўны,
Ўвесь гарыць, бы ў жары;
Тая, жартаў не пазнаўшы,
Ляснула па твары.
  
IV
Жудка, жудка дым пажарны  
Бухае уночы,  
А жудчэй яшчэ у пана
Задымелі вочы.  
 
Выгражае кулакамі
Ўсѐй казачай брацці: —
Ўсе адказ дасцѐ мне зараз —
Дочка, бацька, маці!  
 
— Асцярожна, ясны пане,  
З грозьбамі сваімі! —
Забурчала старшына ўся,
А моладзь — за імі.  
 
Выбег з хаты пан Патоцкі  
Зваць сваю дружыну,
А старэйшы людзі вучаць
Бедную дзяўчыну:  
 
— Уцякай жа за пагодай,
Донька маладая,  
Покі дзень засвеціць ясны,
Покі сіл хапае!  
 
Пан з Канѐва не даруе
Хараству тваѐму,  
Як не ўмее дараваці
Ён нідзе нікому.  
 
V  
Уцякала Бандароўна
Ў поле з цѐплай хаты,  
Абымала яе ночка,  
А вецер крылаты  
 
Расплятаў ѐй косы буйны,  
Песціў белы грудзі;
Болей жалю меў над ѐю,
Як якія людзі.  
Уцякала Бандароўна  
Ды паміж платамі,  
А за ѐю тры гайдукі
З голымі шаблямі.  
Бегла поле і другое,  
Ўзбегла і на трэцце,  
Ды ўжо сілы не хапае
Далей так ляцеці.  
 
Ой, няшчасна Бандароўна,  
Адпачні часіну,  
Памаліся за сябе ты,
За сваю Ўкраіну!  
 
На сырой прыляж зямельцы,  
Атулісь касою,  
Няхай сэрцайка дзявоча
Прыйдзе да спакою.  
 
Думай думкі, што чыніці  
У бядзе паганай,  
Калі панскія служакі
Прывядуць да пана!  
  
Не прыйшлося спачываці  
Доўга Бандароўне,—
Наляцела, адшукала
Дзікая пагоня.  
 
З дзікім смехам учапілісь
За косы і рукі,  
Пацягнулі нешчасліву
На вялікі мукі.  
 
Ночка цѐмная глядзела  
Ды цямнейша стала,
Адна зорка мігацела —
І тая прапала.  
  
VI  
Хто галубку убароніць,  
Ўсцеражэ ад згубы,  
Як няўбачна пападзецца  
Ў каршуновы дзюбы.  
 
Вырве сэрцайка няшчаснай,  
Вып’е кроў чырвону,  
Застануцца толькі косці
На зямліцы соннай.  
  
Застанецца памяць толькі  
Ў стадзе галубіным,  
Што ім выдзер хтось галубку  
Крыважадным чынам...  
  
Прыцягнулі Бандароўну  
К пану у святліцу,  
Як праступніцу якую
Ці як чараўніцу.  
  
Ўбор дзявочы абарваны,  
Зблытаныя косы,  
Ў вочках толькі рдзяцца слѐзы,
Як улетку росы.  
 
Ці то слѐзы з крыўды страшнай,  
Ці з бяссільнай злосці,  
Што к чужынцу без пытання  
Прывялі у госці.  
  
І стаіць яна прад панам,  
Як калінка тая,  
Што у лузе, над ракою  
Вецер пахіляе.  
  
Сабірае у галоўцы  
Думанькі дзявочы,  
Глядзіць смела, ані моргне,  
Ворагу у вочы.  
  
VII
Пасадзіў пан Бандароўну  
У куце на лаве,  
Як бы тую маладую  
У вясельнай славе.  
  
 
Застаўляе стол дубовы  
Сытаю ядою,  
Мѐд, віно ў жбанах б’е пенай,  
Як бы мора тое.  
  
Яшчэ мала: пан вяльможны  
Клікае музыкаў,  
Знаць, заход вялікі робіць  
Ён к гульні вялікай.  
  
Не чакае Бандароўна  
Тут сабе пацехі  
І не верыць панскай ласцы  
І ў панскія ўсмехі.  
  
Ручкі белы заламала,  
Звесіла галоўку,  
А тым часам пан Патоцкі  
Выйшаў у бакоўку.  
  
І прыносіць ѐн стуль стрэльбу,  
Куляй набівае,  
Ў рукі ўзяў і Бандароўну  
Голасна пытае:  
 
— Ну, што воліш сабе выбраць, 
Пышная паненка:  
Ці ў бяседзе засядаці  
Вось пад гэтай сценкай  
 
І са мною піць, гуляці, 
Ночкі каратаці?  
Ці навекі косці парыць 
 У зямельцы-маці?  
VIII  
Затраслося помстай сэрца  
У грудзі дзявочай,  
Спахмурнелі чорны бровы,
Заіскрылісь вочы.  
 
— Не такую, ясны пане,  
Бачыш прад сабою,  
Што захоча чэсць і славу  
Прадаваць з табою.  
  
Сваѐ золата, палацы  
Застаўляй сабе ты,  
Сам заморскае віно пі  
І насі саеты.  
  
Пі, гуляй з сваѐй раўнѐю,  
Покі ваша сіла,—  
Бандароўне больш да твару —  
Чымся ты — магіла.  
  
Не прадасць яна дзявоцтва,  
Як ты, пан, сумленне;  
Твае грозьбы ѐй не страшны, 
Не страшна цярпенне.  
  
Перад панам тым з Канева 
Смела дзеўка стала,  
Смела гледзячы у вочы,  
Смела адказала:  
  
— Дужы ты з сваім багаццем,  
А я сілы большай,—  
За мной праўда і народ мой,  
За табой жа — грошы!  
  
Чым з табою піць, гуляці,  
Ночкі каратаці,—  
Лепш навекі косці парыць  
У зямельцы-маці!  
  
IX  
Тут як стрэліў пан Канеўскі  
Ў лева яе вуха,—  
Стала наша Бандароўна  
І нема, і глуха.  
  
Палілася кроў чырвона,  
Сэрца абамлела,  
Павалілась на зямельку,  
Як бярозка бела.  
  
Парасплеценыя косы,  
Як тыя галінкі,  
Леглі пасмамі хваліста  
Тут жа ля дзяўчынкі.  
  
Толькі з крыўдай аднальковай  
Вочы пазіралі,  
Як бы ўсіх пытаць хацелі:  
За што пакаралі?  
  
Дый заглянулі, знаць, крэпка 
Ў ворагава сэрца:  
Пан Патоцкі ўжо не рад стаў  
Сам сабе і дзеўцы.  
  
Праклінае сам самога  
І такую ночку;  
Кліча бацьку, кліча матку, 
Каб забралі дочку.  
  
Як прыходзіў Бандарэнка,  
А з ім — Бандарыха,  
Галасілі над дачушкай,  
Галасілі сціха.  
  
Ой, ламалі свае рукі  
Стары са старою: — 
Налажылась донька наша  
За ўсіх галавою!  
X  
Забіралі бацька, маці  
Родную дачушку,  
Неслі ціха, асцярожна  
Сваю мѐртву служку.  
  
Дзе йшлі з ѐю, кроў чырвона  
Капала паволі  
І блішчэла па ўсѐй сцежцы,  
Як раса на полі.  
  
Як прынеслі Бандароўну  
Да святліцы новай,  
Палажылі памаленьку  
На лаве дубовай.  
  
Прыбіралі, як да шлюбу,  
Ў белю і вэлѐны,  
Запляталі буйны косы  
Ў каснікі чырвоны.  
  
Пазлацістыя на пальцы  
Персцяні ўздзявалі,  
У замшовы чаравічкі  
Ножкі абувалі.  
  
З руты-мяты ѐй вяночак  
Вілі у дамоўку,  
Як карону каралеўне,  
Клалі на галоўку.  
  
Збілі з дошак габляваных  
Белу дамавіну  
І складалі ў ѐй няшчасну  
Забіту дзяўчыну.  
  
Спіць сном вечным Бандароўна  
І болей не ўстане,  
А над ѐй пяюць старыя  
«Вечна спачыванне».  
XI  
Неспакоен пан Патоцкі  
У сваѐй правіне,  
Што ўчыніў такую крыўду  
Ні пра што дзяўчыне;  
  
Хоча грэх свой чым загладзіць  
І віны убавіць;  
Бандароўну хоць па смерці  
Думае праславіць.  
  
Ён спяшыць на баль хаўтурны,  
Пыхай паганяны,  
Шоўкам кажа абіваці  
Гроб той дзераўляны;  
  
Шоўку, золата, атласу  
Браці, колькі хваце,  
Кутасамі залатымі  
Труну абчапаці.  
  
Загадаў капаці яму,  
Мураваці з мура,  
Каб магілкі не размыла  
Ні вада, ні бура.  
  
Загадаў слаць да магілак  
Сцежку дыванамі  
І пасыпаць дываночкі  
Белымі цвятамі.  
  
Як панеслі Бандароўну  
На вечна хаванне —  
Загадаў іграць музыкам  
Сумнае ігранне.  
  
Як спушчалі Бандароўну  
На той свет вялікі,  
То яшчэ сумней зайгралі  
Панскія музыкі.  
XII  
Пахавалі Бандароўну  
У вянку і ў белі,  
Толькі думак украінцам 
Пахаваць не ўмелі.  
  
Шмат цярпець народ умее,  
Ўмее ж і памсціцца,  
Як дадзене вельмі крыўда,  
Як зло разгасціцца.  
  
Весць аб смерці Бандароўны  
Скрозь пайшла, як мора,  
Зашумела Украіна —  
Гора панам, гора!  
  
Бандарэнка сходы кліча,  
Ўсім аб крыўдзе кажа;  
Войска сільнае збірае,  
Роўна сіле ўражай.  
  
Задымелі у пажарах  
Панскія сялібы,  
Палілася кроў ракою  
На лугі, на скібы.  
  
Дарма рэзь стрымаць казаччу 
Войска шле Варшава,—  
Шмат казацтва нацярпелась —  
Бітва йдзе крывава.  
  
Колькі выцекла крыві йшчэ,  
Не будзем казаці,  
Бо крывѐй сваѐю роднай  
Трэ было б пісаці.  
  
З долі ж горкай Бандароўны  
І з таей часіны  
Засталіся толькі казкі,  
Песні ды ўспаміны.  
1913 г. 
Якуб Колас 
 
Верш «Не бядуй!»
 
Не бядуй, што сонца нізка,
Што прыходзіць нудны дзень, 
Не бядуй, што восень блізка
I на дол кладзецца цень.
 
Не бядуй, што снег халодны 
Скрые землю ад вачэй:
Не загіне край твой родны 
У тэй цемені начэй!
 
Будзе час, і снег растане, 
Прыйдзе зноў да нас вясна, 
Ветла з неба сонца гляне, 
Ачуняе старана.
 
Не бядуй, што цяжка стала 
Жыць у вечнай цемнаце, 
Што нас доля вечна гнала, 
Што жывѐм у беднаце.
 
Не бядуй, што звіслі хмары, 
Што нам сонца не відаць, 
Не бядуй, што ўноч пажары 
Сталі неба заліваць, –
 
Дымам пойдзе ўсѐ ліхое, 
Усѐ, што душыць нас і гне. 
Вер, брат, – жыцце залатое 
Будзе ў нашай старане.
 
1907 г.
 
 
Верш «Родныя вобразы»
 
Вобразы мілыя роднага краю, 
Смутак і радасць мая!
Што маѐ сэрца да вас парывае? 
Чым так прыкованы я
 
К вам, мае ўзгорачкі роднага поля, 
Рэчкі, курганы, лясы,
Поўныя смутку і жальбы нядолі, 
Поўныя сумнай красы?
 
Толькі я лягу і вочы закрыю, 
Бачу я вас прад сабой.
Ціха праходзіце вы, як жывыя, 
Ззяючы мілай красой.
 
Чуецца гоман мне спелае нівы, 
Ціхая жальба палѐў,
Лесу высокага шум-гуд шчаслівы, 
Песня магутных дубоў...
 
Вобразы мілыя, вобразы смутныя, 
Родныя вѐскі і люд,
Песні цягучыя, песні пакутныя!.. 
Бачу і чую вас тут.
 
1908 г.
 
 
 
Верш «Першы гром»
 
Голасам моцы, ціха і важна 
Гром пракаціўся ўгары.
Луг адазваўся грому працяжна, 
Лес адгукнуўся стары.
 
Гай страсянуўся, дрогнула поле, 
Долы той гук паняслі.
Ў гэтым раскаце чуецца воля, 
Чуецца радасць зямлі.
 
Ў грукаце гэтым многа ѐсць сілы, 
Чуецца моц і прастор...
Першыя громы! Сэрцу вы мілы, 
Люб мне ваш смех паміж гор.
 
Міл майму сэрцу гоман далѐкі, 
Водгук вясѐлы і шум.
Гром ты магутны, гром адзінокі! 
Колькі ўскатурхаў ты дум!
 
Моцна мяне ты клічаш на волю – 
Цяжка без волі мне тут.
Кланяйся, громе, роднаму полю, 
Родны вітай ты мой кут!
 
1910 г.
 
Якуб Колас. Паэма «Новая зямля»
I. Леснiкова пасада
Мой родны кут, як ты мне мiлы!.. 
Забыць цябе не маю сiлы!
Не раз, утомлены дарогай, 
Жыццём вясны мае убогай, 
К табе я ў думках залятаю
I там душою спачываю.
О, як бы я хацеў спачатку 
Дарогу жыцця па парадку
Прайсцi яшчэ раз, азiрнуцца, 
 Сабраць з дарог каменнi тыя, 
Што губяць сiлы маладыя, –
К вясне б маёй хацеў вярнуцца.
 
Вясна, вясна! не для мяне ты! 
Не я, табою абагрэты,
Прыход твой радасны спаткаю, – 
Цябе навек, вясна, хаваю.
Назад не прыйдзе хваля тая, 
Што з быстрай рэчкай уплывае. 
Не раз яна, зрабiўшысь парам,
 На крыллях сонца дойдзе к хмарам 
Ды йзноў дажджом на рэчку сыдзе – 
Нiхто з гранiц сваiх не выйдзе,
З законаў, жыццем напiсаных, 
Або на дол спадзе ў туманах. 
Але хто нам яе пакажа?
На дол вадой цi снегам ляжа? 
Не вернешся, як хваля тая, 
Ка мне, вясна ты маладая!..
 
Вось як цяпер, перада мною 
 Ўстае куточак той прыгожа, 
Крынiчкi вузенькая ложа
I елка ў пары з хваiною, 
Абняўшысь цесна над вадою, 
Як маладыя ў час кахання,
Ў апошнi вечар расставання. 
I бачу лес я каля хаты,
Дзе колiсь весела дзяўчаты 
Спявалi песнi дружным хорам, 
З работ iдучы позна борам.
 Няслiся зыкi песень здольных, 
Ў лясах раз-пораз адбiвалiсь, 
I iм узгоркi адклiкалiсь,
I радасць бiла ў песнях вольных. 
А хвоi, елкi векавыя
Пад зыкi песень маладыя 
Маўчком стаялi ў нейкай думе, 
I ў iх цiхусенечкiм шуме
Няслось вячэрняе маленне 
Ўгару, святое аддаленне.
 
 Каля пасады леснiковай 
Цягнуўся гожаю падковай
Стары, высокi лес цянiсты. 
Тут верх асiны круглалiсты
Сплятаўся з хвоямi, з дубамi, 
А елкi хмурымi крыжамi
Высока ў небе выдзялялiсь, 
Таемна з хвоямi шапталiсь. 
Заўсёды смутныя, бы ўдовы, 
Яны найбольш адны стаялi, 
 I так маркотна пазiралi
Iх задуменныя галовы!
Лес наступаў i расступаўся, 
Лужком зялёным разрываўся; 
А дзе прыгожыя загiбы
Так мiла йшлi каля сядзiбы, 
Што проста iмi б любаваўся. 
А знiзу гэты лес кашлаты 
Меў зелянюсенькiя шаты 
Лазы, чаромхi цi крушыны, 
 Алешын лiпкiх, верабiны.
Глядзiш, бывала, i здаецца, 
Што скрозь сцяну галiн жывую, 
Скрозь гэту тканку маладую
Нi мыш, нi пташка не праб'ецца. 
Цякла тут з лесу невялiчка
Травой заросшая крынiчка, 
Абодва берагi каторай 
Лазняк, ракiтнiк абступалi; 
Бруiлiся ў цяньку iх хвалi
 I ў луг чуць значнаю разорай 
Iшлi спакойна мiж чаротаў, 
Рабiлi многа заваротаў,
Аж покi ў Нёман не ўцякалi.
 
Зялёны луг, як скiнуць вокам, 
Абрусам пышным i шырокiм 
Абапал Нёмна рассцiлаўся – 
За хатай зараз пачынаўся 
Ды йшоў квяцiстай раўнiною 
З мурожнай слаўнаю травою 
 I ззяў на сонцы ў пералiвах
Пяшчотных тонаў. Як на нiвах 
Жыта збажынкi лёгка гнуцца
I людзям радасна смяюцца 
Сваiм прыемным, мiлым спевам 
Пад лёгкiм ветрыку павевам, – 
Так гнуцца, гойдаюцца травы, 
Як пройме ветрык iх ласкавы,
I пойдуць хвалi травяныя
З прыемным спевам чарадою, 
 Зашэпчуць краскi мiж сабою,
Нiбы дзяўчаткi маладыя.
Эх, луг шырокi! Як жывы, ты, 
Праменнем сонейка залiты, 
Увесь стаiш перад вачыма, 
Ты мiл i смуцен, як радзiма, 
Як наша цiхая старонка,
Дзе смугi сiняя пялёнка
У летнi час дымком звiсае 
I даль задумай спавiвае.
 Хоць я няволяй цяжка змучан 
I з родным берагам разлучан, 
Ды я душою ажываю,
Як вокам мыслi азiраю
Цябе, мой луг i бераг родны,
Дзе льецца Нёман срэбраводны, 
Дубы дзе дружнай чарадою 
Стаяць, як вежы, над вадою 
Даўнейшых спраў вартаўнiкамi
I ззяюць грозна жараламi.
 I толькi тут, пад iх чародкай, 
Улетку, добраю пагодкай, 
Касьбой утомлены, спачынеш 
I думкi клопату пакiнеш, 
Заснуўшы крэпка i салодка.
Тут так прахладна, так прывольна! 
А пташкi голасна i здольна 
Смяюцца мiлым шчабятаннем
I поўняць луг сваiм спяваннем. 
А на дубах, як шапкi тыя, 
 Чарнеюць гнёзды буславыя.
Буслы клякочуць, бусляняты
Пiшчаць жалобна, як шчаняты, 
Насы закiдваюць угору
I просяць есцi ў сваю пору. 
А там, дзе буслiкi ўздужалi, 
Iх пачынаюць вабiць далi; 
Яны пачулi ў сабе сiлы, 
Яны разводзяць ужо крылы,
Ўгару на локаць падлятаюць, 
 Паветра ловяць, заграбаюць 
I неуклюднымi нагамi
Танцуюць смешна над дубамi. 
Там, у падсуседзях з бусламi, 
I вераб'i, шпакi вядуцца;
Клапотна шчэбеты нясуцца 
I моўкнуць позна вечарамi.
Ў дубах крычаць сiваваронкi, 
I свiст над лугам рэзкi, звонкi 
Каршун маркотна так раняе
 I нейкi смутак закiдае.
Эх, луг шырокi! Як жывы, ты, 
Травой мурожнаю закрыты, 
Стаiш зялёны прада мною
I ззяеш дзiўнаю красою! 
Як дзве старэнькiя кабеткi,
К каторым старасць неўзаметкi
Падкраўшысь злодзеем срэдзь ночы, 
Як смачны сон змыкае вочы,
Красу i крэпасць забiрае
 I ўсю iх жывасць выкрадае 
Ды кiне iх адных, старэнькiх,
Адных, як перст, i чуць жывенькiх 
I непатрэбных анiкому
На цягасць жыццю маладому, – 
Так каля хаты, у садочку, 
Схiлiўшысь цiхенька ў куточку, 
Стаялi дзве вярбы старыя,
А навакола маладыя 
Дзярэўцы пышна красавалi, 
 На свет вясёла пазiралi.
Галлё спусцiўшы над парканам, 
Расла тут грушка з тонкiм станам; 
Па-над парканам пышным валам 
Стаяў вiшняк густы, прыўдалы.
Садок быў, праўда, невялiчкi: 
Дзве верабiны ды тры дзiчкi 
Ды мiж верб лiпка маладая, 
Бы iх унучка дарагая.
Але як весела i мiла
 Тут пчолка ў вуллях гаманiла! 
I як прыемна пахла мёдам!
Пладзiлiсь пчолкi з кожным годам: 
Штолета вулляў прыбывала –
На пчолкi вельмi шанцавала. 
Гул iх стаяў i ўдзень i ўночы. 
Бывала, ўлетку, ў час рабочы 
Не раз там чуўся крык вясёлы:
– Го, тата! дзядзька! выйшлi пчолы! 
На вiшнi селi каля плоту! – 
 Мужчыны кiдалi работу,
Касьбу над рэчкай за кустамi, 
I беглi шыбка, каб часамi
На лес дзе пчолкi не зляцелi, 
Дык iх там пiльненька глядзелi. 
На прыгуменнi, поруч з садам, 
Павець з гумном стаяла радам, 
А пад паветкаю прылады: 
Вазок, калёсы, панарады, 
Старыя санi, восi, колы
 I вулляў некалькi на пчолы, 
Яшчэ някончаных; судзiна, 
Стары цабэрак, паўасмiна
I розны хлам i лом валяўся, 
Ад сонца, дожджыку хаваўся – 
Патрэбны рэчы, ёсць вядома! 
Гуменца, крытае саломай,
Ад доўгiх часаў пасiвела; 
Салома кудламi вiсела, 
Яе вятры параздзiмалi,
 А трохi хлопцы пасцягалi,
На стрэху лазячы, бывала, – 
Iх гэта забаўка займала.
А пад шчытом на павуцiне 
Нiшчымны колас-сiрацiна
Ў зацiшку лёгенька гайдаўся; 
З якiх ён часаў там трымаўся, 
То Бог яго святы ўжо знае!
Будоўля, больш яшчэ старая, 
З гнiлой, вагнутаю страхою 
 Стаяў хлявец якраз напроцi
I чуць лiпеў, як бы на плоце 
Гаршчок, разбiты качаргою. 
Стары, паедзены чарвямi, 
Набок пахiлены вятрамi,
Глядзеў хлеў гэты старычынай, 
Пахiлай доляй жабрачынай;
А збоку, ў полi, недалёка 
Стаяў прыгрэбнiк адзiнока, 
Пахiлкам, горкiм сiратою, 
 У дол упёршыся страхою. 
Ў глыбi двара стаяла хата 
I выглядала зухавата
Памiж запушчанай будовы, 
Як бы шляхцянка засцянкова,
Што ў дзень святы каля касцёла, 
Чуць-чуць падняўшы край падола, 
Так важна ходзiць з парасонам, 
Спаднiцай верцiць, як агонам,
З дарожак пыл, пясок зганяе 
 I ў вочы хлопцам заглядае.
 
За хатай поле пачыналась, 
Дзе жыта хораша гайдалась 
I рос авёс, ячмень i грэчка, –
Было прытульнае гняздзечка!..
Мой родны кут, лугi, крынiца! 
Цяпер для вас я – чужанiца.
Той самы лес, палеткi тыя, 
Ды людзi там жывуць другiя. 
Мне душу смуткам напаўняе,
 Што ў прошласць канулi гадочкi, 
Мае шчаслiвыя дзянёчкi, –
Прайшла, вясна ты маладая!
 
Цяпер разгорнем часаў шаты, 
Блiжэй прыгледзiмся да хаты, 
Да Мiхася i да Антося,
Як там вялося, як жылося.
  
II. Ранiца ў нядзельку
Дзень быў святы. Яшчэ ад рання 
Блiнцы пяклiся на сняданне,
I ўжо пры печы з чапялою 
Стаяла мацi... Пад рукою 
Таўклiся дзецi, замiналi 
Або смяялiся, спявалi.
Услон заняў сваё ўжо места, 
На iм стаяла дзежка цеста,
I апалонiк то i дзела
 Па дзежцы боўтаў жвава, смела 
I кiдаў цеста ў скавародкi.
Давала пiск яно кароткi,
Льючыся з шумам на патэльнi, 
I ў жар стаўлялася пякельны;
I там з яго ўжо ўвачавiдкi 
Пяклiся гладзенькiя плiткi
Блiнцоў, спаднiзу наздраватых, 
Угору пышна, пухла ўзнятых,
I ўжо адтуль рукою маткi
 На ўслон шпурлялiся аладкi, 
А дзецi iх даўно сачылi
I на ляту блiнцы лавiлi, 
Заядла мазалi iх здорам.
Стаяў асобна ў мiсцы скорам 
Сяго-таго для верашчакi.
Хоць невялiкiя прысмакi –
Цыбуля, перчык, лiст бабкоў 
Ды сальца некалькi брускоў, 
Мука i квас – i ўся прыправа, 
 Але ўсё ж снеданне цiкава;
А для дзяцей найбольша свята 
Абы наесцiся багата.
I звон аб прыпек скавародны, 
Так блiзкi сэрцу, так iм родны, 
У нейкiм радасным настрою 
Спяваў iм песняю святою
I лашчыў сэрцы iх i вушы 
I поўнiў радасцю iм душы, 
Такi прыемны, мiлагучны,
 У той прыемнасцi выключны, 
Ён разлiваўся па ўсiм целе
I ўмомант iх знiмаў з пасцелi. 
Недарма ж дзядзька iх, бывала, 
Каб пабудзiць каго з iх жвава
Пагнаць каровак ранiчкою, 
У прыпек бiў скаварадою.
Цяпер, здаволiўшысь ядою, 
Дзяцiнай цешылiсь гульнёю. 
Хто бегаў з кiем каля хаты – 
 Ганяў курэй. Як парасяты,
Ў пяску капалiся сястрычкi. 
Алесь хадзiў каля крынiчкi, 
Што з лесу тут жа выцякала 
I дужкай хату агiбала,
Хадзiў, свiстаў пад голас птушак, 
Збiраў ён ягадкi ў гарнушак.
Ўсе парасходзiлiся з хаты,
I кожны дзелам быў заняты: 
 Мiхал у лес пайшоў ранютка 
Рабiць звычайныя абходы; 
Антось спаць доўга не меў моды, 
А як надарыцца мiнутка
Часiны вольнай цi святы дзень, 
Ну хоць адзiн разок на тыдзень 
Хадзiў на Нёман цi на тонi –
Рыбак быў дзядзька наш Антонi, 
Як i работнiк, адмысловы;
А Ўладзiк пасвiў дзесь каровы, 
Травiў чужыя сенажацi;
 А дома з дзецьмi была мацi. 
Яе жаночая работа
I гэта вечная турбота
То каля печы, то на полi, 
Сказаць, не зводзiцца нiколi. 
Адно прыпынiш – там другое, 
Глядзiш, як бачыш, набяжыць, 
I ручак некалi злажыць – 
Жыццё жаночае такое!
Так i цяпер: печ зачынiла, 
 Работу ў хаце прыпынiла – 
Iдзi ў гарод ты па бацвiнне:
Другi раз есцi просяць свiннi. 
А гэты Юзiк-шалянiца,
Малы яшчэ, зусiм дурнiца, 
Так пад нагамi i таўчэцца
Або, як хвост той, валачэцца 
I ад работы адрывае
I толькi сэрца ад'ядае.
 
Ўжо сонца ўгору падхадзiла, 
 На лiсцях роску асушыла;
У небе хмарачкi дзянныя 
Плылi, як гускi маладыя,
Чародкай белай над лугамi, 
Над свежым лесам i палямi. 
А гэты ветрык дураслiвы
Траве зялёнай чэша грывы, 
Ў садку жартуе з верабiнай,
Як голец-хлопец той з дзяўчынай, 
I валасы зялёным стрэхам
 У лесе гойдае са смехам. 
А круглаверхiя асiны 
Разносяць нейкiя навiны
I так гутораць, так смяюцца, 
Што аж iх лiсцiкi трасуцца, – 
Вiдаць, такая iх урода.
 
Прыйшла i мацi з агарода.
– Алесь, сынок... iдуць кароўкi!
Бяжы хутчэй, рассунь засоўкi, 
Каб не штаўхалiся дарма...
 Ну, я лепш збегаю сама! 
Куды ты, Юзiк, безгаловы?
З-за рэчкi цiснуцца каровы. 
Iдзе паперадзе Красуля, 
За ёю Лысая, Рагуля,
Ды дзве пярэзiмкi-цялушкi
Iдуць у згодзе, як дзве дружкi; 
А збоку чмыша бык Мiкiта, 
Хвастом матаючы сярдзiта.
 
А аваднi, як рой пчалiны, 
 Сляпiцай лезуць да скацiны,
Гудуць драпежна, тнуць балюча, 
Бы крапiва тая пякуча,
Дыхнуць каровам не даюць. 
Каровы злосныя бягуць, 
Адна другую б'юць рагамi
I толькi тухкаюць нагамi;
I сам пастух бяжыць, гукае 
I гэту заедзь праклiнае; 
Няма за поганню парадку, 
 Сярдуе сам i злуе статка,
Барзджэй, як можа, ў хлеў пражэцца – 
I горш у веснiцах таўчэцца.
Каля хлява рух-суматоха:
– Куды ты, чортава Панчоха?! – 
Крычыць Уладзя, свiшча пужка 
("Панчоха" – Лысае мянушка). 
Назло Рагуля ўжо ў варотах
Цялушку рогам капарнула, 
Аж тая, бедная, раўнула;
 Тут Галас выскачыў з-пад плота 
I ўжо па ўласнаму пачыну 
Знайшоў зачэпку i прычыну 
Свае тры грошыкi прыткнуць, 
За хвост Мiкiту пацягнуць.
Ну, словам, шум тут быў вялiкi, 
I танцавалi без музыкi.
 
Загнаўшы ў хлеў на месца статка, 
Насеўся Ўладзя на аладкi,
Шпурнуўшы лапцi i анучы 
 Сярод двара ў пясок сыпучы; 
Iх мацi зараз падабрала,
Нiчога сыну не сказала,
Пайшла ў крынiцы спаласнула, С
ушыцца ўскiнула на шула.
– Унь дзядзька йдзе! – гукаюць дзецi. 
Забылi ўсё яны на свеце
I як мага бягуць, смяюцца, 
Аж iх валосiкi трасуцца.
– А, дзядзька! дзядзечка, саколiк!
 Насып мне ягад у прыполiк!
– Дай мне дубец! – А мне дай вуды! – 
Крычаць малыя шалапуды,
Бягуць i скачуць, б'юць у ладкi,
А дзядзька мерна йдзе з-за кладкi, 
Iдзе без шапкi, круцiць носам –
Гаворыць пацеры з засосам; 
Для смешак твар яго зацяты, 
Дык моў не лезьце, парасяты.
I дзецi змоўклi, больш нi слова: 
 Няхай канчаецца размова 
Антося дзядзькi са святымi, – 
Тады пагутарыць i з iмi.
А покi кончыць ён малiцца,
То можна ў Свержнi апынiцца:
Псалмоў адкоцiць з паўдзесятка, 
Ды так выразна, ды так гладка, 
Што дзяк i той не ўсякi зможа,
Як рэпу грыз, – даруй грэх, Божа! 
Не гаварыў, а сек языкам!
 Малiўся дзядзька з тым разлiкам, 
Каб кончыць модлы каля дома, 
Бо ў хаце нельга, ёсць вядома, 
Малiцца хораша, як трэба:
Тут глупства кожнае ад неба, 
Ад Бога думкi адкiдае,
То тое-сёе замiнае,
I не намолiшся – нагрэшыш 
Ды чорта лысага пацешыш.
I толькi дзядзька на двор ступiць, 
 Дык кулаком у грудзi лупiць,
Тры разы хрысцiцца, ўздыхае, 
Тады ўжо шапку накiдае
I ставiць вуды ўсе ў парадак.
– Ну, што? наелiся аладак? 
Жартуе дзядзька тут з малымi 
Ды йдзе ўжо ў хату разам з iмi. 
Яны, замест таго адказу, 
Бубняць па пузу для паказу.
– Эх, брат Алесь! – гаворыць дзядзька. – 
 Вось быў шчупак – усiм iм бацька!
Век я такога не забуду,
Але парваў мне, падла, вуду. 
I падчапiў быў нават спраўна.
"Ну, – думаю, – пажыва слаўна!" 
Цягну, а ён аж гне вудзiльна, 
Ну, чуць не вырве яго з рук!
А тоўсты, падла, бы япрук, 
I доўгi ж, доўгi, як цапiльна.
Шчупак, брат, ёмкi: на паўпуда, 
 Але сарваўся. Ах, паскуда!
I натамiў як мае быць,
I пастка ўжо з вады тырчыць, 
Як змей, варочае зянкамi,
Ну, вось ён, вось! хватай рукамi!
А потым, брат, калi рвануўся, –
Ўсё к чорту – вуда i кручок,
Пайшоў гуляць мой шчупачок! 
А я, брат, толькi аблiзнуўся!
– Ах, вось шкада! З кручком i з дротам? 
 Дык ён жа здохне! – Ну чаго там!
Шчупак – жывучая, брат, юха! 
Такi жывучы – дзяржы вуха!
Ён пяць кручкоў глыне – й не знайся; 
Ты ў Янчура пра iх спытайся:
Янчур iх лужа, як арэхi,
Iх знае прожары-прарэхi.
А мне ўсяе, брат, тэй уцехi, 
Што падчаплю зноў юху тую, 
Тады, брат, дудкi: не спудлую!
 
 Ўжо снедаць час, i поўдзень скора, 
Ды з гэтым бацькам адно гора!
Як пойдзе ён у лес той зрання, 
Як цукар у вадзе растане:
Няма й няма, чакаць абрыдне. 
Якога выхадзiш там злыдня? 
Цi надта выслужышся ў пана? 
Ўсё роўна знойдзецца загана; 
Як ты нi падай, нi гайсай,
Не пападзеш да пана ў рай 
 З сваёй патрэбай, iнтарэсам.
А лес, як быў, то й будзе лесам, 
Дык i дарэмна ўся турбота –
Бяда з iм проста i згрызота! 
Няма яму нядзелькi, свята – 
Iдзе ды йдзе ён, як закляты; 
У шчэпку высах з той хады,
Ад сну адбiўся, ад яды.
I хто ўжо служыць гэтак дбала? 
Антось i мацi на Мiхала
 Не раз у злосцi нападалi. 
Але таго яны не зналi,
Як лёгка хлеб той дастаецца. 
Не сцерпiць часам, адсячэцца 
Мiхал ад гэтакiх нападак:
Якi ж бы толк быў i парадак, 
Каб ён служыў, спусцiўшы рукi?
Свае ж сябры – майстры на штукi: 
Так удадуць i так падкусяць –
Цягнуцца нехаця прымусяць. 
 А вось папробуй на цiкавасць
Стрымай службовую рухавасць, 
Служы спусцiўшы рукавы
I выкiнь службу з галавы, –
Такiя ў лесе выйдуць справы – 
Пажар, парубкi i патравы –
Не адкараскацца ад лiха. 
А хочаш ты, каб было цiха,
На чым сядзiш, таго глядзi ты!
Казаў Мiхал не раз сярдзiта:
 – Маўчы, калi ёсць хлеб у роце! – 
I што сказаць на гэта процi?
 
А бацька з стрэльбай за плячамi 
Iшоў дадому хвайнякамi,
Iшоў паволi, не спяшаўся, 
Часамi, стаўшы, азiраўся
I прыслухоўваўся да зыкаў 
Ляснога шуму, яго крыкаў
Ды нюхаў дух той, поўны вару: 
Такая суш – крый бог пажару! 
 Скрозь лапкi хвоек i галiнкi 
Сiнела неба гладзь. 
Хмурынкi Стаялi грудкамi на ўсходзе.
Было так цiха ўсё ў прыродзе! 
Ўгары над хвойнiкам зялёным 
Снуюцца пчолкi з цiхiм звонам, 
Кузуркi розныя i мушкi
Свае спраўляюць гулi-гушкi 
I так танюсенька гудуць,
 Што ледзьве-ледзьве можна ўчуць. 
А на прагалiнках на голых
Гулянне конiкаў вясёлых.
I толькi ступiш там нагою – 
Так i заскачуць прад табою,
Вось так i пырскнуць у надзем'е, 
Як бы сявец той сыпне сем'е.
А матылькi сваiм убраннем 
Касуюць тут усiх дазвання
I не лятаюць – танцы правяць, 
Ну, каго хочаш, зацiкавяць.
 А як прыгожы пуцявiнкi
Ў шаўках зялёнае травiнкi! 
Якiя мяккiя iх рысы
I павароткi iх, абрысы!
Iдуць, звiваюцца, лучацца...
Эх, слаўна ў лесе, слаўна, братцы!
 
Памалу, мерна, крок за крокам 
Ў сваiм раздум'i адзiнокiм 
Дадыбаў бацька скора к дому. 
Зачуўшы татаў ход знаёмы, 
 Малыя з хаты высыпалi.
За брамай бацьку сустракалi.
Алесь браў стрэльбу, шапку з цэшкай 
I нёс з шчаслiваю усмешкай 
(Схаваўся ў шапку ўвесь з вушамi);
А Костусь – торбу з кутасамi
I знак блiшчасты стражнiкоўскi.
– Барзджэй вы там, кiрмаш такоўскi! – 
Гукае дзядзька з ноткай злосцi: –
Iдуць, як тыя шляхты ў госцi!..
  
III. За сталом
– Ну, небажаты, будзем снедаць – 
Ў людзей садзяцца ўжо абедаць. 
Цягнi мачанку, мацi, з печы!
За стол, малы, за стол, старэчы! – 
Гаворыць дзядзька, сам сядае
I стол абрусам засцiлае.
Памiж дзвюх лаў пад абразамi 
Тулiўся стол з двума кастрамi 
Аладак грэцкiх, як пампушак, 
 Ды хлеба з зайчыка краюшак. 
Мiхал з Антосем, як старыя, 
Займалi месцы канцавыя
I iх трымалiся выключна,
Бо тут сядзець iм больш спадручна, 
I ў кут старым трудней залезцi,
А на пачэсным гэтым месцы 
Садзiўся госць – i то не кожан; 
А як цяпер кут быў парожан,
То там Алесь прымайстраваўся, 
 Сядзеў на кукiшках, гайдаўся,
Цiшком шчыкаючыся з братам. 
Кастусь сядзеў мiж iм i татам; 
Ён да яды не так быў падак, 
Бо ўжо намазаўся аладак,
Але сядзеў i мяў аладку
Ды штурхаў бацьку пад лапатку. 
Уладзiк быў у дзядзькi збоку...
Дзяцей, як тых снапкоў на току! – 
Сямейка, праўда, немалая: 
 Чатыры хлопцы, тры дзяўчацi
Ды бацька з дзядзькам, трэцця мацi; 
I кожны месца сваё мае.
Тым часам мацi даставала
Чыгунчык з печы, лыжку брала 
I верашчаку налiвала.
А за сталом на верашчаку 
Падгатаўлялi ўжо атаку, – 
На гэта хлопцы былi хваты, 
Аладкi кроiлi ў квадраты 
 (Хоць геаметрыi не зналi)
I на вiдэльцы iх чаплялi, 
Як бы на тычкi тыя вешкi,
Каб не адстаць, не мець замешкi 
У часе дружнае яды.
Чуць мiска ткнулася сюды, 
Дык у яе, як па прыказу, 
Вiдэльцаў з восем лезе зразу. 
Гаворка моўкне, смех сцiхае: 
Цяпер мiнуцiна другая,
 Бо ўсiх займае мiска стравы; 
Другiя моманты, праявы, – 
Усе пафукваюць ды студзяць 
I верашчаку тую вудзяць
I толькi чаўкаюць губамi
Ды зрэдку скрыгаюць зубамi,
Як бы на бераг тыя хвалi
У часе ветру наступалi.
 
Малыя – Гэля, Юзiк, Ганна – 
Асобна елi пастаянна.
 Парадку дзецi не трымалi, 
I iх нiколi не сцiскалi,
Абы насоў не разбiвалi;
Так, Юзiк пальцам поркаў страву 
I верашчакай мазаў лаву,
Але тут сёстры сердавалi 
I залаб Юзiка цягалi.
Тады iх згода прападала, 
Мiж iмi бойка вынiкала.
Пускаў тут Юзiк лыжку ў дзела; 
 Не раз лабацiна трупцела
Ў сястрычак Гэлi цi Ганулi. 
А сёстры Юзiка цягнулi
За вушы з двух бакоў i бiлi. 
Але iх старшыя мiрылi,
На пожар злосцi лiлi воду 
I замацоўвалi так згоду:
– Ну, пацалуйцеся ж вы з браткам! – 
I ўсё йшло зноў сваiм парадкам.
 
А за сталом маўчком сядзелi.
 Там хлопцы гыркацца не смелi, 
Бо там парадак вельмi строгi, 
Там падпiлуюць табе рогi,
Калi парушыш дысцыплiну, 
Ды пад нядобрую часiну
Дадуць там "лэмбуся" i "квасу", 
Каб не круцiлiся без часу.
I чуць калi што вынiкала,
То бацька кiдаў так, бывала, 
На хлопцаў погляд выразлiва, 
 Што тыя ў лаву баязлiва
Траха са страху не ўпаўзалi, 
Бо гэты погляд добра зналi. 
Там i цяпер, як i заўсюды, 
Макалi ўсе з адной пасуды
I елi дружна, не драмалi; 
Нарэшце ўсе па скварцы бралi. 
Як верашчака ў дно спадала,
То мацi есцi пакiдала
Ды йшла ў камору па другое, 
 Яшчэ больш смачнае, ядкое, 
I тарабанiла сюды
Для заканчэння ўжо яды
Тварог, запраўлены смятанай 
(Нясла з вялiкаю пашанай).
За ёю хлопцы адставалi
I бацьку з дзядзькам пакiдалi 
Над верашчакай завiхацца.
Мужчыны бралi па аладцы 
I аж пацелi, небаракi.
 З аладкi дзядзька рабiў трубку, 
Каб лепш здаволiць сваю губку 
I больш зачэрпаць верашчакi. 
А бацька браў блiнцом спавагу, 
Бо на Антося меў увагу:
Антось жа правiў гаспадарку, 
Рабiў за двух, на сваiм карку 
Цягнуў ярэмца хлебароба,
Ну, словам, дзядзька наш – асоба! 
А пападалася там скварка,
 Была мiж iмi чуць не сварка:
– Бяры, Антось! – Я намакаўся,
Бяры, брат, ты: ты больш цягаўся, – 
I спрэчку тым яны канчалi,
Што гэту скварку разразалi. 
Другая мiска, мiска-яма,
Апаражнялася таксама,
I ўжо к канцу таго снядання 
Хлапцы здаволiлi жаданне, 
I ад мужчын яны адсталi.
 Павольней скiвiцы жавалi, 
Крышылi страву, як нарокам. 
I бацька кiдае вiдэльцы, 
Рукою гладзiць па камзэльцы, 
На абразы ўскiдае вокам
I шэптам хрысцiцца набожна. 
Тым часам мiска i парожна,
I мацi стол ужо прыбрала, 
Пасуду, лыжкi паласкала.
 
А дзядзька сеў курыць на ўслоне. 
 Злажыўшы шчыльненька далонi, 
Мiхал сядзеў, не варушыўся
I ў мыслi нейкiя ўглыбiўся.
Ды мацi з дзядзькам добра зналi, 
Дзе тыя мыслi вандравалi,
Што iх гарнула, што тулiла 
I дзе было iм гэтак мiла.
Даўно ўжо бацька жыў думою 
Разжыцца ўласнаю зямлёю
I не належаць нi да кога,
 Не знаць начальства нiякога. 
I калi бацька каго стрэне,
Не прапускае ўжо здарэння
Спытаць, праведаць аб зямельцы: 
Дзе прадаецца, як багата,
Якiя выгады i плата,
Як блiзка рэчка цi крынiцы?
I чым больш служба дакучала, 
Тым болей бацьку прыцягала 
Свая зямелька, свая хата
 (Няўжо яна яму заклята?),
Прытулак свой, куток уласны;
Такi ён мiлы быў i красны,
Што наш Мiхал там жыў душою, 
Не знаў улады над сабою,
Апроч зямельнай той улады. 
Завёў бы там сабе прылады 
Ды жыў бы панам i не гнуўся, 
Шырока б там ён разгарнуўся.
 
I бацька ў вольныя часiны 
 Расказваў дома ўсе навiны 
I чуткi ўсе наконт зямелькi. 
Так i цяпер, у час нядзелькi,
Аддаўся бацька светлым марам 
I вёў размову з такiм жарам, 
Што бацьку ў хаце ўсе дазвання, 
Як бы ксяндза таго казанне,
Так шчыра слухалi, маўчалi, 
Што й нос абцерцi забывалi.
– Пытаўся я ў людзей, брат, сёння 
 Наконт зямлi каля Заблоння, –
Так бацька мову расчынае 
I вочы весела ўскiдае
На ўсiх, хто толькi быў у хаце, –
Там, брат, гароды – чуеш, мацi? 
(Ён гэтым жонку падкупляе)
Так ураджайны, так багаты, 
I блiзка, тут жа каля хаты!
Сама зямля без гною тлуста, 
I надта родзiцца капуста:
 З вядро галоўкi вырастаюць,
З трох коп кадушку накладаюць! 
А мак! а рэпа! морква, бручка!
А буракi, гуркi, пятрушка – 
Ўсяго, ўсяго, ну, проста – страх! 
Ўсё там расце, як на дражджах. 
I рэчка ёсць. А рыбы, рыбы!
Вось дзе, Антось-брат, пажыў ты бы! – 
Пад дзядзьку бацька падвёў мiну: – 
Лавi лiны i еж самiну –
 Самы жывуць там, як цяляты! – 
А дзядзька быў рыбак заўзяты, 
Рыбак у iм тут абудзiўся,
Як сонца, твар яго свяцiўся, 
I ад прыемных цiхiх смехаў 
Чуць не да вуха вус заехаў.
– Ну, ўсе выгоды каля бока, 
Тае ж зямлi якраз валока, –
Мiхал распiсваў з жарам далей: – 
А чорны грунт – дванаццаць цалей! 
 Жыта там родзяцца надзiва:
Як едзеш мiж хлябоў вясною, 
Ў iх конь хаваецца з дугою!
А з ячмянёў вары хоць пiва.
Грэчка, аўсы растуць, як лозы, – 
Не то што ў нас: адны занозы
Пад кiпцi ты панаганяеш,
Пакуль дзве жменi нажынаеш. 
I ўся зямля ў адным адрубу;
I лес там ёсць, найболей дубу, 
 А дуб расце на добрай глебе; 
Не клапацiўся б там а хлебе... 
Адкуль нi глянь – усё ўпадобна:
Перш-наперш жыў бы там асобна, 
А не ў галдзе, страшэнным сцiску, 
I лбоў не бiлi б там за мiску,
Як гэта водзiцца ў народзе;
Там зможаш быць з суседзьмi ў згодзе. 
Другое дзела – воласць блiзка.
I то не дробная, брат, рыска;
 Там школка ёсць, а дзецям трэба 
Даўно навука i вучэба,
А то растуць, на лес вось глядзя; 
Зiрнi: унь дуб якi ўжо Ўладзя! – 
На зэдлi Ўладзiк схiсянуўся, 
Алесю хiтранька ўсмiхнуўся.
– Ну, а я, тата, цi вялiкi? –
Спытаў Алесь. – Ты? салапяка! 
Нос абатры йдзi, разявяка!
Ўсё грае носам, бы музыкi 
 У гэтай кiрпе завялiся.
Вазьмi анучу, абатрыся! –
Алесь не рад быў, што спытаўся, 
I ў кут ён борздзенька хаваўся.
 
I бацька моўкне i чакае,
Што скажа дзядзька або мацi, 
I цiха стала ўраз у хаце: 
Чутно, як муха пралятае. –
– Пасада, кажаш, вельмi ўдатна, 
Ўсяго там родзiцца аж надта.
 Чаму ж яе там не купляюць?
На нас, цi што, людцы чакаюць? – 
Пытае мацi. – Каб такая
Была зямля гэта прыўдала, 
Яна б дагэтуль не гуляла.
Або аб ёй нiхто не знае?
Цi тыя людзi ўсе паснулi, 
Якiм зямелька трэба пiльна?.. 
Ой, каб яна была прыхiльна, 
Яе б даўно ўжо прыгарнулi.
 – Чакаць не будзе, ёсць вядома, 
Калi сядзець ты будзеш дома 
Каля свайго збана, карыта, – 
Сказаў Мiхал крыху сярдзiта, – 
Сама зямля не прыйдзе, чуеш, 
А сам за ёю павандруеш.
Калi сядзець ды так гадацi, – 
Не выседзiш нiчога, мацi.
Не бойся: людзi не сядзяць, 
Зямля не будзе нас чакаць,
 Не запустуе, не згуляе! 
– А пэўна, – дзядзька пацвярджае.
– Ды як яно ўжо нi было б там, – 
Зноў кажа бацька, – а пад плотам, 
Зямлю купiўшы, не валяўся б,
Ды як бы жыў яшчэ! Не знаўся б 
Нi з панскай ласкай, нi з панамi, 
Жылi б сабе гаспадарамi.
А што за шчасце тут, спытаем? 
Якi прыбытак мы тут маем?
 Вуглы падпёрты пiрагамi?
Што грыб падымеш тут часамi? 
За ўсё iх голаву, з грыбамi!..
Яно б чаму? служыць бы можна, 
Каб не валяўся так нязбожна
У вочы гэты Рак-вар'ят. 
Цi ж чалавек ён? азiят, 
Душа зацятая, лiхая,
Такiх паноў i свет не знае.
Ды хоць бы пан, а то – зараза,
 Так, шалахтун, байструк, пралаза, 
Няшчасны вырадак, пастух...
А колькi гонару i мух!
Ды як тут жыць? Няма ахвоты, 
I марны ўсе твае турботы.
Жывеш, лiпiш, як на калу ты, 
I ногi й рукi ўдзеты ў путы.
А подзьме вецер, i ўсё бухне, 
I ўсё старанне тваё рухне.
А дзе дзявацца? Пакукуеш,
 А век на службе не звякуеш. –
 I ўсе тужлiва замаўкалi,
I думкi кожнага займалi
Аб тым, што тут жывеш дачасу, 
Жывеш сяк-так, пакуль жывецца. 
Калi ж нiбудзь, а давядзецца 
Шукаць свайго хлябка i квасу.
 
IV. На першай гаспадарцы
– То як жа быць? – спытаў Антонi. – 
Давай, брат, думаць хоць сягоння 
Цi так цi сяк, каб даць параду
I к аднаму ўжо прыйсцi ладу 
Раз назаўсёды, аканчальна.
Вядома, служба – рэч гадальна, 
А ў гэтым пекле i тым болей:
Не пэўна жыць пад панскай воляй. 
Але з чаго пачаць, мой браце?
 Бо невялiкае багацце,
I як ты знойдзеш канцы тыя, 
Калi кiшэнi ў нас пустыя?
– Ну, ты заглядваеш далёка, 
Дык трохi хiбiць тваё вока – 
Вось гэта раз; а па-другое –
У нас ужо ёсць сёе-тое:
Ну, пляц, зямлi на чвэрць надзела; 
Лiчы пад тысячу iх смела.
А там зямельны банк паможа, 
 Быка, карову прадамо...
Чаго палохацца? дармо! 
Абы ахвоту меў, нябожа!
А пры жаданнi, пры ахвоце
Сам чорт не страшан у балоце! – 
Сказаў Мiхал на словы брата, 
Сказаў рашуча i заўзята.
 
А мацi слухае маўклiва, 
Аб чымся думае тужлiва;
Сказаць штось хоча i ўздыхае, 
 Штось за язык яе трымае. 
– Вось як пачнеш так разважанне, 
Агоркне ўсё табе дазвання, – 
Нарэшце мацi не ўтрывала: –
Таго няма, другога мала; 
А як жывеш ды не гадаеш,
То й лiха тога не зважаеш...
Так... хоць зямлi свае нямнога, 
Але ўсё ж лепей, як нiчога.
А збудзь яе – пачуеш страту, 
 Бо дзе паставiш тую хату, 
Калi няшчасце напаткае?
Бо гэта служба ўжо такая.
А там, за светам, на чужыне 
Нiхто цябе, ой, не прыхiне!
I як там будзе з той зямлёю? 
Не хвацiш голаю рукою, – 
Няпэўна ўсё i невядома,
Дык больш пiльнуйцеся вы дому!
– Ну, вось кабецiна дзiўная! – 
 Мiхал на жонку нападае. –
Цi ж мы зямлю сваю збываем? 
Мы на рахункi прыкiдаем.
Ды што, скажы, ну хоць бы й пляц?
Падумаць – выстраiш палац! Па часе будзе i развага,
Калi ў лоб стукне табе шляга!
– Вядома, бацькаўшчыны шкода, – 
Сказаў Антось у тоне згоды. –
Але ж i трэба меркавацца 
 I аднаго чаго трымацца;
I не чужым, а сваiм вокам 
Агледзець трэба ненарокам, 
Як мае быць Заблонне тое; 
А можа, выйдзе што-якое.
Рабiць тут трэба – адно слова, 
Не то што – цуп-луп! – i гатова, 
Бо гэта справа – не пустая; 
Людскi ж язык касцей не мае. 
Я так бы раiў: выбраць час
 I аглядзець усё зараз,
А там сама пакажа справа, 
Цi варта шуму ўся аблава, 
Бо мо ваўкi ўсе пасхадзiлi. – 
На том яны i парашылi.
Я тут спыню апавяданне,
Каб значны крок ступiць назад, 
Зрабiць уважлiвы агляд
Прычын iмкнення, парывання 
На новым грунце сесцi стала,
 I чым жыла душа Мiхала.
А поруч з гэтым мiмаходам 
Жыццё мiнулае крануць
I ў цёмны кут яго зiрнуць, 
Дзе пад халодным яго лёдам 
Назло лiхiм яго прыгодам 
Крынiцы свежыя цякуць.
 
Мiхал... вы лепш спытайце самi 
Пра палясоўшчыка Мiхала:
Яго ўся воласць наша знала, 
 Ён быў вядомы мiж панамi!
Ды што паны?! сам князь Антонi, 
Я памятаю, як сягоння,
Не раз з Мiхалам меў размову. 
I знаў жа службу леснiкову!
Ён ведаў, як свае пяць пальцаў, 
Ну, да мала ўсiх мiкалаўцаў.
Патрава здарыцца, пакража, – 
Як бачыш, вызнае, дакажа
I дойдзе ўжо да галубочка, 
 Як бы па нiтцы да клубочка. 
Дык i не дзiва, што Мiхала 
У нас любiлi вельмi мала.
Мiхал сам гэта чуў i ведаў,
Ды што ты зробiш? Так з прадзедаў 
Было-вялося i вядзецца,
I ўсё ўпустую люд таўчэцца; 
Ды будзе час паразумення –
Таўкне пад самае карэнне...
I вось што, братцы, дзiўна ў свеце, 
 Вы толькi добра паглядзеце:
Той чалавек, што першы, збоку, 
Ўжо без таго не ступiць кроку,
Каб не ткнуць пальцам на другога, 
Як на заклятага, лiхога, –
Ён тое самае ўчыняе,
За што другога бэсцiць-лае, 
Як толькi скуру яго ўздзене 
Цi чуць кранецца яго кiя –
Такiм яшчэ ваўком завые,
 I дзе ён добрасць толькi дзене? 
На што вада, але i тая
Не ўсюды роўны нораў мае: 
Спакойна ў ямах i заторах, 
Але капае дол у горах
I страшна пенiцца, бушуе,
I грунт каменны там свiдруе. 
А сiла ў тым, на мой пагляд, 
Якi выконваеш загад.
 
Мiхал, як толькi ажанiўся,
 Тады ж ад бацькi аддзялiўся, 
Бо стала цесна. З той прычыны 
Хадзiў на сплаў ён, на вiцiны, 
Разоў са два схадзiў у Прусы – 
Куды не трапяць беларусы?
Але абрыдла гэта справа, 
I адвярнуўся ён ад сплава;
Пайшоў на службу таўкануцца, 
Бо дома недзе разгарнуцца.
Наўперад ён праз час каторы 
 Быў пры падлоўчым на каморы. 
Стары ляснiчы па-сваему
Цанiў Мiхала, як служаку: 
Ганяў усюды небараку, 
Як бы скацiну тую нему. 
Не раз на жалабы Мiхала
Ляснiчы так казаў, бывала:
– Што ж? добры конь i цягне дужа! – 
I не пускаў Мiхала з гужа.
Мiхал яму рабочых ставiў, 
 I сенакосы яго правiў,
I догляд меў за панскiм статкам, 
А службу нёс сваiм парадкам, 
Бо што ты зробiш тут? стараўся. 
Ў другое месца перабраўся – 
Яму уважыў пан ляснiчы,
I сеў Мiхал у страшнай дзiчы, 
Дзе лес адзiн, хмызняк ды поле 
Ды ветру посвiсты на волi.
Было зямелькi там валока, 
 Дзе можна б моцна i глыбока
Пусцiць карэннi ў грунт, абжыцца –
Было на чым разварушыцца. 
Але бязгнойная, пустая
Зямлi валока была тая,
Дзе рос сiвец ды пырнiк густа 
I дзе спакойна каля куста
Ляжаў шарак, бо там нiколi 
Саха зямлi не бараздзiла. 
Было маркотна i нямiла
 У тым пустым, здзiчэлым полi. 
Мiхал наехаў без нiчога.
I вось жывi тут, разжывайся, 
Хоць сам у соху запрагайся, 
Ўпрагай i жонку на падмогу 
З трыма малымi хлапчукамi. 
Але стаў цвёрдымi нагамi
Мiхал на гэты грунт няплодны.
– Не плач: не будзем тут галодны; 
Бог дасць, сяго-таго прыдбаем, 
 Дабра якога дачакаем, –
Так разважаў ён сваю жонку. – 
Жывым не кiнешся ў палонку!
Зямлi – зiрнi – як скiнуць вокам. – 
За гаспадарку ненарокам
Мiхал на новым месцы ўзяўся: 
Каня, кароўку расстараўся, 
Завёў свiней, дзве-тры авечкi. 
Тым часам з дому для падмогi, 
Саху забраўшы i нарогi, 
 Антось прыехаў i на грэчку 
Узняў маргоў са два папару.
I ажывiлiся амшары,
Запахла свежаю раллёю,
Як бы сам Бог тут над зямлёю 
Прайшоў i глянуў мiласцiва.
Антось заложна i цярплiва
У землю ўкладваў свае сiлы. 
На божы свет, як бы з магiлы, 
З зямлi травiнкай далiкатнай, 
 Густою шчотачкаю здатна
Выходзяць дробныя зярняткi. 
Як у калысачцы дзiцятка, 
Калi ўжо трошкi акрыяе, 
Сваю галоўку падымае
I навакол глядзiць здзiўлёна, – 
Так гэта збожжайка зялёна
Да сонца цягнецца лiсткамi, 
Бы к матцы дзiцятка рукамi.
Тым часам хлопцы падрасталi, 
 Старэйшым дома памагалi.
Прайшоў гадок, мiнуў другi, 
Ў касьбу запахлi мурагi.
На полi ветла, самавiта 
У рад стаялi копкi жыта, 
Так аздабляючы загоны.
А ў агародзе мак чырвоны,
Раскрыўшы гожыя лiсточкi, 
З iх ткаў прыўдалыя вяночкi 
Вакол галоўкi маладзенькай,
 Такой прыгожай, зеляненькай.
I часта ў добрую пагоду
Iдзе Мiхал дамоў з абходу,
I хоць чуваць, што ныюць ногi, 
Але зварочвае з дарогi
I робiць крук, бо як стрымацца, 
Каб не зайсцi палюбавацца
I ярыною i жытамi?
Iдзе, а ветрык з каласкамi 
Вядзе прыемную размову 
 I цешыць душу леснiкову. 
Мiхал падыдзе i прыстане 
I лаву жыцейка агляне
Ды возьме ў пальцы асцярожна 
Яшчэ няспелы i парожны
Ён колас жытнi i паглядзiць, 
Рукою лёганька пагладзiць, 
Нiбы сынка свайго малога, 
I ў сэрцы дзякаваў ён Бога.
 
У тым кутку, глухiм i дзiкiм, 
 Стараннем дзядзькавым вялiкiм 
I цяжкай працай хлебароба 
Набыта розная надоба;
Ўсё зацвiло, загаманiла, 
Бы жыватворчая тут сiла 
Ад сну прыроду абудзiла.
Гумно паўнела з кожным годам, 
I багацеў хлявец прыплодам,
I грош стаў лiшнi завадзiцца, 
Было што есцi, чым акрыцца, 
 I быў парадак, лад у хаце.
Ўжо з тым кутком зжылася мацi, 
Даўно прывыкшы к адзiноце;
А цэлы рад збаноў на плоце 
Казаў аб тым, што гаспадыня 
Была ўжо ў моцнай каляiне
I што яе таксама справа 
Вялася добра i рухава,
Бо тут збаны не так стаялi: 
Яны за тое ўжо казалi, 
 Што малака было даволi.
 
Ў пастаўнiку, пры самым полi, 
Свiння, як хворая, стагнала, 
Хоць гэтай хворасцi не знала, 
Яе такая ўжо натура:
Стагнаць i лыч трымаць панура, 
Як бы ёй цяжка жыць на свеце. 
А парасяткi, яе дзецi,
Ўсяму дзiвiлiсь несканчона,
Бо надта рохкалi здзiўлёна. 
 Другi гурток другой жывёлы, 
Дзесятак кур, пявун вясёлы 
Каля платоў чарвей шукалi; 
Квактуха голасна квактала, 
А кураняткi чарадою
Паслушна ўсюды йшлi за ёю. 
Тут кожна рэч аб тым казала, 
Што маладая гаспадарка
Iшла ўпярод паспешна, шпарка 
I большы круг яна займала.
 
 Часамi хмурнаю вясною 
Цяплом павее, цiшынёю, 
I хмарак сiвыя фальбоны 
Падуць, апусцяцца нанiз, 
I неба яснага абрыс
Зiрне скрозь цяжкiя заслоны, 
I дзень тужлiвы, засмучоны 
Аздобiць сонцаў агняпiс,
I ўсё вакол павесялее,
На момант сцiшыцца, замлее, 
 На ўсё адбiтак ляжа згоды,
I нiкнуць подыхi нягоды.
Зямельцы неба усмiхнецца.
Глядзiш – тады табе здаецца, 
Што холад згiнуў назаўсёды.
 
Але цi ж так? Эх, негадана 
Вятруга ўсходзiцца паганы,
I даль палёў маркотна стане, 
Жалобы цень яна апране,
I ўсё нейк смутна пазiрае, 
 Чагось нядобрага чакае.
Так i ў жыццi: бягуць часiны, 
Лiхiя, добрыя хвiлiны,
Адна змяняецца другою.
Не ўспеў Мiхал з сваёй сям'ёю 
I пяць гадкоў спазнаць спакою, 
Як сталi чуткi пачувацца –
Ляснiчы сам даваў намёкi – 
Праз час не вельмi так далёкi 
Ў другi куток перабiрацца.
 I гэта вестка ўсiх смуцiла, 
Рабiць ахвоту ўсю адбiла: 
Рабi, працуй, кладзi ты сiлы 
У гэты дол чужы, пастылы
I горкiм потам аблiвайся; 
Зрабiў парадак – выбiрайся 
Ды йзноў iдзi адсюль у госцi... 
Эх вы, паны! Эх, ягамосцi!..
  
V. Пярэбары
Вясны чакаў Мiхал з сям'ёю, 
Чакаў з трывогаю: вясною
Ў ляснiцтве йшла ператасоўка 
Служачых нiзшых, пераходы –– 
Тут так вялося з году ў годы,
I як нi думае галоўка,
Нiчога выдумаць не можа; 
Нiяка просьба не паможа, 
Калi на чым ляснiчы ўпрэцца.
 – А можа, дасць Бог, ператрэцца. 
I тут гадок цi два пабудзем, – 
Сабе не верачы i людзям,
Мiхал так думаў, сумняваўся 
I тут астацца спадзяваўся.
 
Ды раз у сесiю Мiхася
К сабе ляснiчы заклiкае. 
"Ну, гэта нешта азначае", – 
Ў Мiхала думка праняслася. 
I ў канцылярыю ўваходзiць,
 Вачэй з ляснiчага не зводзiць, 
Чагось-та важнага чакае.
– Ага, ты тут! Ну, чалавеча, 
Збiрай манаткi i ў Парэчча 
За добры час перабiрайся! 
Перад Вялiкаднем старайся
Туды, на месца, перабрацца. 
Жывi там, нечага баяцца.
– Панок, за што? – Мiхал пытае. – 
Што за прычына ёсць такая?
 Цi я па службе правiнiўся? 
Цi на мяне пан угнявiўся?
Я не прадаў, не ўкраў нiчога...
Скажы, панок, на лiтасць Бога, 
За што нас пан перамяшчае? 
Ляснiчы строга пазiрае.
– Мне чалавек там добры трэба, 
А не гультай якi, нязгрэба;
Такi ляснiк, як ты, каторы
Не будзе спаць п'яны ў разоры...
 Парэчча – месца неблагое,
I поле там не так пустое,
Хоць менш яго, затое ж – паша! 
Дык будзе хлеб табе i каша.
Пакуль я жыў, i ты не згiнеш, 
Свае сям'i нябось не кiнеш – 
Куды ты дзенешся? трымайся, 
Жывi i з Богам разжывайся.
Пайшоў Мiхал наш у задуме, 
А па дарозе к цётцы Хруме 
 Ён трапiў з гора выпiць чарку, 
Каб галаве яго на карку
Было лягчэй крыху трымацца.
– I што за страх перабiрацца? –
Мiхал дарогай разважае. – 
Мяне ляснiчы паважае!..
А месца, праўда, не лiхое...
 
"I г-э-э-эй ты, наша жыццё зло-оо-е!" – 
Мiхась у лесе песню цягне
I тахты стрэльбай выбiвае, 
 Назад, наперад выкiдае,
Зайсцi скарэй дадому прагне 
Навiнай важнай падзялiцца. 
Iдзе ён смела, не баiцца
Праборкi дома за гарэлку:
Вялiка важнасць, што кватэрку 
Ён з гора тога перакiнуў!
I на Мiхася жаль нахлынуў 
I нейкi смутак навязаўся, 
А ўрэшце ён усердаваўся,
 А на каго? за што? – не знае, 
А можа, так злосць напускае, 
Каб дома жонка не крычала, – 
Тым болей што ўжо выглядала 
Яго пасада з-за узгорка
I трохi рупiла праборка.
 
Мiхал вайшоў не зразу ў хату: 
Каля хлява перш затрымаўся 
I на свiнню так углядаўся,
Як бы за гэта браў ён плату. 
 Ад хлевушка ў гумно заходзiць, 
З Антосем гутарку заводзiць,
I ўжо адтуль, раўней, як можна, 
Iдзе дахаты асцярожна.
Але як бацька нi стараўся,
А ўсё ж ён лёганька хiстаўся. 
Антось даўно замецiў гэта: 
"Плыве, як панская карэта!"
I чуць ад смеху не качаўся. 
А каб прымусiць i паверыць, 
 Што ён гарэлкi i не нюхаў,
Ў садок зайшоў i пчол паслухаў, 
А ў сенях стаў сабаку перыць, 
Што ўночы кепска дом пiльнуе, 
Што мала брэша, кепска чуе,
Зайцоў не гонiць i не ловiць,
А толькi знае i наровiць, 
Каб як у хату зачасацца.
 – А, лiха матары i батцы!
А, дурань, воўча тваё мяса!
 На двор брахаць, стары дурнiца! 
Гаршчэчнiк, чортава ты пыца! –
I, на сабаку накрычаўшы,
Тады ўжо стрэльбу з плеч знiмае 
I на сцяну яе чапляе,
У хату ўходзiць, торбу зняўшы, 
Садзiцца там, гаворыць мала,
Каб жонка зразу не пазнала, 
Бо толькi скажа адно слова – 
Прапала хiтрасць, i гатова!
 – I дзе ты гэтак налупiўся,
Каб ты смалы ўжо быў напiўся! 
Ото натура! – жонка лае,
А ён смяецца, не шманае.
– Няма табе граху, нi посту! 
Хоць у палонку кiдай з мосту!
– А ў пост, скажы, сварыцца можна, 
Калi ты гэтака набожна? –
Мiхал у жонкi запытаўся. – 
Або я п'яны цi валяўся?.. 
 От не крычы ты i не лайся!
Лепш у дарогу ты збiрайся!
– Куды ў дарогу? Што пляцеш ты?
Прапiў свой розум, цi што, ўрэшты? – 
З трывогай жонка ўжо пытае
I тон сярдзiты свой мяняе, 
Бо ёй у голасе Мiхася 
Адразу праўда пачулася; 
I дзецi блiжай селi к тату,
Якраз вайшоў i дзядзька ў хату.
 – Дык так, Антось, пераязджаем, 
Апошнi час тут дажываем.
– Куды? – Ў Парэчча, у балота!..
– Бадай ты спрахла! от брыдота! 
Цягнiся зноў, а глуш такая! – 
Антось Парэчча праклiнае.
Ўздыхнула цяжка-цяжка мацi, 
I зразу стала смутна ў хаце, 
Як бы з усiх куткоў i шчылiн,
З усiх чуць-чуць заметных звiлiн 
 Сюды бяда панапаўзала
I гэтак прыкра пазiрала
На ўсiх, ад мала да вялiка, 
Бязжаласна i без'языка,
Зрабiўшы ўмомант замяшанне, 
I змоўклi ў хаце ўсе дазвання. 
Знячэўку мацi аж прысела –
Так пераборка ўжо дадзела! 
Апроч таго, тут абжылiся, 
На ногi трохi паднялiся;
 Яшчэ б гадочак пажыць цiха, 
Але найгоршае тут лiха – 
Збiрай зноў цапстрыкi, трасiся 
Па каранях з дабром, з сям'ёю, 
У саму бездараж вясною.
– Дзе наша, брат, не прападае! – 
Мiхал гаворку зачынае. –
Цi ж толькi свету, што ў аконцы? 
Або так мiла тут бясконца?
I там мы будзем жыць таксама; 
 Няма ўжо горшай, як тут яма.
А сенакос тут дзе? за светам!
А там блiзютка, каля дома – 
Парэчча добра мне знаёма! 
А колькi зеленi там летам!
Як у вяночку, стаiць хата.
Грыбоў i ягад – страх багата!.. 
Там выгад болей, чалавеча!..
– Паедзем, татачка, ў Парэчча! 
Ось там грыбоў папазбiраю!
 Ой, iх збiраць ахвоту маю! – 
Схапiўся Костуська i скача, 
А мацi з гора чуць не плача.
– Згараць яны няхай з грыбамi! 
Але цi будзе хлеб часамi? – 
Антось пытае ўжо сярдзiта. –
А колькi там пасеем жыта? 
Зямлi, як бабе старой сесцi.
Папробуй сядзь на гэтым месце...
– А дзе ты дзенешся? i сядзеш! 
 Нiчога, браце, не парадзiш. 
– Яму, як выпiў, гора мала! – 
На бацьку мацi зноў напала.
– А мне, ты думаеш, салодка? 
Ды справа проста i каротка:
Не будзеш ты з ляснiчым спорыць, 
Рабi вось тое, што гаворыць.
А не – йдзi вон: варона з куста, 
А пяць на куст, бо хлеба луста 
Нялёгка ўсiм, брат, дастаецца. 
 Пустым той кут не астанецца: 
Не будзе нас – другi там сядзе, 
I не зважаючы, не глядзя,
Якое месца i выгода.
– Што так, то так, ды працы шкода, 
Якую мы тут палажылi;
Зямлю так добра мы ўгнаiлi. 
А на каго мы працавалi?
Каму пасаду гатавалi?
Так, чорту лысаму з балота. 
 Прыпрэцца нейкая галота
Тваёю працай карыстацца, 
Тваiм мазолем нажывацца. 
Не толькi "дзякую" не скажа, 
А хвiгу ў нос табе пакажа.
– Ну, што паробiш, як такая 
Ужо нам доля выпадае?
 
На трэцi дзень прыйшлi падводы. 
Ўсе сваякi папрыязджалi
I двор вазамi паўстаўлялi, 
 Як бы прыехалi ў калоды 
Цi на кiрмаш каля калядак.
Тут быў страшэнны непарадак – 
На тое час быў перабору.
Была адчынена камора 
I сенi насцеж. Як папала
Надоба розная стаяла.
Было ўсё зрушана, сарвана: 
Крыжы з дзяжой каля паркана 
На час кароткi прыхiлiлiсь; 
 Збаны, гаршкi мiж iх тулiлiсь,
I тры цабэркi там стаялi 
I чарады свае чакалi;
I тут жа збоку, як той п'яны,
Ляжаў навой стары, драўляны; 
Варстат, на часткi разабраны, 
На трэскi кiнуты, валяўся;
А на вяроўцы мех гайдаўся, 
Стары, скараўлены ад гною, 
Забыты ўсiмi пад страхою.
 Пусцела хата, сцены, лавы 
I мелi погляд нецiкавы:
Ўсё тут было параскiдана,
Ўсё не на месцы, не прыбрана, 
Як бы зусiм не тая хата.
Качэргi, вiлы i лапата
Ў кутку адным цяпер стаялi. 
Гвазды то тут, то там тырчалi
Па ўсiх сцянах, як бы шчацiна. 
Снавалi дзецi i мужчыны,
 З сяней, з каморы скарб сцягалi 
I на вазы яго складалi.
А мацi скрыню пакавала
I дробязь розную збiрала. 
Ўсе варушылiся, снавалi, 
Як бы мурашнiк раскапалi – 
Такая тут была трывога.
Вуглы счышчалi да нiчога 
I забiралi ўсё да нiткi.
Падводы пухлi ўвачавiдкi.
 
 А як закончылi складацца, 
Зайшлi ўсе ў хату сiлкавацца. 
Мiж голых сцен, несамавiтых, 
Такiх панурых, абабiтых, 
Астаўся стол адзiн на месце, 
Каб у апошнi раз накрыцца
I даць мужчынам прыпынiцца, 
На час кароценькi прысесцi
I выпiць чарачку, другую 
За жыцце, долю маладую.
 
 Тут быў Базыль, Антось Тацянiн, 
Карусь Дзiвак (ён мiж парканiн 
Схаваў трайню, рагач, дзве восi, 
Тайком узяўшы ад Антося),
Яшчэ Карусь, Паўлюк Куртаты, 
Сцяцок, Казюк Скарабагаты 
Ды брат Мiхася i Антося, – 
Мужчын нямала набралося.
Пайшла ўкруг чарка i другая,
Гаворка ў хаце ажывае. 
 Адзiн Антось ужо смяецца
Сваiм закатным дробным смехам, 
Аж галава з шырокiм плехам
I з сiвым воласам трасецца.
– Ды ты, брат Ганка, не смуцiся! 
Вось выпi чарку, не журыся, 
Няхай дае Бог спосаб новы.
– Ну, будзьце ж крэпенькi, здаровы!
– Э, выпi чыста! от кабета!
– Ды выпi, Ганна! Ну, што гэта? – 
 Мужчыны ўсе тут загудзелi,
Ды дружна так яны населi, 
Што Ганна тройчы прыгубiла 
I чарку ўсю перакулiла.
– Ну, во гэтак, малайчына,
Хай будзе ж добрая часiна!
– Ой, буду п'яна – ашаломiць.
– Касцей гарэлка не паломiць! –
Крычыць Базыль. – Здароў будзь, Павал! – 
I галаву ён закiдае
 I спрытна чарку асушае,
Ды ломiць хлеба цэлы кавал, 
Ды так жуе, што вушы ходзяць.
Мужчыны дарма час не зводзяць 
I хутка чаркi асушаюць,
Гаспадарам дабра жадаюць 
I добрай долi ўсiм дазвання 
I цiснуць рукi на расстанне.
 
Карусь Дзiвак часiнай тою 
Насiўся з восямi, з трайнёю, 
 У воз iх глыбей запакоўваў, 
Ў сярэдзiну рагач засоўваў 
I накрываў яго цабрамi,
Каб не знайшоў Мiхась часамi. 
I воз ён свой у кут стаўляе, 
Астацца ззаду патрапляе.
 
Мужчыны выйшлi на двор з хаты.
– Ну, варушы, Скарабагаты! – 
Сказаў Базыль свайму суседу. – 
Я за табою, брат, паеду.
 I рад нагружаных хурманак 
Паволi зрушыў, мiнуў ганак 
I ў лес чуць значнаю трапою 
Пацягся мернаю ступою.
I цяжка, цяжка Ганне стала,
Як бы ў грудзях там што апала, 
I сэрца жаласцю заныла;
I ўсё тут стала так нямiла,
Што ўжо тут больш ёй не цярпелась 
I бегчы ў свет адтуль хацелась, 
 Абы не бачыць сцен тых голых, 
Куткоў пустых i невясёлых.
Ўжо конь запрэжан i чакае, 
Капытам дол б'е нецярплiва. 
Тым часам мацi тараплiва 
Закон дзядоў сваiх спаўняе:
Кладзе кусочак хлеба з соллю 
Пад красны кут у завуголле, 
Апошнi раз глядзiць на хату, 
Дзе многа дробязi на страту 
 Пайшло ў час гэты перабору. 
– Ану, ты, мацi, iдзеш скора? – 
Мiхась з двара яе пытае;
I мацi хату пакiдае,
Бо ёй самой тут не цярпiцца,
I з плачам хрысцiцца, садзiцца, 
Дзе дзецi дробныя сядзелi
I скарб быў зложан даражэйшы. 
Алесь i Ўладзя, сын старэйшы, 
Пайсцi пяхотам захацелi
 I з дзядзькам лесам гналi статка. 
Апошнi раз пустая хатка
З-за груш высокiх паказалась 
Ды за узгорачкам схавалась; 
I толькi комiнак гаротна
Над дахам высiўся маркотна 
Ды студнi вочап адзiнока
Тырчаў над хатаю высока; 
Гуменца смутна пазiрала
I быццам поглядам пытала: 
 "Куды яны ад нас з'язджаюць? 
Чаму адных нас пакiдаюць?"
VI.                Каля зямлянкi
Я буду рады, калi ўдасца 
Маiм людцам у вашай ласцы 
Хоць на кароценькi часочак
Заняць хоць цесненькi куточак. 
Жыццё iх, праўда, нецiкава,
Пра iх нiдзе не ходзiць слава, 
Аб iх гiсторый не складаюць, 
Пра iх i песень не спяваюць,
Апроч вятроў, што нудна ў плоце 
 Зiмой у горкай адзiноце 
Халодны снег нясуць-здзiраюць
I бедным людзям байкi баюць 
Аб жыццi, долi iх пахiлай
I плачуць-стогнуць над магiлай, 
Дзе косцi iх у праху тлеюць – 
Адны вятры iх пажалеюць.
Але не кожны сцямiць мовы 
I жальбы ветру мiж будовы: 
Чаго ён жаласна спявае, 
 Каму ён песенькi складае?
I бацьку скора сын забудзе – 
Каротка памятка аб людзе, 
Аб простым людзе. 
I такая Ўсiм бедным доля выпадае:
Прайсцi свой круг, прамарнавацца 
I невядомымi астацца
Ды быць забытымi тут ўсiмi – 
I сваякамi i чужымi.
I мне заўсёды горка стане, 
 Калi я ўбачу на кургане
Пад шэрым прыкладам драўляным 
Прыпынак вечны селянiна.
Стаiць там крыжык-сiрацiна, 
Сiвенькiм мохам ўвесь убраны, 
З павязкай белай, даматканай. 
Пытаю: хто тут пачывае?
Дзяўчына, можа, маладая 
У поўным цвеце красы-сiлы 
Сышла без часу да магiлы?
 Цi здатны хлопец-малайчына? 
Маўчыць магiла селянiна.
А хто пахован, я не знаю
I смутак моцны ў сэрцы маю. 
А тут закопаны навекi 
Надзеi, радасць чалавека
I гора схована лiхое – 
Жыццё бядачае людское. 
Мае знаёмыя няўзрачны,
Нiчым не слаўны i не значны, 
 Ўсё людзi простыя, малыя, 
Хоць па-сваему i ўдалыя, 
Але ўдалымi iх не лiчуць.
Жывуць, цярплiва долю смычуць 
I крыж нясуць мужычы цiха,
Дабра не бачачы з-за лiха.
 
Ды што зрабiць? Я б сам быў рады 
Не ведаць крыўды той i здрады, 
Што просты люд нясе вякамi 
Сваiмi ўласнымi гарбамi.
 Ды горкай праўды не схаваеш, 
Яе нiяк не ашукаеш.
Ды i навошта? Крый нас, Божа! 
А праўда мне ўсяго дарожай,
I бацька праўдзе вучыў змаля,
Дык з гэтай праўдай ступiм далей.
 
Дзень добры, новая мясцiна! 
Спаткай ты нас, як мацi сына 
Па часе доўгае разлукi,
I разгарнi прыветна рукi
 Для тых, хто змушаны ў няволi 
Жывiцца хлебам твайго поля; 
Зiрнi ты светлым вокам ласкi, 
Авей крылом прыгожай казкi, 
Каб гэта жыцце-пуцявiна
Была нам светлая часiна; 
Узброй надзеямi нам грудзi, 
Бо мы твае, зямелька, людзi! 
На першы погляд нецiкава
Парэчча тое выглядала,
 I смуткам сэрца калыхала 
Старых бярэзiн гэтых лава, 
Што на балоце мiж лясамi 
Шумела голымi вярхамi.
Было ўсё тут параскiдана: 
I праслы нiзкiя паркана
З трухлявых шул павыязджалi, 
I трэскi кучамi ляжалi
Па ўсiм двары i на дрывотнi; 
Стары хлявец без падваротнi, 
 Гумно са стрэшкай пасiвелай, 
Абросшай мохам, абапрэлай, 
Прыгрэбнiк, хата – ўсё дачыста 
Казала ясна, галасiста
Аб непарадку, запусценнi, 
Аб гаспадарскiм нерадзеннi. 
Слязьмi Мiхашча залiлася – 
Такою ямаю здалася 
Старая хата ў тры аконцы! 
Парог яна пераступiла –
 О, Божа добры, як нямiла!
Цi свецiць тут калi хоць сонца? 
Было так цёмна, непрытульна, 
Ў гразi-балоце ўсё агульна:
Як печ, як столь, i сцены, лавы, 
I дух пракiслы, дух трухлявы
З усiх куткоў дыхнуў сярдзiта. 
Зямля на ямы ўся пабiта.
Было вiдаць, што тут лiпелi 
Да часу людзi i не дбалi,
 Гразi нiколi не знiмалi, 
Рабiць парадку не хацелi, 
Жылi па-свiнску, кацьмакамi
I ў добрай згодзе з прусакамi.
 
Вясна была яшчэ ўпачатку, 
Але снягi ўжо раставалi,
I дружна ў полi балбаталi 
Раўкi, рачулкi, i ў грамадку 
Яны ваду сваю злiвалi,
Ад сну гаi, лясы будзiлi 
 I людзям душу весялiлi.
I ўсё патрошку ажывала:
На дрэве покаўка таўшчала, 
Ў сабе лiсточак далiкатны,
Пахучы, свежанькi, прыўдатны 
На добрым сонцы гадавала.
Старыя хвоi i ялiны, 
Далёка кiнуўшы галiны,
Глядзелi хораша, любоўна, 
Як iх патомкi згодна, роўна 
 Стаялi гожай чарадою, 
Схiлiўшысь к сонцу галавою. 
Ў лясах, гаях дразды спявалi, 
Ў балотах кнiгаўкi крычалi;
А ў небе ўдзень i вечарамi 
Высока роўнымi шнурамi 
Злятаўся вырай жураўлiны, 
I амярцвелыя далiны
Будзiлi звонкiм сваiм крыкам, 
Як бы прыветным гэтым зыкам 
 Вiталi родныя балоты,
Густыя лозы i чароты.
I на душы нейк весялела, 
I сэрца радасцi хацела, 
А думкi цiхiя i мары
На душу клалi свае чары. 
Хацелась жыць, ушыр разняцца, 
За долю лепшую змагацца; 
Ўзнiмалiсь грудзi: чулiсь сiлы,
I божы свет здаваўся мiлы.
 
 Памалу, звольна i ў Парэччы 
(Такая ўрода чалавеча)
Зжывалiсь з месцам, прывыкалi, 
Гняздо старое забывалi,
I праз якiх дзве-тры нядзелi 
Ўжо весялей на свет глядзелi 
Будынкi гэтыя старыя –
Яны зрабiлiсь як не тыя. 
Агледзеў iх Антось, падправiў 
I шулы новыя паставiў
 Ў гнiлы паркан, i лом сабралi, 
Ды шыбы ў вокны паўстаўлялi, 
Бо не любiлi непарадку,
I пачалi жыць зноў спачатку.
 
Ды йзноў бяда: праз год вясною 
Згарэла хата з варыўнёю
I ўвесь набытак, што быў ў дому. 
Пажар той выбухнуў, як з грому, 
Хоць ён i меў свае прычыны.
Як на бяду, пайшлi мужчыны 
 I Ўладзiк з iмi ўрассыпную: 
Адзiн у лес, той да адбору,
З сахою трэцi ў гэту пору 
Араў дзесь пасеку старую;
Дык што магла з дзяцьмi малымi 
Зрабiць жанчына адзiнютка?
I ўсё згарэла дачысцютка,
Прапала марна ў чорным дыме. 
Зазнала жалю гаспадыня:
Ў агнi згарэла яе скрыня
 З усiм пасагам i набыткам; 
Прапалi хусты яе, свiтка, 
Згарэлi кросны, рад багоў
I грошай сорак сем рублёў.
Хоць, праўда, Костусь не збаяўся 
I смела з пожарам змагаўся: 
Звалок гарошыны з пасцелi,
Тады, як вопраткi гарэлi, 
I з iмi доўга ён насiўся,
Аж покi зруб не павалiўся.
 Бяда, хоць плач, i дзе дзявацца? 
Куды ад холаду схавацца?
I мацi з дзеткамi малымi 
Нядзелi дзве жыла з сваiмi. 
А на пажарышчы часова
З'явiлась новая будова – 
Зямлянка-будачка малая, 
Ў адно акенечка, крывая, 
Але да часу добра й гэта.
Тым часам сонца йшло на лета, 
 Дык так-сяк кiдалiсь, качалiсь, 
Хоць дужа з горам спазнавалiсь. 
Каля зямлянкi тут прыветна
Гарэў агоньчык чуць прыметна, 
Абы не звёўся. Вечарамi
Тут мацi ўходжвалась з гаршкамi, 
Сям'i вячэру гатавала,
Тады зямлянка ажывала: 
Смяялiсь дзецi, мiтусiлiсь,
Як рыба ў букце, варушылiсь, 
 Бярвенцы, трэсачкi сцягалi 
Ды на агоньчык падкiдалi.
Шугала полымя праворна, 
Як бы чагось каму смяялась
I то свавольна ўгору рвалась, 
То рассцiлалася пакорна.
А ветрык, злодзей, не стрывае,
З-за хаткi хiтра налятае,
Ў агоньчык раптам уварвецца; 
Агонь туды-сюды матнецца
I дымам ветра адбiвае,
Як бы тых жартаў не прымае. 
А на дварэ ўжо вечарэе,
I ночка блiзка, змрок гусцее, 
Агоньчык колер свой мяняе
I счырван-жоўты блеск прымае;
I моўкнуць птушкi ў цёмным лесе;
Баранчык божы ў паднябессi
Бляе маркотна над балотам, 
Як бы шукае ён каго там,
 I гэта смутнае бляянне
Ў цiшы балот у час змяркання 
На сэрцы жалем аддаецца,
I ў душу журбаю лiецца,
I мары розныя наводзiць.
I думка вынiкне – праходзiць, 
Як тыя хмаркi на заходзе,
Што без слядочка, быццам ценi, 
У смутным нiкнуць задуменнi.
Маўклiва-сцiшна ўсё ў прыродзе! 
 Напрацаваўшысь, спачываюць 
Усе старэйшыя – хто ў хатцы,
А хто ў гумне ва ўсёй апратцы – 
I гэтак ночкi прасыпаюць.
I вось, бывала, вечарамi 
Каля агоньчыку часамi 
Алесь i Костусь засядзяцца. 
А як ужо пачне змяркацца
I зоркi ў небе замiгаюць,
Пужаць iх страхi пачынаюць. 
 Тады браты радком садзяцца,
Плячо ў плячо, але прызнацца, 
Што страшна iм, нiхто не хоча.
 – Алесь! ты чуеш, як рагоча
Ў беразняку баранчык божы? 
Але цi ведаеш, з чым схожы
Той дробны рогат? Мне здаецца, 
Антось Тацянiн так смяецца! –
I хлопцы ўраз зарагаталi,
Ды ўраз жа смех той абарвалi: 
 Вакол было ўсё так спакойна, 
Дык гэты смех нейк непрыстойна
Сюды, ў пакой начны, ўрываўся – 
Самiм iм дзiкiм ён здаваўся.
Маўчаць яны. Касцёр палае, 
Вакол усюды цьма густая
Пiльнуе плямку агнявую 
I гэту норку залатую,
Што ў нетрах цьмы агонь свiдруе, 
Каб знiшчыць блеск. Агонь сярдуе 
 I цьме нiяк не паддаецца;
Часамi полымя прарвецца,
I цьма сярдзiта схiсянецца, 
Адскочыць далей напаўкрока. 
Агонь блiшчыць, як воўча вока. 
Паволi дрэўцы дагараюць,
I цiха iскрачкi ўзлятаюць
I гаснуць борзда без слядочка. 
Ўжо позны час, глыбока ночка, 
А хлапчукi сядзяць маўклiва
 I навакол глядзяць пужлiва. 
У iх фантазii дзяцiнай, 
Затканай страху павуцiнай,
Ўстаюць начныя страхi, зданi, 
I зыкi чуюцца паганi, 
Чараўнiка i чараўнiцы,
I лопат крыллямi начнiцы.
А кожны куст iм дзеда родзiць
Таго, што ўсюды лазiць, ходзiць 
З мяшком i мылiцай-кульбою
 I з доўгай сiвай барадою, 
Iдзе i дзетак забiрае, 
След барадою замятае.
На полi неба лес страхлiвы 
Стаiць зацяты, нерухлiвы. 
Што ён ў сабе цяпер хавае? 
Снуецца нечысць там лiхая,
Мярцвяк пад елкай прытулiўся, 
На iх цяпер утарапiўся
I зараз мёртваю рукою
 Пачне хрысцiць перад сабою, 
Каб рух адняць, скаваць iх сiлу, 
Каб зацягнуць iх у магiлу.
Там ходзiць страшны воўк-бадзяга, 
Разбойнiк крадзецца, туляга,
З акрываўлёнаю рукою
I з страшнай цяжкай булавою. 
Шалёны бегае, пужае,
Каго нi стрэне – ўсiх кусае...
– Ну, што, брат Костусь, цi баiшся? 
 Куды так пiльна ты глядзiш ўсё?!
Алесь пацiхеньку пытае 
I руку брата не пускае.
– Цi бачыш што? – Не, так, нiчога! –
Гаворыць Костусь, а ў самога
На лоб кучомка напаўзае...
– Мо пойдзем, братка? – ён гаворыць. 
Алесь ахвоцен i не спорыць,
Браты за рукi пабяруцца,
Ў зямлянку вобцас панясуцца.
  
VII. Дзядзька-кухар
Наш дзядзька, мiлы наш Антонi, 
Ў дзiцячым часта быў палоне: 
Вось так гуртом яго абсядуць
I час работы яго крадуць; 
Насi "катла", кажы iм казкi, 
Iдзi на поплаў з iмi ў краскi, 
Давай адказы на пытаннi, 
Тлумач ты iм усё дазвання:
Адкуль, з чаго дзе што бярэцца, 
 Вось гэта, тое як завецца
I чаму так, чаму не гэтак?
Прыхiлен дзядзька быў да дзетак. 
Ён быў настаўнiкам, суддзёю, 
Калi, бывала, мiж сабою
Паспораць дзеткi цi паб'юцца, 
Дык да каго тады звярнуцца, 
Як не да дзядзькi, да Антося?
Ох, слаўна з дзядзькам iм жылося! 
Яшчэ замецьце, што з малымi
 Ён размаўляў, як са старымi, 
I з iмi радзiўся, спрачаўся –
Як роўны з роўнымi трымаўся! 
Калi ж хто часам з iм не зладзiць, 
То дзядзька толькi вус пагладзiць, 
Але не скажа ён нiчога,
Бо ведаў, чым даняць малога, –
Гаворыць з тым, з кiм дзядзька ў згодзе: 
– Калi такi ён, ну, то годзе! –
I дзядзька змоўкне, пачакае,
 Кiсет дастане i закурыць
I вочы чутачку прыжмурыць, 
Як бы i ў памяцi не мае
Таго, што з хлопцам пасварыўся. 
– А як авёс наш урадзiўся?
Схадзiць бы ў Лiпава пабачыць! – 
Ўжо знаюць дзецi, што то значыць 
Гаворка дзядзькава такая,
Куды ён вуды закiдае:
У Лiпава пайсцi з iм! Божа!
 I хто ўстаяць прад гэтым зможа? 
Ды гэта ж – свята, ягамосцi!
Набок тут норавы i злосцi! 
I мяккiм робiцца паганы –
Хоць ты яго кладзi да раны. 
Адно вазьмi яго з сабою, 
Усюды пойдзе за табою
I ўсё забудзе, ўсё даруе,
На дзядзьку больш не засярдуе. 
А чым жа Лiпава так мiла?
 Чым так дзяцей яно манiла? 
I што за Лiпава такое?
А гэта – поле маладое
Сярод лясоў, як скiнуць вокам; 
На тым абшары, на шырокiм,
Раскошна нiвы красавалi, 
А ў iх мiльёны красак ззялi, 
Як бы на небе тыя зоркi; 
Лужкi, дарожкi, i пагоркi,
I купкi хвоек маладыя, 
 Дзе матылёчкi залатыя
На сонцы крыльцамi блiшчалi,
Жучкi i конiкi трашчалi
I ў стройны звон свой зык злiвалi. 
Былi там пасекi. Штогоду
Тут сотнi блiзшага народу 
Дзялянкi лесу карчавалi
I на трацяк iх засявалi –
Капу да скарбу, дзве дадому... 
Ну, як тут вытрываць малому,
 Таму, хто з дзядзькам пасварыўся? 
Як бачыш, з дзядзькам ён гадзiўся.
 
А пойдзеш ў Лiпава лясамi, 
Напэўна стрэнешся з ласямi 
I зайца ўгледзiш, i вавёрку,
I норы воўчыя на ўзгорку 
Сярод трушчоб мiж ельнякамi, 
I "чортаў камень", што вякамi 
Над Азярком ляжыць, як хата... 
Ну, ўсякiх дзiў там ёсць багата! 
 А дзядзька ўсё табе пакажа,
Цiкавасць тваю ўсю развяжа. 
А найважнейшая тут мэта – 
Звярнуць з дарогi i да цёткi 
Зайсцi на час якi кароткi –
Тарэсяй звалась цётка гэта. 
Яна так ветла сустракала
I надта ж добра частавала:
Спячэ "цалкоў" на скавародцы, 
I так, бывала, наясiся,
 Што хоць на пупiку круцiся; 
Усiх цягнула ў госцi к цётцы: 
Так узмацуе на дарогу –
Было што есцi, дзякуй Богу!
 
О, дзядзька спосабаў меў многа 
Даняць працiўнiка малога!
Пайсцi ў грыбы цi ў тую ж рыбу, 
Або паехаць у сялiбу
Цi ў млын малоць на хлеб збажынку –
Ўсё гэта квапiла хлапчынку,
 Цягнула крэпенька, бывала, 
I, як рукою, злосць знiмала.
I дзядзька майстар быў на штукi 
I быў механiк на ўсе рукi:
I дудку скруцiць вам, i стрэлку, 
I нарысуе нават елку, –
Такую выштукуе цацку,
А ў Свержань пойдзе – купiць пляцку...
Дык i не дзiва, што любiлi, 
Што на руках яго насiлi.
 А жывучы каля зямлянкi,
Памiж лясоў, сярод палянкi, 
Яшчэ крапчэй яны здружылiсь, 
Адзiн к другiм цясней хiлiлiсь. 
– Ану, давай, брат, запрабуем, 
Хоць на цiкавасць пакаштуем, 
Якi тут сок на новым месце?
Мо з хлебам можна яго есцi? 
– А дзядзечка! мой залаценькi! 
Пастаў нам соку, дарагенькi!
 – Вазьмi, вазьмi мяне з сабою! – 
Тут каля дзядзькi чарадою,
Як чэрвi, дзецi мiтусяцца.
А дзядзька моўчкi стаў збiрацца: 
Дастаў сякерку i свярдзёлак,
Пад паху сунуў ён аполак 
На латакi i на падстаўкi
Ды вынуў два гаршкi з-пад лаўкi.
– Ну, хто са мною йдзе? – пытае.
– Я! 
 – Я!
– I я! – крычыць малая
Ў канцы дзяўчынка Мiхалiна.
– Куды табе? ото скачыха! 
На печ залезь i сядзi цiха! – 
Напалi хлопцы на дзяўчынку;
А тая ў слёзы, ў плач, як бачыш.
– Ну, сцiхнi, ша! Чаго ты плачаш? – 
Антось пляменнiцу ўцяшае
I нос крысом ёй абцiрае.
 – Няхай iдзе! А хлопцам брыдка
Так нападаць на дзеўку швыдка, –
Гаворыць дзядзька, бровы хмурыць, 
I бальшуноў ён злёгку журыць.
Тады i хлопцы тон мяняюць;
Iдуць у лес, крычаць, гукаюць, Я
к вучнi, вырваўшыся з школы, 
I ўсе давольны i вясёлы, –
А дзядзька ўперадзе тралюе 
I галаву ўгару ўскiдае,
 Бярозу добрую шукае
З салодкiм сокам, баравую,
Дзе б бобам кропелькi сачылiсь. 
Знайшлi бярэзiну, спынiлiсь.
Залысiў дзядзька дрэва злёгку 
(Сякерка востра, кара крохка), 
Зрабiў заруб, латак прыправiў, 
А пад латак гаршчок паставiў. 
I соку кропелькi, як слёзы,
Як град, пасыпалiсь з бярозы, 
 Аж шкода нейк было дзярвякi: 
Здавалiсь ранай тыя знакi, 
Адкуль палiўся сок халодны
I пакiдаў свой комель родны.
  
Я помню дзень той. Вечарэла, 
Зайшло ўжо сонейка, цямнела, 
Агоньчык дзецi раскладалi,
Паленцы, трэсачкi збiралi,
I дзядзька тут жа, распрануўшысь, 
Сядзеў на кукiшках, сагнуўшысь. 
 Прад iм стаяў гаршчок i мiска
I кошык з бульбай; тут жа блiзка 
Вiдзён i збан быў палiваны,
Да палавiны ў дол ўкапаны, 
Кружочкам шчыльненька накрыты. 
– Алеська! скокнi, брат, вазьмi ты 
У хатцы тарачку на печы!
Ну, варушыся ж ты, старэчы! – 
Наўкол пляменнiкi сядзелi,
На дзядзьку пiльна ўсе глядзелi, 
 Як ён, рукавы закасаўшы,
Па тарцы шоргаў, шапку зняўшы. 
I кожны лёгка б дагадаўся,
Што тут сакрэт якiсь хаваўся, 
Памеркаваўшы, як цiкава
Была для хлопцаў гэта справа 
I як iх дзядзька завiхаўся.
А хто б яшчэ мог болей цямiць,
Таму б адразу прыйшло ў памяць, 
Што дзядзька бульбу драў на клёцкi, 
 Каб згатаваць не па-жаноцку.
Бо што жанкi? раз што панята, 
Ноль – слова нашага iм брата; 
Як iх на розум тут нi ставяць, 
Яны ж сваё ўсё права правяць 
I робяць так, як i рабiлi,
Калi пяшком пад стол хадзiлi. 
Але вось ён пакажа носа, 
Стварэнне вы доўгавалоса, 
Калi ён тут пагаспадарыць
 I сам ды з сокам клёцкi зварыць! 
Вось будзе штука вам, дык штука! 
На тое ж спроба i навука.
А сок быў свежы, такi хвацкi, 
Такi салодкi, забiяцкi!
Ён быў галоўнаю вiною 
Таго, што познаю парою 
Сядзелi дзецi чарадою
I з дзядзькi вочак не спушчалi 
I стравы важнае чакалi.
 – Эх, – цмокаў дзядзька, – наямося! – 
Зiрнулi хлопцы на Антося,
I слiну ўсе яны глынулi,
Паветра носам зацягнулi.
– Ну, што ж вы рукi паскладалi?
Ў агонь бы трэскi падкiдалi,
А то патухне зараз! Жыва! – 
Глядзелi хлопцы, як на дзiва,
Як дзядзька, цеста замяшаўшы,
Качаў галушкi, мiску ўзяўшы. 
 А чыгунок, бы пан пузаты,
Кiпiць, пыхцiць, шумiць заўзята, 
Бо не з вадою ён, а з сокам.
Iдзе тут справа ненарокам; 
Дзяржыся, браце! I чуць толькi 
Ўзнялося булбатачак колькi,
Дык дзядзька зараз стаў пакрышку 
Ў чыгунчык клёцкi кiдаць з лыжкi; 
Укiне лыжку, памяшае
Ды зноў другую набiрае.
 А хлопцы нават паўставалi,
Ў чыгунчык вочы паўстаўлялi,
Глядзяць, не моргнуць яны вокам: 
Эх, мусiць, смачны клёцкi з сокам! 
– Ну, дзядзька, можа, i гатовы? – 
Не сцерпеў Костусь, мовiў слова. 
– Якi ты, хлопча, нецярпячка,
Няхай цябе затопча качка! –
Гаворыць дзядзька на хлапчынку. – 
Няхай паварацца часiнку,
 Каб сокам добра пранялiся,
Тады, брат, – эх! адно дзяржыся! – 
I дзядзька цмокнуў выразлiва,
I хлопцы зноў ждуць церпялiва, 
А дзядзька, стоячы, паволi
Памешваў клёцкi. – Ну, даволi! – 
Сказаў Антось, i ўсе ўздыхнулi, 
Як бы гару з плячэй сапхнулi,
I блiжэй к дзядзьку падступiлiсь. 
– Глядзi, мо ўжо пераварылiсь, – 
 Алесь зазначыў палахлiва. 
– Ну, – Костусь кажа, – ото дзiва! 
Не бойся: дзядзька лепей знае... 
Глядзi, брат, клёцка унь якая!
А брат ты мой, як булавешка, 
Як скула тая, што ў Дзямешкi! – 
I – ха-ха-ха! – зарагаталi.
– А каб вы, падлы, не даждалi! – 
Гаворыць дзядзька, сам смяецца,
Аж лыжка з клёцкамi трасецца.
 – Ну, языкi параспускалi!
Не дам вам клёцак i панюхаць! –
I стаў на клёцку дзядзька дзьмухаць, 
Пакаштаваць каб было можна,
I ў рот падносiць асцярожна. 
Замерлi хлопцы, а нi зыку: 
Мiнута важна i вялiка;
Глядзяць на дзядзьку i чакаюць 
I дзядзьку поглядам пытаюць: 
"Ну як? цi смачны? цi салодкi?" 
 У зубы клёцку, бы ў ляшчоткi, 
Зацiснуў дзядзька i губамi 
Варушыць борзда, як часамi
Трусок цi зайчык над капустай,
Каб лепш дазнацца смаку-густу. 
Пацмакаў дзядзька i ўсмiхнуўся, 
Зiрнуў на хлопцаў, адвярнуўся
I тут, нiчога не сказаўшы,
Як плюне дзядзька, пажаваўшы! 
Трах у чыгунчык ён нагою!
 I так абцёрся ён рукою,
Што губы й нос чырвоны сталi 
I нават вусы затрашчалi.
А хлопцы проста збiлiсь з тропу 
I ў нейкiм страсе i ў захопу
На дзядзьку-кухара глядзелi, 
Як бы яны аслупянелi.
Быў смешны дзядзька той часiнай 
З пустою лыжкаю, з тычынай,
Якою трэскi ён варочаў.
 А тут Алесь як зарагоча! 
За iм адзiн, другi паехаў.
Такiх было тут жартаў, смехаў, 
Што ўсiх трасло i калацiла
I дзядзьку смехам захвацiла.
– Ну, дзядзька, як на смак, прызнайся?
– Пакудства, брат, i не пытайся!
  
VIII. Смерць ляснiчага
– Мiхал! Мiхале! О, Мiхале! –
Пачуўся голас як бы здаля 
Каля зямлянкi ранiчкою
I часты стук у шкло рукою.
– Ўставай, Мiхале, адзявайся!
– А хто там? – Я! хутчэй збiрайся: 
Памёр ляснiчы наш! – Да можа?! – 
Мiхал ускочыў – моцны Божа!
I хто б мог думаць, спадзявацца! 
 Ўжо стаў ачуньваць, папраўляцца... 
Каб хто сказаў – не даў бы веры, 
Ды то аб'ездчык, пан Ксавэры,
Прынёс навiну гэту, смуту!
– Няхай пан зойдзе на мiнуту! – 
Сказаў Мiхал, адмкнуўшы дзверы. 
Цераз парог ступiў Ксавэры,
Вайшоў у хатку i спынiўся, 
Бо зразу ў ёй ашаламiўся,
I дальш не ступiш нi на крок: 
 Не хатка – проста катушок, 
Няма дзе нават павярнуцца, 
Як у сабачай цеснай будцы.
– Сядайце дзе-небудзь, сядайце!.. 
Эх, хата наша, выбачайце... – 
Мiхал калодку падстаўляе.
Уздыхнуў Ксавэры i сядае.
То быў мужчына ўжо паджылы.
– Ах, мой ты Божа добры, мiлы! 
Ото ж як выбраўся ён скора!
 Яшчэ не дальш як пазаўчора 
Са мною гутарыў, смяяўся
I аба ўсiм мяне пытаўся, – 
Мiхал гаворыць i ўздыхае.
– Ох, браце: смерць не разбiрае 
I не глядзiць нiкому ў зубы:
Гадзюкаю, брат, з-пад падрубы 
Знячэўку ўсадзiць сваё джала, 
Цi многа жыў, цi жыў ты мала, 
Цi ты багаты, цi ты бедны,
 Цi ты зайздросны, ненаедны. 
Жывём, клапоцiмся, i дбаем, 
I ўсе нарэшце паўмiраем,
У нейкiм згаснем летуценнi, – 
Сказаў Ксавэры ў засмучэннi.
– Так, гэта так, пане Ксавэры! 
Ўжо загатованы паперы
Для часу нашага сканання 
Рукою божага ўзыскання.
I ходзiць смерць, як цень, за намi, – 
 Сказала Ганна са слязамi...
– Ну, я гатоў! – то пойдзем, браце, 
Паплачам хоць па сваёй страце.
Мiхась з Ксавэрам выйшлi з хаткi. 
Свiтала ўжо. Дзесь каля гаткi
У гэтым досвiтку маўклiвым 
Крычалi гусi праразлiва, 
Нястройным хорам гергеталi, 
Ды качкi з шумам праляталi, 
I кнiгаў нёсся плач з лукi,
 Ў глыбi лясоў цецерукi 
Ўжо зачыналi свае токi, 
Усход вiталi агнявокi, 
Вiталi шчыра i натхненна.
Мiхал з Ксавэрам задуменна 
Iшлi праз лес, iшлi маўклiва. 
I толькi зрэдку сiратлiва
Па слоўку ўроняць два служакi. 
– Няма ў нас пана, небаракi! – 
Мiхал гаворыць. – Так, няма.
 Жывi ўдава цяпер сама, 
Сказаў Ксавэры задуменна.
– Ну, пане, будзе цяпер змена, 
I пойдуць новыя парадкi, –
Мiхал выказвае дагадкi.
-– А пэўна: будзе талачэча, 
Не без таго ўжо, чалавеча! –
Ўздыхнуў Ксавэры. – Шкода пана! 
Ох, бедны: выбраўся зарана!
А жыць бы мог, такi здаровы, – 
 Ну, чалавек, як корч дубовы... 
Пажыць бы трохi яму трэба,
Пакой душы яго i неба. –
Так гаманiлi, йшлi прасткамi
То праз лужок, то хвайнiкамi – 
Ўсяе дарогi на паўмiлi,
Iшлi, нябожчыка хвалiлi,
Як чалавека й служку князя, 
Як i вядзецца ў такiм разе.
– Не кепскi быў: i распытае 
 (Хай са святымi спачывае), 
Як ты жывеш, цi ты галодны,
Цi ты спачыў, – як бацька родны, 
Але, сказаць, яшчэ й не ўсякi!
А прынясеш што – без падзякi 
Ужо не выпусцiць, заплацiць, 
А на дарэмшчыну не квапiць.
– Быў чалавек ён справядлiвы, 
Не фанабэрысты, праўдзiвы! – 
Ксавэры так жа пацвярджае.
 На тым гаворка iх змаўкае. 
Iдуць маўчком яны; заняты 
Сваiмi думкамi з iх кожны.
"Так. У ляснiцтве кут парожны, 
Куток паквапны i багаты,
Не застаiцца, не згуляе,
Паноў к сабе ён прыцягае, 
Як рыб гарох у азярыне,
I кожны ў замку службу рыне, 
Сюды пацiснецца з ахвотай,
 I не прыедзе, а пяхотай 
За душу мiлую прычхае, –
Мiхал з сабою разважае. – 
Але хто ж гэта месца зойме?
Яно-то праўда: ў панскай плойме, 
Сказаць, не будзе недастачы,
Ды гора ў тым – адзiн лядачы, 
Другi без клёпкi, трэцi злосны, 
Несправядлiвы, безлiтосны,
Як вось, напрыклад, Табартоўскi 
 Або падлоўчы, пан Бялоўскi.
Назначаць гэтакага ката, 
Тады запахне свая хата.
Набыць дабра не надта лёгка, 
Яно, як шклечка тое, крохка: 
Чуць да яго не так кранешся
I з чарапкамi астанешся,
А лiха прыйдзе без падмогi, 
Бо лiху – бiтыя дарогi
I ўсюды сцежкi яму вольны,
 То роўна-гладкi, то вакольны, 
Не абмiне яно нiкога".
 
Так смерць ляснiчага старога 
Мiхала моцна ўскалыхнула
I ўсё ўверх дном перавярнула. 
I тут у першы раз Мiхала
Вось гэта думка напаткала:
Купiць зямлю, прыдбаць свой кут, 
Каб з панскiх выпутацца пут,
I там зажыць сабе нанова: 
 Свая зямля – вось што аснова!
 
Ўставала сонейка з-за лесу, 
Скрозь тонкiх хмарачак завесу 
Усюды косы раскiдала;
I ўсё жывенькае вiтала 
Усход яго на ясным небе
I клапатком аб пiльным хлеба 
Дзянёчак новы зачынала, 
Калi Мiхал i пан Ксавэры
Ўзышлi маўчком на двор кватэры.
 
 На горцы цiхай, невысокай, 
Каля засценка недалёка,
У бок дарогi, ў глыбi сада 
Стаяла панская пасада.
Прасторны, роўны двор, вясёлы 
Заўсёды повен быў жывёлы: 
Хадзiлi куры з певунамi
Ў кампаннi важнай з iндыкамi, 
I, распусцiўшы хвост мятлою, 
Павук пахаджываў з павою, 
 Як пан вяльможны, радавiты; 
Ў кутку двара каля карыта
Шныралi качкi-плюскатухi; 
Япрук заможны, лапавухi 
Спацыраваў памiж платамi
I смешна ўскiдваў кумпякамi, 
Калi часамi каля дому
Ён гукне, рохне па-свiному, 
Здаецца, так, без дай прычыны, 
I спрыт пакажа япручыны.
 А каля кухнi пад аконцам 
Сабакi грэлiся на сонцы – 
Таксама панскае пароды, 
I iм было жыццё, выгоды. 
Былi тут розныя будынкi: 
Гуменцы, гумны i адрынкi, 
Хлявы, i стайнi, i аборы, 
Дабра, набытку былi горы.
Але ў машыне гаспадарскай,
Бы ў хiтрай штучыне слясарскай, 
 Згубiлась шруба – стоп, машына! – 
Няждана выпала пружына!
Рыгор-хурман хадзiў без дзела, 
Спярша пабуркiваў нясмела,
Цяпер нiкога не баяўся, 
Хадзiў i лёгенька хiстаўся:
Ён трохi стукнуў – цi не з гора?
 – А ты чаго тут, мухамора? – 
Рыгор насеўся на кухарку. – 
Вось калi дам табе па карку!..
 – Пайшоў! адстань! ото брыдота! 
Прылез, як лысы чорт з балота!
– Эх, Наста! хочаш? ану, ў скокi! – 
Сказаў хурман i ўзяўся ў бокi, 
Нагою тупнуў, закруцiўся,
Прысеў i ўстаў, заварушыўся – 
I то ўстае, то прысядае
I ногi ўперад выкiдае.
– Бадай ты спух! ото распуста! 
А каб табе было, гад, пуста!
 Няма нi сораму, нiчога...
Ды пашануйся ты хоць Бога. 
Хоць бы граха ты пабаяўся! – 
Але Рыгор не сунiмаўся.
– Скачы, валяй i ты, Настуля! 
Што ж? Калi гулi, брат, дык гулi! 
Пан пойдзе ў рай, а мы з табою... 
А мы – у букту з галавою!
– Пакiнь: нябожчык там, у доме! 
Пайдзi праспiся на саломе!
 I панi унь глядзiць! – Што панi?! 
А я-то хто? пане-хурмане, 
Дурное заткала ты! знаеш?
Чаму Рыгорам называеш? 
Завi мяне... вяльможны пане!
– Няхай цябе зямля апране! 
Ото брыда, ото завала:
Яшчэ каб панам называла! 
Цi чулi людзi? Налiзаўся, 
Як той сабака на разнiцы!..
 – Но, но! бо пойдзеш без спаднiцы. 
– Адстань! слатою навязаўся. 
 "На палiцы сланiна,
 Панi пеўня смалiла,
 А ў рандэльку стаiць лой, 
 Але не твой, не - не твой!"
А там, у доме, было гора: 
Жывы i крэпкi яшчэ ўчора, 
Сягоння быў ён нерухомы, 
Глухi на ўсё, чужы жывому.
 З засценку шляхта пасхадзiлась 
I ў тым пакойчыку таўпiлась, 
Дзе пан ляжаў у дамавiне.
– Няхай з святымi апачыне! – 
Ўздыхалi, хрышчучысь, старыя, 
Схiлiўшы голавы сiвыя.
– Не кепскi пан быў! – гаварылi, 
I цiха, стала адхадзiлi,
I доўга кучкамi стаялi.
Паны сюды з'язджацца сталi.
 
 Ўсе леснiкi былi ўжо ў зборы, 
У лепшым стражнiцкiм уборы: 
У новых куртках са шнурамi, 
А на грудзiнах са знакамi,
На шапках "R" было з каронай, 
Каўнер стаячы i зялёны.
Яны па два, па тры стаялi 
Каля паркана i чакалi,
Пакуль куды iх не паклiчуць, 
Стаяць i пану рая жычуць, 
 Збавення вечнага жадаюць,
Гавораць цiхенька, ўздыхаюць. 
Паслухаць збоку iх – здавалась, 
Што ўсе яны пасiрацелi,
А што на сэрцы яны мелi, 
То тое ў сэрцы i асталась.
Ды толькi мушу я прызнацца: 
Як пачынала ўжо змяркацца 
I пана з плачам пахавалi, 
Ўсе леснiкi пiлi, гулялi,
 А потым сталi барукацца.
Амброжык Кубел разгуляўся, 
Са ўсiмi шчыра цалаваўся,
I кварту трэцюю ўжо ставiў, 
I ўсёю выпiўкаю правiў.
– Браткi! Гуляйма! Калi свята, 
Дык трэба выпiць хоць багата! –
Крычаў Амброжык. – Сцеражыся! – 
Кiўнуў ён носам на Мiхася,
I чарка ёмка паднялася.
 – Эй, цётка Хрума! ўраз з'явiся! –
Вайшла i Хрума ў старым чэпку.
– Здарова, цётка! як ты крэпка?
– От! – кажа Хрума i смяецца, 
Такою добраю здаецца,
Што наш Амброжык увесь тае 
I Хруму маткай называе.
– Ах, пан Амброжык! нашто жарты?
– Галубка-мама! стаў дзве кварты! – 
Ўсе ажылi i разышлiся.
 Такiя мовы палiлiся,
I пахвальба пайшла такая!
– Падаць мне Тэша! – Лось гукае. – 
Я разарву яго вантробы,
Бо свет гарыць з яго, хваробы! 
Падайце: вырву яму вусы
За ўсе даносы, за падкусы! – 
Абрыцкi-Тэш быў-такi з нюхам, 
Ад Хрумы зызнуў адным духам.
Быў позны час, як "цётку" Хруму 
 З вясёлым шоламам i ў тлуму 
Лясная стража пакiдала.
Ў яе вачах зямля скакала 
I месяца блiскучы крайчык
Па небе пстрыкаў, як той зайчык. 
Счакаўшы трохi, разышлiся,
I песнi зараз паняслiся
То тут, то там i лес будзiлi, 
Як бы ваўкi там галасiлi.
 
 "Ой, пайду дадому, 
 Не скажу нiкому.
 Ды зарэжу ката,
 Бо наш кот - сiрата!"
 
Спяваў Амброжык за балотам, 
А Пальчык сыпаў як бы шротам:
 
 "Будзе мяне жонка бiць, 
 Няма каму баранiць!"
 
Мiхал спяваў баском спавагу, 
Як бы каваў ён словы шлягай:
 
 "Добра мера, хоць без грошай, 
 Абы празнiчак харошы!"
  
IX. Новы ляснiчы
Якраз на самым рассвiтаннi 
Мiхал вярнуўся з пахавання; 
Вайшоў у хату, распрануўся, 
Зяхнуў i смачна пацягнуўся, 
Бо цэлы дзень праталачыўся 
I, ноч не спаўшы, утамiўся;
I цела соладка нейк ныла, – 
Ўсё адпачыць яго хiлiла,
I жонка тут не прыставала, 
 Пра сёе-тое распытала,
Ўздыхнула раз, другi па пану. 
– Ну, спi, а я хiба ўжо ўстану. – 
I мацi стала адзявацца,
Каб за работу тую брацца; 
Пайшла каровак падаiла
I бульбу свiнням перамыла. 
Тым часам сонейка з-за лесу 
Зняло цямраную завесу.
 
 
Праменнi, стрэлы залатыя, 
 Макушы лесу прабiваюць
I блескам-ззяннем высцiлаюць 
Нябёсаў багны патайныя.
Ў чародах светаў незлiчоных, 
Нерасчытаных, неадмкнёных, 
Людскi наш лёс – былiнка поля, 
Пылок нязначны – наша доля, 
А нашы радасцi i слёзы,
Надзеi светлыя, пагрозы
I ўсё, чым жыцце нас вiтае, 
 Яно адзначнасцi не мае
У звязку гэтых светаў божых,
Таемных, страшных i прыгожых; 
I жыцце пэўнаю ступою
Iдзе, не ведае спакою,
Людскiх пакутаў не адзначыць, 
I страты iх яно не бачыць.
– Эй, хлопцы, хлопчыкi! Ўставайце! 
Кароў на пашу выганяйце!
Даўно пара ўжо пасвiць статка! – 
 Алеся, Ўладзю будзiць матка,
А хлопцы толькi ўзварухнулiсь 
I на другi бок павярнулiсь.
Тут мацi трошкi пастаяла 
I галавою пакiвала:
– Шкада будзiць – ох, сон салодкi! 
Няхай паспяць яшчэ блазноткi.
 
Пагукваў дзядзька ўжо на полi 
I ткаў сахою кросны-ролi,
Ды пырнiк так укаранiўся,
 Што дзядзька з конiкам тамiўся, 
I сошку часта ён спыняе
I пырнiк дзiкi вытрасае.
– Ну ж i балота! вось атрута, 
То не работа мне – пакута: 
Ступiў два крокi i спыняйся 
Ды з гэтай пырнiцай змагайся. 
I як яны тут, лiха долi,
З сахой хадзiлi ў гэтым полi? 
Як тут расло, на мiласць Бога, 
 Калi ў зямлю не ўб'еш нарога?
Дзве баразны прайшоў – конь змогся. 
Ну i народ, каб ён апрогся!
Так запусцiць зямлю нядбала? 
Не гаспадар быў, а завала! – 
Антось стаiць, штось разважае 
I хмурна поле аглядае,
А потым раптам схамянуўся, 
Зiрнуў на сонца, ў двор рвануўся. 
– Хiба каровы яшчэ дома?! – 
 Спаткаўшы Ганну, ён пытае,
Iдзе ў гумно i хлопцаў лае:
– Вы што зашылiся ў салому? 
Ўставайце зараз, гультаiны!
Прайшло, лiчы, ўжо дзве гадзiны, 
Як сонца ў небе засвяцiла,
Яны ж... хоць ты ўсадзi iм шыла!.. 
Ўставайце жыва, а то ўскочу, 
Устаць вас борзда заахвочу! – 
Ўсхапiлiсь хлопцы i прыселi, 
 Ўстаюць з нагрэтае пасцелi
I лапцi зараз абуваюць.
За браму хлопцаў выпраўляюць. 
Вось мацi з хаткi выбягае, 
Алесю торбу даручае,
А ў торбе хлеб i, пэўна, сала,
I весялей шмат хлопцам стала.
 
Калi ўжо сонейка прыгрэла, 
Антось на полi кончыў дзела 
I выпраг конiка сiвога,
 Свайго памочнiка старога. 
Сiвак з вялiкiм здаваленнем
Прайшоўся вольна загуменнем 
I, баючыся ашукацца,
Раллю панюхаў, стаў качацца 
З такiм засосам i ахвотай, 
Бакi намуляўшы работай.
Антось глядзеў i пацяшаўся 
I цiха сам сабе смяяўся.
 
 
Ў двары, дзе колiсь была хата, 
 Цяпер работа йшла заўзята,
I цесляры ўжо зруб канчалi,
Гiрш з Моўшам дошкi пiлавалi; 
Нiяк не знойдуць яны скутку
I ўвесь дзень сварацца за дудку. 
Ну, гэта сварка iм не шкодзiць, –
Антось са смехам адыходзiць, 
Пад вусам смех яшчэ хавае,
Iдзе, Мiхася сустрачае. 
Мiхась ужо крыху праспаўся, 
 Ў абход сягоння не збiраўся. 
Другiя думкi i настроi
Ўсё не даюць яму спакою: 
За кiм ляснiцтва астанецца?
Адкуль i хто сюды прыпрэцца, 
Пасаду вольную заступiць?
Карцiць пытанне гэта, рупiць. 
Антось з Мiхалам на сняданнi 
Даюць адказы на пытаннi
I кандыдатаў разбiраюць, 
 Адных пахваляць, тых палаюць. 
–Вось каб Галонскi тут астаўся! 
За iм бы, брат, палюдскаваўся: 
Такi прасцяк, не надзiманы,
Ляснiчы вельмi б пажаданы.
– Ды гэта так! – Мiхал ўздыхае. –
Але заручкi ён не мае:
Яго паны не падтрымаюць, 
Бо на прымеце iншых маюць. 
Такога вышукаюць струпа
 Цi адшчапенца-курашчупа,
Што й службе той не будзеш рады 
I адцураешся пасады.
– Вядома, так, – i Ганна кажа, – 
Жыццё i свет табе завяжа,
Як гад якi сюды прыпрэцца; 
I немаведама, дзе дзецца, 
Як дапячэ табе часамi,
Хоць ты наймайся батракамi.
– Эх, брат! – махнуў Мiхал рукою. – 
 Мы чулi ўладу над сабою,
А пажывем – яшчэ пачуем,
А тут, хоць як мы нi мяркуем, 
Але нiчога не даб'емся,
Куды нi пойдзем, нi таўкнемся, 
Дабра нiколi не прыдбаем,
Пакуль свайго кутка не маем.
– Свайго кутка! сказаць то лёгка, 
Ды гэта справа вельмi крохка:
Тут грошай трэба поўна жменя – 
 Не наша голая кiшэня...
Купi зямлю ды замацуйся, 
Купi ты лесу, пабудуйся...
А ў Мiкалаўшчыну вярнуцца –
Ўжо лепей тут як-небудзь гнуцца, 
Бо там – галда, там шум, цяснота, 
I не бярэ нiяк ахвота
Туды зноў ехаць будавацца,
Дык трэба службы ўжо трымацца, 
Пакуль яшчэ трымацца можна, –
 Антось зазначыў асцярожна.
Да дзядзькi мацi далучылась, 
Ў другi бок мова пахiлiлась,
I будзе новая тут хата, 
Пасада пашаю багата,
Нiхто цябе тут не сцiскае
I ў твой гаршчок не заглядае, 
Сядзець не будзеш тут без хлеба, 
А пацярпець, вядома, трэба.
– Так, пацярпець! адно цярпенне 
 I можа даць табе збавенне, –
Тут усмiхнуўся Мiхал скрыва: – 
I гнiся век, цярпi маўклiва,
Пакiнь ты ўсякую надзею
Хамут з сябе зняць, дабрадзею! 
А над уласнай гаспадаркай 
Варонай чорнаю закаркай
I цяжкi крыж пастаў над ёю, 
Як мусiм ставiць над сабою.
Цярпенне – ўсё: яно – бязмежнасць! 
 Навошта ж тая незалежнасць?!
Навошта гэтае iмкненне
Пусцiць у грунт у свой карэнне? 
Але б вы самi спрабавалi,
Калi б у вочы вам плявалi 
I вас агiднаю знявагай
Па сэрцы бiлi б, як той шлягай! 
А ты маўчы, свяцi вачамi
Перад паўпанкамi, панкамi
I перад панскiм розным збродам, 
 Цярпеннем скованы, як лёдам! – 
Ў Мiхала губы дрыганулi,
I вочы iскры сыпанулi.
– Цi мала ўжо цябе тут гнулi? 
Цярпi, маўчы, знасi пакорна, 
А кожная свiння надворна, 
Свiстун цi вырадак паганы, 
Няшчасны лёкай надзiманы 
Цi так нiкчэмная басота, – 
Яна твайго не варта бота, – 
 Цябе скубе, цябе ўшчувае –
Маўчы! няхай жа бэсцiць, лае, 
За нос, як хоча, няхай водзiць! – 
Антось i Ганна не знаходзяць, 
Што адказаць i што парадзiць
I як пытанне гэта ўладзiць.
 
Прайшла нядзеля i другая – 
Час не стаiць i не чакае.
Ўжо хата новая гатова,
Прыбраны трэскi ўжо i дровы; 
 Над белым дахам, як карона, 
Красуе комiнак чырвоны;
Прыветна вокны пазiраюць, 
Бы вас у госцi запрашаюць, – 
Ну, добры выгляд хата мае,
Яна i цешыць, здавальняе. 
Сюды сямейка перабралась, 
I гэта хата паказалась
Пасля зямлянкi проста раем. 
– Хоць хату добрую, а маем, –
 Не тое цеснае скляпенне! – 
Казала мацi ў здавальненнi. –
Чысцютка, светла, бы ў пакоi! – 
Прыемна пахла тут смалою
I свежым дрэвам, хваiною. 
I ўсё здавалася бы гладка,
Каб так не скончылась загадка 
Аб тым падлоўчым на кватэры. 
Аб'ездчык, самы той Ксавэры, 
Прынёс навiну ў гэту хату.
 – Не падвязло нашаму брату:
Пякельны пан! – Ксавэры кажа. – 
Як ноч, на нас на ўсiх ён ляжа.
– А хто такi? – Мiхал пытае.
– Бадай яго Мiхал цi знае:
То пан Ракоўскi з-пад Татаркi! 
Як кажуць, пан занадта шпаркi...
– Пастой, пан, прозвiшча знаёма! 
Ну, так: я чуў аб iм, вядома...
Дык пан Ракоўскi! Ну, вiншую! 
 Пакажа нам, дзе рак зiмуе! – 
I – ха-ха-ха! – Мiхась рагоча:
Ён паказаць тым смехам хоча, 
Што ашукалiсь нечакана,
Прыдбаўшы гэтакага пана.
– А як жа! чуў я, што за пташка! 
Лядачы нораў, лае цяжка,
Яшчэ i звычай такi мае, 
Што з кулакамi налятае. 
Ляснiчы новы не з'явiўся, 
 А ўжо, як трэба, уявiўся; 
Усё падробна распiсалi, 
Як бы яго даўно тут зналi: 
I як ён выглядзiць сабою, 
I што ён мае за душою,
I чым выдатны i багаты, 
Цi кавалер ён, цi жанаты,
Калi, дзе, чым ён вызначаўся,
Як да людзей слатой чапляўся, – 
Ну, адным словам, адчыталi, 
 Ўсе косцi пану перабралi.
I праўда, пан быў злы, паганы 
I звераваты, надзiманы,
I мух не мала меў у носе.
I шмат цяжэй тут павялося.
 
I вось, вярнуўшыся з абходу, 
Як бы апушчаны у воду, 
Мiхал павёў апавяданне,
Як выйшла першае спатканне.
– Iду, а ён дарогай валiць,
 За iм вярхом Абрыцкi смалiць. 
Пад'ехаў гэта i спынiўся.
– Дзень добры пану! – пакланiўся, 
А ён, як слуп, i не зважае,
Глядзiць, бы воўк той, i пытае:
– А ты дзе служыш, чалавеча?
– Служу, паночку, я ў Парэччы.
– Ага!.. чаму гэта, ягомасць,
Вядзеш вялiкую знаёмасць? 
Чужых цялят бярэш на пашу? 
 Наскрозь я бачу службу вашу! 
Чаму аб'ездак, сцежак многа?.. 
Пiльнуйся ты свайго парога, 
Бо мне такiх служак не трэба: 
Для гультаёў не маю хлеба.
Дык памятай, чаго наймаўся! – 
Сказаў i далей паiмчаўся.
– Ну, ўжо ўвялi цялят у вушы!
Ох, да i людзi ж! што за душы! – 
Гаворыць мацi абурлiва.
 – Чаму не скажуць? ото дзiва!
Той самы "Тэш", каб падлiзацца, 
Гатоў хоць чорту запiсацца, 
Яшчэ прыбавiць i размажа! –
У гневе дзядзька Антось кажа. 
Апавяданае здарэнне
На iх наводзiць засмучэнне.
– Ну, што ж? цярпi, маўчы зацята, 
Бо так выходзiць, небажаты. – 
Наняўся, кажуць, як прадаўся! – 
 Мiхал зласмешна адазваўся.
Х. На панскай службе
У той жа дзень, праз час каторы, 
Прыйшоў сюды Марцiн з каморы, 
Ляснiк таксама пры кватэры.
Загады розныя, паперы 
Яму ў ляснiцтве даручалi, 
Калi з наказам пасылалi. 
Яшчэ здалёк, аж каля клiна
Антось заўважыў тут Марцiна.
– Ну, прэцца ўжо Марцiн з наказам! 
 Згарэў бы ты, панок, з iм разам! – 
Дабра так пану пажадалi,
Але з цiкавасцю чакалi,
Што iм Марцiн тут заспявае.
– Ну, што нам васпан сказаць мае?
– Наказ прынёс я да васпана! 
Наказ такi, каб заўтра зрана
Твой брат Антось шоў да адбору, 
А сам Мiхал аб гэту пору 
Настройваў лыжы да сялiбы –
 Падбаць панам наконта рыбы; 
Бяры там невад з рыбакамi,
Паноў парадуй шчупакамi: 
Галодны, можа, небаракi, 
А мо абрыдлi iм прысмакi – 
Вяндлiны, мяса i катлеты, 
Павысыхалi, як шкiлеты,
Iх вецер з ног чуць не скiдае! – 
Марцiн тут жарту падпускае.
– Ну вось, ужо i даў задачу!
 – Ты нездаволены, як бачу; 
Але пастой, Мiхал, даслухай, 
Тады ты ўжо глуздом парухай: 
Пан прыказаў яшчэ васпану, 
Злавiўшы рыбы, каб тады жа 
Сам васпан вёз i да Нясвiжа
Таму другому калашману, 
Што падпiраюць князеў замак, 
Для цешчаў iх i розных мамак.
– Наказ нiчога для пачатку!
 Што ж далей будзе, пане-братку? 
Э-гэ-гэ-гэ! не мець спакою! – 
Мiхал затрос тут галавою. –
Ой, дасца гэта служба ў знакi! 
На карк уссядзе д'ябал ўсякi. 
Хiба ён лiтасць, сэрца мае?
Ўжо двух у службу запрагае: 
Адзiн на рыбу – той ў адборку... 
Няма на iх, вужак, паморку, 
Вось на такiх чартоў лазатых,
 На гэтых джынджыкаў праклятых! 
Быў чалавек, што можна б ладзiць, 
Дык вось няма – памёр! Не вадзiць 
На добрых нам паноў нiколi.
А вось такi "Рак", лiха долi,
Не будзе мець табе i зносу.
Так, брат: для нашага ён лёсу! 
I ёсць жа прыказка такая:
"Клянi ты пана – пан сычае!" 
Мiхал хадзiў i бунтаваўся
 I на ляснiчага злаваўся. 
– Iдзе работа, сеяць трэба, 
Ляжыць няўзораная глеба,
А ты й каня бяры ў прыдачу... 
Сказаць-то лёгка – даў задачу!.. 
Ото бяда! ото галеча!
А меў бы кут свой, чалавеча,
Цi ж бы служыў? цярпеў бы здраду? 
Даўно б у морду плюнуў гаду!
Пайшоў ты к лiху! правалiся! 
 Сам гэтым хлебам падавiся! 
– Вось тут-та, брат, i гора тое 
I гэта лiха насланое,
Што нам няма дзе зачапiцца, 
I мусiм з гэтым мы згадзiцца, 
Пад дудку панскую скакаць
I iх загады выпаўняць.
Цябе ж дзяруць, як тую лiпку! – 
Марцiн з кiшэнi вынуў пiпку,
Цыбук заядла прадзiмае 
 I пiпку пальцам набiвае. 
– Цьфу! лае, бэсцiць з-за нiчога! 
А мух, брат, мух у носе многа!
I так нясецца ён, васпане, – 
Тычына шапкi не дастане! 
Не пазiрае табе ў вочы,
Глядзiць, бы воўк той, заўжды скрыва 
I заўжды злосны ён надзiва,
I заўжды лаяцца ахвочы... 
Ды чорт яго бяры, Мiхале! 
 Што зробiш гэтакай завале?
Ось будзем жыць сяк-так памалу, 
Цi гэта ў першы раз Мiхалу
Такiя справы мець з панамi? 
Няхай яны лепш здохнуць самi, 
Чым мець праз iх яшчэ згрызоты. 
Хiба ж, Мiхале, мы сiроты?
I пан, калi нам пашанцуе, 
Пад нашу дудку затанцуе:
Няпраўда – згiне племя злое!
 – Калi ж та будзе свята тое? 
Хiба як возьме нас магiла? 
Не наша, браце, а iх сiла!..
Адно, брат, тут: старацца трэба 
Прыдбаць сваю скарынку хлеба, 
Бо людзi кажуць: "Хлеб служачы 
Не надта добры хлеб – сабачы!" 
I не сабака страшан воўку,
Калi прыйшлося сказаць к слоўку, 
Мой пане-браце, мой Марцяга,
 А непрыемна яго звяга! – 
Яшчэ крыху паразважалi
I трохi злосць сваю сагналi. 
Марцiн пайшоў, але для пана 
Было яшчэ крыху дадана
Не вельмi добрых пажаданняў, 
I пацер розных, i лiтанняў.
Але дабра, палёгкi, толку
Не прыбыло з таго й на голку.
 
Спакою тут Мiхал не знае, 
 Як бы на колы вада тая, 
Мiхал iдзе ды йдзе ў абходы, 
I не ухiлiшся ад шкоды:
То дуб ссякуць, бярозу зваляць, 
А там i лес табе падпаляць
Або патравяць сенажацi,
Пажнуць траву на корм цяляцi. 
Народ жадзён, бо жыве ў сцiску, 
Гатоў у вочы сыпнуць прыску, 
Зрабiць зумыслу дзеля здзеку, 
 Не, не ўнаровiш чалавеку!
I свой жа брат цябе кусае, 
Бо кожны выслужыцца хоча: 
Адно гаворыць табе ў вочы, 
Але другое ў мыслях мае
I ўжо здарэння не мiнае
На чым хоць-небудзь зло спагнаць, 
Як мае быць цябе даняць.
А там надыдзе тое лета,
Глядзi, каб ягад без бiлета 
 У лесе бабы не збiралi
I на грыбы каб бiлет бралi.
Так вось заўсёды свет зачынен, 
I сам жа ты яшчэ павiнен
Падатак пану свой даваць – 
Грыбоў i ягад назбiраць.
А пан табе не спагадае, 
Сваю работу загадае:
То пастуха згадзi, служанку, 
Да ночы бiся спазаранку.
 А там надыдзе касавiца – 
Ўставай, чуць гляне заранiца, 
Iдзi, касцоў наймай i жней – 
Нi ў чым адмовiцца не смей!
Рабi ўсё борзда, гладка, чыста. 
Але пагода наравiста,
I ў часе самае работы
У небе ўсходзяцца грымоты, 
I невады за невадамi
Працягнуць хмары над грудамi, 
 Спусцiўшы пасмачкi-палосы, 
Зальюць i копы i пракосы.
I за той жарт Iльi-прарока 
Не будзе мець на цябе вока.
Служы, працуй на пана-ката, 
А сам не ўправiшся, дык брата 
Бяры ты з дому на падмогу, 
Няхай з табою нага ў ногу
Iдзе па службе, памагае,
А не то, й сына прыпрагае.
 Цi ж гэта лад? цi ж то парадак? 
Згрызот нямала, многа звадак. 
I як нi бiся, нi старайся,
Хоць на кавалкi разрывайся, 
Прычэпку знойдзе i аблае, 
Яшчэ й пад носам накiвае.
А ты цярпi, маўчы зацята
I слухай споведзь пана-ката.
 
I крыўда ў тым, мае вы людзi: 
I хто ж то волю даў паскудзе? 
 Нашто зямля iх, катаў, носiць? 
Ой, хто ж ад iх не загалосiць? 
А дзе на iх шукаць управы,
Бо суд "праўдзiвы", суд "ласкавы" 
Паноў за здзекi не карае?
I хто цябе тут падтрымае? 
Каму паскардзiцца i дзе? 
Хто гэту крыўду адвядзе
I трохi згладзiць перашкоды? 
I мiж сабою няма згоды: 
 Адны другiх бы тут паелi 
Або ўтапiлi б, каб прымелi.
Адзiн другога не пакрые, 
Глядзяць, як ворагi лiхiя, 
Гатовы лiха прыкупiць,
Каб спатайку цябе ўкусiць. 
А пан з таго i карыстае
I па чарзе ўсiх пералае.
 
– Ну ж i "Рачок"! ото ж уз'еўся! 
Чаго на нас ён так насеўся? – 
 Казаў часамi дзядзька дома. – 
I як служыць тут – невядома. 
Ото ж зараза ўжо прыўдасца! 
Нашто на свеце гэта трасца? 
Служы яму ты ўсёй сям'ёю,
А сам ты хоць жабруй зiмою. 
Сказаць, ну, меў бы ты пасаду, 
Дык чорт бы з iм, цярпеў бы гаду, 
Але што тут? асот, галота, 
Шэсць дзесяцiн – чаго? балота!
 Другiя маюць па валоках, 
Як Лiхтаровiч у Затоках.
I што ж? адзiн ён службу мае, 
Нiхто туды не зазiрае,
Нiхто там свету не завяжа 
I нават носа не пакажа.
А ты круцiся, хвост авечы,
Канца няма той талачэчы,
Ну, проста служба гэта гадзiць, 
I кожны нос тут свой усадзiць.
 – Вядома, хто дальш ад кватэры, 
Таму менш стукаюць у дзверы, 
Да iх дайсцi не так-то скора,
I там жывуць сабе без гора,
Гаворыць з зайздрасцю i мацi, – 
А тут, як дзе на воўчай гацi,
Як на пярэсмыках якiх,
Цябе трывожаць кожны мiг. 
Але ж i самi вiнаваты,
Калi так коцiцеся з хаты, 
 Дзе толькi пан нi загадае. 
Цi ж ён на гэта ласку мае?
Чаму ж на вас i не налегчы? 
Чаму ў хамут вас не запрэгчы, 
Калi яго так баiцеся
I так за службу берацеся?
Адзiн вось служыць – ну i годзе! 
Што патураць яго той модзе?
Дзе ж? мала двух, дык трэцi Ўладзя! 
Чаму ж на карк табе не ўссядзе?
 А трэба часам агрызнуцца,
Бо так i будзеш заўжды гнуцца.
– Ого! ты смела каля печы, 
I праўда: кажаш ты дарэчы,
А ты б сама вось паспытала, 
Тады б не тое заспявала, –
Сказаў Мiхал крыху сярдзiта. – 
I будзе нехаця зашыта
Твая тут губа, мая мiла:
Яго тут права, яго сiла!
 Або ты знойдзеш праўду ў свеце? 
Каму пажалiцца, скажэце?
Судзiцца будзеш з iм? За што жа? 
I хто табе тут дапаможа?
Хiба цябе ён тут трымае? 
Служыць гвалтоўна прымушае? 
Не хочаш службы, ну, палайся, 
Бяры манаткi, выбiрайся.
Але куды? дзе твой прытулак? 
Нагатавалi табе булак?
 Каму ты мiл, скажы, ў бядзе? 
Эх, не прыхiлiшся нiдзе!
Паскачаш дроздзiка, бы скочка, 
Калi няма свайго куточка.
А як прачуюць гэта людзi, 
Ад iх адбою тут не будзе... 
Чаму ж яму не казырыцца? 
I вон прагнаць не пабаiцца; 
Ты з iм не зграешся нiколi, 
Раз ты прымушан да няволi.
 – Ну, й будзе ездзiць – што за дзiва! 
Калi маўчаць яму цярплiва.
Чаго баяцца? не прагонiць 
I горш ужо не запалонiць.
I хто ж, як ты, на свеце служыць? 
Аб глупству кожнаму ён тужыць, 
Не спiць, не есць i ног не чуе,
У лесе днюе i начуе,
З людзьмi грызешся, як сабака, – 
А доля ўсё ж твая аднака.
 Чаго ж так надта выдыгацца?
За што так падаць? так старацца? 
Затым, каб больш цябе ганяць?
Часцей ў аглоблi запрагаць? 
I будуць ездзiць, i не знайся, 
А ты маўчы, а ты старайся!.. 
Каму, каму, а ўжо Антосю
Сказаць бы можна, каб прыйшлося, 
Бо ён на службу не наймаўся.
– Або я, думаеш, збаяўся? –
 Гаворыць дзядзька, ў хаце храбры. – 
А калi што, дык i за жабры.
– Паслухаць вас, усе вы хваты! 
А чуць да дзела – душа ў пяты! 
Няма чаго мянцiць языкам,
А крык, як быў, i будзе крыкам.
– Няхай крычыць, i ты крычы!
– Хiба што жабаю ў карчы;
Прынамсi, з гэтакiм паспехам, – 
Мiхал аклiкнуўся зласмехам.
 Вось так пачнуць казаць, бывала, 
Ды з тых размоваў толку мала,
I толькi горш удражнiш раны, 
I свет заткуць гушчэй туманы.
 
А пан за службу шчыра браўся, 
Па лесе лётаў, прыглядаўся, 
Каб дзе заўважыць непарадак – 
На гэта вельмi быў ён падак.
Але ён злы быў асаблiва, 
Як граў у карты нешчаслiва. 
 Тады яго асцерагайся,
Як ад заразы ўжо хавайся. 
Раз ён вiхрыўся, ды няўдала: 
Для злосцi стравы бракавала. 
Вось у Парэчча пан шыбуе, 
Крычыць, Мiхала патрабуе, 
Каня спынiўшы каля брамы.
Мiхал у гэты момант самы
Прыходзiць з лесу, йдзе да пана.
– Чаму на флянсах у васпана 
 Сляды быдлячыя? – пытае, 
А сам так скрыва паглядае, 
Насупiў твар i зрушыў бровы.
– Былi там панскiя каровы!.. – 
Ох, тут ляснiчы як уз'есца!
Ну, не знаходзiць сабе месца!
Ды як затупае нагамi! 
Крычыць, махае кулакамi, 
А вочы тыя, як у змея.
Ад злосцi больш яшчэ чарнее, 
 З астатнiх слоў Мiхася лае,
З пасады выгнаць пагражае. 
Мiхал маўчаў, ды нечакана 
Ён сам як рушыцца да пана!.. 
Ляснiчы зразу ўзад падаўся...
– Чаго пан гэтак раскрычаўся? 
Завошта пан мяне так лае?
Згарыць яна няхай, такая 
I служба гэта, i пасада,
I гэта крыўда, й гэта здрада, 
 I гэта панская адплата!..
Няхай яна будзе праклята!.. – 
Мiхал тут плюнуў, завярнуўся – 
Хоць раз, ды добра агрызнуўся!
  
XI. Дзедаў човен
Мiхал вайшоў у хату злосны. 
– Ах ты, вар'яце безлiтосны!
За што ты лаеш? за што хаеш? 
Што да мяне ты, скажы, маеш? 
Чаго чапляешся слатою,
Каб ты не ведаў век спакою! 
А прападзi ты, гад шалёны! –
I доўга сыпалiсь праклёны,
Пакуль Мiхал свой гнеў не вылiў. 
 – Але ж i я яго зажылiў!
I зразу змоўк, сабача морда! – 
Мiхал прамовiў досыць горда. – 
Прагонiць вон – хай праганяе, 
А служба знойдзецца такая:
Мяне сам князь у замку знае!
– I маладзец, – гаворыць жонка, – 
Ды трэба больш было насыпаць, 
Каб аж пайшло калоць пад кiпець, 
Каб ззелянеў ён, як зялёнка.
 Прагнаць! за што? Украў, цi што, ты? 
За лес спраўляеш сабе боты?
Цi прапiваў дабро скарбова? 
Не будзе гнаць цябе за слова: 
Няма прычын. А папусцiся,
Тады iдзi ты хоць тапiся.
– Ото ж зараза! от халера! 
От дачакалi сабе звера!
Прыпiльнаваць бы дзе брыду, – 
За "гiтал", падлу, ды ў ваду!
 Парваць бы ноздры качарэжкай 
Або глузды адбiць даўбешкай;
I не было б табе граху:
Забiў, як вош або блыху! – 
I дзядзька моцна абурыўся 
I разважаць яшчэ пусцiўся:
Цi быў бы грэх, цi грэх не быў, 
Калi б падлоўчага забiў?
 
Мiхал, сказаць, крыху баяўся 
Размовы з iм; ён спадзяваўся, 
 А што, як скажа выбiрацца?.. 
Такi пабайваўся, прызнацца,
Бо што ж? няма дзе разгарнуцца, 
Няма дзе, брат, табе прыткнуцца. 
Ды ў той жа дзень наказ быў даны 
Iсцi Мiхалу пад буданы
Сачыць ваўкоў. Ну, значыць, квiта! 
Прайшла гарачка i нябыта.
I праўда: ўсё сышло, нi слова. 
I нават з iм была размова
 I гаварыць з сабой даваўся – 
Не тым, зусiм не тым здаваўся! 
I ўсе згрызоты нейк адселi,
I ўсе тут зноў павесялелi 
Ды зноў рабiлi свае справы 
I для карысцi, i для славы.
  
Цяпер дазвольце вы ўжо мне 
Сказаць аб дзедавым чаўне. 
Калi казаць пра човен дзедаў, 
То трэба ўжо, каб кожны ведаў
 Пра дзеда Юрку хоць бы змала.
Перш-наперш Юрка – цесць Мiхала, 
А стала быць, яго сваяк;
Затым – дзед Юрка быў рыбак. 
Ды рыбакi не ўсе аднакi
Свае ў iх густы i адзнакi. 
Дзед меў да сецей нахiленне,
А вудзiць – не: не меў цярпення 
I не любiў наогул вуды
I гэтай вудавай маруды,
 Бо вуды любяць больш паны 
I, выбачайце, свiстуны;
Хоць, праўда, хлеб ядуць i з вуды, 
Але не ўсе i не заўсюды.
Вось невад – о! другая справа – 
Тут, брат, не вуда, тут – аблава! 
I волак можна пахвалiць:
Iм можна здорава лавiць.
А лепш за ўсё, мае браткi... 
Сказаць вам? венцер, нераткi! 
 Ды толькi трэба мець знароўку, 
Каб не страляць у саракоўку, 
Бо трэба ведаць, дзе паставiць,
Ды ўмець i венцер добры справiць. 
Мастак быў дзед на ўсё на гэта: 
Лавiў нямала ён за лета;
Былi лiны, язi i плоткi –
Лузаў дзед добра сабе злоткi: 
Было за што кручок загнуць, 
Было i ў краму з чым зiрнуць.
 
 I любяць дзеда Юрку ўнукi, 
Яны цалуюць яму рукi,
А дзед у плечы iх цалуе 
I абаранкам патрактуе.
Цукеркi дзеду – не, не любы, 
Няхай iх качкi: псуюць зубы,
Дык лепш не знаць iх, ну iх к ляду, 
Гэту дзявочую прынаду!
Звычайна дзед быў вельмi цiхi, 
Не падымаў нiдзе шумiхi,
 Але быў сталы i разумны, 
Такi разважлiвы i ўдумны –
Ну, чалавек старога складу, 
Калi што скажа, то да ладу, 
Але дзе крыўда i махлярства
Тады дзед меў адно лякарства – 
Не паглядзiць ён, хто такi ты: 
Хоць чорт, хоць д'ябал знамянiты, 
Пляваць яму на тваю масць,
Але ўжо чапаласу дасць.
 Адзiн на ўсiх пайсцi гатовы, 
Без разважання, без размовы! 
Ну, а калi дзед падгуляе,
Тады ён йзноў адменнасць мае, 
Тады ён нават i бушуе
I трохi сына памуштруе; 
Але пад гэтым бушаваннем 
Хавае гумар з насмiханнем:
Больш жарты строiць, чым ваюе.
– Язэп, ўставай! – крычыць ён сыну. – 
 Ўставай у гэтую ж хвiлiну! –
Бярэ дзед ноты ценаровы, 
Нiбыта злосны яго бровы.
– Чаго да хлопца прывязаўся?
Лепш лёг бы каменем. Набраўся! – 
Гаворыць баба i сярдуе,
А дзед яе як бы й не чуе.
– Ўставай, лайдак, малiся Богу! – 
Язэп варушыцца ў бярлогу, 
Ўстае, пачухваецца, плача:
 Што-то за доля, за бядача!
Цi ён распуснiк? цi ён збойца?
– Ну, кленч!.. хрысцiся! ў iмя Ойца!..
 
Язэпа трохi дзед павучыць, 
I памуштруе, i памучыць, 
Бо трэба ж iх адукаваць
I паслушэнству навучаць. 
Яшчэ на дзеда паглядзеце, 
Калi дзед вып'е на банкеце. 
У дзеда шчокi румянеюць, 
 У дзеда вочы весялеюць,
Гарохам дзедаў смех якоча, 
А сэрца руху, шуму хоча.
"Эх, ешча-шчышча! Ешча-шчышча!" 
Тут дзед i цмокае, i свiшча,
Як салавей з сiваваронкай,
Ды як зальецца песняй звонкай!.. 
Не! дзеду трэба болей руху,
I дзеду цесна ў тым кажуху. 
Кажух на лаву дзед скiдае
 I бубен-рэшата хватае, 
Бубнiць у вечка чым папала
Ды як прышчоўкне! ды прыўдала! 
Тут вам i полька, i мазурка...
Такi быў дзед, нябожчык Юрка!
 
I дзядзька быў рыбак выдатны, 
Хоць больш урыўкавы, прыватны, 
Але лавiў-такi нямала,
I дзядзьку ў рыбе шанцавала. 
Бывала, пострыжнi прыправiць, 
 На шчупакоў нясе i ставiць.
Глядзiш – о, добрая мiнута! –
Шнур з вiлак спушчан, палка ўгнута,
Схапiў жыўца шчупак i свiшча, 
Дастаў – ў два локцi шчупачышча! 
I з вудай дзядзька шчасце мае: 
Язёў занадзiць i кiлзае;
Язi ў тры хунты i ў чатыры! 
Агледзiць дзядзька букты, вiры, 
Картофель зварыць i гароху,
 I надзiць рыбу ён патроху. 
Лавiў наш дзядзька нераткамi 
I венцярамi i сачкамi,
Ды аднаго ўсё ж бракавала: 
У дзядзькi чоўна не ставала.
 
Каля адрынкi пад страхою 
У дзеда Юркi сiратою
Валяўся човен так, без дзела, 
На сонцы сохла яго цела,
I човен, праўда, ўжо няновы. 
 Дзед Юрка быў рыбак скарбовы, 
Скарбовай чайкай карыстаўся, 
А ўласны човен так валяўся,
Як бы ў адстаўцы той сенатар, 
Хоць на чаўны дзед быў аматар. 
Дзед Юрка дзядзьку паважае
I да яго прыхiльнасць мае: 
Антось не знае такой моды 
Рабiць у рыбе перашкоды,
I глупства ён рабiць не стане, 
 I ў венцер дзедаў не загляне. 
– Бяры, Антось, ты човен гэты. 
Рассохся трохi ён за лета
I сям-там нават пакалоўся,
I шашаль, можа, дзе завёўся, 
Але, агледзеўшы, нiчога:
Яшчэ паслужыць мала-многа. – 
Антось, як сонца, засвяцiўся: 
Даўно аб чоўне ён смуцiўся.
Дадому дзядзька ехаў лёсы, 
 Кладзе ён човен на калёсы, 
I едзе наш Антось вясёлы,
I з iм падсмейваюцца й колы. 
На рэчку човен ён спускае – 
Няхай сабе тут намакае;
А там, управiўшысь з сяўбою, 
Залье Антось яго смалою, 
Агледзiць i заканапацiць,
А дзе i бляхаю прыхвацiць. 
"Засвiшча човен мой стралою!" – 
 Так думаў дзядзька сам з сабою. 
Пакуль Антось канчаў работу, 
На рэчцы човен меў турботу:
Як толькi добра сонца ўгрэе, 
Кастусь у чоўне ўжо дурэе 
Без нагавiц, ў адной кашулi, 
I хоць за ногi мыцкi тнулi,
I запускалi як бы спiцы, 
Але скiдаў ён нагавiцы,
Бо так спрытней быць каля чоўна 
 I нагавiцы – рэч умоўна.
Зазнаў тут бедны човен гора: 
Каламi Костусь яго пора,
I ва ўсе бокi яго круцiць, 
I толькi воду каламуцiць,
Бо тут гразi больш, чым вады, 
I мулу, рознае брыды.
Бубнiць тут човен, ходзiць рэха – 
Такая хлопцу з iм пацеха!
Антось на човен свой як гляне – 
 I весялей на сэрцы стане:
Якi б нi быў, а ўсё чаўнок, 
I шчылiн мала, як намок.
Тым часам дзядзька ненарокам 
Глядзеў на човен добрым вокам.
Дзянёк ён выбраў больш-менш вольны, 
Iдзе вясёлы i давольны.
На бераг човен выцягаюць, 
Алесь i Костусь памагаюць.
– Набок вярнеце, дном угору!
 Палечым зараз, наш ты хворы! – 
Да чоўна дзядзька так звярнуўся 
I тут жа зараз завiнуўся.
– Бярэце пакулле i спiцы...
Памчымся мы на нiз крынiцы, 
Аж толькi вецер засвiдруе! – 
Язду ўжо дзядзька тут смакуе.
– Вы шчыльна, шчыльна затыкайце! 
Што наймацней, брат, забiвайце!
Ды дружна, борзда канапацiць, 
 Каб час не зводзiць i не трацiць!.. 
Стары ўжо, падла, i трухлявы: 
Увесь, як рэшата, дзiравы, –
Гаворыць дзядзька ў час работы, 
Сабе, другiм дае ахвоты.
Iдзе работа i размова – 
I канапачанне гатова.
Смалою трохi засмалiлi
I на ваду чаўнок спусцiлi. 
Але тут цесна, вады мала, 
 I дно аб землю шаравала.
А дзядзька хоча дзеля спробы 
Дальш з гэтай выбрацца трушчобы: 
Там, далей, рэчка не такая
I глыбiнi даволi мае.
Праз плот чаўнок гуртом куляюць, 
На нiз паволi прапiхаюць,
А дзядзька сам садзiцца ў човен. 
 "Плыве човен, вады повен, 
 Ды ўсё - хлюп! хлюп! хлюп!"
 Спяваюць хлопцы i жартуюць,
I дзядзька з чоўнам дальш шыбуюць.
А дзядзька важны выгляд мае; 
Замест вясла прысок трымае, 
А твар яго, як сонца, ясны,
Бо гэты човен – яго ўласны, 
I не цячэ ён анi-нi;
Чаўнок, куды нi павярнi.
I трэба ўсё-такi зазначыць –
Такой працэссi вам не бачыць: 
 Алесь i Костусь човен пхаюць,
Падол кашуль ў зубах трымаюць, 
А дзядзька ў чоўне – сонца ў коле! 
Тым часам човен i на волi,
Бо тут глыбока рэчка грае, 
I хлопцам пуп вада мiнае.
– Ну, годзе, хлопцы, досыць вам: 
А ну-ткаль спробую я сам! –
I дзядзька ўжо тут адразэчку 
Пачуў, што выехаў на рэчку,
 I гэта яснасць сходзiць з твара. 
Бярэ ён прыс, ён повен жара.
Рашучасць думкi, смеласць руху, – 
Эх, колькi сiлы, колькi духу!
Зусiм iстота ў iм другая! 
На прыс ён разам налягае
Ды на нагах калi прыгнецца!
Тут човен раптам як рванецца, 
Бы той спалоханы шчупак!
Герой наш дзядзька, наш рыбак, 
 Адразу ў дзве бяды папаўся:
Перш-наперш прыс у гразь вагнаўся, 
А човен носам – трах у дрэва!
А дзядзька раптам – гоп налева! 
I ногi ў портках адмысловых –
Не проста ў зрэбных – шарачковых 
Адно ў паветры бурканулi
Ды ў воду ўмомант баўтанулi! 
Ўсхапiўся дзядзька мокры, брудны, 
А вынiк спробы той паскудны: 
 Чаўнок – не човен, а карыта,
I нос i частка дна адбiта;
Прысок тырчыць, як струп на плеху, 
А хлопцы поўзаюць ад смеху,
А дзядзька сам – цар без кароны 
I выгляд – мокрае вароны!
XII. Сесiя
У iнтарэсах асвятлення 
Яшчэ нязнiкшага з'яўлення
Не шкодна б святам, вольным часам, 
Схадзiць на сесiю з Мiхасем.
Мiхась паснедаў, прыадзеўся – 
I на кiрмаш схадзiць ён меўся, – 
Не то што б там якiя справы
Былi патрэбны i цiкавы,
А проста так сабе ў нядзельку 
 Праведаць Залмана цi Эльку. 
Мiхал – навошта ўжо таiцца? – 
Любiў-такi павесялiцца,
Зайсцi да Малкi цi Ляйботы, 
Каб збыць за чаркаю згрызоты. 
Цi так цi не, ва ўсякiм разе 
Другое мелася на ўвазе:
Мiхал любiў каля бутэлькi
Пытаць тых-сiх наконт зямелькi, 
Бо так на службе дапяклi,
 Што гэта думка аб зямлi 
Запала ў сэрца назаўсёды, 
Як промень волi i свабоды. 
На тую ж сесiю штотыдня
Хадзiў Мiхал да пана-злыдня. 
Звычайна з ранiцы ў нядзельку, 
Калi пакiне пан пасцельку,
Аб'ездчыкi са стражнiкамi 
Сюды схадзiлiся, з'язджалiсь, 
З гадзiну добрую сланялiсь 
 Або мянцiлi языкамi,
То часам востра, то пагана, 
Пакуль не клiкалi да пана.
 
Вось i цяпер, у дзянёк гэты, 
Як мае быць ужо адзеты, 
Сказаць, адзеты i фарсiста
I гладка выбрыўшыся, чыста, 
Мiхал ужо разгладжваў вусы. 
– Асцерагайся ж ты спакусы:
Прыйдзi хоць раз дадому ў часе! – 
 Звярнулась жонка да Мiхася.
Ох, гэта нуднае прыслоўе, 
Бадай яму ўжо безгалоўе! 
I колькi раз ён чуе гэта!
Ну й надаедная ж кабета: 
Вось так i выкiне на вока!.. 
Мiхал абураны глыбока,
I гнеў мяняе яго вочы.
Ой, ды й язык жа ты жаночы: 
Цi ёсць, цi не прычына тая – 
 Ўсё роўна менцiць i кусае. 
– Ну, як табе ўжо не абрыдне 
Казаць адно сто раз на тыднi? 
Сказала сорак раз i – квiта! –
Мiхал адказвае сярдзiта,
Глядзiць, паблiсквае вачыма 
I злосна ўскiдвае плячыма.
– Бо праўда вочы табе коле, 
I не мiнеш ты нябось Сроля, 
Не людская твая натура,
 Не пахне дом свой i пячура: 
Абы гарэлка на прымеце –
Ты ўсё гатоў забыць на свеце! – 
Мiхась стаiць, знявагi поўны,
I погляд кiдае бязмоўны.
О, колькi крыўды ў iм, абразы!..
Э! лепш змаўчаць ёй, лепш тры разы 
I не адказываць нiчога.
Ён толькi ўбок плюе з парога, 
Iдзе – сам гнеў i сама бура,
 Са лба на бровы збегла скура,
А губы шчыльна-шчыльна сцяты, 
Дзвярмi ён грукнуў, выйшаў з хаты 
I злосць душы i сэрца пляму
Выносiць з дому аж за браму; 
I нейкi час ён па дарозе
Iдзе абураны, ў трывозе,
На жонку злосны, на самога,
Бо ў словах жонкi праўды многа. 
Але ж нашто калоць у вочы?..
 Цьфу! дня табе няма i ночы, 
Анi часiначкi спакою;
Чорт кожны вяжацца слатою, 
А тут яна шэй-на-катрынку 
Як завядзе, дык без упынку.
 
Мiхал аб помсце строiць планы. 
Вось ён нап'ецца, прыйдзе п'яны, 
Каб аж язык не варушыўся,
Калi такiм лiхiм радзiўся; 
Няхай крычыць сабе тады. 
 А не – не ўзяць два днi яды 
Наперакор сваёй жанчыне,
Пакуль яе злосць не астыне?
 
Мiхал i клiн ужо мiнае. 
Направа сцежачка сляпая 
Вядзе балотцам на ачосы. 
Мiхал iдзе пакуль што босы 
I на дарожку зварачае,
Iдзе свяржэнскiмi маргамi 
I гразь памешвае нагамi. 
 I покi ён мiнуў лагчыны,
На лбе разгладзiлiсь маршчыны 
I ў сэрцы бура уляглася.
Другiя думкi на Мiхася
Цяпер найшлi нейк неўзаметкi, 
Ды толькi iх маўклiвы сведкi – 
Лясок, дарожка, елкi, хвоi,
Свае ў iх думкi i настроi. 
Балотца пройдзена памалу. 
Густым ляском па буравалу 
 Мiхал выходзiць на гасцiнец.
Цяпер у думках пан-злачынец. 
I не хацелася б з iм знацца,
Нi справы мець, нi спавядацца, 
Нi слухаць лаянкi-пагрозы;
Але нi злосць твая, нi слёзы, 
Нi моцна шчэмлены кулак 
Не зменяць справы анiяк –
Цярпi! чаму? дакуль цярпенне? 
Калi канец яму, рушэнне?
 Няўжо ўвесь век жыць з панскай ласкi 
I перад iм чуць абавязкi?
I слугаваць яму, старацца 
I ў тры пагiбелi згiнацца?
Адказ адзiн: няма, брат, ходу, 
Хоць з моста кiдайся ты ў воду; 
Няма зямлi свае i хаты,
I мусiш гнуцца, як пракляты, 
Бо ты нi мяса i нi рыба.
Iдзе Мiхал, прад iм сялiба, 
 Засценак добра так знаёмы, 
I хоць няважныя харомы
Тут гэта шляхта збудавала, 
Але жыве i гора мала!
Хоць шляхцiц цёмны, як саган, 
Затое ж сам сабе ён пан:
Паноў ляснiчых знаць не знае, 
Прад iмi спiны не згiнае:
Пад бокам паша, агароды, 
I лес, i поле – ўсе выгоды.
 Мiхал зiрнуў i пазайздросцiў: 
Чаму й не ён мiж ягамосцяў?
Нядзелька, свята – людзi вольны, 
Свая ахвота, свой дазвол,
На рынак едуць, хто ў касцёл, 
Як гэты Людвiк багамольны, 
А хто пагульвае так дома;
А ты вось совайся, як бома, 
Ды бойся лiха i падкусу –
Не ступiш кроку без прымусу.
 
 За горкай панская пасада, 
Як у вяночку, каля саду
Ў глыбi прасторнага дзядзiнца 
Стаяла з боку ад гасцiнца.
Будынак, парк i агарожа – 
Было ўсё слаўна i прыгожа; 
Мастацкi зробленая брама 
Ласкала вока гэтаксама,
Але Мiхалу не хацелась
Глядзець на гэта ўсё – прыелась,
 I панскi дом з ласiным рогам 
На Мiхася глядзеў астрогам, 
Бо тут, апроч тае знявагi, 
Сказаць, ад кожнага брадзягi, 
У стражнiкоўскiм сваiм лёсе 
Нiчога ведаць не прыйшлося.
 
А гэта сесiя, спатканне,
Падкусванне i насмiханне – 
Як прыкра гэта ўсё, i нудна, 
I непрыемна, i паскудна!
 Мiхал ступiў на двор кватэры 
З душою, згрызенай без меры, 
Але, спаткаўшы саслугачых,
Спакойных больш i менш гарачых, 
Мiхал мяняе выраз твару
I гонiць прэч задуму-хмару, 
Iдзе, вiтаецца, смяецца,
Бы смутку век не знаў, здаецца, 
Бо людзi схiльны строiць кпiны 
З тваiх нягод без дай прычыны.
 
Тут быў Скварчэўскi, Лiхтаровiч, 
Амброжык, Суднiк, Астахновiч, 
"Памдзей", аб'ездчык i мыслiвы, 
На пачастункi памаўзлiвы,
"Памдзей" быў створан з "пана дзея". 
Не поп наш дзядзька, але ўмее 
Зiрнуць часамi "ў свае святцы",
Каб трапным словам адазвацца 
I сэнс "духоўнай" карталюшкi
Паправiць лiпкаю мянушкай.
 "Памдзей" аб'ездчык быў няшкодны: 
Так, чалавек ён старамодны
I не такi, як Ворцюх, зыркi,
I меней здольны на прыдзiркi, 
I на падкусы, i на ўданне,
За што й вагi ён не меў звання. 
Вось Арцюшок – о, гэта скула! 
Ну i шкадлiвы ж быў, хамула, 
Хоць у панкi пралез адразу:
Цанiў Ракоўскi ў iм заразу; 
 Вось так i вiўся каля пана... 
Цьфу, ты, мардасiна пагана! 
Якога чыну даслужыўся –
Обер-аб'ездчыкам лiчыўся, 
Брахун не горшы ад сабакi. 
Ён меў сабачыя адзнакi – 
Брахаў налева i направа;
Была й сабачча яго слава, 
I калi пахла дзе даносам,
Тады, крутнуўшы толькi носам, 
 Казалi згодна, ў адно слова: 
"Ну, гэта штучка Арцюшкова!" 
А вось i ён. Iдзе фарсiста,
Глядзiць звысоку, ганарыста, 
Але зiрнуць людзям у вочы
Ён штось не надта ўжо ахвочы, 
А параўняўшыся з "Памдзеем", 
Ён толькi лыпнуў лiхадзеем
У бок аб'ездчыка старога, 
Але не вымавiў нiчога.
 "Памдзей" штурхець пад бок Мiхала: 
"Счуў, бестыя, чыё з'еў сала".
На Арцюшка "Памдзей" кiвае, 
А сам нявесела ўздыхае
I выраз твару мае горкi.
– Чакаць, пам-дзееньку, праборкi! – 
Прамовiў ён у засмучэннi. – 
Брахнуў аб нейкiм папушчэннi,
Пабiць бы гаду морды-пыцкi!
 
Тут быў таксама i Абрыцкi, 
 Стары аб'ездчык i служака, 
Курэц i добры выпiвака.
Любiў i ён "Тэш, проша пана..." 
Куснуць падчас неспадзявана. 
Звычайна ён спаўняў тры ролi: 
Або смяшыў усiх да болi,
Калi ў смяхотным захапленнi 
Апiсваў розныя здарэннi,
Цi пераймаў таго-другога, 
Або маўчаў зацята-строга
 Ды пухкаў люльку задуменна, 
Або гарэлку пiў сумленна,
Ды не валяўся пад платамi, 
Хоць скробаў добра капытамi.
У часе гэтых сесiй-збораў 
Было нямала абгавораў
I розных штучак, жартаў, кпiнак, 
Лiхiх i добрых успамiнак;
То часам смехам, а то ў злосцi 
Перамывалi панам косцi, 
 Рашалi розныя пытаннi 
Наконт сяброўскага спаткання, 
I хто каму дзе стаўся варты,
I закладалiся на кварты, 
Зусiм забыўшыся аб лесе. 
Але ўся важнасць гэтых сесiй 
I iх грунтоўныя асновы
Складалiсь з панскае размовы, 
Калi каго сам пан ляснiчы
Да канцылярыi заклiча.
 Тады ўсё моўкла – нi гу-гу! 
Звычайна ў першую чаргу 
Для рапартоў i справаздачы, 
Угнуўшы хвост той па-сабачы, 
Iшлi аб'ездчыкi асобна
Пра ўсё паведамiць падробна:
Якiя дзе былi здарэннi
Цi непарадкi, папушчэннi: 
Як леснiкi, яго падпаскi, 
Свае спаўнялi абавязкi, 
 Дзе i ў каго былi парубкi,
Каб мець прычыну дзеля ўзлупкi. 
Калi ж у гэтай справаздачы
Было ўсё добра без астачы
I тыдзень скончваўся шчаслiва, 
Тады ляснiчы глядзеў скрыва: 
Ты маеш, значыцца, хаўрусы
I ў адной чарцы мочыш вусы.
 
Тут гэты лад быў так збудован, 
Што на даносах быў заснован, 
 I мелась тут навiдавоку
Кусаць адзiн другога збоку. 
На гэты раз неспадзявана 
"Памдзея" клiкнулi да пана.
"Памдзей" падскочыў, здрыгануўся 
I навакола азiрнуўся.
– Ну, будзе лазня, пане-дзею! 
Але за што? не разумею! –
Прамовiў ён, ускiнуў плечы 
I ў бег пускаецца старэчы. –
 Бадай ён быў курам прыснiўся! – 
Убег, нiзютка пакланiўся.
Стаiць пакорна i рахмана, 
На крыж гатовы йсцi за пана, 
Старыя костачкi злажыць
I верай-праўдаю служыць... 
I так знiжацца! цьфу, агiда! 
Не мець нi вобраза, нi вiда, 
Нi нават ценi чалавека;
Стаяць, бы куль, бы лялька нейка, 
 Глядзець на пана, як той Лыска... 
Эх, так упасцi i так нiзка!
Затое ж пан той! паглядзеце: 
Хто з iм зраўняецца на свеце? 
Якi ён важны, панаваты,
Выдатны, "мондры", зухаваты! 
Якi ён гога! якi дока!
Як ён сябе нясе высока! 
Пабачце гэту яго мiну:
Ён – цар, ён – бог напалавiну, 
 Злучэнне блеску, ззяння, ценi – 
Сагнi прад iм свае каленi!..
I прад такiм вось галамоўзай
Не смей стаць роўна ты, а поўзай! 
"Памдзей" стаiць, пан не зважае, 
Як бы то слуп цi рэч якая,
Сядзiць надзьмуты, звераваты 
I разглядае асiгнаты.
– Ну, ягамосцю-аматору, 
Цi павяраў сваю камору? –
 Зрабiўшы гэта запытанне, 
"Рачок" зiрнуў лiхiм барбосам 
I ўсё пакручвае тым носам, 
Мiнуту ловiць насядання.
Што адказаць трапней на гэта? 
Якая хiтрая тут мэта?
У чым яго, "Памдзея", ловяць? 
З чаго пачнецца тая споведзь? 
Якiя зразяць яго стрэлы?
"Ну, ну, "Пам-дзееньку", будзь смелы! 
 Бог дасць, сухi ўспаўзеш на бераг".
Мамент, а думак цэлы шэраг. 
– Так, павяраў, панок, вядома. 
Хiба мне служба незнаёма?
– А шмат разоў быў на каморы?
– Пяць раз, "Памдзею", з пазаўчора.
– Дзе Астахновiч? Марцiн! – Слухам! – 
Марцiн на двор iмчыцца духам
I зараз зноў сюды iдзе 
I Астахновiча вядзе;
 Паўзе з павагай Астахновiч, 
Ляснiк каморны з Давiдовiч,
Маруда страшны, глух на вуха... 
Ну, што ж? не даў Бог яму руху.
Прыйшоў, сюд-туд ён глянуў скоса 
I затрубiў разы два носам,
Бо трэба ведаць, хто i дзе ты.
– Быў у цябе вось дурань гэты? 
Адказвай праўду мне, Зыдоры, 
Як ён даўно быў на каморы? – 
 Аб'ездчык страчвае надзею!
"Гэ, вось ты лiха, пане-дзею! 
Цяпер папаўся, дабрадзею: 
Вось так i цапне, так i цапне,
Калi нi ў пяць, нi ў дзесяць ляпне? 
Каб не глухi, шапнуць бы можна. 
Эх, галава твая парожна!
Ну, як тут быць? як падказаць, 
Каб i Зыдоры сказаў "пяць"?" 
Ён раптам момант улучае,
 Пяць пальцаў моўчкi падымае. 
Зыдоры згледзеў знак маўклiвы.
– Пяць дзён, як быў там пан мыслiвы, – 
Гукнуў Зыдоры вельмi рады,
Што гэтак выйшла без парады. 
"Бадай жа ты прапаў, мой мiлы! 
Не знаць бы век цябе, дурылы! 
Ўсё сапсаваў, бадай ты знiк:
Пяць дзён! пяць скул на твой язык!"
– Лайдак! – як скокне да "Памдзея" 
 Ляснiчы-змей, ну, аж шалее, 
Жыўцом грызе сваю ахвяру.
– Пся крэў твая, галгане, лгару! 
Ты гэтак служыш, о, лайдаку!
Да д'ябла выганю, сабаку,
Каб не было тут твайго смроду! 
Я выведу такую моду!
Павiнен быць на сваiм месце, 
А князеў хлеб дарэмна есцi 
Не будзеш, псiна ты старая! – 
 З апошнiх слоў "Памдзея" лае. 
I доўга льецца гэта песня,
Як толькi з крыку ён не трэсне! 
"Памдзей", прыбiты i прыгнуты, 
Цярплiва зносiць крыж пакуты, 
Стаiць, удол спусцiўшы вочы,
I толькi зрэдку забармоча:
– Даруй, панок! нех пан даруе! – 
А пан нiчога не шануе
I, расчынiўшы губы-трубы,
 Як непрытомны, злосны, грубы, 
Шпурляе кнiгi, рве паперы
I брудна лаецца без меры 
Ды насядае на "Памдзея" 
I ўсё не мякне, не дабрэе, 
А мае дрэнныя намеры.
"Памдзей" задком, задком у дзверы 
Паўзе-адходзiць ад навалы
I раптам робiць "махнi-драла", 
Бяжыць на двор, увесь чырвоны.
 – О ты, халера! о, шалёны! 
Ото ж наскочыў, пане-дзею! 
Папаўся ў лапы кату-змею! – 
Гаворыць ён ды азiрнецца:
Яшчэ пагонь яму здаецца.
– А ты, Зыдоры, пане-дзею,
Ты – куст альховы! о, зладзею! 
"Пяць раз" паказваю, тупiца!
А ён "пяць дзён"! – цьфу, цьфу, дурнiца!
  
XIII. Падгляд пчол
Пакуль што досыць аб панох: 
Яны прыелiся, дальбог!
Яны без сэрца i сляпыя, 
I ўсе заходы iх пустыя,
I пусты iх усе iмкненнi 
Назад ход часаў павярнуць 
I дзiркi палкамi заткнуць
I перарваць жывыя звеннi, 
Якiх вякi не перарвалi
 У гiстарычным перавале. 
Iм цёмна, нема кнiга лёсу,
Яны не бачаць далей носу 
I рубяжоў свае пасады...
Ану iх к лiху! ну iх к ляду!
Час у Парэчча зноў вярнуцца 
I ў iншых хвалях скупануцца.
 
Парэчча – слаўная мясцiна, 
Куток прыгожы i вясёлы:
Як мора – лес, як неба – долы, 
 Зiхцiць у кветках лугавiна...
А колькi ягад i парэчак!
Як пахне мёдам поле грэчак, 
Калi пачнуць яны цвiсцi!..
Ну, як тут пчол не завясцi:
Iм столькi выгад тут, прастору! 
Яшчэ з вясны, ў час перабору, 
Сюды прывезлi пчол калоду, 
Ну, так, мiж iншым, для заводу. 
Але ручыцца сталi пчолкi.
 Знайшлiся людзi для суполкi:
Хто вуллем браў пустым, грашамi, 
А хто падмазваў барышамi.
I як не прымеш чалавека? 
А не прыймi, то небяспека:
Памыслiць ён табе, брат, зла, – 
Не любiць зайздрасцi пчала.
Антось у дзеле тым пчалiным 
Вёў першы рэй, галоўным чынам, 
Хоць гэта новая навука
 На першых часах была мука, 
I першы крок у новай ролi
Ён не забудзе – не, нiколi!
 
У летнi поўдзень – была спёка – 
Выходзiць рой, снуе высока
I на вярбе ўгары садзiцца – 
Нiяк туды не даступiцца.
Антось бярэ куродым, сiта,
Глядзiць на гэты рой сярдзiта: 
Вось не было яшчэ бяды!
 Загнаў жа чорт яго туды!
Палез Антось перш па драбiнах, 
З драбiн цярэбiцца ў галiнах.
Сяк-так прыладзiў сiта крышку, 
Абрус адсунуў, бярэ лыжку
I толькi чуць крануўся рою, 
Гудзе пчала над галавою,
Другая ў вуха – тыц знячэўку! 
Схiснуўся дзядзька наш на дрэўку 
I мiмавольна – хоп за сук!
 Тут сiта выехала з рук, 
А патрывожаныя пчолы
Спяваюць хорам, як анёлы, 
Але кусаюць па-чартоўску.
"Згары ж ты лепей, рой такоўскi!" 
Угнуўся дзядзька – няма рады, 
На землю падаюць прылады;
За iмi дзядзька наш з накропам
З вярбы на землю шуснуў снопам. 
Схапiўся дзядзька ды наўцекi,
 Бяжыць, як бы шалёны нейкi,
Бяжыць дваром мiж хлевушкамi, 
Ад пчол баронiцца рукамi
Ды пад салаш бяжыць пад стрэху. 
Было бяды тут, было смеху!
Ды потым дзядзька прывучыўся, 
Да пчол зусiм прызвычаiўся,
I бортнiк быў ён акуратны,
Хоць не такi, як Кандрат, здатны...
 
Тым часам Спас святы мiнуўся, 
 I лес у чырвань апрануўся.
Дрыжаць у золаце асiны, 
I гнуцца кiсцi верабiны.
Пчала аб мёду меней дбае, 
I спожыць ёй ужо не тая;
Таксама ж вуллi не пустыя: 
Раi ўздужалi маладыя
I мёду трохi нанасiлi.
Дык вось кумоў i запрасiлi
На гэты дзень падгледжваць пчолы. 
 Дзянёк быў цiхi i вясёлы,
Мужчыны зранку падгалiлiсь, 
Зусiм-такi падмаладзiлiсь,
У ночвах голавы памылi,
I вусы спрытна падкруцiлi, 
Ды мылам iх пашаравалi, 
Каб выдатней яны стаялi.
А для гасцей, святой нядзелькi 
Надзелi новыя камзэлькi,
А боты так нашмаравалi, 
 Што проста шляхту касавалi. 
– Зiрнiся, дзядзька, у люстэрку: 
Хоць завярцi вазьмi ў паперку, 
Хоць у сваты едзь, хоць жанiся! – 
Да дзядзькi жарты паняслiся.
– А ты, Ламук, не выскаляйся, 
Лепш нос абцерцi пастарайся –
Сапляк, унь, губу ўжо мiнае! – 
Алеся дзядзька падцiнае. 
"Ламук" Алесь спускае вочы: 
 Сягоння дзядзька не ахвочы 
Прыймаць яго такiя жарты.
Алесь жа – хлопец i няўпарты; 
Ён моўчкi Костусю кiвае,
Пайсцi на двор з iм заклiкае. 
Разблутаць трэба iм пытанне, 
Якое ўжо карцiць ад рання: 
Калi, каму, дзе пасвiць статка? 
– Скажу я вось як табе, братка: 
Мы ўдвух з двара пагонiм разам 
 I папасем пад тоўстым вязам.
Калi кароўкi папаўнеюць, 
Бакi iх трохi пакруглеюць, 
Тады запусцiм на балота. 
I... закiпiць у нас работа:
То ты, то я – на перамену!
I дзе я толькi мёд той дзену? 
Жывот зрабiць хiба ў дзве столкi, 
Як мех Баландзiшын на зёлкi? – 
I хлопцы ў згодзе жартавалi
 Ды ў лес за рэчку паглядалi. 
Пазбыўшы важнае пытанне, 
Чакалi першага спаткання
З гасцьмi, якiх сюды наедзе, 
Мо ўжо хто клыгае з iх недзе. 
Малыя дзецi i дзяўчаткi
Вярцелiся больш каля маткi; 
То часам ёй чым памагалi, 
А часам проста замiналi.
У ўсiх была тут думка тая,
 Што дзень сягоння не звычайны, 
А дзень асобны, разнастайны, 
Якi ў год толькi раз бывае.
 
На гэты дзень i сама хата 
Была прыбрана зухавата:
Памыты лавы, стол, падлога, 
А каля покуця святога
Дзве сцены клёнамi убраны; 
Абрусам белым стол засланы, 
Святых паперай агарнулi
 Яны лагодней нейк зiрнулi, 
Як бы iм вельмi падабалась, 
Што iм увага аддавалась.
Мужчыны зараз па сняданнi
Пайшлi ў гумно на спачыванне – 
Аддаць мiнуту для дрымоты.
Прыветна скрыпнулi вароты,
З вясёлым шумам расчынiлiсь, 
Ў гумне мужчыны прыпынiлiсь. 
Ўсяго паўнютка, хвала Богу, – 
 Збажынкi новай i мурогу.
Здавалась, стрэхi i пярылы 
Ўсяго трымаць не мелi сiлы,
Бо з двух бакоў над самым токам, 
Калi на iх ты кiнеш вокам,
Сянцо, збажынка навiсала. 
Тут лугам, полем патыхала,
А на гваздзi ў таўшчэрным шуле 
Цапы вiселi, бы заснулi.
А вiлы, граблi i мяцёлкi, 
 Малацьбiтовы прыяцёлкi, 
Каля варот адны стаялi – 
Таксама працы ўжо чакалi.
– У нас сяголета – свяцiся!
– Так, дзякуй Богу, паджылiся.
Эх, брат Мiхась, была б то ўласнасць – 
Зямля ўся гэта, сенажацi!..
Чаго б жадаць тут болей, браце? 
I лес, i паша, неба яснасць,
I чысты дух, i рэчка Нёман... 
 Куток павабны тут захован! 
– Э, каб гэта свая ўлада! 
Нашто б i лепшая пасада? – 
Мiхал выразна замаўкае
I торпы вокам акiдае.
– Так, брат! падумаць моцна трэба, – 
Само не звалiцца нам з неба, –
Каб мець больш пэўны свой прыпынак 
I мець у ўласнасцi будынак... –
I так яны разгаманiлiсь,
 Што й на салому не лажылiсь. 
I ўсё ж не бацькаўшчына гэта: 
Жывеш дачасу, з лета ў лета, 
А лiха вынiкне якое –
Падумаць жудасна пра тое... 
Чаго ж у жыццi не хапае?
Дзе гэта сiла, дзе моц тая, 
Што перашкод сабе не мае 
I ставiць зразу ўсiх на ногi, 
Вядзе на вольныя дарогi
 I свет прасторны адчыняе? 
– Дзве рэчы трэба мець, каханы! 
Адна рэч – розум выхаваны:
Умець прадгледзець, прылаўчыцца 
На цвёрдым грунце закрапiцца.
Другая рэч, Антось харошы:
Таксама трэба мець i грошы, – 
Мiхал прамовiў цiхiм басам.
Алесь i Костусь гэтым часам 
Гасцей пад дубам вартавалi 
 I мiж сабою жартавалi. 
– Згадай, Кастусь, – Алесь пытае, – 
Хто першы ў госцi завiтае?
– Ну, хто ж? вядома – Юрка, дружа.
– Чаму? – Бо мёд ён любiць дужа, 
А там, глядзi, Язэп прыпрэцца
I Фабiян з iм з Каралiны...
Падвып'юць, ведаеш, мужчыны, 
Ото гаворка распачнецца!
А там Кандрат вазьмецца ў бокi, 
 Напэўна пойдзе ён у скокi;
Яго Ялэўка падтрымае, 
А Вухiн песню заспявае:
"Пi гарэлку, суседзе!.."
– Глядзi, глядзi! хто гэта едзе? – 
Алесь ускочыў, пазiрае
I локцем Костуся таўхае.
– Ды гэта ж Вухiн, брат! ён самы! – 
I хлопцы кiнулiся ў браму,
Бягуць навыперадкi ў хату.
 – Ўжо Вухiн едзе! Вухiн, тата! 
– Цыц! не смець казаць мянушку, 
А то знiму на вас папружку! –
I бацька бровы пасувае,
Пiльчак чысцейшы адзявае, 
Iдзе на двор для прывiтання 
I для пачэснага спаткання. 
Андроцкi-Вухiн пад'язджае
I так каня свайго спыняе, 
Як бы супыну конь не мае,
 Хоць конь, як вол, непаваротны 
I бегчы ўжо не так ахвотны.
Кадушка-Зося сонцам ззяе;
Мiхал ёй злазiць памагае. 
Яна ж, як глiна, надта цяжка, 
Пад ёю крэхча каламажка.
– Ну, проша ў хату! проша, кумка. – 
Глядзiць бутэлька з яе клумка.
Уперавалку, як бы качка, 
У хату йдзе кума-сваячка. 
 Тут гаспадыня выбягае, 
Ёй дзверы ў сенi адчыняе;
Кабеты тварамi самкнулiсь 
I так прыемна усмiхнулiсь, 
Як бы злучылiся дзве рэчкi,
Гарохам сыплюцца славечкi.
– А дзе ж мая дачка хрышчона? – 
Спытала Зося. – Дзе Алёна? – 
Ваўчком Алёнка пазiрае;
Яе тут Зося абнiмае,
 Гасцiнцам дзеўчынку трактуе, 
Яе i песцiць i цалуе,
У вочкi ёй глядзiць прыветна – 
Сама Яхiмiха бяздзетна.
Алесь пад гэты шум вiтання 
Разгледзеў клумак ўвесь дазвання 
I шэпча Костусю на вуха:
– Там, брат, гарэлка-весялуха, 
I каравай, i сыр, як плаха.
Калi б не ведаць таго страху, 
 Ось бы дзе можна пажывiцца!
Але чакайце: даляжыцца, – 
I каравая закаштую,
Цябе таксама пачастую! – 
I хлопцы толькi пасмяялiсь
Ды вон за дзверы паiмчалiсь.
 
Яхiмаў воз ужо прыбралi, 
Каня на лейцы навязалi
Ў кустах альховых каля дуба, 
Дзе пагуляць было так люба. 
 Яшчэ счакаўшы з паўгадзiны, 
Язэп прыехаў з Каралiны.
Жыхар заможны i выдатны,
Ва ўсiм прыкладны, акуратны – 
I ў гаспадарцы, i ў банкеце, –
Ў паноў быў нават на прымеце, –
Такi уважны i шляхетны,
Далёка ў воласцi прыметны. 
Хоць не шляхецкага ён роду, 
Але падтрымлiваў iх моду,
 А гаспадыняй меў дваранку, 
Вельмi панадную шляхцянку,
З прыгожым тварам, з тонкiм станам, 
Жыў у фальварку Язэп панам
I гаспадарку вёў умела. 
Само сабою зразумела, 
Яго спаткалi тут пачэсна
Гаспадары з гасцьмi сумесна.
 
А там Кандрат каня сцябае.
"Гэ, смерць турэцкая!" – гукае. 
 Як толькi згледзелi Кандрата, 
Загаманiла зараз хата...
– Ну, вот i бортнiк наш iмчыцца, 
Усiх насмешыць, раскрычыцца: 
"Ноль! смерць турэцкая! мякiна!" 
Кандрат жартлiвы быў мужчына 
I каля пчолак хадзiў смела,
Бо надта добра ведаў дзела 
(Прынамсi, гэтак тут казалi, 
Калi Кандрата разбiралi).
 Прыехаў з маткаю старою, 
Якую зваў часцей савою. 
Худы, высокi, сухарлявы, 
Для ўсiх жаданы i цiкавы, 
Вайшоў Кандрат i павiтаўся 
I пра здароўе распытаўся. 
Дарота, Пальчыха старая, 
Таксама хлебам дом вiтае –
Такi ўжо звычай беларускi, – 
У клумку выпiўка, закускi.
 
 Калi ўсе госцi пазбiралiсь, 
Антось з Кандратам пажагналiсь, 
Ўзялi i ночвы, i куродым.
– Ну, памажы, святы Мiкодым... 
Куды ты лезеш? ось, дурная! – 
Кандрат з пчалою размаўляе, 
А пчолка, нiбы ў павуцiне,
Ў яго заблуталась шчацiне. 
Злавiў пчалу i адкiдае, 
Даўжнiк павольненька вымае.
 – Ах вы, гультайкi! плястры голы, 
Хоць вы даўно старыя пчолы...
Дай дыму iм! дай, дай iм дыму!.. 
Га, трохi ёсць! давайце выму, – 
Кандрат дзялянкi падразае,
I крэхча, бедны, i пацее, 
Пчала ад дыму бы п'янее, 
Ў галовы далей запаўзае.
– Насiлi, бедныя, збiралi, – 
А мы ў мiнуту ўсё забралi, –
 Тут пчолкам шчыра спагадаюць 
Ды новы вулей падглядаюць,
Пакуль усiх не перабралi 
I ночвы мёду не надралi.
Гудуць пакрыўджаныя пчолкi, 
Бы плачуць, бедныя саколкi, 
Што праца iх неспадзявана 
Людскою хцiвасцю забрана.
 
Прынеслi ночвы мёду ў хату. 
На долю выпала Кандрату 
 Дзялiць мёд гэты мiж кумамi, 
Жанкi iдуць сюды з збанамi. 
Тут смех i жарты, таўканiна – 
Найцiкавейшая часiна!
I стол тым часам накрываюць, 
Гасцей шумлiвых запрашаюць, 
Садзяцца госцi, ды не зразу, 
За стол не лезуць для паказу, 
Бо так шляхетнасць вымагае.
Iдзе тут спрэчка немалая, 
 Калi пачнуць тут адмаўляцца:
– Сядай, Язэп! – Няхай садзяцца, 
А я прыткнуся потым з краю.
– Ах, вось дзiўны!.. – Ну, ну, сядаю!
– Пан Фабiян, i ты, Кандраце,
Яхiм, i Ян, i Юрка, – браце!
Ну, проша ж, проша! – Пасадзiлi, 
Такiм жа чынам упрасiлi
Жанок прысесцi тут на ўслоне. 
Антось у ход пусцiў далонi
I коркi спрытна выбiвае –
Так, што здзiўленне выклiкае.
 
Крынiцы бурнага натхнення, 
Мiнут вясёлых, ажыўлення, 
Стаяць, як бiскупы, бутэлi,
I ласа ўсе на iх глядзелi.
Ляжыць гарамi ў iх падножжы 
Закуска, гэта мiласць божа:
Тут сыр, як першы снег, бялюткi, 
Каўбас прыемнейшыя скруткi, 
 Што толькi ёсць у Беларусi.

Мой мiлы Янка, мой Купала!
Ў агульны вiр нас доля ўгнала. 
Чаму ж, чаму часiнай тою
Мы не спаткалiся з табою, 
Каб стол сялянскага банкету 
Развесялiў душу паэту?
 
Мiхал тут чарку налiвае.
– Ну, да каго ж мне пiць? – пытае, 
Гасцей абводзячы вачыма.
 – Пускай з канца, пачнi з Яхiма.
– Ну, кум Яхiм, стары дружака! 
Няхай мiне нас гора ўсяка; 
Дай, Божа, добрую прыгоду, 
Каб больш налета было мёду; 
Каб мы пiлi, яшчэ прасiлi,
Каб на галовах захадзiлi,
Дык будзь здароў! – Ну, дай жа, Божа.
– За ваша, госцейкi, здароўе! – 
I пасля гэтага прыслоўя
 Мiхал куляе чарку гожа; 
Глынуў i губы абцiрае, 
Яхiму чарку налiвае.
I з рук у рукi ходзiць чарка, 
Шаломiць голавы iм шпарка, 
I госцi штораз весялеюць,
I больш iх твары чырванеюць, 
А голас крэпне i дужае,
I смех гаворку аздабляе. 
Для ўсiх ласкава i пачцiва, 
 Як бы пад ветрам тая нiва, 
Гасцей частуе гаспадыня
I на ўсiх чыста вокам кiне,
То сыр, то масла iм падносiць
I закусiць так шчыра просiць:
– Ну закусеце ж, калi ласка! 
Вось проша сыру, проша мяска 
Цi кумпячка або каўбаскi,
Ну, пiрага хоць закаштуйце! 
Бярэце масла, не шкадуйце!
 
 Бутэлька выпiта; другая, 
Як бачыш, месца заступае,
А госцi вокрыкам здзiўлення 
Яе вiтаюць тут з'яўленне.
Жанкi таксама балявалi
I ад мужчын не адставалi, 
Але ад iх адмежавалiсь – 
Сваёй гарэлкай частавалiсь.
Гарэлка ж iх тым адразнялась,
 Што ў бутлi слодыч дадавалась. 
 I вось зiрнуць было цiкава,
Як у жанок вялася бава
I колькi мiлых было сварак, 
Як адмаўлялiся ад чарак!
– Ну, проша ж, панi Юзафова!
– Ой, не, не, кумка, даю слова! 
Зусiм я п'яна, бойся Бога!
– Ну выпi ж, кумачка, нiчога! – 
Кума на просьбу паддаецца, 
За чарку тройчы ўжо бярэцца 
 I толькi-толькi прыгубляе
I чарку зноў не дапiвае 
I руку цягне да бутэлькi.
– Не дам, кума! не дам, Анэлька! 
(Бо ўжо так звычай вымагае:
Хто чарку п'е, той налiвае.)
Ну, выпi ж чысценька-чысцютка!
– Ой, я ж п'янею вельмi хутка! 
Язэп мой лысы, унь, сярдуе! – 
Куму Анэлька тут цалуе
 I адмаўленне тым канчае, 
Што гэту чарку асушае.
I вось жанчыны не стрывалi 
I песню-кпiну заспявалi,
Каб пасмяяцца з нежанатых: 
З Антося, Яськi i Кандрата.
 
 "Сядзiць дома, як пужала, 
 Не з кiм слова мовiць;
 Ой, жанiся ж: часу мала, 
 Старасць цябе зловiць! 
 Пастарэеш, небарака, 
 Дзеўкi ўсе зракуцца,
 А ты будзеш, як сабака, 
 Туляцца i гнуцца,
 I падлiзваць будзеш мiсы, 
 Не свае – чужыя!..
 Дык жанiся, Кандрат лысы, 
 Жанецесь, дурныя!"
– Ну, зацягнулi ўжо, завылi! 
Адно б вы толькi i жанiлi!
 У, турэцкiя вы сваццi!
Як вас няма, то й цiха ў хаце! – 
Кандрат вачыма тут блiскае,
А Яська, брат яго, спявае: 
 "Я – адзiн; сцежкi мне 
 Адчынены ўсюды.
 А як жэнiшся, тады – 
 Не хадзi нiкуды.
 Я – адзiн, я – казак, 
 I на лiха жонка?
 Яна звяжа цябе, 
 Чортава галёнка!
 Бог мужчыну стварыў, 
 Потым памылiўся; 
 Драў чупрыну Адам, 
 Што з Евай жанiўся".
– Вось так вы iх! вось малайчыны! – 
I аж не ўрымстуюць мужчыны.
– Ну, выпiць, выпiць, хлопцы, трэба! 
Яхiм! пускай, брат, да Язэпа!
 – Не, брат Мiхась, дальбог, не буду! 
– Пi!.. не люблю цябе, маруду! – 
Яхiм дайшоў да пункту тога,
Дзе ён у сведкi клiкаў Бога, 
Што больш не вып'е ўжо нiчога. 
Але Яхiмаў звычай зналi, 
Дружней мужчыны насядалi,
I наш Яхiм хоць i бажыўся,
Але й з бажбою пiць злажыўся. 
А далей ён такiм жа чынам 
 Рабiў замiнкi тут мужчынам, 
Але пiў чарку ў чарку з iмi –
I вось ён лыпае вачымi 
I рукi зараз разнiмае, 
Старую песню зачынае:
 
 "Ой, ляцеў авадзень, 
 А насустрач мушка. 
 Прыхiлiся, кума:
 Пашапчу на вушка!"
 
На хату Ганна выступае, 
 У ладкi плешча, падпявае:
 
 "Заiграйце, музыкi, 
 Каб я паскакала; 
 Купiў бацька чаравiкi, 
 Каб я патаптала!"
 
Мужчыны выклiк той прымаюць 
I Фабiяна выпiхаюць.
У скокi зараз жа пусцiўся 
Наш Фабiян i закруцiўся.
 "Падзiвiся, Гапка, 
 Як трасецца шапка!"
 
А замест шапкi валасамi 
Трасе, як вецер каласамi, 
I размiнае свае косцi.
I разышлiся нашы госцi.
Тут грэбень Пальчык Ян хапае, 
Сюды паперку далучае
Ды так жа грае спрытна, здольна, 
Што ногi скачуць мiмавольна.
 
 "Без музыкi, без дуды 
 Ходзяць ногi не туды;
 Грай жа, дудка мая! 
 Куды дудка, туды я!"
 
Сам гаспадар з кумой Анэлькай, 
Руку прыгнуўшы над камзэлькай, 
На панскi лад мяце-вальцуе, 
Ўсiх далiкатнасцю касуе.
Таксама Юзаф з Каралiны 
Не трацiць добрае часiны –
I з гаспадыняй так кружыўся, 
 Аж покi потам лоб не змыўся. 
Андроцкi кiнуў i бажыцца, 
Сядзiць, не можа варушыцца; 
Адзiн з iм Юрка яшчэ бае; 
Яхiм жа тоненька спявае:
 
 "Пi гарэлку, мой суседзе, 
 Покi п'ецца!
 Конь дадому сам заедзе, 
 Не саб'ецца". 
– Скакаць хачу! Хто мне паграе? 
 Музыку! – Пальчык Ян гукае.
I, не чакаючы адказу,
У танцы рынуўся адразу.
Прысеў наш Яська, закруцiўся! 
Ды як пайшоў, ды як пусцiўся! 
Адкуль i дзе i што бярэцца –
З дарогi ўсё змяце, здаецца. 
 "Там-там! тара-рам!
 Там-та-цiта, цi-та-там! 
 Хадзi, хата, хадзi, печ! 
 Не шкадуй жа сваiх плеч! 
 Я найму дудара,
 Дударыка-камара.
 Грай, дударыку, грай, 
 А ты, муха, выцiнай!
 Грай на скрыпцы, сляпень, 
 На басэтлi, авадзень!
 Чмель, у бубен бубнi! 
 Шэршань, песню утнi!
 Я хачу паскакаць,
 Ўсiх на баль пасклiкаць. 
 Разгарнiся ж, душа!
 Сцеражыся Тамаша! 
 Бо тады толькi пан, 
 Калi добра я п'ян;
 Тады весел i рад,
 I сам чорт мне не брат!.. 
 Там-там, тара-рам!
 Там-та-цiта, цiта-там! 
 Лысы чорт бег з балота: 
 Надаела адзiнота.
 I хiцёр, а змылiўся, 
 Ажанiўся – i ўтапiўся.
 А не будзь, чорце, слабы 
 I не рэмсцiся да бабы: 
 Баба доўгi волас мае,
 Каго хочаш ашукае – 
 I Язэпа, i Мiхала,
 А мяне не ашукала!
 Хiба толькi розум страчу, 
 То й я тое лiха ўбачу.
 Але не, не да чакання! 
 Не пацерплю ашукання!"
Тут госцi з месца паўставалi, 
У ладкi бiлi, падпявалi.
– Бадай ён скiс! ото прыўдаўся! – 
А Пальчык пыху набiраўся
I ўсё нагамi вырабляе,
Як бы сам чорт яго шугае;
I плечы скачуць, рукi ходзяць 
 I ў абурэнне ўсiх прыводзяць.
 Тым часам стала i змяркацца. 
 – Панове! час, ой, час збiрацца!
 – А пасядзеце, пагуляйце, 
 Павесялецесь, паспявайце.
 – Ну, песню, песню! пачынайце!
"Ой, пара вячэраць, няма ж бацькi дома. 
Цi яму дарожка гэта незнаёма?
Цi ён памылiўся, цi конiчак збiўся? 
Цi сярод дарогi ён адзiн спынiўся? 
 Блудная дарога, ды конь яе знае,
Толькi ж конiк волi сам прыйсцi не мае. 
Ой, хто ж па дарозе каня паганяе, 
Каня паганяе, сам песню спявае?
А то сусед едзе з гасцiнцам вялiкiм – 
Вязе сыну боты, дочцы чаравiкi.
А нашага бацькi ўсё няма – гуляе
I пра сваю хату, пра дзяцей не дбае.
Пара спаць лажыцца, няма бацькi дома, 
I дарога бiта i добра знаёма.
 Вось i поўнач скора, а ўсё няма таты!.. 
Ой, пара нам, госцi, ой, пара дахаты!"
 I нейкi жаль няяснай страты 
 Ад гэтай песнi патыхае.
 На свеце ўсё канец свой мае, 
 I ты, мiнуцiна змяркання,
 Спяеш нам песню расставання. 
 I госцi свой банкет канчаюць, 
 Адны другiм дабра жадаюць,
 А ў час апошнi развiтання 
 Стаялi цмокi цалавання.
– Ну, выбачайце ж, не крыўдуйце! 
Калi што кепска, то даруйце!
  
XIV. Дарэктар
Зварот пары, знiканне лета... 
То – водгулле душы паэта,
То – смутны вобраз развiтання, 
То – струн дрыгучых замiранне,
Натхненнай песнi жаль сардэчны, 
Жыцця i смерцi – сымбаль вечны! 
I люб i смуцен час прыгоды,
Калi душа ўсяе прыроды 
З тваёю злучыцца душою
 Ў адным суладдзi i настроi! 
I ты маўчыш, маўчаць i далi,
Як бы ў адной агульнай хвалi, 
Ў адной асветленай часiне 
Жыццё злучыла свае плынi
I бег свой вечны прыпынiла, 
I неба твар свой адчынiла. 
На залаты парог паўдзення 
Скрозь бела-руннае адзенне 
У багне неба ясна-сiняй 
 Ступае сонца, як багiня,
I стрэлы-косы раскiдае, 
Як чараўнiца маладая.
Пад гэтай ласкаю зiяння, 
Ўспагадна-добрага ўзiрання, 
Ўсё заспакоiлася: неба,
I поле знятага ўжо хлеба, 
I гэта даль, i лугавiны...
На нiцях белай павуцiны
Прывозяць восень павучкi. 
 Яе красёнцы, чаўначкi
У моры лесу мiльгатнулi 
I лiсце ў багру апранулi;
I з кожнай лiсцевай галоўкi
Глядзiць твар восенi-свякроўкi. 
Павее ветрык – шурхнуць травы: 
Няма ў iм ласкi, нi забавы.
Не – то не шолах каласочкаў, 
Не смех блакiтных васiлёчкаў 
У межах росных збажыны;
 Не – то не музыка вясны, 
А цiхi жаль i нараканне,
З жыццём i з сонцам развiтанне. 
Шыбуюць гусi ў край далёкi
I жураўлi ў той самы край.
– Бывай жа, лецейка, бывай! 
Бывайце, родныя валокi!
 
– Ну, – кажа раз Мiхал, – як будзе? 
Ўжо вучаць дзецi ў школцы людзi; 
Пара б i нашым за навуку...
 Аддаць у школку iх – не ў руку: 
Давай харчы, наймi кватэру... – 
I бацька тут, як на паперу, 
Стаў вылiчаць расходы, страту
I кончыў тым: лепш к сабе ў хату – 
Не трэба й кланяцца Яхiму – 
Наняць дарэктара на зiму,
Ну хоць бы Яську Базылёва. 
– Дамо рублёў тры i – гатова! 
А хлопец спрытны да навукi.
 – Ну, Яська – майстар на ўсе рукi: 
Як да сярпа, так i да кнiгi.
Але цi будуць хлопцы слухаць? 
Каб не прыйшлося часам нюхаць 
Яму ад вучняў сваiх хвiгi?
Антось заўважыў. – Як-то хвiгi? 
Няхай асмеляцца, псялыгi! – 
Ўскiпеў Мiхал: – А гэта што?
Як адсвянцаю разоў сто,
Як адлуплю – тры днi не сядзе! – 
 Тут вочы ўнiз спускае Ўладзя
Ды слова ўставiць смеласць мае:
– Я больш забыўся, як ён знае...
– О, ты разумны! ты ўсё ўмееш. 
А пяць ды два не зразумееш: 
Дурны ў задачах, як дубiна! – 
Спыняе бацька грозна сына. – 
Але вучыцца мне без дуру,
А не – як з гада спушчу скуру! 
Ўсё разумець павiнны самi! – 
 I бацька ўсiх абвёў вачамi, 
Кiўнуў выразна на аборку.
На тым i кончылi гаворку. 
Яшчэ дарэктар не з'явiўся,
А Ўладзя хлопцам пабажыўся, 
Што ён за вуха ўзяць не дасца, 
Няхай лепш возьме яго трасца! 
У дзве нядзелькi па Пакровах
Прывезлi Яську ў лапцях новых; 
За iм два боты без абцасаў – 
 Насiў iх Яська з даўнiх часаў, 
Ад брата "Кiксы" дасталiся –
На ўсякi выпадак няслiся.
– Ну, вось дарэктар вам, глядзеце! – 
Мiхал кiвае тут на Яську. –
За кнiгi заўтра i за ўказку,
Бо грошы бацькавы – не смецце, 
Каб мне вучылiся старанна!
Не патураць iм анiзвання! – 
Мiхал звярнуўся к "дарактору":
 – А не паслухае каторы – 
Цягнi за вуха на каленi:
Знайду лякарства я ад ленi! 
А будзе йсцi навука туга,
Падгонiць бацькава папруга! – 
Стаялi хлопцы i маўчалi,
На Яську зрэдку паглядалi;
А сам дарэктар, з вузел ростам, 
Ў сваiм уборы бедным, простым,
У зрэбных портках i кашулi, 
 Стаяў, як бы яго прыгнулi,
Такiм мiзэрным i маўклiвым, 
У халаце суконным сiвым.
Счакаўшы трошкi, ён ачнуўся, 
Прыйшоў у памяць, азiрнуўся. 
Ён знаў усiх, i яго зналi;
З Уладзем колiсь сябравалi, 
Але цяпер не тыя часы 
Рабiць нязручна выкрунтасы,
Бо цвёрда помнiць, ведаць трэба: 
 На iм ляжыць цяпер вучэба.
Ён толькi летась скончыў школку 
I веды меў у адну столку,
Ды й тых патрацiў з палавiну, 
У поле гонячы скацiну.
Таксама хлопцы разважалi
I, як трымацца з iм, не зналi: 
Цi мець яго запанiбрата,
Цi лепш з iм быць далекавата. 
Уладзiк зараз – шмыг у дзверы! 
 (Такiя меў ужо манеры.)
Ды йшоў пынiць ён гаспадарку.
З навукай хлопец штось не ладзiў, 
А Еўтушэўскi яго гадзiў,
Ярэмцам клаўся ён на карку.
Алесь за комiнак схаваўся, 
Адтуль на Яську прыглядаўся 
I думаў там сабе без шуму 
Якуюсь смешную, знаць, думу, 
Бо зрэдку ўголас усмiхаўся.
 Яшчэ раз Яська азiрнуўся,
Павесiў шапку, распрануўся – 
Як вузел, хлопец невялiчкi!
Крыху маркотна з непрывычкi, 
Бо тут так цiха, глухавата;
Лясы, кусты i адна хата;
Тут жыць сапраўды страшнавата: 
Лагчыны, ямiны, раўкi –
Тут, пэўна, шворацца ваўкi
I злыднi ходзяць, ваўкалакi... 
 Папаўся ён тут, небарака!
А лес пануры i страхлiвы.
 Дарэктар наш быў палахлiвы; 
Няма нi веры, нi надзеi
На вельмi добрыя падзеi.
Эх, цяжка жыць тут будзе, цяжка! 
I нават каецца наш Яська, 
Нашто даваў ён сваю згоду.
Каб знаў – не ехаў бы ён зроду, 
Бо прападзе ён тут, як мыш, 
 Але ўжо выпiлi барыш,
I сам ён чарку выпiў. Шкода!
У запек Яська йдзе, садзiцца –
Да дзела ж трэба прыступiцца! 
Хоць i папаў ён у няволю,
Але выконваў сваю ролю,
Бо так i гонар ты свой згубiш.
– Ну, ты, Костусь, чытаць любiш? – 
Дарэктар Костуся пытае,
Абы хоць гутарка якая.
 – Люблю, але яшчэ не ўмею: 
Складоў нiяк я не здалею.
– Ну, гэта, брат ты мой, паўгора: 
Склады чытаць ты пойдзеш скора, 
Абы каб лiтары нам знаць,
А на склады ўжо – напляваць. 
Паслiбiзуеш, i нiчога –
Не трэба розуму тут многа.
А як Алесь? – Алесь вучыўся. 
Пiсаць ён нават налажыўся, – 
 Гаворыць Костусь пра Алеся. 
– Што ўжо з мяне вы смеяцеся? – 
Алесь аклiкнуўся iм з печы. – 
Хоць i пiшу, ды недарэчы;
Калi што й ведаў, то забыўся, 
Бо ўжо даўно пiсаць вучыўся.
– Цябе ж нябось вучыў Лапата, – 
Ўступiўся Костусь зноў за брата, – 
Ты ў школе быў, Алесь, паўгода, 
Пiсаў на дошцы "кучка", "мода",
 Пiсаў i "конь", i "вецер вее"... 
Не, – наш Алесь пiсаць умее!
– Ну, гэта я-то трохi знаю, 
Хоць часам сам не расчытаю, 
Што напiшу, – такi пiсака, – 
Не расчытае i сабака.
Алесь за бэльку сунуў руку, 
Раз справа ходзiць пра навуку, 
Дастаў сваю цятрадзь старую.
– Вось паглядзi, як я малюю, 
Якiх я тут наставiў птушак, 
Каракуль розных, завiтушак.
Вось гэта – "кучка", гэта – "мода", 
А гэта – "конь", а тут – "калода"; 
А тут пiсаў дзядзька Антось,
Ён пiша хораша, нябось,
Няпраўда? можна падзiвiцца. 
Ён штось пiсаў тут яшчэ ўлетку, 
Як браў кабылу на заметку, 
Калi ёй трэба жарабiцца. –
 Глядзелi ўтрох на гэты сшытак 
I ўсё разгледзелi да нiтак.
I хлопцы тут пасябравалi, 
Язык i Яську развязалi, 
Сышлi з навукi на другое: 
Зайшла iх гутарка аб тое,
Чым гэты кут багаты, слаўны, 
Сярод звяроў тут лось быў глаўны.
I вучням нават тут прыйшлося 
Сказаць дарэктару пра лося: 
 Якi вялiкi ён, рагаты,
Паджары i стрынгаляваты, 
Калi глядзець на яго ззаду,
А з галавы – раголь-грамада! 
За iм шоў воўк, зайцы, кунiцы 
I многа ўсякае драбнiцы: 
Барсук, каза, лiсы, вавёркi,
Тхары, i ласiцы, i норкi.
Дарэктар слухаў з захапленнем, 
Дзiвiўся розным тут здарэнням: 
 Як барсука ў Парэччы бiлi,
Як тут кунiц, тхароў лавiлi, 
Якi характар, нораў звера, 
Якая воўчая манера;
Таго не чуў наш Ясь нiколi, 
Хоць быў чатыры гады ў школе. 
А на канцы, як пра гасцiнец, 
Сказалi Яську пра звярынец, 
Каб скончыць тым усе навiны.
 
Звярынец – загарад казiны –
 Ўсё гэта – панскiя забавы.
I сам звярынец быў цiкавы: 
Высокi, зложаны з бярвення 
I такi моцны – на здзiўленне!
Каб воўк да коз не мог дабрацца 
Нi праз той верх, нi падкапацца – 
Не ўсунеш пальца там нiдзе ты. 
Адным крылом звярынец гэты 
Сюды выходзiў на дарогу.
Займаў ён цэлую разлогу:
 I лес, i луг, i часць крынiцы. 
Улетку ў iм растуць сунiцы,
Iх хлопцы бралi колькi шапак. 
У ельняку з яловых лапак 
Стаiць салаш, як тая хата.
Раней тут коз было багата, 
Крыху наўперад, не ў iх часе, 
Ды тая плойма ўся звялася, 
Так перадохла яна марна;
Цяпер жа ёсць тут толькi сарна 
 Ды данiель, казёл адзiны,
А рогi тыя, як галiны,
Адно здарэнне аб казле тым, 
Што мела месца прошлым летам, 
Апавядалi хлопцы Яську,
Як найцiкавейшую казку.
 
А гэта справа так была. 
Каня ў кампанiю казла
Пускалi нанач у звярынец. 
I вось якi казёл злачынец:
 З канём знаёмiцца, сябруе, 
Так след у след i спацыруе, 
I разам ходзяць, i гуляюць, 
I разам ночы каратаюць –
Ну, словам, сталi дружакамi.
Ад дружбы к гульням пераходзяць, 
Ды тыя гульнi часта шкодзяць: 
Казёл каня штурхець рагамi!
Штурхель быў нагла-нечаканы, 
I ў жываце каня – тры раны!
 
 Iдзе-цячэ ў хлапцоў размова – 
I Яська зрэдка ўставiць слова, 
Пра сёе-тое распытае – 
Размова ладная, жывая!
Страхоў такiх тут наказалi, 
Што ў Яськi коленкi дрыжалi, 
I нiзавошта па вячэры
Не смеў ён выйсцi вон за дзверы; 
А перад тым, як спаць лажыцца, 
Ён мусiў к хлопцам паддабрыцца, 
 I хлопцы цёмнаю парою
Iшлi на двор з iм грамадою 
I там стаялi, не йшлi ў хату,
Пакуль з натурай меў расплату. 
Затым у запек шлi i спалi,
Туды ж i Яську яны бралi, 
Ён у сярэдзiне лажыўся,
Ляжаў маўчком, не варушыўся, 
Абы не легчы толькi з краю:
– Бо я з вас коўдру пасцягаю. 
 Якое ж будзе вам тут спанне? – 
Казаў наш Яська ў апраўданне.
ХV. «Начаткi»
Мiнула ночка. Дзень праз вокны 
Знiшчае цёмныя валокны,
На печ, у запек зазiрае 
I ночку з хаты выцiскае.
У печы ўжо палаюць дровы, 
I iх астатнiя размовы
Так гучна, бойка застралялi, 
Як бы паны запалявалi.
Хлапцы памылiся руплiва 
 I ўсе з дарэктарам пачцiва
Пасталi ў рад прад абразамi. 
– Малiцеся ж вы... са слязамi!
Каб даў Бог здольнасцi, ахвоты 
Да вашай новае работы,
Панятнасць добрую i памяць 
Ўсё браць на розум вам i цямiць, 
I каб да кнiгi вас гарнула, – 
Сказаў Мiхал сынам прачула.
I хлопцы ў нейкiм захапленнi 
 Пасталi раптам на каленi
I так набожненька малiлiсь, 
Што аб падлогу лбамi бiлiсь. 
– А па сняданнi -–за навуку! 
I не чакаць мне на пануку,
I самi знайце свой парадак, 
Каб i да кнiг, як да аладак, 
Таксама дружна наляталi. –
Дарэктар, хлопцы – ўсе маўчалi, 
Схiлiўшы ўдумныя галовы,
 Пакуль цягнулiся прамовы. 
– А ты, дарэктар, ведай дзела: 
Прыпры iх добра, як вужакаў, 
Каб аж заенчыў i заплакаў, 
Каб у галовах iх кiпела!
Калi ж чаго не зразумее, 
Або не ў часе задурэе,
Цi так падыме часам спрэчку, – 
Стаў на каленi i на грэчку! –
"Ого! – падумалi хлапяты. – 
 Няўжо дарэктар так заўзяты, 
Што будзе права сваё правiць 
I на каленi штодзень ставiць?
Ну, што ж? пабачым, памяркуем, 
А здзеку, кпiн не падаруем.
Няхай адно кране за вуха:
Як выйдзе ён на двор, псяюха, 
Адзiн без нас, як цёмна стане, 
Тады што скажаш нам, Iване?"
Але навука аказалась
 Не гэтак страшна, як здавалась. 
Дарэктар выдаўся мяркоўны
I лепшы нават, як свой кроўны; 
Умей з iм толькi пагадзiцца,
Раменным вушкам паддабрыцца 
Цi падшыванку звiць на лапаць, – 
За вуха ён не будзе цапаць,
Наадварот: тады ты – дока,
Ў навуцы пойдзеш ты далёка. 
I толькi Ўладзя хiбiў часта: 
 Задач нiяк не браў i – баста; 
Як з iм дарэктар наш нi бiўся – 
Нi з месца, раз ужо спынiўся;
А не – на злосць яму гаворыць, 
А то часамi з iм i спорыць
Цi проста дражнiцца, смяецца 
I ўзяць за вуха не даецца.
Тады дарэктар адступаўся 
I да другога зварачаўся.
Ды толькi вось чым скутак дрэнны: 
 Мiхал быў сам крыху пiсьменны
I падлавiў ён раз Алеся:
Ў законе божым, як у лесе, 
Не цямiў хлопец нiчагутка; 
Адам i Ева, збойца Каiн 
Разоў пятнаццаць iм аблаен, 
Але няма ўсё таго скутку: 
Два словы скажа i запнецца,
Бы галава там чым заткнецца, 
Ну проста зробiцца як звон, 
 Алеся лаюць за закон:
– Ото бяспамятны дурнiца! 
Бадай ты спрогся быў, тупiца! –
Смяюцца, строяць з хлопца кпiны, 
Няма спакою нi часiны.
Алесь пакутуе i плача: 
Надыдзе ж гэтака няўдача! 
I вось, зашыўшыся на печы, 
Ён разважае недарэчы:
Як тут зрабiць i што парадзiць? 
 Куды б "закон" яму справадзiць?
– Згарэлi б вы былi, "начаткi"!
Парву нашчэнт вас, небажаткi!.. 
А што ж? пакромсаць iх, i квiта! 
Абы зрабiць тут шыта-крыта!.. – 
Алесь па сталым разважаннi
Прыйшоў да тога праканання, 
Што каб палепшылась вучэба, 
То гэту кнiгу знiшчыць трэба.
I вось уночы наш дабродзей 
 Ўстае i крадзецца, як злодзей, 
I кнiгi з скрынкi выкiдае,
I пад сталом iх растрасае, 
А ненавiсныя "начаткi"
Парваў па самыя акладкi: 
"Вось вам, Абрам, Iсак i Якаў! 
Паплачце вы, бо я ўжо плакаў!" 
Зрабiўшы строгую расправу, 
Ён кiнуў далей iх пад лаву,
Як быццам тут каты гулялi 
 I штук такiх навытваралi 
Сваiмi гульнямi i скокам,
I скрынку ставiць Алесь бокам. 
Паслухаў: не – нiхто не чуе,
I ў запек цiхенька шыбуе. 
Назаўтра раненька дасвету 
Руплiвасць матку падымае. 
Яна ўстае, крыху ўздыхае, 
Работа розная чакае,
I рух находзiць на кабету, 
Карчажку палiць на камiнку, 
 Садзiцца прасцi на часiнку, 
Пакуль у печы не падпалiць, 
Тады работа ўся навалiць.
 
I дзядзька зараз абудзiўся,
У вокны глянуў – мо спазнiўся. 
– Ох, трэба ж борзда абувацца 
I з малацьбою паспяшацца,
Бо мышы збожжа й так паелi, – 
I злазiць борздзенька з пасцелi. 
 Алесь не спiць – ён у трывозе: 
Што на сягонняшняй дарозе 
Яго з "начаткамi" чакае?
Як сойдзе хiтрасць яго тая? 
А як успомнiць пра "начаткi", 
Так i палезе душа ў пяткi.
Абуўся дзядзька, штось шукае 
I раптам голасна пытае:
– А во! хто ж кнiгi так раскiдаў?! – 
Алесь нiчым сябе не выдаў,
 Заплюшчыў вочы i чакае, 
Чакае, што тут далей будзе.
– Скажэце, мiленькiя людзi! 
Мае ж вы родненькiя маткi! 
Як расчвартованы "начаткi"! –
Пад лавай дзядзька вядзе следства.
– Якое зроблена калецтва! – 
I мацi прасцi перастала,
Глядзiць i дзiвiцца нямала.
– Каты напэўна, – кажа мацi, – 
 Бо гэтак бегаюць па хаце, 
Калi разыдуцца часамi! – 
Алесь падзячан добрай маме, 
Бо мацi ў тон яму трапляе
I на катоў вiну ўскладае.
I бацька ўстаў на гэту справу 
Пабачыць дзiўную праяву. 
"Ўсё будзе добра, калi тата
Не надта возьмецца заўзята", – 
Алесь пад коўдрай разважае,
 I страх мацней яго шугае. 
 
Да кнiжак тут усе сышлiся,
I разважаннi пачалiся. 
"Начаткi" доўга разглядалi, 
Як iх "каты" пашматавалi. 
Алесь за печчу весялее, 
Але падняцца ён не смее, 
Каб там чаго не наплясцi,
На след старэйшых не ўзвясцi... 
"Не: трэба ўстаць, устаць, канечна, 
 Бо так ляжаць, брат, небяспечна!" 
Яго аж коле пад лапаткi.
Ўстае, глядзiць ён на "начаткi",
Глядзiць ды ў слёзы! Як заплача! 
"Ах ты, халерына кацяча!"
Алесь прыйшоў у гнеў, у дзiкi, 
I ў абурэнне, жаль вялiкi, 
Катоў ён бедных б'е, ганяе,
За хiб у сенi выкiдае,
Як бы яму тыя "начаткi" 
 Мiлей i бацькi, мiлей маткi. 
– А гэта Каiну не шкодзiць:
Нашто ён Бога ў зман уводзiць? 
Няхай братоў не забiвае! – 
"Начаткi" дзядзька разглядае, 
Кiвае хiтра на Алеся:
– Няма нi Сiма, брат, нi Хама, 
Падралi ў дрэбезгi Адама,
А Ева дзесь сядзiць на стрэсе, 
Нiдзе не знойдзеш Саламона, 
 Кот на хвасце панёс Самсона. 
Тут, брат, Iсая i Агей,
Прарок Iлья i Елiсей.
Пастаў цяпер ты Богу свечку, 
За цэп бярыся ды за грэчку,
"Начаткi" ж сунь iдзi пад стрэху! – 
I аж заходзiцца ад смеху.
– А каб яны павыдыхалi! 
Чаму задачнiка не рвалi? –
Сказаў Уладзя ў засмучэннi:
 – Дае ж такiя Бог здарэннi, 
Але не мне яны трапляюць, 
Мяне заўсёды абмiнаюць. –
Тут нават бацька не стрымаўся 
I нечакана засмяяўся.
 
Алесь пачуў – мiнула лiха. 
I сам сябе ён хвалiць цiха, 
I так на сэрцы праяснiлась,
Як бы гара з плячэй скацiлась. 
I думаў ён i пацяшаўся,
 Што ўжо з законам паквiтаўся, 
I цэлы дзень ён быў вясёлы, 
Як бы яго няслi анёлы.
Ды памылiўся ён без меры:
Прыходзiць бацька па вячэры, 
Алеся з запеку ён клiча
Ды ў нос "начаткi" яму тыча:
– Глядзi ж ты iх цяпер, як вока: 
Папруга ўжо не так далёка; 
Калi каты iх зноў парвуць,
 То пухiры тут паўстаюць! – 
I тое месца сына-блазна 
Айцец паказвае выразна.
 
Алесь, у смутку джургануўшысь, 
Пашыўся ў запечак, сагнуўшысь. 
I доўга ён заснуць не можа:
Зноў Лот, Абрам... Мой моцны Божа! 
Ўваччу "начаткi" мiтусяцца,
Ад iх няможна адвязацца; 
Зноў тая самая бядота,
 Зноў слёзы, крыўда i згрызота. 
Адно Алеся суцяшала –
I Кастуся бяда спаткала: 
Кастусь на "веруi" сеў макам, – 
Абодвум кепска, небаракам!
I кажа раз Алесiк брату:
– Закiнем кнiгi ў снег, за хату, – 
Ты "верую", а я "начаткi",
I пойдуць iншыя парадкi.
– А будуць бiць? – То што? паплачам, 
 Затое ж потым мы паскачам.
– А тата кнiжак зноў дастане?
– Ну й што? i тым дамо мы рады, 
А там падыдуць i Каляды,
А там, дасць Бог, вясна настане... 
Эх, брат: якi ты баязлiвы!
Не бойся, Костусь: будзем жывы! 
Чаго баяцца? нiчагутка!
Закiнем iх у снег цiхутка.
А ты маўчок! нi шэп! нi слова,
 I ўсё, брат, пойдзе адмыслова.
– Не, брат Алеська, не рабi ты, 
Бо тата наш такi сярдзiты!
– Дык ты не хочаш? – Не: баюся!
– Адзiн i я, брат, адступлюся, – 
Сказаў Алесь i засмуцiўся
I ў свае думкi углыбiўся. 
На скорым часе ранiчкою
Алесь у кепскiм быў настроi: 
Хадзiў, бурчаў, не змоўчваў маме, 
 Ўсё дагары вярнуў нагамi.
– Бадай яны былi згарэлi!
I дзе чарты iх тут падзелi?..
– Чаго ты шворышся, мармотка? – 
Ў пытаннi маткi злосцi нотка
Зусiм Алеся угнявiла. 
Зiрнуў на матку ён нямiла.
– Няма "начатак"! – Зноў "начаткi"? 
Калi ўжо будуць iм канчаткi? –
Ён ператрос i вугалочкi,
 Як ёсць, аблазiў i куточкi;
Глядзеў за бэльку i ў пячуру, 
Падняў такую шуру-буру,
Што хоць ты з хаты выбiрайся 
I тых "начатак" адцурайся.
Алесь раскiс i не ў гуморы.
– Мо iх забраў Марцiн з каморы? – 
(Марцiн нядаўначка з кватэры
Прыносiў нейкiя паперы.) 
Алесь Марцiна прыплятае 
 I ўсё шукае ды шукае,
I не знаходзiць сваю страту.
З гуменца бацька шусь у хату! 
I, не гаворачы нiчога, 
Рвануўся раптам да малога!
Аж задрыжаў. I ў момант вока 
Ўгары матнуўся пас высока
I ў тую ж самую хвiлiну 
Агнём апёк Алесю спiну. 
Алесь заенчыў праразлiва,
 Упаў i зноў схапiўся жыва,
А дзецi ў плач, у енк, у слёзы, 
I ўсе разбеглiся, як козы;
А бацька, страшны, поўны злосцi, 
Алеся лупiць без лiтосцi;
I мацi рады даць не можа – 
Так моцна бацька абурыўся. 
Даў Бог, Ксавэры налучыўся.
– Пакiнь, Мiхал! пакiнь, нябожа! 
Апамятуйся, цi так можна?
 Насмерць заб'еш неасцярожна! – 
Прыбег i дзядзька на падмогу, 
Насiлу вырвалi нябогу.
А бацька сек, пытаў скрозь гнеў:
– Куды "начаткi", гад, задзеў? – 
Алесь без вопраткi i босы
Бяжыць у снег, проставалосы, 
За хлеў ён чэша без аглядкi:
– А во яны! а во "начаткi"!
 
I мушу я адно зазначыць,
 Няхай тут праўду кожны ўбачыць, 
Што гэта прыкрае здарэнне
Пайшло яму на паляпшэнне.
  
ХVI. Вечарамi
Малюнкi родныя i з'явы!
Як вы мне любы, як цiкавы! 
Як часта мiлай чарадою 
Вы ўстаяце перада мною!
I так панадна смеяцеся 
Жывою баграю на лесе, 
I златаблескiмi снапамi
Праменняў-стрэлаў над палямi, 
I брыльянцiстаю расою,
Калi гарачаю касою
Скрозь лiсцяў сетачкi-аконцы 
На ёй заззяе цiха сонца,
Яе так песцiць, так кахае, 
Па ёй вясёлкi рассыпае! 
Я бачу роўныя пакаты
Палёў за Нёмнам i iх шаты – 
Аўсоў палоскi, лавы жыта, 
Што морам золата разлiта;
I грэчак белыя абрусы,
 I лесу два крылы, як вусы,
I цёмны роў, вадой прабiты, 
Такi зацяты i сярдзiты; 
Ялоўцаў шэрыя аблогi,
Дзе белы мох, сiвец убогi 
Пясочак жоўты засцiлаюць
I дзе зайцы прыпынак маюць. 
Я чую шум рознагалосы
Лясоў, лугоў, дзе звоняць косы 
У часе дружнай касавiцы;
 Я чую громы навальнiцы,
I шум глухi буйных дажджоў, 
I песнi звонкiя палёў,
I цiхi плач ускрай магiлы. 
Даўно зацiх iх голас мiлы, 
Даўно ўсё змоўкла i прапала, 
Iх толькi памяць захавала.
 
Але нявiднымi нiцямi
Я моцна-моцна звязан з вамi, 
Малюнкi роднае краiны!
 Эх, зараслi вы, пуцявiны 
У гэты мiлы мой куточак,
Дзе ные жоўценькi пясочак
Пад летнiм сонцам, пад спякотай 
I ззяе смутнай пазалотай
Над самым Нёмнам срэбраводным, 
Так сэрцу блiзкiм-блiзкiм, родным.
I зараслi не палынамi,
Не крапiвой, не драсянамi, 
Не чаратом, не лебядою – 
 А беларускаю бядою.
Ды покi будзе сэрца бiцца, 
Яно не зможа пагадзiцца
Нi з гэтым гвалтам, нi з бядою
Над нашай роднаю зямлёю...
Эх, мiлы край адвечнай мукi!
Пракляты будзьце, вусны, рукi, 
Што на цябе ланцуг кавалi
I ў твар зняважлiва плявалi! 
Няхай агонь i жар пакуты 
 Навекi спалiць здзек той люты, 
Якi спрадвеку там пануе,
Над тым, хто родны скарб шануе 
I хто ўсiм сэрцам i душою 
Астацца хоча сам сабою.
Жывi ж, наш край! Няхай надзея 
Гарыць у сэрцы i мацнее,
Што хоць не мы, дык нашы дзецi 
Убачаць цэльным цябе ў свеце! 
Алесь на дзеле праканаўся,
 Што ён дарэмна марнаваўся
I што ўжо больш няма збавення, 
Як толькi ўзяцца за вучэнне,
Як гэты клопат не марудны.
I што ж? закон быў не так трудны, –
Ужо па той адной прычыне,
Што ён запiсан быў на спiне 
(А ў сэрца ўложан сам сабою), 
I ўсё пайшло сваёй чаргою.
 
Цяклi дзянькi ды йшлi нядзелi, 
 I час тут вольны хлопцы мелi, 
Вучылiсь толькi да абеду, 
Вучылiсь нават не без следу. 
I Костусь, мушу я прызнацца,
Ўжо ўмеў на дошцы распiсацца, 
Што вельмi цешыла Мiхала
I гонар бацькаў падымала. 
Удзень, як лекцыi канчалi, 
На рэчку хлопцы выбягалi 
Крыху пакоўзацца па лёдзе 
 Цi так пабегаць на свабодзе, 
У снег залезцi па калена,
А то насiлi козам сена –
Ў звярынцы козы зiмавалi – 
I iм палонкi прасякалi.
I сам дарэктар клышаногi
Не горш ад вучняў бег з дарогi, 
Гайсаў па снезе, распускаўся
I штурхалямi захапляўся. 
А як надарыцца часамi
 Яму спаткацца там з казамi,
Тады крычаў ён благiм матам, 
Тады рабiўся ён вар'ятам, –
Такая радасць пашыбала, 
Так хвалявала, захапляла.
I гэту радасць, мiг шчаслiвы, 
Выказваў крыкам праразлiвым.
– А я-я-яй! А я-я-яй! –
Крычаў, хоць вушы затыкай. 
Другi раз хлопцы валяць валам 
 У ток да дзядзькi ўсiм кагалам.
На току ў дзядзькi, бы ў святлiцы, 
Маркотна свецiць блеск газнiцы; 
Дрыжыць агоньчык сiратлiва,
У бокi ходзiць палахлiва.
На месце ўсё тут i прыбрана, 
Так гладка ўсё дапасавана. 
А тыя ж граблi цi цапочкi!
Ну, толькi цешыць iмi вочкi!
У рукi возьмеш – працы хочуць, 
 У дзела пусцiш – зарагочуць!
А як наш дзядзька час там бавiць!.. 
Ён не працуе – iмшу правiць!
 
Вось як жывога дзядзьку бачу, 
Я тут партрэт яго зазначу.
Ён невысок, не надта ёмак, 
Ды карчавiты i няўломак,
А волас мае цёмна-русы, 
I зухаўскiя яго вусы
Умеру доўгi, густаваты, 
 Угору чуць канцы падняты; 
А вочы шэры, невялiчкi,
Глядзяць прыветна, як сунiчкi, 
Але раптоўна i адразу
Не расчытаеш iх выразу: 
То смех, то хiтрасць з iх блiскае, 
То дабрата, але якая!
А нос... я глянуць мушу ў неба, 
Бо не патраплю, як пачаць
I з чым нос дзядзькаў параўнаць, 
 Каб выйшаў ён такi, як трэба: 
Ну, нос кароткi i таўсматы,
Ды досыць спрытны, хоць кiрпаты.
 
Антось наш дбалы, акуратны, 
А пры рабоце якi здатны!
Што нi замыслiць, то ўсё зробiць 
I так прыгонiць, так аздобiць, 
Што i для вока нават мiла.
I ўсё выразна гаварыла, 
Што ён не толькi гаспадар, 
 Але й прыроджаны штукар, 
Якiх на свеце не так многа.
За дзядзьку людзi просяць Бога: 
Каму ён толькi не спрыяе,
Каго з бяды не вызваляе!
 
У дзядзькi цэлы спрат запасаў – 
Не любiць дзядзька пустаплясаў. 
Вось вы зiрнiце ў хлеў на вышкi! 
Там многа яблынiн на лыжкi,
 Там ёсць iгруша i клянiна, 
Якая хочаш дравянiна:
Грабiльны, коссi, клёпкi, восi... 
Няма трайнi – йдзi да Антося. 
I людзi дзядзьку шанавалi,
А на кiрмашы частавалi. 
Каса чыя нядобра косiць – 
Няхай Антося ён папросiць:
Антось наладзiць – так дагонiць,
Тады пабач, як загамонiць!
Каса не косiць – каса брые 
I шчытнякi бярэ сухiя,
Бо ў дзядзькi рукi залатыя.
 
Каб дапiсаць партрэт Антося, 
Скажу: на свеце не знайшлося 
Нi ўдоўкi-любкi, нi дзяўчыны, 
Каб палучыць дзве палавiны, 
Каб разам шчасце здабываць 
I поруч долю падзяляць.
I я тут сам за дзядзьку мушу 
Назад старонку адгарнуць,
 I аб вясне яго ўздыхнуць, 
I добрым словам яго душу
Яшчэ раз шчыра памянуць. 
Была вясна, было iмкненне, 
I сэрца ведала тамленне,
I сэрца водгук сэрца чула, 
I сэрца к сэрцайку гарнула.
Ды толькi ж доля не судзiла, 
I любка-Наста, яго мiла, 
Што так клялася, цалавала
 I к сэрцу з жарам прыхiляла, 
Што так сулiла шчасця многа, – 
Яго змяняла на другога!
Антось... Ды што!.. цяпер забыта, 
Даўно пажалi тое жыта
I тыя межы зааралi,
Што дзядзькаў смутак калыхалi.
 
– Ну, хлопцы: зараз дамо жару! 
Саб'ем пасадаў яшчэ з пару. – 
Снапы ў радочкi палажылi,
 Так i дзяды яшчэ вучылi, 
Каб каласы ды з каласамi, 
А да пярылаў гузырамi.
– Ну, грымнем, хлопцы, каб звiнела! – 
I пяць цапоў iдуць у дзела!
Не малацьба, а бубнаў хоры! 
Здаецца б, цэпам вадзiў хворы! 
Бiчы кладуцца так рытмiчна, 
Само гудзенне iх музычна;
Снапы не ўлежаць, скачуць самi 
 I сыплюць жыта пад бiчамi,
А дзядзька рэй вядзе, гукае
I адным крыкам памагае:
– Дай, дай яму, брат! дай з-за вуха! 
Гэ-гэх, скачы, баба-псяюха! –
Гудуць цапы ўгары праворна, 
Iдзе работа дружна, спорна, 
Аж падшыбае ўсiх ахвота,
Бо мае свой захоп работа.
Вось так адно другiм мянялась, 
 Затым яно й не прыядалась, 
Калi было ўсё ўмеру, ўпору,
I гладка йшло ўсё тут угору.
Таксама вечар свае бавы 
Нясе з сабой не менш цiкавы 
I асаблiва перад святам,
Калi, бывала, дзядзька з татам, 
А з iмi часам гэтаксама
Язык развяжа свой i мама,
Пачнуць казаць свае ўспамiнкi, 
 Вясцi размовы пра старынкi,
Пра незвычайныя здарэннi 
I iм даваць тут тлумачэннi. 
Цяпер камiнак спачывае, 
А хату лямпа асвятляе, 
Але маркотна i тужлiва,
А ценi страшна i маўклiва
То затрасуцца, затанцуюць, 
Як бы каго яны пiльнуюць, 
То заспакояцца зацята, 
 Калi замрэ i сама хата.
Тады здаецца, ценi тыя 
Не проста ценi, а жывыя,
I нiбы ў iх ёсць нейка справа, 
I таямнiчна i цiкава.
Дарэктар к печы прытулiўся, 
На дзядзькаў твар утарапiўся.
– Мне сам казаў Пятрусь Грыхiнiн, 
I лгаць жа ён не быў павiнен: 
Дадому ехаў ён з Княжога,
 Вакол няма нiдзе нiкога, 
I цiха ўсё, як бы зацята.
Было ўжо трохi пазнавата, 
А ён на волiках пляцецца,
I так яму ўсё штось вярзецца. 
Вось едзе ён, масток мiнае, 
Аж хтось з-за паляў вылятае, 
Як жар чырвоны ды вяртлявы, 
I хвошча пугай ўлева, ўправа
I па валах i па Пятрусю.
 "Вось, – кажа, – я табе спазнюся, 
Калi ты так запрацаваўся!"
I аж да Нёмна за iм гнаўся! 
Дарэктар бедны ўвесь жахнуўся, 
Ад страху нават аж прыгнуўся.
– Мабыць, штось ёсць-такi на свеце! –
На матку тут зiрнулi дзецi.
– Свякроў, нябожчыца Анэта, 
Сама казала мне пра гэта, – 
Яна была i цётка Рузя, 
 Збiралi шчаўе дзесь на лузе 
Ды йшлi дадому каля Нёмна. 
Было зусiм яшчэ няцёмна, 
Вось толькi сонца напалову 
Зайшло за горку Дземянову, 
I нiкагусенька нiдзе!
Аж – зiрк! на саменькай вадзе 
Сядзiць хтось, выцягнуўшы ногi, 
Над самай буктай, такi строгi, 
Як мае быць, ва ўсiм адзеннi
 I курыць люльку ў задуменнi. 
Кабеты ў страсе далей хутка! 
Назад зiрнулi – нiкагутка!
– А хто ж то быў, цьфу, правалiся?! – 
Спытаў дарэктар, трасучыся:
Яго той страх нашчэнт занудзiў.
– Цi не Янчур там рыбу вудзiў, – 
Азваўся дзядзька не без жарта. 
А ўсе маўчаць, глядзяць упарта.
Да дзядзькi блiжай хлопец жмецца: 
 Яму чорт знае што здаецца.
 
У хаце стала больш страхлiва.
З-за вокан ноч глядзiць маўклiва, 
I гэта ноч як бы жывая,
I быццам нешта яна знае, 
Але аб тым казаць не хоча, 
Бо на размовы не ахвоча. 
А на дварэ дзесь каля будкi
Чагось брахнуў сабака чуткi, 
Брахнуў i змоўк, бы страшна стала, 
 I ноч брахаць не пазваляла.
Аслаблi ў Яськi ўсе тут гайкi.
– Э, глупства ўсё, не больш як байкi! – 
Мiхась азваўся. – Хто баiцца,
Таму ўсё можа налучыцца.
Нашто вам лепш? тут жыў Пшавара... 
Вось раз уночы чуе гукi –
Ў акно малоцяць чыесь рукi, 
Малоцяць так, бы ў час пажару.
– Хто там? – Пусцi, брат: то я – Сёмка, 
 Ну, брат, i б'юцца ж чэрцi ёмка!
Не верыў я, дальбог, паверу! 
На ўласным карку чуў, халеру! 
На грэблю я, брат, як уз'ехаў, 
Так i засыпаў мне арэхаў!
Я – па канi, ён мне – па карку! 
Пасек мне спiну праз браварку! 
I толькi тут, вось, адступiўся, 
Калi ў дварэ ўжо я спынiўся.
Пшавара з хаты выйшаў босы
 Агледзець Сёмкавы калёсы. 
I што ж? вось вам i таямнiцы:
Ялова лапка ўлезла ў спiцы! –
 Яшчэ пра страхi вялi мову,
I iх тлумачылi аснову, 
I iх iстоту разбiралi,
I трохi з Яськi жартавалi. 
Ўсяго было тут вечарамi, 
Калi разыдуцца часамi!
На ўсё была свая прычына 
 I адпаведная часiна.
 
Зайшла раз мова аб навуках – 
Старых, даўнейшых – i iх штуках, 
Аб кнiгах з чорнаю пячаццю,
Аб чараўнiцтве, аб закляццi, 
Аб розных хiтрасцях i зману.
 
– Вось пусцяць нейкага туману, 
I чалавек хоць i жывы,
Але стаiць без галавы! –
Гаворыць дзядзька, хлопцам дзiва, 
 Ўсё iх цiкавiць моцна, жыва.
– Я сам такую штучку знаю, 
Што без памылкi адгадаю,
Як хто стаiць, ну, хоць бы ў сенях: 
Цi на нагах, цi на каленях,
Цi ён там стане, цi ён ляжа! 
Вось гэта штука! – бацька кажа.
– I няўжо дзядзька адгадае?! – 
Цiкавасць Яську забiрае,
I не дае нiяк ён веры,
 I погляд кiдае на дзверы, 
Бо хоча ён сваю асобу
У сенi вынесцi на спробу.
– Ну, Костусь, пойдзем мы з табою? – 
Iдуць i ў сенях мiж сабою
Вядуць параду, як пастаць, 
Каб бацька ўжо не мог згадаць. 
Мяркуюць хлопцы так i гэтак, 
Бы вулей ставяць пад паветак; 
Урэшце ўсё абмеркавалi, 
 Хiтрэй не трэба, як пасталi: 
Адзiн прыгнуўся ракушком, 
Другi ў падлогу ўпёрся лбом.
– Ну, дзядзька, як мы тут стаiма?
– А так, як цюцькi за дзвярыма! – 
Iм бацька з хаты дзесь азваўся,
I раптам дружны смех падняўся.
 
ХVII. Воўк
Ў будныя днi ўставалi рана: 
Няма калi хварэць на пана, 
Няма чаго чакаць панукi, 
Калi работы поўны рукi – 
Зноў закладайся на нядзелю. 
Садзiлась мацi за кудзелю;
Цяплей мужчыны абувалiсь, 
Ў сваю работу запрагалiсь. 
Мiхал, пакуль не рассвiтае, 
 Iдзе Антосю памагае,
Бо трэба кончыць з малацьбою, 
Каб не карцела над табою.
Дарэктар сам з свае ахвоты 
Ў гумно любiў рабiць налёты, 
Бо ён быў хлопец працавiты 
I да работы страх сярдзiты,
Хоць быў яшчэ малы i кволы, – 
Ну, хвацкi хлопец i вясёлы!
Iдзе з двара часамi ў хату –
Аб чым тут ходзiць Яську-хвату – 
Ён на дрывотню, бярэ дровы:
Ён услужыць усiм гатовы, 
Гаспадарам i гаспадынi,
Бо што тут зробiцца хлапчыне? 
Раз ён абцасам зачапiўся,
З дрыўмi знячэўку павалiўся 
На крок, не далей, ад парога, 
Але ўсхапiўся, i нiчога,
I толькi глянуў на абцасы, – 
 Былi ў iх моладасць i часы, 
Калi рабiлi выкрунтасы
I на iгрышчы тупацелi,
А тут хадзiць больш не хацелi.
 
Таксама Ўладзя да работы
Больш, чым да кнiжак, меў ахвоты: 
Любiў ён з цэпам завiхацца
Або па лесе пацягацца,
Пабегаць з стрэльбай за лiсамi, 
Цi за кунiцай, цi тхарамi.
 I бацька з гэтым пагадзiўся: 
Што ж? да навукi не радзiўся,
А вось мо з меншых што i будзе, 
Няхай яны ўжо йдуць у людзi.
 
Алесь сядзiць, закон чытае 
Або з сабою разважае,
А потым зноў у кнiгу ўткнецца 
I сам сабе штось засмяецца. 
У Кастуся "Родное слово";
Ён слiбiзуе ўсё наново,
 Але склады штось не выходзяць
I хлопца ў злосць адно прыводзяць, 
Бо Костусь – хлопец нецярплiвы,
У гнеў прыходзiць абурлiвы; 
Яго падштурхвае спакуса 
Сказаць знявагу на Езуса, 
Якi прад iм быў намалёван, 
I Езус быў тут iм аплёван: 
Чаму ж бо ён не памагае, 
Калi на гэта сiлу мае?
 А потым злосць яго астыла, 
Яму i прыкра, i нямiла,
Ён сам сябе чуць не кусае. 
Ох, галава яго дурная!
I нi на грош няма ёй кошту, 
Яго хвалiлi, а завошта?
I хiба ж Бог яго не чуе? 
Або яму Бог падаруе
Вось гэты страшны грэх знявагi?
Эх, Костусь, Костусь! ты – брадзяга!
 
 Выносiць сонца дзянёк новы 
Скрозь гэты лес стары, хваёвы, 
Дзянёк кароткi, чуць заметны, 
Але вясёлы i прыветны.
Мароз бярэцца, пацiскае, 
Па лесе лускае, гуляе
I хусты тчэ на беражку. 
За ноч падкiнула сняжку.
 
Мiхал iдзе ў свае абходы, 
А холад зiмняе пагоды 
 Яго рухавiць i малодзiць,
I колькi тут разоў ён ходзiць! 
Тут кожна сцежка i дарожка 
Яму даўно-даўно знаёма, 
Мiхал у лесе, як бы дома: 
Дзе нi ступала яго ножка!
Якiх куточкаў тут не знае! 
Мiхал iдзе, сляды чытае! 
Вось тут танюткi ланцужок 
Лёг так прыгожа на сняжок – 
 То пара кропак, то дзве рыскi, 
Вiдаць, што мышкiны распiскi.
Другi малюнак, след - трайчаткi 
Па лесе кiдаюць зайчаткi;
А лiс-хiтрэц, выжыга чуткi,
Па снезе цягне шнур раўнюткi: 
Слядок з слядочкам супадае, 
Бы лапка тут адна ступае.
Мiхал iдзе. У лесе глуха; Д
арэмна зыкi ловiць вуха: 
 Вакол маўклiва i маркотна,
I лес застыў, глядзiць гаротна, 
I толькi дзесь у ельняку
Шалпоча сойка на суку
Ды стукне дзяцел траекротна. 
Мiхал iдзе адзiн, пануры,
I сам ён хмур, i думкi хмуры, 
Як гэты лес, снягамi сцяты 
Або замоўлены, закляты.
Ды гэты лес, хоць ён i немы, 
 Але скрозь цiш халоднай дрэмы, 
Скрозь гэты мёртвы сон зiмовы 
Вядзе з Мiхалам казкi мовы.
У лесе кожная мясцiна – 
Лужок, палянка, баравiна – 
Асобны твар i выраз мае
I хоць што-небудзь выклiкае 
З таго, што памяць захавала. 
Так. Тут было ўсяго нямала, 
Тут частка жыцця леснiкова.
 Ну, хоць бы гэта вось дуброва!
Грыбоў улетку тут цьма-цьмушча, 
Народ сюды йдзе – гушчай-гушча. 
Тут шум, тут крык, тут гоман, спевы, 
Аж разлягаюцца ў ёй дрэвы.
I вось, бывала, пан прыкажа – 
Сюды пасходзiцца ўся стража 
I робiць цэлую параду,
Як дзе хiтрэй зайсцi ў засаду, 
I ўсё на гэтых людзей бедных,
 Ўсё з-за паноў тых ненаедных. 
Садзiшся, ловiш. А другая
I на бiлет рубля не мае.
I мусiш драць i з беднаты. 
I вiнават не пан, а ты:
Не гаспадар злы – кажа ўсякi – 
А гаспадарскiя сабакi...
А гэты хвойнiк абгарэлы! 
Напэўна б выйшаў сказ тут цэлы, 
Калi б ад самага пачатку
 Апавядаць вам па парадку; 
Але Мiхалу непрыемна,
Бо й тут пан лаяўся дарэмна, 
А ён стаяў, свяцiў вачамi
Перад людзьмi i леснiкамi.
 
Мiхал iдзе, i думкi ходзяць,
I ў пункт адзiн яны прыводзяць: 
Каб як зямлi сабе прыдбаць
I службы гэтае не знаць,
Тады паны ўжо не пашкодзяць. 
 Ды толькi вось дзе закавыка: 
Купiць зямлю – купiць не лыка, 
Тут грошы трэба – i не сотка... 
Эх, брат, рука, рука каротка!
Дзе ўзяць? i розум тут не змесцiць, 
Але ўсё ж думку Мiхал песцiць,
Пад самым сэрцам яе носiць, 
I гэта думка – зямлi просiць! 
Яна з iм заўжды: ў лесе, дома! 
Яна яму даўно знаёма,
 I нават ён, калi прызнацца, 
Даўно жыве ўжо ў сваёй хатцы. 
А гэта хата вось якая:
Перш-наперш выгляд добры мае; 
Стаiць пры рэчцы цi крынiцы,
На ёй дзве дымнiцы-блiзнiцы 
З чырвонай цэглы i фарсiсты. 
У хаце ёсць пакойчык чысты, 
А вокны светлы i панадны,
 I броўны ў сценах вельмi ладны: 
Шырокi, роўны, без прыточак,
I жоўценькi, як той жаўточак. 
Хлявец, гуменца – ўсё там нова, 
I ўсё дакладная будова!
Пры доме сад, хоць невялiчкi, 
Ды добры сад, нiводнай дзiчкi; 
I тут навокал тваё поле, – 
Раздолле тут табе i воля!
Працуй, чуць з хаты толькi выйшлi. 
Але ўсё гэта – толькi мыслi,
 Эх, гэта толькi мары-кралi!
О, каб яны ды праўдай сталi! 
У лесе глуха, цесна стала,
I смуткам цiсне лес Мiхала,
I нейк маркотна ў гэтым боры, 
Душа iмкнецца на прасторы,
I вочы просяць свету, волi. 
Мiхал iдзе туды, на поле,
Дзе Нёман, выгнуўшыся дужкай, 
Абводзiць лес прыгожай стужкай; 
 Але цяпер марозам скован
I ад людскiх вачэй захован, 
I толькi жолаб, нiзка ўгнуты,
Ды лёд, ад снегу ветрам здзьмуты, 
Яго дарогу вызначалi.
 
I цiха ўсё вакол. Маўчалi 
Пад белай посцiлкаю далi.
Там, угары, дальш з-па-над Нёмна 
Сяло глядзела зсiня-цёмна;
Над iм стаяў дым белаваты. 
 Панура ў снезе нiклi хаты.
Мiхал на горцы прыпынiўся, 
Стаiць, бы сон яму тут снiўся, 
I тут усе тыя мясцiнкi
Яго наводзяць на ўспамiнкi.
Вот тут калiсь – даўно было то – 
Дзяўчына з iх сяла, Дарота, 
Купалася раз i ўтанула,
I смерць яе тут агарнула. 
I гэта тут было здарэнне, 
 Калi на бераг, на каменне,
Гады два-тры назад, вясною, 
Яхiма вынесла вадою,
Якога тыдняў тры шукалi,
Ды не найшлi й шукаць не сталi. 
Таксама тут i здань здалася – 
Аб ёй i гутарка вялася, –
Што быццам нехта на вадзе, 
Яшчэ нябачаны нiдзе, 
Сядзеў i з люлькi зацягаўся
 Ды раптам згiнуў, бы распаўся... 
Таемны вы, зямлi скрыжалi!
Чаго ў сябе вы не ўпiсалi!
 
Мiхал раптоўна садрыгнуўся, 
Зiрнуў за Нёман i прыгнуўся, 
З-за хвойкi хцiва выглядае
I дубальтоўку з плеч знiмае, 
Увесь хвалюецца, дрыжыць: 
Ваўчуга з сёл сюды бяжыць 
I проста валiць на Мiхала!
 Аж сэрца ў радасцi ўзыграла:
"Пастой жа, брат, пастой, ваўчуга! 
Ужо ж спаткаю, валацуга!"
А воўк iмчыцца, снег здзiрае, 
I толькi хвост яго мiльгае, 
Вiдаць, далi яму дзесь жаху.
"Ну, брат Мiхась, не дай жа маху!"
Ён брамкi ў стрэльбе адчыняе,
Прыклад падносiць да пляча; 
"Не так дасi ты стракача!" – 
 Мiхал пацiху разважае.
А воўк ляцiць. Вось ён на Нёмне... 
Вось ён за горкай... не вiдаць – 
Ён будзе тут хвiлiн праз пяць...
"Трымайся ж, браце, цэлься, помнi!" 
Мiхал замёр, не моргне вока: 
Развязка скора, недалёка –
Вось-вось пакажацца звяруга!.. 
Ды доўга гэта штось натуга – 
Няма, а быць ужо пара.
 Цьфу ты! Што ж гэта за мара? 
Ўстае Мiхал, глядзiць вакола, 
Як бы што страцiў, невясёла, 
А рукi ўсё яшчэ дрыжаць.
Ну, хоць бы, гада, напужаць!
I дзе ён дзеўся? дзе, пракляты? 
Мiхала рух бярэ заўзяты,
Не возьме тропу ён нiяк, 
Бяжыць управа наўскасяк: 
А можа, там яго спаткае,
 А не, дык снег хоць запытае. 
Але й туды прабег дарма:
Там i слядоў яго няма.
Бяжыць назад – няма! – прапала!.. 
Аж нейкi пот праняў Мiхала.
Мiхал на Нёман тут рвануўся 
I, як зiрнуў, аж здрыгануўся,
I ўсё ў iм раптам задрыжала,
Аж нават шапка чуць не спала, 
Калi прычын Мiхал дазнаўся: 
 У стрыжаню воўк шалпатаўся! 
Мiхала згледзеў – лясь зубамi!
I злосна блiскае вачамi. 
Мiхал хватае дубальтоўку 
I хоча выстралiць у воўка. 
А потым стрэльбу апускае
I воўка зблiзку разглядае.
А ён – вось тут, бяры рукамi, 
Завiс на лапах, як у яме;
Стрыжэнь глыбокi, лёд пакаты, 
 А бедны воўк, вадой падцяты, 
Скрабе па лёдзе кiпцюрамi
I носам рые, як зубамi,
I ўвесь пружынiцца i рвецца, 
Але нiчога не ўдаецца,
I ўсё слабее ў воўка сiла.
Ды страшна смерць, усiм жыць мiла! 
Ён рэшту сiл iзноў збiрае,
Мацней на лапы налягае, 
Ды iх няма за што зацяць, 
 Яны слабеюць, слiзгацяць
I толькi скробаюць па лёдзе, 
Перабiраюць край стрыжэню, 
Няма надзеi нават ценю
У той яго бядзе-прыгодзе, – 
Няма, ваўчок, табе збавення! 
Дарэмны ўсе твае iмкненнi!
I ненадоўга сiлы стане
Вясцi з вадою тут змаганне.
Слабее воўк i абмярзае,
 А плынь усё больш падбiрае, 
I, барукаючысь з вадою,
Ён павярнуўся галавою
I ўскiнуў погляд на Мiхала. 
Вачамi злосна ўжо не косiць,
Глядзiць, як бы ратунку просiць... 
Цьфу ты! аж шкода яго стала –
Так вочы жаласна глядзяць,
Ну, вось, дальбог, шкада страляць!
 
Яшчэ раз бедны воўк рвануўся, 
 На спiну раптам павярнуўся, 
Завыў жалобна i каротка
I – шуг пад лёд той, як калодка! 
I знiкла ўсё: жыццё, змаганне
I прагавiтасць палявання. 
Мiхал стаiць i разважае, 
А потым голаву ўскiдае, 
Як бы ён хоча запытаць, 
Хоць тут нiкога не вiдаць:
"Ну, што ты скажаш, брат, на гэта?"
  
ХVIII. Зiма ў Парэччы
О добры час дзянькоў прыгожых!
Ты знік у хвалях часоў Божых
І толькі ў думках і ўспамінах
Жывеш-гарыш у днях дзяціных.
Далёка я ад межаў родных
Сярод людзей, душой халодных
                  І сэрцам чэрствых. Я гадаю,
Я родны край успамінаю,
Я ім жыву, я ў ім душою
        І сэрцам кожнаю парою,
Як той нявольнік прагне волі,
Так прагну я ступіць на ролі
Сваіх палеткаў, ніў благенькіх,
Дарог і сцежачак крывенькіх,
Што гожа ўюцца спомеж жыта
Або срэдзь лесу самавіта.
І ўстануць зʼявы, як жывыя,
Малюнкі сэрцу дарагія,
І моцна душу парываюць.
        «Ідзі да нас! ідзі»,— гукаюць.
Благаславёны час той будзе,
Калі я ў родным сваім людзе
Куточак бацькаў прывітаю
І радасць жыцця там пазнаю.
 
О родны край! О край пакуты,
Нягодай цяжкаю прыгнуты!
Калі ж ты збудзеш тое гора,
Што і цяпер там, як і ўчора,
Як і даўней, цябе знішчае
        І горкім смуткам авявае?
І ў час вялікі разбурэння
Не сцерпіць нават і каменне
Тваіх палёў, глухіх абшараў,
Дзе след вайны агнём пажараў
Пранёсся дзіка і няшчадна,
Каб не заплакаць з таго здзеку,
Што чалавек — звер чалавеку —
Так злосна чыніць, неўспагадна!..
О край мой мілы! Ўсёй душою
        Хачу злучыцца я з табою,
Ў тваіх палях пазычыць сілу,
Ў тваёй зямлі сысці ў магілу...
Дзяціны час!.. Я памятаю
Зімы прыход у нашым краю.
Стаіць над лесам шум маркотны;
Па небе хмары, як палотны,
Паўночны вецер рассцілае,
І бель над далямі звісае,
І ціха стане на падворку,
        І лес жалобную гаворку,
Свой гоман восені канчае
І моўчкі зіму сустракае.
А сетка белая гусцее
І бліжай, бліжай снегам сее.
І вось над хатай, над гуменцам
Сняжынкі жвавыя гуляюць,
Садок і дворык засцілаюць
Бялюткім, чыстым палаценцам.
І тут у хаце не ўтрываеш:
        Кажух на плечы накідаеш,
Бяжыш на двор, як той шалёны,
Крычыш, гукаеш здавалёны,
Зямлі не чуеш пад сабою
І ловіш белы пух рукою.
Ўгару зірнеш — як рой пчаліны,
Снуюцца ціхія пушыны,
Ўгары знячэўку штурхануцца,
Глядзіш — і ў пары пабяруцца.
— О-го-го, брат! — дзядзька кажа.—
        Цяпер зіма напэўна ляжа!
За санкі, Костусь, трэба брацца,
Эх, будзеш мець дзе разгуляцца!
 
І Костусь рады і давольны:
Цяпер гулянак свет раздольны,
Адкрыты новыя пуціны
У круг забаў яго дзяціны,
І ён ад радасці трасецца
Ды ў мяккім снезе скачанецца.
А снег станоўка і заложна
        Так і шуфлюе. Лес набожна
Стаіць, маўчыць і ўсё святлее,
Як бы, здаецца, весялее.
Назаўтра ўстанеш — свет змянёны,
У новых хутрах вербы, клёны,
І ўсюды чыста, бель такая,
Што проста вочы адбірае.
Ў парканах шулы, як салдаты,
Стаяць у струнку, зухаваты,
Башлык высокі, шапкі новы,
        «Ура!» гукнуць табе гатовы.
 
Ідзе з лапатай дзядзька з хаты
І адграбае снег заўзята.
Ў гумно і ў хлеў праводзіць сцежкі,—
Не хоча мець удзень замешкі,
Бо ўдзень на рэчку і на тоні
Схадзіць рыхтуецца Антоні.
Мы знаем, ён — рыбак з уроды,
І ўсякіх рыб ён знае ходы,
Калі якая нерастуе,
        Што ёй пад густ, чаго бракуе;
І нораў кожнай рыбы знае,
Аб іх трактат ён прачытае,
Ды так, што люба і паслухаць,
Дзівіцца больш ды лоб чухаць.
І гэта ўсё не з кніг набрана,
Не з слоў вучонага паўпана,
Якіх цяпер усюды досыць;
Ўсё гэта ўласны розум зносіць,
Свая мазолілась галоўка,
        А не чыя там калатоўка.
 Бярэ Міхал свае прылады,
Якія стрэльбе датыкаюць;
Цяпер зайцы ў лясах гуляюць,
Іх упалюеш без прынады,
Тым болей, што ганчак харошы —
Ёсць сэнс прайсціся па парошы.
 
І чуць што толечкі разднела,
У маткі снеданне паспела,
Але яе ўсе падганяюць,
        Барзджэй рассыпацца жадаюць,
Каму, куды і ў чым хто здольны —
Дзянёк прыдасца часам вольны.
— Пакінь, Міхась, ты сучку дома,
Мо дзе забіўся тхор між лома:
Ў карчах на рэчцы следу многа,
Іх там пярэсмыкі, дарога.—
І да тхароў быў дзядзька падак,
А тхор цяпер дабёр і гладак:
У Свержні Іцка з Моўшам проста
        Да шкуркі ўліпнуць, як кароста.
А Такса талент такі мела,
Што за тхарамі чуць не млела.
— Бяры сабе, хай астаецца, —
На просьбу бацька паддаецца.
І Таксу ў хаце запіраюць,
А ў лес Сівалку запрашаюць.
Выходзіць бацька першы з дому
Мясіць снягі па буралому.
На ім кучомка, верх зялёны,
        Кажух кароценькі, чырвоны,
А стан шырокая папруга
Сціскае спрытна, лоўка, туга;
На меднай спронжцы лось красуе
І з жоўтай бляхаю фасуе,
А праз плячо паўзверх кажуха
Ідзе раменны пас, бы ў зуха;
На гэтым паску — знак блішчасты,
А на плячах — шнур пакручасты.
І вось як бацька выйдзе зрана
        Ды стрэльбу накрыж перакіне —
І ў палясоўшчыцкім ён чыне,
Дапраўды, змахвае на пана!
 І дзядзька доўга не чакае,
Маўчком ён Костусю ківае;
А Кастусёк даўно гатовы —
У іх раней была намова
Схадзіць у луг на азярыны
І патрывожыць род тхарыны,
На рэчцы загарадзь паправіць
        І новы буч яшчэ паставіць.
За пояс дзядзька закладае
Сваю сякерку, Таксу кліча,
Кусок аладкі ў нос ёй тыча
І вон за дзверы выпускае,
А Костусь з торбаю, з лапатай
Даўно чакае іх за хатай.
Спаткаўшы Ўладзю на дрывотні,
Раскажа дзядзька ўвесь парадак,
Бо той, наеўшыся аладак,
        Глядзіць за домам неахвотна.
Яму ты слова — ён другое,
Заўзята юха, хоць малое.
І дзядзька часам загарыцца,
Гатоў няўслушніку па пысцы
Праехаць шорсткім сваім пальцам,
Бо што ты зробіш з падшывальцам?
І дзядзька, плюнуўшы сярдзіта,
Ідзе, спаткнуўшысь на карыта,
А ўслед яму смяецца Ўладзя.
        — Павыскаляйся яшчэ, гадзе, —
Антось яму,— дальбог, вярнуся,
Расквасіць кірпу не збаюся!..
Ото «гладыш», абы напроці,
Абы нажэрціся! К рабоце
І на вяроўцы не зацягнеш,
У лес пабегчы толькі прагнеш.
Ну, трасцу дам табе цукерку!
Гулу падсуну ў табакерку! —
Бубніць Антось ужо з сабою,
        Ідучы скораю хадою.
І доўга Ўладзю дзядзька журыць,
І Костусь бровы свае хмурыць:
І ён на брата сэрца мае,
Бо Ўладзя дзядзьку зневажае,
А дзядзька поле толькі міне,
Глядзіш — і злосць яго астыне.
Задраўшы ўгору хвост трубою,
Сама давольная сабою,
Снуецца Такса між кустамі,
        Бяжыць і спыніцца часамі,
Наставіць вушы, разважае,
Вушамі нос свой павярае
І ні зрухнецца, бы застыне,
І лапу нават чуць узніме.
А дзядзька Таксу падганяе:
— Шукай тхара! шукай, малая! —
І Такса кінецца стралою
Туды, дзе цэлай чарадою
Стаяць алешыны крывыя,
        Пад іх карчагі патайныя.
І часта тут — былі здарэнні —
Забʼецца тхорык пад карэнні.
І тут усіх рух апануе.
Фатыгі Такса не шкадуе:
Дзярэ, грызе, пішчыць, скавыча,
Бо знак дае, што ёсць здабыча.
І дзядзька ўвесь, як на пружынах,
Як дзік, мітусіцца ў галінах,
Туды зірне, сюды памкнецца,
        Ну, на кавалкі так і рвецца.
— Ты ж стой, брат, тут! Пільнуй, як вока:
Ён тут, галубчык, недалёка!
І не пудлуй, не дай, брат, маху,—
Валі рыдлёўкаю без страху...—
І дзядзька мовы не канчае,
Ён кол маланкаю хапае.
— Тхор! тхор! Дзяржы яго! — галосіць,
Гарачка дзядзьку так і носіць,
Бяжыць, тхара ён даганяе,
        Напагатове кол трымае.
За дзядзькам Костусь прэ без духу.
— Дзяржы тхара, дзяржы псяюху! —
А тхорык бедны ў куст зашыўся,
Няма ратунку, ашчарыўся,
На Таксу сам ён нападае
І чмыс яе грызе, кусае,
Пішчыць, дзярэцца, смрод пускае,
Але нішто не памагае:
Таўкуць калом яго, рыдлёўкай,
        За шкурку плаціць тхор галоўкай.
— Вось гэта, Костусь брат, удача! —
І дзядзька рады, чуць не скача
І гладзіць Таксачку па вушку,
Яе ён лашчыць, як дачушку;
Яна ж за гэта ласкі слова
На смерць, на ўсё пайсці гатова:
Вачамі ў вочы так і зорыць,
Віхлястым хвосцікам гаворыць.
 
Хоць дзядзька наш не паляўнічы,
        Ды меў ахвоту і да дзічы.
І часам, праўда, вельмі рэдка —
Я сам у гэтым буду сведка —
У лес надумае пайсці,
Зайцоў крыху там патрасці —
Зайцоў жа там было багата.
Вось у нядзельку раз ці ў свята
Антось рыхтуе паляванне.
Дае ён хлопцам прыказанне,
Хоць тыя самі без прыказу
        Ахвотна годзяцца адразу,
А наш дарэктар асабліва.
У лес збіраюцца шумліва.
— Эх, шкода, брат: няма клякотак!
Ну, хоць бы з парачку трашчотак! —
Гаворыць дзядзька.— Ну, нічога,
І так мы зробім шуму многа
І ўсім зайцам задамо страху! —
Дае дарэктару ён бляху.
— Звані ў яе, бі чым папала,
        Абы мацней яна гучала —
На ўсю Свяржэнскую граду! —
Алесю даў скавараду,
Перагарэлую, старую,
Ды незвычайна галасную.
— Бяры напільнік з рукаяткай,
Бубні ў яе наском і пяткай;
А Кастусю я дам званок,
А ты, бальшун, трубі ў ражок,—
Такое справім мы ігрышча,
        Што лес застогне і засвішча,
Ну, нежывы — і той ачнецца,
Калі аблава ў нас пачнецца!
 
Ідуць у лес. Антось зарання
Размеркаваў усё дазвання:
Адкуль, якую зоймуць лаву,
І як вясці самую справу,
Куды і як зайцоў зганяць,
І дзе ён будзе сам стаяць.
Антось пазіцыю займае,
        Шчаслівых вынікаў чакае,
Калі зайцоў пужнуць няждана,
І трохі чуе ў сабе пана.
 
Прачнуўся лес ад бразгатання,
Ад таго шуму палявання:
І крык, і лямант захаплення,
Гудзе лес зверху да карэння.
Дарэктар рвецца на кавалкі.
Зламаў на блясе ўжо дзве палкі,
Дзярэцца нема, лямантуе, —
        Такі там гвалт — хай Бог ратуе!
За пень ён лапцем зачапіўся
І змоўк тады, як паваліўся.
Алесь грыміць скаварадою
І пацяшаецца гудою,
На ёй вызвоньвае ён штучкі,
Але напільнік выпаў з ручкі,
Зляцеў у снег — і будзь здароў...
 Нідзе не бачылі зайцоў,
І дзядзьку стрэліць не прыйшлося,
Але пачулі ад Антося:
— Забілі зайца, не забілі,
Але ж, брат, гуку нарабілі.
  
XIX. На рэчцы
Ніхто з дамашніх не згадае,
Чым рэчка Костуся займае,
Якая іх звязала сіла
І чым яна так хлопцу міла.
Бывала, толькі чуць разднее,
Чуць трошкі ў лесе пасвятлее,
Глядзіш — на рэчку ён шыбуе
І лёд сякеркаю мацуе,
То падбяжыць і скаўзанецца,
        І сам сабе ён засмяецца;
То спыніць крок, замрэ, застыне —
Такая радасць тут хлапчыне!
Лядок закохкае, угнецца
І вось-вось зломіцца, здаецца,
Але нястрашны і знаёмы
Для хлопца гэтыя надломы,
Палоскі-стрэлы гаваркія,
І моцны скрэпы ледзяныя.
Марозік крэпіць, лёд таўшчэе,
        І рэчка вольная нямее,
Да дна вадзіца вымярзае
І ходу, бедная, не мае,
І цесна там ёй, і няміла
Яе халодная магіла;
Але дарма: жывую сілу
Не запраторыш ты ў магілу,
Мароз бязжаласны і люты!
Хоць ты звязаў і крэпка путы,
Скаваў і рэчкі і азёры
        І ўсё заціснуў пад запоры,
Разлёгшысь лёдам і снягамі
Над чыстым полем і лугамі,
Ды ты жыцця, брат, не здалееш,
Як ты ні дурыш, ні шалееш.
Глядзі — скрозь ковы ледзяныя
Сачацца кропелькі жывыя,
Дарогу новую шукаюць
І лёд вадою заліваюць.
І праўда: рэчачка-крынічка,
        Хаця і мелка, невялічка,
Але такую сілу мае,
Што лёд угору падымае
І ломіць глызу, як націну.
— Гэ, брэшаш ты, мароз, не згіну
Я пад карою ледзяною,
Пабарукаемся з табою! —
Як бы гаворыць смела, гулка
Марозу бойкая рачулка.
І між марозам і вадою
        На гэтай рэчачцы зімою
Такія справы вынікаюць,
Што надта Костуся займаюць.
Калі на рэчку ён ні прыйдзе,
Глядзіць — штось новае там выйдзе:
То лёд, уздуўшыся гарбамі,
Бубніць, як бубен, пад нагамі,
То ападзе наніз, угнецца,
На дно пластамі пакладзецца,
А па кустах, на абалоні,
        Ціскі парваўшы і супоні,
Вада шырока разальецца,
І снег на кашу пабярэцца.
І як ні гне мароз, ні гладзіць,
Але нічога не парадзіць,
І чуць ён толькі аслабее,
Чуць-чуць адліжкаю павее,
Глядзіш — вадзіца лёд злізала,
Ў раўку пясочак паказала,
І хвалькі жвавыя за хваляй,
        Як і нябыта, бягуць далей,
Пакуль мароз не засярдуе
І сілу зноў ён не пачуе,
Каб закаваць раўчук праворны
За розум надта непакорны.
 
І вось надарыцца часамі
Мароз над ўсімі маразамі;
Ідзе сярдзіта, пагражае,
Па даху гонтамі страляе;
У завітушках дым бялявы
        Нясе, як воблак кучаравы,
І потым з ім набок рванецца,
Бы пісар-вухар расчаркнецца.
А як вакенцы размалюе
І розных дзіваў там намосціць,—
Яму аматар пазайздросціць,
І прад марозам ён спасуе.
Мароз — штукар і жарты любіць,
Не раз, штукуючы, загубіць
Таго, хто ў рукі пападзецца,
        Яшчэ над бедным насмяецца:
«Прыляж, бядача, ты з дарогі —
Няблізкі хатнія парогі,—
Мароз дарожным падпявае,—
Лажысь — пасцелька пухавая
І ўся агоньчыкамі ззяе!
Засні, сагрэйся, мой пахілы,
Пакуль табе прыбудуць сілы,
А я салодкі сон навею
І гожай казкаю сагрэю».
        І хто паддасца нагаворам,
Засне навекі пад прасторам
Халодных зор, снягоў глыбокіх,
Сярод дарожак адзінокіх.
Мароз — мастак і, пыху поўны,
Узносіць слуп на неба роўны,
Высокі, вогненны, крывавы!
Той слуп — і страшны і цікавы —
Гарыць злавесна, ўвесь чырвоны.
Мароз на небе ставіць троны,
        Вянцы на месяц ускладае,
Па снезе зоркі рассыпае,
І так прыгожа, так старанна
Бярозе белай тчэ убранне,
Бы той дзяўчыне пад вянчанне.
І як з-за лесу сонца ўстане
І на бярозу тую гляне,
Засвецяць ў інеі праменні,
Як найдарожшыя каменні.
 Мароз — паважны. Як вяльможа,
        Знасіць свавольніцтва не можа,
І на той час, як ён пануе,
Па небе хмарка не вандруе,
І ўсе стварэнні занямеюць,
І патыхаць вятры не смеюць.
Ўсё ціха, мёртва, нерухома.
Сядзіць звярʼё між буралома
І знака жыцця не пакажуць,
Вароны дзюба не развяжуць,
Ўсе нахахорацца, ні зыку —
        Ўладарства холаду вяліка.
І верабей з усёй раднёю
Не шкне, схаваўшысь пад страхою.
Адзін мароз адно ўладае,
На ўсё ён рукі накладае,
Ўсё гне халоднаю нагою;
І лес пад сіняю смугою
Застыў, стаіць, як амярцвелы,
Башлык надзеўшы чысты, белы.
І толькі ён, мароз заўзяты,
        Мароз занадта зухаваты,
Адзін па лесе пахаджае,
Бо роўных ён сабе не мае.
Зазнаўся, ой, мароз, зазнаўся!
Ды дзень яшчэ не зачынаўся:
Пастой, мароз, пастой хваліцца —
Мо і цябе хто не збаіцца!
І толькі зоркі пабялелі,
У хаце дзверы зарыпелі,
Скрыпяць калодзежы, вароты,
        Пайшла разгульвацца работа.
Ідуць па воду маладзіцы,
Як макаў цвет, гараць іх ліцы;
Бяжыць з кудзеляю дзяўчына,
За ёю хлопец-малайчына
Адкулься зараз увязаўся,
І смех і гоман там зачаўся.
Прыгрэбнік глуха бʼе дзвярамі,
Жанкі трушком ідуць з кашамі,
Лучыну імі прыкрываюць
        І жарам холад выганяюць.
А там мужчыны ўзварухнулісь,
Ў гумно па сена пацягнулісь,
Ды толькі — звычай такі маюць —
Мароз пахваляць і палаюць,
А падхадзіўшысь каля дому,
Бяруць сякеру, сані, бому
І едуць ў лес вазіць калоды —
Ляжаць на печы няма моды.
І хоць мароз крапіць пякучы,
        Да ног даходзіць скрозь анучы
І снегам вочы зашывае,—
Мужык жыве і не шманае;
З саней саскочыць, хлысне пугай
Каня і вылае «дзяругай»,
Бяжыць, аб плечы бʼе рукамі,
Яшчэ й прытупвае нагамі,
І так блазнее, так дурэе,
Аж покі лоб не замакрэе.
 
Ўжо Костусь двойчы неўзаметкі
        Саскокваў з печы на разведкі,
У вокны доўга прыглядаўся,
Ў малюнкі так ён углыбляўся,
Што ў іншы свет перабіраўся.
На шыбе ўсё: снапкі ржаныя,
Чароты хвацкія, буйныя,
І розных красак, траў нямала.
У душу летам патыхала,
А з ім і вобразы другія
Ўставалі, сэрцу дарагія.
        Вось тут лясок, вось крыж пахілы,
Як вартаўнік чыёй магілы,
На ціхай горцы пахіліўся,
Бы аб пакойніку маліўся;
Там нібы рэчачка цікава
Звілася ў вербах кучаравых...
Ўсё так павабна, так прыгожа
І так на праўду ўсё пахожа,
Што хлопец сам не памятае,
Дзе ён і што ён разглядае.
        — Не стой ты, хлопец, пры аконцы:
З акна, як з зяўры, дзьме бясконца!
Зноў будзеш кашляць,— кажа маці.
А хлопцу ўжо абрыдла ў хаце,
Ніяк блазноце не сядзіцца,
На рэчцы хоча апыніцца.
А тут яшчэ, як на спакусу,
Чуць дзядзька з хаты паказаўся,
Мароз ужо прымайстраваўся
І белым пухам сеў на вусу.
        І хто з двара ў дом ні прыходзіць,
Пра холад гутарку заводзіць:
— Ну ж і мароз — аж нос зрывае!
А як на ўсходзе чырвань грае!
Слупы такія паўставалі,
Пажарам страшным загулялі!
Такія зʼявы ў Божым свеце! —
Ну, як тут вытрываць, скажэце?
Кастусь у запечку стхарыўся,
Абуцца ў лапці прымудрыўся,
        А ў лапцях вушкі скураныя
Былі ўжо досыць пажылыя;
Цішком сабраўся, апрануўся
Ды ў лес з сякеркаю кульнуўся.
А лес, як добры той знаёмы,
Стаіць збялелы, нерухомы
Абапал рэчачкі сцяною,
Над ёю сплёўшыся страхою,
Далёка кінуўшы галінкі;
А маладзенькія ялінкі
        Пад белым пухам чуць заметны;
Яны так мілы, так прыветны,
Бы тыя красачкі-дзяўчаткі,
Надзеўшы гожыя апраткі.
Затое ж хвоечкі малыя
Стаяць, як сіраты якія,
Ад снегу выгнуўшысь дугою,
На дол прыпаўшы галавою.
«Пагнуў вас снег, мае хваінкі!
Эх вы, гаротныя націнкі!» —
        Над імі Костусь разважае,
І жаласць хлопца пашыбае.
І ён да хвоек падбягае,
Сняжок з іх ціха атрасае —
І хвойкі зразу ажываюць,
Ўгару макушы падымаюць,
Спярша павольна, бы баяцца,
А потым пойдуць разгінацца.
А хлопчык рады і смяецца,
Стаіць з мінуту, не схіснецца,
        Аддаўшысь нейкім думкам-марам,
Аж бʼецца сэрца яго жарам.
Але пара, пара за дзела!
І ён да хвоек падбягае,
Замерла рэчка між лясамі,
Бярозы голымі сукамі
Спляліся з вольхамі над ёю;
Яліны цёмнай чарадою
Навіслі густа салашамі.
А вось старая дзеравяка
        Упала ў рэчку, небарака:
Відаць, што бура палажыла
І мост жывы з яе зрабіла.
А лёд, бы мур сцямна-зялёны,
Чуць пасярэдзіне падняты,
Ляжыць, цяжэрны і зацяты,
Вартуе ходы ўсе і гоны,
Каб і стрыжэньчык не прабіўся.
І вось тут Костусь прыпыніўся,
На лёд глядзіць, штось разважае
        І ў ход тапорык свой пускае.
Лядок закашляў, заіскрыўся,
На срэбра-друзачкі пабіўся;
Ляцяць крупінкі ледзяныя,
Бы ўлетку пырскі дажджавыя,
І чуць апошні лёд зламаўся,
З зямлі клубок вады падняўся
І з шумам коціць паўзверх лёду,
Пачуўшы волечку-свабоду,
Ўсё большы, большы круг займае…
        Але што гэта так спявае?
Адкуль тут музыка нясецца?
Чыя тут песня ў душу льецца?
Такога спеву-сугалосся,
Што тут над рэчкаю панёсся,
Ніхто не зложыць, не зайграе.
Ці гэта казку лес складае?
Ці даль ачнулася нямая
І немасць песняй парушыла,
Што спакон векаў утварыла?
Ці то нябёсы адамкнулісь
І ціха-ціха адгукнулісь
Зямлі, ўсяму яе стварэнню?
        Ці то вясна йдзе ў аддаленні?
Вось звоны звоняць ціха, гожа,
Спявае жаваранка Божа,
А ёй утораць пташак хоры
На безгранічнай дзесь прасторы,
Між мора гэтых зыкаў дзіўных
Нясецца ў хвалях пераліўных
        Здалёку песня салаўіна...
Расце, гарыць душа дзяціна
І ўсё на свеце забывае
І шчасце, радасць спажывае.
І хоць дазнаўся ён прычыны,
Адкуль той звон і спеў птушыны,
Але як стане прыслухацца,
Пачне сапраўды сумнявацца,
Што гэта іней так з вадою
Вядзе размову тут зімою.
        Дык вось чым рэчка хлопцу міла,
Чым так яго прываражыла!
  
XX. Каляды
Прыйшлі піліпаўкі, Мікола,
Дзянькі праходзяць больш вясёла,
Бо хоць зіма і крэпіць дужа,
І хоць бушуе яе сцюжа,
Бы тое дзікае ігрышча,
І вецер жудасна засвішча,
Як на дудзе ці на кларнеце
На нейкім злыдневым банкеце,—
Ды ўсё ж святлеюць даляў вочкі
        І іх бялюткія сарочкі.
Ёсць хараство і ў гэтых зімах
І ў мёртва-белых тых кілімах,
Што віснуць-ззяюць хрусталямі
Над занямелымі лясамі,
Калі ў агністым мароз троне,
Ў крывава-багравай заслоне
Над светам рукі ціха ўздыме
І зачаруе, ўсё абніме;
А як усходзіцца завея,
        І вецер з снегам задурэе,
Ды затрасецца віхрам белым!..
Эх, колькі волі ў руху смелым!
— Гуляй, зіма, твая часіна!
Ды скора будзе палавіна,
А там цяплом табе павее;
А ўдзень і сонейка прыгрэе! —
Паддасць, бывала, дзядзька руху,
Пачуўшы холад-завіруху.
Ад гэтых слоў лягчэй на сэрцы,
        Бо ўсё ж маркотны вы, каберцы
Зімы халоднай і мярцвячай,
І ласкі хочацца гарачай,
Вясны душа твая жадае,
І ў сэрцы радасць расцвітае
Ад аднае ўжо толькі думкі,
Што гэта зімка збярэ клумкі
І пойдзе-знікне на паўгода,
І зноў ажывіцца прырода.
 
Хлапцам прыелася вучэба:
        Цяпер Калядак чакаць трэба,
І думка іх не тым занята,
Ўсё болей ходзіць каля свята.
І міла гэта іх чаканне!
Адзнакі блізкіх зімніх святак —
Гарыць салома каля хатак.
Пажар вясёлы ў час світання!
— А што там свеціцца, нябожа?
Няўжо гарыць хто, не дай Божа?
— Не, не пажар: то — сцяг калядны,
        Япрук там смаліцца дзесь ладны,
Свой крок апошні замыкае:
Япручча доля ўжо такая.
 
І кожны дворык, кожна хата,
Хоць і жыве не так багата,
Але Калядаў у адзнаку
Заколе хоць бы падсвінаку
І дворык свой ці прыгумень
Асвеціць раніцай ці ўдзень,
Бо хто ж, скажыце, хто не ласы
        На тое сальца і кілбасы?
Другі Каляд не дачакае,
Цішком свяжынкі паспытае,
А ўжо на свята — што казаці? —
Паходзіць так каля свінчаці,
Што ўжо на ночку разоў дзесяць
Табе жывот закуралесіць.
І гэта, братцы, не загана!
Даўно, не знаю кім, казана:
«Калі заколеш япрука ты,
Ды не пабегаеш за хаты,
То гэта — гонар невялікі,
Гэта вяселле без музыкі,
Як кажа мудрасць чалавеча».
Але зірнем мы на Парэчча,
Чым там у лесе жыве хата,
Як там рыхтуюцца да свята
І як Калядкі сустракаюць.
Навуку хлопцы прыпыняюць,
У іх — развязаныя рукі:
        Да «правадоў» няма навукі.
Дарэктар з радасці спявае,
Дадому едзе, спачывае.
І летні збор цяжэрнай працы,
Хлябоў высокі торп-палацы,
Праслухаў цэпаў голас ёмкі,
І дзе быў торп — там стог саломкі,
А цэп замоўк, хоць не навекі,
І зерне ссыпалі ў засекі.
 
Антось таксама цяпер вольны,
Яму — бы празнічак прастольны:
Сюд-туд, глядзіш — ён ухадзіўся,
Ці зʼеў ці не — на луг пашыўся;
Цягнуў луг дзядзьку, ім валодаў.
Сябра майстэрства і паходаў,
Сякерку, вострую падругу,
Засуне спрытна за папругу.
І Костусь з дзядзькам, як вядома;
Хіба ты ўседзіш цяпер дома?
А з дзядзькам пойдзеш — так цікава!
        Яны йдуць бойка і рухава,
Бо зімны холад падганяе.
 
Любота, братцы! снег лятае,
Ды так спакойна, так ціхутка!
Куды ні глянь — усё бялютка.
А тыя лёгкія пушынкі,
Здальнейшых ручак кружавінкі,
Сухіх чаротаў чуць крануцца,
То так жа люба засмяюцца,
То ціха-ціха загамоняць,
        То штось шушукнуць, то зазвоняць.
А там, між лесам і табою,
Сам Бог паводзіць барадою:
Трасецца сетачка сняжынак,
Як смех прыгожанькіх дзяўчынак,
Што звоніць песняй маладою.
 
Антось на рэчцы прыпыніўся:
Тут першы загарад таіўся
Пад гэтым снегам і пад лёдам
З адным-аднюткім толькі ходам,
        І той бучом быў перахвачан —
Яшчэ увосень час тут страчан,
Палонка лёдам моцна скута,
Ды працы тут адна мінута.
Палонку дзядзька прасякае,
А Костусь, радасны, чакае,
І зорыць пільна ён вачыма,
Калі той бучык дзядзька ўзніме.
А дзядзька — о, ён акуратны!
Работнік дзядзька наш выдатны:
        Ва ўсім парадак і лад любіць
І часу дарма ён не губіць!
Прасек палонку, крыгу вынуў,
Тады на бучык вока кінуў,
Бярэ за палку, падымае
        І буч на бераг выкідае.
І дзядзькаў твар крыху святлее —
Была слабая тут надзея;
А вось глядзі, там штось шалпоча,—
Відаць, іх доля не сіроча!
І буч кулём угору ставяць
І часу доўга тут не бавяць.
Развязан куль. Тут гоман, смех,
І рыбу вытраслі на снег.
Акуньчык спрытна страпянуўся,
Мянёк-завала ўзварухнуўся,
Яшчэ мянёк ды пара плотак.
Ну, вось табе і заработак!
А там яшчэ ёсць загародкі...
Не дармы, не, іх пераходкі!
        Ідуць дадому, разважаюць,
Чаго на святы накупляюць, —
Антось часамі, як дзіця.
Тым часам заўтра і Куцця.
Міхал — ужо нейк вайшло ў моду —
Ў Нясвіж прад святамі штогоду
Вазіў для замкавых паноў
Грыбы, і рыбу, і зайцоў.
 
Куцця. Марозна. Хмурнавата.
Сняжок падкідвае заўзята;
        Снег на Куццю — грыбы на лета,
Такая матчына прымета,
А сцежкі чорны — ягад многа;
Ну, і за гэта хвала Богу.
Абегаў Ўладзя раўчавіну,
І клін, і пасечку, лагчыну.
Па жменьцы ў снег аўса стаўляе —
Зайцоў ён гэтым прывабляе,
Каб праз акенечка з каморы,
Калі прынадзіцца каторы
        У ночку цёмную хадзіць,
Навесці стрэльбу і забіць,
Бо тут зайцоў было даволі.
І дроў на свята накалолі,
Трасянкі загадзя натрэслі,
Сянца пахучага прынеслі:
Куцці гаршчок ужо ў калена
Стаяў на лаве, чакаў сена,
І вось цяпер гаршчок з куццёю,
Як цар даўнейшаю парою,
        Ў пачэсны кут, на свой прастол,
Стаўляўся з гонарам за стол
На гэта сена пад багамі,
Ўладар над хлебам і блінамі,
Бо ён у гэты дзень — персона!
Яго вянчаў абрус-карона:
Гаршчок агорнуты пашанай,
Хоць ён фаміліі глінянай.
 
Якія ж матчыны намеры
Наконт куцці, наконт вячэры?
        Ох, гэта дзецям знаць цікава,
Калі якая будзе страва,
Ў якім ліку, ў якім парадку?
Што на канцы і што ўпачатку?
А ў маткі ўсё абмеркавана
І ўсё прадумана ад рана.
Там, на гары, пад шчытам дзе-та,
Быў мак павешан яшчэ з лета —
Цяпер у цёрле ён пацёрты.
У патайным куце каморы,
        Як смерць Кашчэя, пад запоры
Мядок быў хітра дзесь запёрты,—
Цяпер яго насталі часы,
Бо ён патрэбен для закрасы,
І што кісель той без сыты
У вечарок гэты святы?
 
Маўчком Антось часінай шэрай
У ельнячок шмыгнуў з сякерай:
Ці ж ён звярэдзіцца, сагрэшыць,
Калі малых дзяцей пацешыць
        І іх ялінкай пад Куццю
Хоць раз забавіць у жыццю,
Калі забавіць толькі зможа?
Ялінка ў хаце так прыгожа!
І колькі радасці і ўцехі!
На ёй валоскія арэхі,
А з пазалочанай паперкі
Глядзяць панадныя цукеркі;
І больш на ёй няма нічога,
Ды хіба ж дзецям трэба многа?
        Даволі з іх і той прынады —
Яны давольны, яны рады.
 
У хаце добры лад і згода,
Як патрабуе і прыгода,
Паважнасць вечара святога —
Не ўчуеш слова ты благога,
І ўсе прыбралісь і памылісь,
Міхал з Антосем падгалілісь
І парасчэсвалі чупрыны.
— Ну, засцілайце стол, мужчыны! —
        І стол той гуртам прыбіраюць,
Настольнік белы падымаюць,
На стол растрэсваюць мурог —
На сене колісь быў Сын-Бог —
І роўным пластам рассцілаюць,
Сянцо абрусам закрываюць.
За стол садзяцца ўсе ў парадку
І прад сабой кладуць аладку,
Відэльцы, лыжкі разбіраюць
І стравы першае чакаюць.
        — Ты, брат, глядзі не ашукайся:
Не надта зразу накідайся,
Бо потым шчыра пашкадуеш,
Калі жывот свой напіцуеш:
Чым дальш — смачнейшыя патравы,
І многа іх, і ўсе цікавы;
Я знаю хітрасць гэту ўсю,—
Алесь гаворыць Кастусю.
 
Міхал бутэльку адтыкае,
Бо ўжо закуска тут чакае:
        Стаяць, як горкі, скавародкі,
Тут акунькі, мянькі і плоткі,
Ды так падсмажаны, што люба —
Сама да іх імкнецца губа.
Гарэлка, радасць-весялуха,
Прыемна булькае для вуха
І гэтак вочы прыцягае,
Ну, як каханка маладая!
— Ну, што ж, Антось, здароў будзь, браце!
Няхай дае Бог лад у хаце,
        Дабра, прыбытку прыспарае,
Каб у хляве ды ўсё пладзілась,
Каб жыта ў полі каласілась,
Няхай раяцца добра пчолы,
І самі будзем мы вясёлы;
За год дай Божа дачакаць
Здаровым новы год спаткаць.
— Дай Божа! — дзядзька адазваўся
І сам з прамовай зварачаўся,
Пʼючы цяпер да гаспадыні, —
        Падатак кожнай дай часіне,
На ўсё гатовы ў кожным часе.
 
І вось вячэра зачалася!
Спыніцца мушу я на квасе:
Ён колер меў чырванаваты;
Тут быў таран, мянёк пузаты,
Шчупак, лінок, акунь, карась,
Кялбок і ялец, плотка, язь,
Яшчэ засушаныя з лета.
Але не ўсё яшчэ і гэта:
        Аздоблен квас быў і грыбамі,
Выключна ўсё баравічкамі;
Цыбуля, перчык, ліст бабковы —
Ну, не ўясісь, каб я здаровы!
Пільнуй,— цішком скажу між намі,—
Каб і язык не ўцёк часамі.
За квасам елі верашчаку,
А потым блінчыкі на маку,
А там ламанцы-праснакі
З пшанічнай добрае мукі;
        А макаў сок такі салодкі!
Ламанцы ў ім, ну, як калодкі —
Так добра макам праняліся,
У рот паложыш — абліжыся.
За прасначкамі йшлі кампоты,
Кісель з мядоваю сытою;
Вячэру скончылі куццёю,
Але ўжо елі без ахвоты,
Абы падатак той аддаць,
Стары звычай ушанаваць.
        І после гэтакай вячэры
Жывот выпучваўся без меры,
А з-за стала як уставалі,
То нават трохі і стагналі.
 
На першы дзень святых Калядак —
Такі ўжо быў стары парадак —
Збіралі сена са стала,
Кармілі ім каня, вала
І ўсіх жывёлін, хоць па жмені,
А на стале, ў драбнюткім сене —
        Здавён-даўна вялося й гэта —
Уважна зернетак шукалі
І па тых зернетках гадалі,
Які зародзіць хлеб налета.
  
XXI. Таемныя гукi
Пад іншы год у холад люты,
Калі ўсе рэчкі лёдам скуты,
І ўсё пад снегам качанее,
Глядзіш — цяплом табе павее,
І з поўдня вецер хмары гоніць,
У вокны дождж буйны зазвоніць
І з капяжоў руччом сцякае,
І снег жыўцом ён паядае.
Скідае лес убор зімовы.
        І шум другі на лад-спеў новы
Над борам цягне несканчона.
І фанабэрыцца варона:
«Вясна! вясна! гразь! гразь!» — спявае,
Як бы вясну ўжо сустракае.
Паміж алешніку змяёю
Крыніца чорнай паласою
На свет зірнула, лёд прабіла,
Ў старых карчах загаманіла.
І палыселі касагоры,
        Вадою поўняцца разоры,
Бяжыць, шуміць вада ў лагчынах.
І лёд уздуўся ў азярынах,
Дарогі ў полі ўсе псуюцца,
Аб крыгі крыгі з шумам труцца,
І луг заліт увесь вадою,
Як і сапраўднаю вясною.
Ды гэта толькі кпіны-жарты:
Зімой цяпла чакаць не варта —
Зіма свайго не падаруе
        І злосна ветрам засвідруе
Ды так пацягне, так зайграе,
Што проста нос табе зрывае.
І выюць ў полі завірухі,
Як за труною маладухі,
На лес накідваюць наміткі
І робяць гурбы ўвачавідкі.
Варона гонар свой збаўляе
Ды зноў да сметніка вітае
І свой жывот галодны пыніць,
        На спевы дзюба не расчыніць.
Дзярэўі ў белы пух убраны,
І снегам «лысіны» засланы;
Застылі рэчкі, азярыны
Пад гнётам белай кажурыны.
Лёд на лугах, як люстра, ззяе,
І сонца зрэдку ў ім гуляе...
 
Настане ноч — і ўсюды ціха,
Хіба завые дзе ваўчыха
Сярод трушчобы ў цёмным лесе
        Ды гучна лусне гонта ў стрэсе...
Але што гэта? што за гукі?
Адкуль яны? Чые то рукі
Забілі цяжка малатамі,
Як тыя коні капытамі?
Якія там майстры майструюць?
І што куюць? над чым працуюць?
Стаіш і ловіш зыкі тыя,
А луг трашчыць, гудзе і вые;
То рэзкі трэск там панясецца,
        Бы чорт лазаты засмяецца,
То заскавыча, то застогне,
Ды так, што ўсё, здаецца, дрогне;
Не то сякера мерна чэша,
Не то хтось кашляе ці брэша.
Гу-гу! — штось гукне, садрыгнецца,
Бах-бах! — на гук той адзавецца
І аж па лесе пойдзе рэхам,
Ды зарагоча дробным смехам,
То тут, то там ды як засвішча —
        Як бы там чортава ігрышча!..
Ўсю ноч, ад рэчкі і па Нёман,
Ушыр, удоўж нясецца гоман
Няўцямны, сцішны і таемны
І разам страшны і прыемны.
 
А ноч ціхутка; ў багне цёмнай
Пустэлі страшнай і бязмоўнай
Гараць дрыготна, ззяюць зоркі,
Як найдарожшыя пацёркі,
То паасобку, то гурткамі,
        То брыльянцістымі радкамі,
І іх пучочкі-златаблёсткі
Наўкола кідаюць пялёсткі;
Яны гараць, жывуць і граюць,
Бы вочкі там чыесь міргаюць;
Ды зрэдку ў небе дзесь далёка
Над лесам тым у момант вока
Мігнецца стужка агнявая —
То знічка згасне залатая.
Вось выйдуць хлопцы гуртам з хаты
        На гэты час, як неба шаты
Раскіне гожа над зямлёю
І вее згодаю святою.
— Ша! Ціха вы, не гаманеце!..
О, што ж та дзеецца на свеце? —
І хлопцы разам заціхаюць
І на Алеся пазіраюць;
Алесь замёр, здзіўлення поўны,
Глядзіць у луг, стаіць бязмоўны,
У бок лугоў руку трымае.
        — Во, во! што, чуеце? страляе!
— Што гэта, хлопцы? вось дык дзіва! —
Дарэктар шэпча палахліва.—
Няўжо з Нясвіжа бʼюць гарматы? —
І Яська кінуўся дахаты.
— Ой, дзядзька, цётка! — ён галосіць,
І нейкі рух яго аж носіць.—
Ідзеце борздзенька, ідзеце.
Там штось грыміць, ну, паглядзеце! —
І так завойкаў, так завохаў,
        Што ўсіх у хаце напалохаў.
— Ну, я табе, брат, мала веру:
Перабіраеш трохі меру,—
Антось на гэта адазваўся,
Але на двор пашыбаваўся,
Кажух накінуўшы на плечы;
І маці прасніцу да печы
Таксама ставіць, прысланяе,
На двор за імі выпаўзае.
Пасталі ўсе, стаяць маўкліва
        І вухам ловяць тое дзіва.
А луг бубніць таемна, глуха,
Як бы ў кадушку бʼюць з-за вуха.
— А што, ці чуеце? Што гэта? —
Дарэктар ціхенька пытае;
Самога страх так і шугае.
— Эх, Яська, брат, ідзе камета!
Прапалі мы — сканчэнне света! —
Антось гаворыць, чуць не плача.—
Прапаў ты, Яська-небарача,
        І не пабачыш бацьку з маткай,
Хоць папрашчаўся б з роднай хаткай:
Яе ўжо бачыць не надзейся!
— Не, дзядзька, што гэта, не смейся,—
Антося хлопцы абступілі
І разам тут загаманілі.
— Ідзеце ў хату! — кажа маці.—
Калі ўжо гінуць — гінь у хаце.—
Адразу хлопцы схамянулісь,
Што ў нечым моцна абманулісь,
        І стала болей ім цікава,
У чым тут сіла тая, справа.
Антось у хату йдзе, рагоча,
Тлумачыць зразу ён не хоча:
Ахвоту меў-такі, прызнацца,
Ён трохі з Яські насмяяцца,
А хлопцы голавы ўскруцілі,
Ў хаду ўсе спосабы пусцілі,
Найсці прычыну тую квапяць,
Але на след ніяк не трапяць.
        — Ну, дзядзька, годзе ўжо смяяцца:
Самім нам трудна дагадацца,
Адкуль, з чаго такія гукі?
— А ты ж выкладваеш навукі,
І імі розум твой начынен,
Ты гэта ведаць сам павінен:
Які ж з цябе настаўнік, браце?
Не многа ж гэтага багацця
Ў тваёй галоўцы, мой нябожа!..
Ну, хто дарэктару паможа? —
        Тут дзядзька вучняў аглядае.—
Напэўна Костусь адгадае...
Ну, Костусь, брат, зрабі ім брыдка:
Тут штука проста, вачавідка! —
І ўсе на Костуся зірнулі,
Але адказу не пачулі.
— Кажы смялей! Ну, думаць годзе,
Ты ж любіш коўзацца па лёдзе!..
— Бадай вы, дурні, пагарэлі! —
Прамовіў бацька тут з пасцелі;
        Ён там драмаў, цяпер падняўся
І сам у гутарку ўмяшаўся,
Каля камінку стаўшы збоку.
— Няўжо ж у вас не хопіць клёку
Такое глупства расшалопаць?
Па мордзе б, гадаў, вас нашлёпаць,
Тады б вы сцямілі навуку,
Найшлі б прычыны таго груку! —
Маўчаць яны, насы спусцілі,
Сядзіць дарэктар, як на шыле, —
        Нагналі ж чэрці ім занозу.
— Дык гэта ж лёд трашчыць з марозу! —
Алесь і Костусь выпадкова
Гукнулі разам ў адно слова.
Тут бацька зразу адпусціўся,
Павесялеў і праясніўся.
— Вот малайцы!.. а вы што, цеслі?
Гулу вам меншыя паднеслі!
Адзін — бальшун, другі — дарэктар
І тлумачэльнік разам, лектар...
        — Фэ! брыдка вам! — іх дзядзька журыць,
А Ўладзя толькі бровы хмурыць.
— А-ей, якая мудрасць гэта:
Яе забыў я трэцце лета!
— О, ты Сальмон у нас вялікі,
Як на чытанне, так на лікі,
А вось скажы, калі ты кемны:
Чаму трашчыць так лёд надземны? —
Другая вынікла задача;
Пацее Яська, чуць не плача,
        Сказаць штось хоча і баіцца
Утраціць гонар, памыліцца,
І Ўладзя вочы апускае.
— А справа, бачыце, такая, —
Антось тут сам пачаў тлумачыць: —
Была паводка гэта, значыць,
Вада па лузе разлілася,
А потым лёдам занялася,
Мароз падскочыў ды прыціснуў,
Вада і збегла, лёд павіснуў:
        Цяпер наніз ён ападае,
А лёд таўшчэрны, важкасць мае,
А паміж лёду і вадою,
Ўнізе пад мёрзлаю зямлёю
Пустое места астаецца,
І вось як глыза садрыгнецца,
Яна і грукне, як з гарматы...
Ну, зразумелі, небажаты?
— І я так думаў,— Ясь азваўся,—
Ды толькі выказаць баяўся.
        — І я даўно ўсё гэта ведаў,
Але маўчаў... — Ты, бізун дзедаў! —
На Ўладзю бацька напусціўся,—
Глядзі: я бачу — распусціўся!
Маўчаў бы лепш ды хоць шалопаў
Ды менш губою гэтай лёпаў...
Не будзе сэнсу з цябе, хлопча:
У гразь жыццё цябе затопча
З тваёй навукай гэтай разам,
І будзеш век ты каламазам!
        — Ну, што ж? і колы мазаць трэба,
Абы які кусок мне хлеба,—
Тужліва Ўладзя зазначае
І смех агульны выклікае.
— А вось і я пытанне маю!
Чакайце ж, я вас запытаю,—
Да старшых Костусь прамаўляе,
І гнеў ён бацькаў адхіляе:
— А што, скажэце, зорка значыць,
Якой ніхто мо і не бачыць:
        Яна маланкай мігатнецца
І згасне. Дзе ж яна дзяецца?
І да зямлі не далятае,
А проста дзесь яна знікае? —
І змоўклі ўсе адразу ў хаце:
Як адказаць? З чаго пачаці?
— Ага! — тут хлопцы падхапілі.—
Цяпер і мы вас ушчамілі.
— Што нам з таго, што гінуць знічкі?
І клопат будзе невялічкі,
        Калі прычын іх знаць не будзем:
Якая з іх карысць тут людзям? —
Бярэ сам бацька перша слова.—
І зʼява гэтая — не нова:
Яны штоночку вынікаюць,
Але без следу прападаюць.
То — тайнасць божа, яго воля.
Чаго мы, людзі, мо ніколі
І не дазнаемся, як трэба,
Бо то — вялікая вучэба.
        — Чаму? дазнацца мо і можна, —
Гаворыць дзядзька асцярожна, —
І пэўна ведае навука,
Што астраноміяй завецца,
Адкуль тут што і як бярэцца.
Замыславатая то штука,
А вось, як будзеце вучыцца,
То можна сэнсу і дабіцца,
Бо помню я, як сам вучыўся,
Нам штось пра іх казалі ў школе
        І вытлумачвалі даволі,
Але цяпер пра то забыўся.
— І я,— тут маці засмяялась,—
Сказаць хацела, ды збаялась,
Якраз як наш дарэктар гэты.
Калі стваралісь Богам светы,
Па зорцы светлай чалавеку
Назначыў Бог святы спрадвеку;
Яна жыццём яго кіруе
І лёс яго і смерць пільнуе.
        Чым больш з людзей хто выдатнейшы,
Таго і зоркі блеск яснейшы,
І гасне зорачка святая,
Калі даручаны сканае:
Вось так на небе адначасна
Яна мігнецца і пагасне,
Як бы хто з жалю вочкі ўскіне
І невядома дзе загіне.
І неба слых тады прыклоніць,
І анёл слёзку ціха зроніць...
        Як я была яшчэ малою,
То дзед, бываючы ў настроі,
Часамі вёў апавяданні
Аб гэтым зорачным зніканні,
Яшчэ казаў: «Калі хто зможа,
Пакуль не згасне служка Божа,
Задумаць што ў мамэнт бліскання,
Таго ўсе споўняцца жаданні». —
Для хлопцаў гэта тлумачэнне
Найболей мела здавалення,
        І ўсе іх думкі мімаволі
Блукалі дзесь у Божым полі;
Іх захапляў свет безгранічны
І ўласны лёс іх таямнічны.
 
XXII. На глушцовых токах
Адбыў свой час панура люты.
Дзянёк патрошку прыбывае,
Прыветней сонейка бліскае,
І рве рачулка свае путы.
Ідзі, зіма, ідзі ў дарогу:
Прайшоў твой час, дзякаваць Богу!
Пабач, старая: там, у полі,
Чарнеюць леташнія ролі!
А ўзгоркі вунь паразумнелі,
        Бо вельмі значна палыселі.
А лес, глядзі, які вясёлы!
І дуб смяецца, хоць і голы.
Паслухай добра: чуеш песні?
Цяпер яны ўжо не заўчэсні,
Ужо бо сонейка праменні
Гатуюць шлюбныя адзенні
І ткуць карону дарагую
Вянчаць зямельку-маладую...
Пара, зіма, табе складацца
        І ўпроч з кудзеляй выбірацца!
 
І вось у дзень адзін прыўдалы
Загаманілі перавалы.
І гоман, спеў і шум усюды,
Як бы ў цымбалікі і ў дуды
Зайгралі тысячы музыкаў,
Бы іх на баль тут хто заклікаў.
Ідзе вясна з цудоўнай лірай;
На звон яе зляцеўся вырай,
І жыцце ўсюды вынікае,
        І пташка песню зачынае.
— Вясна павінна быць раджайна:
Вада шуміць штось незвычайна,
Як гром далёкі — густа, глуха
І так прыятна нейк для вуха,—
Міхась, вярнуўшыся з абходу,
Адзначваў добрую прыгоду.
А Костусь дома не ўтрывае,
Паслухаць шум той выбягае;
І праўда: гук такі цікавы...
        Як мілы гэтыя праявы!
 
Аб чым гудзе вада так важна,
Так мілагучна, так працяжна?
Напэўна гэтая вадзіца,
Мабыць якая чараўніца,
Калі наўперад многа знае
І пра раджайнасць нешта бае.
І нават тата даў ёй веры.
Праз дзень прыйшоў наказ з кватэры,
Якога бацька спадзяваўся,
        Каб у Камлішчы ён збіраўся,
Бо ўжо глушцы затакавалі,
А іх прад святам палявалі;
Але ўпярод, да палявання,
У змрок вячэрні і ў світанне
Туды на подслухі хадзілі,
Глушцоў шукалі і сачылі,
Пакуль паны не прыязджалі.
Два буданы ў бары стаялі:
Адзін — салаш яловы просты,
        Другі драўляны і з памостам;
І вось, як панства наязджала,
То тут яно і начавала.
Ляснік у будцы сваёй гнуўся,
Хоць да агню ён больш гарнуўся;
Але і тут было няміла:
Адзін бок мёрз, другі смаліла.
Міхал сабраўся, апрануўся
І ў лес павольна пацягнуўся:
Ў лясах снягі яшчэ ляжалі,
        Ды ўжо з узгоркаў саступалі
І больш туліліся ў лагчынах
Ды па цяністых раўчавінах.
Зіма і тут збірала клумкі.
Міхал ішоў, з ім йшлі і думкі,
А з імі вобразы ўставалі
І ў сэрцы водгук выклікалі.
І часта хваля абурэння,
Глухі пратэст нездавалення
Яго ахваціць і ўскалыша
        І гневу знак ў душы напіша.
Панам пацеха і забава,
І ў іхнім гусце гэта справа;
А ты, як Каін, валачыся,
У будане па тыднях гніся,
Ды часам пану не ўнаровіш
І «пся крэў», «дурня» часта зловіш,
З апошніх слоў цябе аблае,
А то і горш яшчэ трапляе.
Была б свая зямля і хата!..
        Ды будзь ты тры разы праклята
І служба панская і ласка
І доля вечная падпаска!
 
І многа розных дум устане,
Пакуль будан той з лесу гляне.
 
Між буданоў агонь палае,
Міхала Пальчык там чакае;
З другога боку йдзе Гавака,
Стары абʼездчык і служака.
Сядзіць Абрыцкі на калодзе
        І грэе ногі, люльку курыць,
Зачаў гаворку, балагурыць
Аб рознай рознасці, прыгодзе.
Чаго ён толькі не ўспамяне!
Каму ў душу ён ні загляне!
І абгаворыць, пасмяецца;
Панам таксама дастаецца,
Бо пан Абрыцкі, сказаць смела,
Між імі цёрся жыцце цэла;
Быў на Палессі, на Валыні —
        Дзе толькі доля не закіне!
Сядзеў з ім поруч Дземідовіч,
З другога боку — Астахновіч,
Ўжо леснікі немаладыя,
І хлопцы сталыя, такія,
З якімі можна выпіць чарку,
Таксама й ездзіць па іх карку,
Чаго Абрыцкі не цураўся.
Па службе выйдзе папушчэнне
Ці так няважнае здарэнне,
        Абрыцкі пэўна ўжо падкусіць,
Данесці пану аб тым мусіць
Ды ад сябе яшчэ прыбавіць,
Каб чалавека абясславіць;
Дык на яго не мелі вока
І з ім трымаліся далёка,
Хоць гэта ў вочы не казалі.
Ды леснікі здарэнне зналі,
Калі Абрыцкі абмахнуўся
І пад Пшавару падвярнуўся.
        Пшавара быў ляснік сярдзіты,
Апроч таго, не лыкам шыты:
Шырок, плячыст, як дуб стары,
І з ім да трох не гавары!
І дужы быў ён не па меры.
Ён быў з Абрыцкім на кватэры,
І вось які быў тут учынак:
Пшавараў конь каля драбінак
Стаяў і хрумстаў сабе сена,
Сянцо мурожнае, бы пена.
        Вярхом Абрыцкі прыязджае,
Сюды свайго каня стаўляе,
Пшавара гэта зауважыў.
— О, каб яго пярун распляжыў!
Які то гад, які вужака,
Які то кручаны сабака
Пусціў каня да майго воза?
— Якая страшная пагроза
І што за тон такі мужыцкі? —
Азваўся з гонарам Абрыцкі.—
        Ну, я пусціў, то што тут будзе?
Табе што з гэтага прыбудзе? —
Ўскіпеў Пшавара ў момант вока;
Дуга была тут недалёка —
Ляжала тут жа пад рукою —
І за Абрыцкім ён з дугою!
Абрыцкі прэ ва ўсе лапаткі,
Бяжыць, як можа, без аглядкі,
Але Пшавара даганяе,
У ход дугу сваю пускае.
        Абрыцкі — некуды дзявацца —
Спыніўся, кінуўся кусацца!
Пшавара й гэты бой прыймае:
Схапіў Абрыцкага, трымае,
Зубамі сам дае ён здачы
І нават гыркнуў па-сабачы:
— Калі кусацца, дык кусацца! —
Было з чаго тут пасмяяцца!..
Тут сам падлоўчы паказаўся,
Ад смеху ён чуць не качаўся.
На ўсіх пазіцыях пабіты,
        Абрыцкі збавіў тон сярдзіты
І просіць грознага Пшавару:
— Пусці, братко, панёс я кару!
Міхал з усімі павітаўся,
Таму, другому засмяяўся,
Іх жарты жартам адбівае
І стражнікаў развесяляе.
— А што, Міхале, мілы браце,—
Абрыцкі кажа,— пэўна ў хаце
        Было б, тэж, лепш, як у будане?
— Няхай тут іх зямля апране:
Паноў, глушцоў і інша ліха,
Тады б на свеце было ціха,—
Сказаў Міхал нібы гняўліва.—
Ось возьмем стрэльбы, пойдзем жыва,
Ды хоць у смак папастраляем
І ўсіх глушцоў паразганяем!
— А ты забыўся,— тэж, каханы,
Выпадак быў неспадзяваны,
        Як наш Вярыга свержаноўскі
Вёў на глушца па-стражнікоўску
Якраз ляснічага самога:
Тры крокі скокне ён, нябога,
Ды спыніцца і спыніць пана;
Глушца ж таго і нечувана.
І вось да хвоі даскакалі,
Але глушца там не засталі.
Стаяць Вярыга і ляснічы.
— А дзе ж глушэц, пан паляўнічы?
        — Вось тут спяваў, панок, учора,
Ды перастаў на маё гора.—
Вярыга вочы апускае,
Ляснічы воўкам пазірае
І плясь у морду нечакана!
Вось як Вярыга падвёў пана!
— Ну, што ж? натрапіў на такога;
А каб наскочыў на другога,
Сказаць, хоць бы і на Пшавару:
Задаў бы ён там пану жару! —
        Гавака важна адазваўся;
Абрыцкі толькі аблізаўся,
А леснікі зарагаталі
І тым Гаваку падтрымалі.
— Ну, што, панове ягамосці:
А ці не час ужо і ў госці? —
Абрыцкі погляд ускідае
І шчыльна люльку накладае.
— Што ж! трэба рушыцца — цямнее:
Якраз злятаюцца, зладзеі!..
        Эх, брат, наняўся — як прадаўся!..—
Сказаў Міхал і сам падняўся;
За ім другія паўставалі
І ў цёмны лес павандравалі.
І разышліся ва ўсе бокі
Сачыць глушцоў, шукаць іх токі.
Міхал з дарогі зварачае
І далей, глыбей забірае.
Вось ён разважліва спыніўся,
Прыслухаўся і прытаіўся;
        Яшчэ павольненька праходзіць,
Дазорчым вокам лес абводзіць.
Стаяць вакол маўкліва хвоі,
Бы служкі ў панскім дзесь пакоі;
І дрэмлюць чорныя яліны,
І моўкне ў лесе спеў птушыны,
І толькі дрозд высвістваў штучна,
Як на кларнеце, мілагучна;
Ды змоўк і ён, і ўсё знямела.
У небе зорачка нясмела
        Над гэтым лесам цемраністым
Зірнула вокам прамяністым.
А лес маўчыць, глухі, таемны.
Міхал — сам слых, але дарэмны
Вышэй чуллівых натужэнні:
Нідзе ні зыку-шарасцення,
І толькі шум, бы кім насланы,
Бы тыя гулкія арганы,
Ўвушшу стаіць, грыміць і звоніць
І штось няўцямнае гамоніць.
        «Чусь-сю! Чуг-гі!» — дзесь зык падаўся,
Міхал як бы чаго спужаўся,
І сэрца ў ім мацней забілась,
І радасць нейкая зʼявілась.
Глушэц чым далей, то ўсё болей
Дзесь на суку за тоўстай хвояй
Рассеўся важна і балбоча,
А як спявае — плюшчыць вочы,
Тады нічога ён не чуе;
Але не цягам ён такуе,
        А робіць часта перарывы,
Тады ўжо чутак ён надзіва,
Тады замры і стой зацяты;
Пачне спяваць — хоць бі з гарматы.
Міхал стаіць, штось разважае,
Відаць, ён месца прымячае,
А кашаль, падла, так і душыць.
Міхал наш з токаў хоча зрушыць,
Ісці ў будан той, ды ўнікае:
Другі глушэц ток зачынае.
        Перачакаўшы з паўгадзіны,
Міхал павольненька, як можна,
Пакінуў токі; асцярожна
Выходзіць зноў на пуцявіны.
Цяпер на збор і ён шыбуе,
Чагось вясёлы, ног не чуе;
А леснікі ўжо ўсе у зборы.
Ідзе гаворка сярод бору,
І смех і жарты, нават кпіны.
Агонь бадай да палавіны
        Высокіх хвояў дасягае.
Абрыцкі рапарты прымае,
Хто чуў глушца, якія токі,
Адлегласць мерае на крокі,
А Дземідовіч люльку смаліць,
Ніяк глушцоў сваіх не хваліць.
— Няма нідзе, папрападалі,
А мо за зіму паздыхалі,—
Гаворыць ён, рукой махае.
Яму Міхал напамінае,
        Як летась ён усім на дзіва
Упаляваў зайца шчасліва,
Калі той здуру памыліўся
І сам у яму заваліўся.
І ўсе смяялісь, рагаталі
І з тога зайца жартавалі.
— А што ж тут вельмі выпірацца?
І з-за чаго ўжо так старацца?
Брашы ўсю ноч хоць, як сабака,—
Адна і ласка і падзяка.
        Міхал занадта ўжо служака,
А медалёў не начапілі,
За глупства ў лыжцы б утапілі.
— Ты праўду кажаш, пан Амброжа,
Ды йначай наш Міхал не можа:
Натура ўжо яго такая! —
І Астахновіч зазначае.
Вясёлы смех і жарты, спорка —
Вядзецца доўгая гаворка.
Будан жыве, будан гуторыць,
        Аж покі сон усіх не зморыць.
 
XXIII. Панская пацеха
Якраз пад Вербніцу ў суботу,
У самы снег і гразь і слоту
Ў будан Міхал з Алесем пхаўся.
Конь Ножык клыгаў, аступаўся,
Вада пад коламі плюхцела.
— Бадай тут іх нуда паела!
Вязі з гумна для іх салому
І стол цягні апошні з дому,
Каб мелі дзе на чым пажэрці,
        Бога не нашага вы чэрці, —
Міхал паноў кляне і лае;
А ён загад з кватэры мае
Сюды, ў будан, каб смачна спалі
І гора бы паны не зналі,
Завезці стол, услон, саломы.
«Будуй ты ўсюды ім харомы.
Завошта ж ім, спытаць, пашана?
Навошта Бог трымае пана?
Дзеля таго, каб панавалі
        І нашым братам папіхалі?
Ці ласку ў Бога заслужылі,
Каб іх тут песцілі, тулілі?..
Эх, брат! усё то — ашуканства!
Калі-нібудзь ім згіне панства».
І чуў Міхал нутром, душою —
Не мае грунту пад сабою
Вось лад такі на гэтым свеце:
Адны ў пашане, тыя ў смецці
І век жывуць пад нейкім страхам,
        Ўсе ж выйшлі ў жыцце адным шляхам!
І што ты зробіш? пакарайся
І аднаго гужа трымайся.
Да буданоў ён падʼязджае.
Падʼехаў, коніка спыняе,
Знімае стол, услон, салому,
Алеся шле з канём дадому,
А сам агонь тут раскладае,
Салому сушыць, прыбірае,
Бо заўтра будзе паляванне.
        Паны пад вечар прыязджаюць,
Іх на кватэры ўжо чакаюць,
Сюды прыпрэ іх у змярканне.
 
Пад вечар неба праяснілась
І ўсё вакол развесялілась:
«Глядзі — панам і тут шанцуе:
Сама пагода ім слугуе,
І сонца свеціць, стала ціша —
Багатым чорт дзяцей калыша»,—
Міхал у думках зазначае
        І сам з сабою разважае.
І рупіць гэта паляванне,
А заўтра ранкам у світанне
Яму падводзіць трэба пана.
Ану ж глушэц неспадзявана
Зляціць куды ці так зарвецца,
Калі на гэта павядзецца,
А ты свяці тады вачамі
Перад ляснічым і панамі.
 
— А, ты ўжо тут! тырчыць, як паля!
        Здароў, як маешся, Міхале?
— А так і маюсь, ягамосцю! —
Не то з усмешкай, не то з злосцю
Міхал з будана адазваўся,
А Пальчык громка засмяяўся.
— Ты, брат, як пан той у будане.
— А што ты думаеш, васпане?
Хіба не пан? — Міхал падняўся,
Як пан, у бокі важна ўзяўся
І з панскай мінай пахаджае,
        Па-польску Пальчыка пытае:
— Цо повеш, галган? Цо потшэба?
Я далэм тобе, дурню, хлеба!..
Ідзь до дʼябла! — Пан праўдзівы! —
Са смехам Пальчык адзначае;
Абодвух смехам пашыбае
Спаткання гэты тон жартлівы.
 
Праз паўгадзіны ўсе сышліся.
Цяпер размовы павяліся
Наконт паноў і палявання.
        Ох, дасць Ракоўскі залівання,
Калі панам не пашанцуе
І сам глушца не запалюе;
Так і ўскіпіць, як рак чырвоны,—
Такі ён кручаны, шалёны!
Сам вінават — цябе аблае,
За няма-што з гразёй змяшае.
Ох, і паганая урода,
Прышыбла б дзе яго калода!
Абрыцкі моўчкі дым пускае
        І люльку пальцам прыціскае,
Аб чымся думае сукрыта;
Усмешка нейкая разліта
І на твары і пад вусамі.
І толькі ўскіне ён вачамі
То на таго, то на другога,
Ды не прамовіць ён нічога,
Бы засмучае штось старога.
 
— Ўставайце: едуць! — Ўсе ўсхапілісь,
Захвалявалісь, захадзілісь,
        Знакі на грудзях папраўляюць
І на спатканне выбягаюць
І ўраз спыняюцца, стаяць —
Паноў тых трэба прывітаць.
Паны ў калясцы падʼязджаюць.
Хурман тут лейцы падцінае,
Стаенных пару прыпыняе,
А пан Абрыцкі з леснікамі
Скланілісь нізка прад панамі.
Паны чуць-чуць адно зірнулі,
        На іх увагі не звярнулі,
Як бы не людзі то стаялі,
І ў свой будан павандравалі.
Тут леснікі бягом да брычкі,
Бо знаюць панскія прывычкі,
Нясуць іх стрэльбы і пакункі,
Прылады розныя, ладункі
І ў будане іх прыбіраюць,
Панам, як могуць, дагаджаюць.
Паны ж не бачаць іх, не чуюць,
        Бярэ іх нейкі рух, жартуюць;
Усё іх цешыць, забаўляе,
На лад вясёлы падымае:
Будан, агонь, начлег цікавы,
Прасцецкі стол, салома, лавы,
Таксама цешыць паляванне,—
Ім тут цікава ўсё дазвання,
Апроч людзей, што ім так дбаюць
І ўсе іх глупствы выпаўняюць.
Тут быў Ракоўскі, пан ляснічы,
        З Нясвіжа глаўны кіраўнічы
Маёнткаў княжацкіх, пан Свіда,
І трэці пан, даўгі, як дзіда,
Быў пан Кржывіцкі, равізовы,
Яшчэ нябачаны тут, новы.
Цямнее ў лесе. Ноч надходзіць,
Марозік злёгку націскае.
На небе месяц усплывае,
Задуму смутную наводзіць
І лес маўклівы азірае.
        Гарыць-дрыжыць агонь шумлівы,
А залатыя пералівы,
Вуглёў міганне-дрыгаценне
Ім ткуць чароўнае адзенне:
Шчыты агнёвыя, кароны,
То ярка-светлы, то чырвоны.
Шугае полымя бурліва,
А іскры-зорачкі шчасліва
Бягуць-плывуць бліскучым роем
Угору ў голькі к тоўстым хвоям
        І ў верхавінах прападаюць,
Бы вочкі плюшчаць, уміраюць.
Тут светла, весела, ўсё жыва,
А ў лесе цьма ляжыць маўкліва,
Глядзіць панура, неласкава,
Што не ў свой час ідзе забава.
Дрыгучы блеск вакол гуляе,
І цьму адгэтуль адганяе,
І піша здольныя малюнкі,
І фарбаў розныя гатункі
        Па тоўстых хвоях раскідае,
Дзівоты чараў выяўляе.
 
Сядзяць паны, як страхі тыя,
А міны важныя такія,
Ўсе непрыступны і ўсе горды,
Рашучы погляды і цвёрды,
А ў кожным слове, ў кожным руху
Відна знявага да «псяюху».
«Псяюхі» ж ім усяк слугуюць
І для вячэры стол гатуюць,
        Ў агонь бярвенні падкідаюць
І прад панамі выдыгаюць.
І вось за стол паны садзяцца,
Ім заманулась частавацца;
Кілішкі «вудкай» наліваюць
І чаркі з чаркамі стыкаюць,
Жуюць смажэнне і вяндліну
І хваляць добрую часіну.
А «вудка» больш развесяляе;
Пан равізовы зачынае:
            «Ешчэ Польска не згінэла,
    Пукі мы жыемы».
Паны адны перад другімі
Шыкуюць жартамі сваімі,
Свой розум, гонар выстаўляюць
І дубальтоўкі выслаўляюць.
Ракоўскі, злосны з леснікамі,
Зусім не той цяпер з панамі.
Паны ў хвальбе не зналі меры,
Самім сабе не мелі веры,
        Ды пра лганнё сваё маўчалі,
Не падсяваючы, ўсе лгалі.
— А я,— тут Свіда выступае,
Ён вус угору падымае
І панству кідае з запалам: —
Седм вількув забів едным стшалэм! —
Паны на момант слупянеюць,
Жаваць іх сківіцы не смеюць:
Загнаў пан Свіда ім загвоздку,
Як бы у горла сунуў костку.
        — Дальбуг, цекаве, даен слово! —
Сказаў нарэшце равізовы.
— Гм, як жа гэта, проша пана? —
Ўсіх зрэзаў Свіда нечакана
І верх цяпер над імі мае.
Паноў аж зайздрасць разбірае.
— То пан жартуе, як то можна? —
Паны развагу вядуць розна:
Сказаць: салгаў — не выпадае,
Паверыць — веры не хапае;
        А паўнамоцны ў здаваленні,
Як бы агорнуты ў праменні,
Навокал горда пазірае
І важна шчокі надзімае,
Як бы паноў ён і не бачыць.
— Няхай жа пан то растлумачыць!
— А так, панове: едным стшалэм! —
Зноў ткнуў іх Свіда, як бы джалам.
Ў канцы дае ім тлумачэнне:
Забіў ваўчыцу на шчаненні.
        Паны — ляснічы й равізовы —
Як па камандзе, бʼюць галовы:
— І як то мы не дагадалісь! —
І доўга ўсе яны смяялісь.
Назаўтра рана чуць разднела,
Чуць-чуць на ўсходзе пасвятлела,
Была кароткая нарада,
Каму вясці якога пана.
«Абы не гэтага шатана,
Хоць бы не мне ўсучылі гада»,—
        Міхал падумаў аб ляснічым.
«Абы не з гэтым паляўнічым»,—
Так і другія разважалі,
Пераглядаліся, чакалі.
Але як Свіда быў тут глаўны,
А з леснікоў найболей слаўны
Міхал даўно ўжо тут лічыўся,
То ён Міхалу даручыўся,
Кржывіцкі Пальчыку застаўся,
А ў трэцяй пары аказаўся
        Ніхто другі, як наш Гавака;
Аж уздыхнуў ён, небарака.
Размеркаваўшысь такім чынам,
Паны па розных пуцявінах
Ідуць на токі з леснікамі.
Міхал здалёк пайшоў цянькамі;
Гатовы план даўно ён мае,
Ідзе і Свіду навучае,
Гаворыць з прыціскам, хоць ціха,
Каб не ўстрывожыць тое ліха.
        — Вось тут, паночку, «такавіска»,
Глушэц асочаны ўжо блізка,
Няхай жа пан ідзе ціхутка,
Бо гэта штучка вельмі чутка:
Не асцярогся — і прапала.—
І Свіда слухае Міхала,
Што толькі той ні загадае.
Міхал над панам волю мае,
Цяпер ён пан хоць на мінутку.
«Скачы ж, браток, пад маю дудку,
        Прызнай жа мне і ты пашану!» —
Міхал у думках кажа пану.
— Як скокну я — і пан хай скача;
Спынюся я — і пан спыніся!
Глядзі ж, панок, не памыліся,
Каб тут не вынікла няўдача! —
Міхал замёр, стаіць маўкліва,
А з ім і Свіда нерухліва.
У лесе значна пасвятлела,
І вось дзесь блізка, перш нясмела
        Заграў глушэц і абарваўся
Ды зноў зачаў, разбалбатаўся.
Міхал даў знак. Скок-скок! спыніўся,
З ім радам Свіда апыніўся.
— Ці бачыць пан? унь-унь чарнее...
Ой, не: хай пан цярпець умее! —
А Свіда стаў пароць гарачку
І ўжо у стрэльбе ўзвёў сабачку.
— Не руш! не руш, пан! о, крый Божа;
Пан папсаваці справу можа! —
        Яшчэ мінуту улучылі,
На крокаў дваццаць падступілі.
Цяпер глушэц, як на далоні,
Сядзіць, бы шула, у заслоне
Хваёвых лапак, хвост мятлою,
Як бы любуецца сабою,
Балбоча, крэхкае і свішча;
Глушэц склікае на ігрышча,
А мо хваленні жыццю правіць
І гэты бор спрадвечны славіць.
        Міхал і Свіда той часінай
Стаялі моўчкі пад ялінай.
Пан Свіда стрэльбу падымае
І доўга цэліцца... страляе.
Бух! — грукнуў стрэл, лес узбудзіўся!
Дымок раўнюткаю стралою
Жахнуў старую гэту хвою,
З якой глушэц даўно зрадніўся;
І раптам з ёю разлучыўся,
Умомант звяў і страціў сілы
        І не паспеў разняць ён крылы,
На мяккі дол, на мох зялёны
Упаў, насмерць акрываўлёны;
Ўзнялась галоўка і апала,
Два разы лапка задрыжала,
Навек застыла нерухома.
А Свіда рад быў, рад, вядома:
Рублём Міхала ён трактуе,
Цыгарай хвацкаю частуе.
  
XXIV. Вялiкдзень
У хаце вучням не сядзіцца —
Прайшла ахвота ў іх вучыцца;
І сам дарэктар уздыхае,
На Мікалаўшчыну ківае,
У смутку нейкім часта ходзіць,
Аб доме гутарку заводзіць,
Пускае жарты міма вуха,
Яго не цешыць саладуха,
Якая хлопцу падабалась,
        Бо вельмі добра удавалась.
— Сказаць, не кепска тут хлапчыне,—
Прамовіць часам гаспадыня,—
А ўсё ж дамок свой моцна цягне,
І кожны к матцы сваёй прагне.—
Прыйшлося ўважыць тут малому
І адвязці яго дадому.
А вучні кніжкі пахавалі
І ўжо Вялікадня чакалі.
Прыйшла вялікая субота,
        Даўно прыпынена работа,
І ўжо пад вечар сама хата
Была прылучана да свята:
Лагоднасць, згода і павага
І вельмі сталая развага
Ўвесь гэты дзень тут панавалі.
І блізкасць свята шанавалі
Старыя, дзеці і падросткі,
І шуму тут не падымалі,
Як будным днём з-за кожнай косткі.
        Алесь, Кастусь і Міхаліна —
Сама найшла на іх часіна —
На працу зранку выйшлі самі
І падмялі двор дзеркачамі;
Пясочку потым накапалі
І сцежкі ім панасыпалі;
І гэты дворык так змяніўся,
Так гожа траўкай заіскрыўся,
Што проста глянуць было люба,—
Хоць ты вядзі яго да шлюба.
        Мужчыны загадзя пабрылісь,
Вадою цёплаю памылісь,
Бо трэба ж ім было сабрацца
Паехаць ў цэркву спавядацца.
Хоць і казаў Антось, бывала,
Што тут, у лесе, грахоў мала;
Калі ж часамі грэх налучыць,
Аб ім забудзеш, ён не мучыць
І не пашкодзіць ў справах неба,
Але папу аддаць іх трэба.
        І вось пад вечар трохі важка
Загрукацела каламажка,
На свет выходзячы з усмешкай,
Зіму згуляўшы пад застрэшкай.
Антось агледзеў тут прылады,
Калёсам добра даў «памады»,
Густога дзёгцю і варволю,
Каб меней крыўдзілісь на долю;
А напамадзіўшы калёсы,
Паправіў вітыя атосы
        І падлажыў у задок сена.
Вясёлы час — павозак змена!
Агледзеў дзядзька ўсю аздобу,
Тады зрабіў павозцы спробу.
Калёсы лёгка закруцілісь,
З вясёлым гукам пакацілісь.
Пайшлі ў хаду раўнютка, гладка,
Як з маслам першая аладка.
Тым часам ў хаце ўсё гатова,
Цяпер за бацькам толькі слова,
        Бо ён у лесе прыпазніўся
І вось цяпер яшчэ пыніўся.
А хлопцы зрання рыхтавалісь,
Па добрай згодзе змеркавалісь
І самі зладзілі, вядома,
Хто едзе з іх, хто будзе дома.
— То будзем ехаць — я гатовы...
Ну, аставайцеся здаровы! —
Міхал дамашнім пакланіўся
І шапку зняў, перахрысціўся.
        Яму ў адказ дабра жадаюць,
Грахі ўсе чыста адпускаюць.
 Над ціхай талаю зямлёю
Навісла ночка той парою.
Было спакойна і лагодна,
Як бы сама прырода тая
Паважнасць свята адчувае,
З людзьмі жыве супольна, згодна.
Маўчаць хваіны, ані зыку,
Не шэпне гэты бор-музыка,
        Стаіць маўчком і разважае,
Відаць, Вялікадня чакае.
«Цяпер і страхі пазнікалі!»
На вуха Костусю шапталі
Якіясь думкі-весялушкі:
«Звяры Вялікдзень чуюць, птушкі,
І хвоі гэтыя, і елі,
Ліхія людзі падабрэлі,
Бо святам Божым ўсюды вее;
З нажом разбойнік не пасмее
        Залегчы ў лесе срэдзь дарогі,
Бо і заможны і убогі
Святы Вялікаднік святкуюць
І радасць ў сэрцы сваім чуюць».
І гэту згоднасць, радасць свята
Ва ўсім Кастусік адчувае:
І ў тым, як з дзядзькам размаўляе,
На возе седзячы з ім, тата,
Чуваць яна ў пытанні брата,
І ў гэтым лесе безгалосным,
        І ў мерным клыгату калёсным;
Вось так і чуеш, што й дарога
Цяпер паслушна волі Бога,
І пераказваюць навіны
Калёсам гучна каляіны.
Дарога з лесу выйшла ў поле,
Калёсы коцяцца паволі,
Шуршыць пясочак мнагазначна.
Ў сяле на цэркві чуць абачна
Блішчыць ліхтарык і мігае,
        Дарожных погляд прыцягае.
Яны лагчынку праязджаюць,
Гару сярэднюю мінаюць,
Клады з паніклымі крыжамі,
Дзе дрэвы голькамі-брыжамі
Навіслі ціха над зямлёю,
І едуць мернаю ступою.
Вось хаты з мроку выплываюць,
Агнямі вокны ў хатах ззяюць,
І на пясочку блескі-плямы
        Прыгожа пішуцца скрозь рамы.
Яшчэ па звычаю старому
Мужчыны сталыя удому
Свае літанні адпраўлялі,
Пакуты Езуса спявалі.
Так і цяпер у Ратуёвых,
Ў Яхіма дзядзькі, ў Базылёвых,
Таксама ў Стасечкі і ў Даткі
Свае захоўвалі парадкі:
Сядзелі згодна і набожна
        І спеў святы вялі заложна,
Вачэй не зводзячы з кантычкі.
Часамі тут былі і стычкі,
Калі спеў новы зачыналі
Ды ў тон агульны не траплялі.
— Не так, Андрэй, ты пачынаеш!
— Не, гэта ты, Сальвэсь, збіваеш!
— Не так, мужчыны, вось як трэба! —
Пры гэтым чуўся бас Язэпа,
Другія голас далучалі,
        І гуртам зноў яны спявалі
За накіроўваючым басам.
А падарожныя тым часам
На двор да швагра заязджаюць,
Ідуць у хату, ўсіх вітаюць.
Карусь Дзівак ў сваім кажусе
Ляжаў на печы ў цёплым дусе,
Як заўжды ў вольную часіну;
Ляжаў, курыў і цыркаў сліну
З-за белай коміны на хату;
        І ён таксама рады святу,
Але ніяк не мог стрымацца,
Каб з печы жартам не азвацца,
Абы хто ў хаце паказаўся,
І сам ён смехам заліваўся;
А цётка Магда не стрывае
І Дзівака свайго палае:
— Чаго, кацьмак, там заваліўся?
Пайшоў бы ў цэркву, памаліўся,
Зусім ты Бога адцураўся:
        Пятнаццаць год як спавядаўся!
— А што папу казаць я маю?
Я печ на рай не памяняю!
— Цьфу, млын пусты! ото завала,
Бадай табе было зарвала! —
І злосна дзядзьку лае цётка,
А ён хіхікае каротка.
— Што, дзядзька, пойдзем ў цэркву, можа?
— А пойдзем, голубе-нябожа! —
Антось і Костусь ідуць з хаты.
        Цянююць вуліцай дзяўчаты,
Шчабечуць весела, смяюцца,
І хлопцы дзесь перагукнуцца.
І ўсе вясёлы, ўсе рухлівы
І святам заўтрашнім шчаслівы.
А цэрква, макаўка святая,
Народу поўна, блескам ззяе.
Сярод царкоўкі плашчаніца
Стаіць між елачак зялёных.
Кабеты, дзеўкі, маладзіцы
        Ідуць-плывуць да плашчаніцы
У хустках белых і чырвоных,
Набожна хрысцяцца, ўздыхаюць
І лбом данізу прыпадаюць.
Направа сталыя мужчыны
Стаяць, разгладзіўшы маршчыны.
А Чыліноў Алесь надзьмуўся,
Ў святыя дзеянні уткнуўся
І там, дзе слоў не расчытае,
На сажань голас працягае.
        — Вось Чыліны як дацінаюць! —
Чытанне людзі адзначаюць.
Народ калышацца, хвалюе,
Бы ў цёмным віры вада тая,
І ўсё плыве, ўсё прыбывае,
І ўлады сну ён больш не чуе,
І блізак час святой дзянніцы.
«Хрыстос васкрос!» — з гары-званіцы
Вяшчае першы звон шчасліва.
Народ увесь, бы ў полі ніва
        Буйнымі гнецца каласамі,
Скланіўся ціха галавамі.
А пачакаўшы з паўгадзіны,
Нясуць жанкі, нясуць мужчыны
Кашы, каробкі, паўасьміны
І ставяць ў рад на цвінтары
Ўсе велікодныя дары.
Маленне бацька-поп канчае,
Ідзе з крапідлам і махае.
Заварушыліся каробкі,
Кашы, рашэты, паўасьміны, —
Чакалі доўга той часіны
Дзямян, Шабас, Казімер, Сцёпка.
Паперлі полем русакоўцы,
Бягуць да коней свержаноўцы,
Гудуць, склікаюцца, віншуюць,
Адны другіх ў галдзе не чуюць,
І ўсе спяшаюцца, бягуць,
Каб рот свой скорамам заткнуць.
Антось з Міхалам тож гатовы.
        — Святкуйце ж веселы, здаровы! —
Усім дабра яны жадаюць
І за вароты выязджаюць.
А людзі ў хатах не драмалі:
Ўжо «алялюя» адспявалі
І за сталамі ўсёй сямʼёю
Сядзелі — цешылісь ядою.
Панукі конік не чакае,
І сам ён рыссю запускае,
Як бы спяшаецца дамоў
        Замчаць сваіх гаспадароў.
 
А новы дзень, даўно жаданы,
Ўжо сыпле багру на курганы,
І стрэлы-косы залатыя
На ўзгоркі падаюць крутыя.
А хмаркі ў фарбах златалітых,
Ў шаўках агністых, аксамітах,
То паасобку, то гурткамі,
То залатымі ланцужкамі,
Як бы спыніўшысь нерухліва,
        Усмешкі кідаюць шчасліва, —
І ім хацелася, відаць,
Святы Вялікаднік вітаць.
— Ну, едуць, едуць! — Алесь з хаты
Бяжыць да дзядзькі і да таты,
І дзеці кінулісь к парогу.
— Ну, вось і дома, дзякуй Богу! —
Прыйшлі у хату, ўсіх цалуюць,
З святым Вялікаднем віншуюць;
Памылісь борздзенька, садзяцца,
        Бо час даўно ім разгаўляцца.
Абрусам белым стол накрыты,
Ўсё мае выгляд самавіты;
Мужчыны добры і прыветны.
Ніякай цені незаметна.
На бэльку кінуў бацька вочы,
Бярэ кантычку і гартае,
«Вэсолы нам дзісь дзень» шукае.
Хоць спевы слухаць неахвочы,
Але трымаюць дзеці згоду,
        Бо ўжо вялось так год ад году.
«Вэсолы» ў «ксёнжцы» дзесь прапалі,
Насілу ўдвух іх адшукалі
І раптам дружна зацягнулі,
Як бы іх пугай сцебанулі;
І маці голас далучае
І так танютка вырабляе,
А гаспадар ўсё болей з баса
Утне такога выкрунтаса,
Аж сам падзівіцца сабе,
        І стане горача табе.
Антось бярэ больш танкавата
Й не адстае ніяк ад брата,
А хлопцы толькі усміхнуцца,
Але сядзяць, не зварухнуцца.
К канцу падходзіць «алялюя»,
Ў камору маці тут тралюе,
Нясе прынадную бутэльку.
Кантычка зноў ідзе на бэльку.
Відэльцы дружна разбіраюць
        І гуртам яйкі ачышчаюць
І па кусочку іх бяруць,
Крыху падсольваюць, ядуць.
Вось бацька чарку налівае
І вочы ўгору падымае.
        — Дай, Божа, за год дачакаць
Здаровым, вясёлым, жывым
І новы Вялікдзень таксама спаткаць
У добрым здаровейку ўсім,
Каб гора і смутку не зналі.
— Дай, Божа! — разам адказалі.
І пайшла чарка з рук у рукі,
Пілі ўсе гладка, без прынукі;
Малым папрабаваць далі,
Каб весялейшыя былі.
А на стале тым — рай ды годзе,
Што рэдка трапіцца ў народзе,
Ляжала шынка, як кадушка,
Румяна-белая пампушка,
Чырвона зверху, сакаўная,
Як бы агонь у ёй палае,
А ніз бялюткі, паркалёвы;
Кілбасы-скруткі, як падковы,
        Між сцёган, сала і грудзінак
Красуе ўсмажаны падсвінак,
Чысцюткі, свежы і румяны,
Як бы паніч той надзіманы.
Муштарда, хрэн — адно дзяржыся,
У рот паложыш — сцеражыся!
А пірагі, як сонца, ззялі,
        І ў роце бабкі раставалі.
Са смакам елі і багата —
На тое ж даў Бог людзям свята.
 
XXV. Летнiм часам
Прайшоў Вялікаднік свяценькі.
Бяруцца людзі за сявенькі,
За плуг, за бораны, за сохі,
Пайшлі разгульвацца патрохі.
Запахла поле зноў раллёю;
Гракі, вароны чарадою
За свежай ходзяць баразною.
Вясёлы шум і пануканне
Чутны да самага змяркання.
        А над палямі ў ясным небе,
Святымі песнямі аб хлебе,
Які даручан гэтай глебе,
Зальюцца жаваранкі хорам,
І песні моўкнуць па-над борам.
А сам той бор глядзіць з усмехам
І ўторыць чуткім сваім рэхам
І спеву-посвісту драздоў,
І громкім трубам пастухоў,
І ціхай дудцы за гарою.
 
        Адна работа за другою
Ідзе-плыве сваёй чаргою
То ў агародзе, то на полі
І не спыняецца ніколі;
І так у клопаце, ў рабоце,
Ці то ў няволі, ці ў ахвоце
Вясна мінецца, прыйдзе лета.
Тады штодня ўставай дасвета,
І агнявокая дзянніца,
Як маладая чараўніца,
        Цябе сагрэе мілым смехам,
Авее духам чыстым бораў,
Палёў, лугоў, нябёс прастораў
І сыпне радасць нізкім стрэхам,
Ды толькі будзе той дастойны
Вітаць у ранічак спакойны
Златавалосую багіню,
Той да грудзей яе прыхіне,
Яе пацешыцца красою,
Хто сам абмыецца расою.
 
        За колькі дзён да касавіцы
Касцы заглянуць на паліцы,
Каб малаток знайсці і бабку:
Ідзе работа, не спі ў шапку.
Агледзьце, братцы, добра косы,
Каб не псаваць свае пракосы,
Каб не ўвадзіць людзей у грэх,
Касарства зводзячы на смех.
Пахібка знойдзецца якая,
Наш дзядзька першы не ўтрывае
        І на пакошу тыкне пальцам:
Бяда няўмекам і нядбальцам,
Хто шнур зжуе няроўным плехам —
Антось яго ўжо дойме смехам,
Задзене проста за жывое,
Хоць сэрца ў дзядзькі і не злое.
Затое ж дзядзька хват і дока,
Набіў на косах сваё вока,
І калі выбера ён коску —
Не пара іншаму падоску:
        І ярка, лёгка, спрытна, гонка;
Другі лягчэй знаходзіць жонку —
Свой вечны лёс, сваю красу,
Чым дзядзька добрую касу.
 
І паглядзець было цікава,
Як дзядзька шчыра і ласкава
Касу на рынку выбірае!
Якіх ён спроб там не ўжывае!
Спярша агледзіць яе пільна,
З усіх бакоў глядзіць прыхільна
        І паступова, па парадку
Як на насок, так і на пятку,
І на кляймо, на шыйку тую;
Глядзіць мінуту і другую.
Ды для касы гэтага мала:
Спрабуе кіпцем яе джала
І спробу зробіць над абухам,
Тады паверка йдзе ўжо вухам,
Ці добра звоніць коска гэта, —
У дзядзькі тут свая прымета,
        Ды я не ведаю якая, —
І дзядзька косцы загукае:
«Ка-са!» і вуха прыкладае —
Сакрэт знаў дзядзька ў гэтай штуцы:
Каса павінна адгукнуцца;
Калі ж каса не гаваркая,
То дзядзька спосаб яшчэ мае:
Наслініць, выцершы насуха,
Рубец касы, той край абуха,
І ўпапярок у тую сліну
        Кладзе саломінку-націну,
І тут каса ўжо, брат, не схлусіць:
Удоўж саломка легчы мусіць.
 
Купіць касу — о, гэта штука!
Яшчэ больш важная навука —
Умець дагнаць касу да ладу
І даць ёй выклепку, асаду.
Мастак быў дзядзька і на гэта,
Ён ладзіў многа кос у лета
І так наклепле іх, асадзіць,
Што хто на коску ні паглядзіць,
        То толькі ахне ўжо ад дзіва
Ці галавой кіўне маўкліва.
 
За дзень, за два да касавіцы
Звіняць, гамоняць вакаліцы
На ўсе лады, на ўсе галосы —
Пайшлі кляпаць і ладзіць косы.
 
Настаў дзянёк, даўно чаканы.
Пакаты ўзгорʼя і курганы
Уздзелі чырвані кароны,
        І стрэхі сонцам пазлачоны;
Туманаў лёгкія паромы
Над рэчкай віснуць нерухома,
А ў люстры водаў гэтай рэчкі,
Як закаханая дзяўчына,
Глядзіцца пышная вярбіна.
Ў бліскучым лісцейку, як свечкі
На алтары ў часы малення,
Іскрацца сонейка праменні,
Бы смех бязгрэшны і шчаслівы.
        А там, на ўсходзе, пералівы
Агністых фарбаў робяць дзівы
І сыплюць шчодра ад усходу
Зямлі і небу радасць, згоду.
І чуткі струны гэтай цішы!
Іх подых ветрыку ўскалыша,
І нават з дрэва лісцік кволы
Адбʼе ў іх голас свой вясёлы.
Але паслухай, мілы дружа.
Эх, што за хваля і як дужа,
        Разгонна, смела і агромна
Плыве па струнах тых з-пад Нёмна!
Ідуць касцы, звіняць іх косы,
Вітаюць іх буйныя росы,
А краскі ніжай гнуць галовы,
Пачуўшы косак звон сталёвы.
Касцы ідуць то грамадою,
То шнурам цягнуць, чарадою,
То паасобку, то па пары;
Ідуць касцы, ідуць, як хмары,
        І льецца смех іх разудалы,
Як веснавыя перавалы.
 
Гаворка, шум і коней ржанне —
Касьбы вясёлае вітанне.
Касцы, ваякі мірнай працы,
Выходзяць з косамі на пляцы,
І на палоскі верставыя
Кладуцца коскі іх крывыя —
Пайшлі праверкі і прамеры,
Каб больш мець пэўнасці і веры
І каб не выйшла перакосу
І не зайсці ў чыю палосу,
Бо будзе крыку, будзе сваркі, —
Няхай лепш цэлы будуць каркі.
Але бывалі ўсё ж здарэнні,
Што вынікалі абурэнні.
Калі ў траве хто брод вядзе
Ды трохі ў шнур чужы ўбрыдзе, —
Тады касцы страх як крычалі
І мацярок упаміналі.
 
        Эх, час касьбы, вясёлы час!
І я ім цешыўся не раз,
І з таго часу па сягоння
Мне сонцам свеціць Наднямонне.
 
Касцы расходзяцца па гаку,
Як бы ідуць яны ў атаку,
І жыва менцяць свае косы;
І ткуцца здольныя пракосы,
Лажацца роўнымі радамі,
А за касцом двума слядамі
        Адбіткі ног яго кладуцца,
А косы свішчуць і смяюцца.
 
Тым часам сонца выйшла ўгору
І з безгранічнага прастору
Шырокай плынню агнявою
На землю шчодраю рукою
Лье блеск гарачы і яскравы;
І вянуць скошаныя травы,
І выглядаюць нудна па́лі.
На луг другая коціць хваля:
        Ідуць грабцы, жанкі, дзяўчата,
Убраны хораша, бы ў свята:
Чырвоны колер, белы — ўсякі,
Бы ў агародзе тыя макі;
Ідуць, пракосы разбіваюць,
З лагчынак сена выграбаюць,
То там, то сям у чэсць пятровак
З грудзей тых макавых галовак,
Дзяўчатак слаўных, яснавокіх,
Ў лугах прасторных і шырокіх
        Плывуць-дрыжаць спяванак тоны;
І тыя песні засмучоны
І млеюць ў стомленым абшары,
Як бы адбітак Божай кары.
А дзень гарыць, а дзень палае.
Ўсплывае хмарка і другая
Над сіне-дымным небасхілам
І ў задуменні смутна-мілым
З нябёс блакітных пазіраюць,
Як бы дарогу выбіраюць.
        Раздолле ў лузе, эх, раздолле!
А колькі смеху і сваволля,
І жартаў, плюскату, штурхання
Над гэтым Нёмнам у купанне!
І хіба можна ўжо ўстрымацца,
У час касьбы не пакупацца?
І дзе на свеце ёсць такая,
Як Нёман, рэчанька другая?
Тут хвалі светлы, срэбралітны,
А беражкі — ну, аксамітны,
        На дне пясочак жоўты, чысты,
Вадою згладжаны, зярністы.
У воду войдзеш — шчасце раю,
Я шчасця большага не знаю,
Ці знаць яго ўжо не прыйшлося,
Як толькі тут, на сенакосе.
А глянь на луг пад вечар, браце!
Увесь, як ёсць, ва ўсім ахваце,
Па ўсіх грудах аж за дарогу
Устаўлен копамі мурогу;
        І так свяжуткі копкі тыя,
І так выразны, бы жывыя,
І выгляд кожнае адметны,
Але ўсе разам так прыветны!
Вазы шыбуюць важна, стала,
Бы тых вагонаў рад нагнала.
Павее ветрык — што за пахі!
Мёд разліваюць тыя гмахі,
Віно найлепшае і ром,
Як плата шчырая касцом.
        А вечар чуткі, гутарлівы
Разносіць гоман, смех шчаслівы
І ў сэрцы паліць парыванні
І тчэ красёначкі кахання.
Ружовы захад повен ласкі,
І ціха звіслі агнепаскі,
Брыжы, тасёмкі і каралі;
Адзенне хмаркі пазнімалі
І самі леглі спаць на ночку,
Адзеўшы лёгкую сарочку;
        І гасне дзень у задуменні,
Як гаснуць жыцця летуценні.
 
Зірні на луг прад навальніцай,
Калі крыжастай бліскавіцай
У страсе твар ахрысціць хмара,
І сілай грознага цяжару
Ўскалыша землю шум дрыгучы —
Далёкі, ўстрымлены, магучы —
І здрыгане нябёс разлогі,
Як голас Божай засцярогі, —
        Зірні тады на гэту шыр:
Трасецца-ходзіць луг, бы вір,
Бы той кацёл у час кіпення,—
Ўсё поўна руху і імкнення.
Ой, час гарачы, ой, час цяжкі!
Бягуць касцы, ну, як мурашкі,
Бягуць грабцам на дапамогу
І раптам бʼюць усе трывогу.
 
А хмары ўсталі нечакана,
Хоць, праўда, парыла ўжо зрана;
        Бела-ружовыя іх шаты
Вісяць маўклівы і зацяты,
А кучаравыя клубішчы,
Як на ўсясветным пажарышчы,
Растуць, расквечваюць на сонцы
Свае клубочкі-валаконцы
І ткуць сярэбраны масток,
Дзе гром застукаў, як чаўнок.
Пад шум, пад грукат навальніцы,
Як бы па знаку чараўніцы,
        Ўстаюць-растуць на лузе копкі,
І луг пабраўся ўвесь у бобкі.
А пад хваінаю на грудзе
Вакол стажка аж кішаць людзі,
Гарачка ўсіх бярэ такая,
Што пот ім вочы залівае,
Бо хмара сіваю градою
Ўжо звісла нізка над зямлёю,
Ідзе гняўліва, пасмы сцеле,
Блішчыць-гарыць яе кудзеля
        І пакручастымі жмутамі
Стрыжэ-глядзіць, як змей, вачамі,
І сучыць срэбраныя ніткі
У шнур дажджаны ўвачавідкі.
 
А дождж шуміць, а дождж гудзе,
І бліжай-бліжай ён ідзе
І даль туманам засцілае.
Упала кропля і другая,
За імі цэлым вадаспадам
Буйныя капкі, як бы градам,
        Па лісцях дуба секанулі
Ды далей сетку пацягнулі.
І вось жахнула бліскавіца,
Як вогнямгненная крыніца,
І гром-пярун сталёвым бічам,
Бы нейкі звер страшэнным лычам
Арэ, трасе, калоціць хмары,
Зямлю, надземныя абшары,
Бушуе доўга, абурліва,
Над лесам коціцца гняўліва,
        І гэты гоман, гнеў дрыгучы,
Злучае зноў у стрэл магучы,
Густы, злавешчы, віхрабежны
І нестрыманы і драпежны
І так цяжэрна націскае,
Як бы зямлю дзесь угінае.
І шугнуў дождж налётам смелым,
Павіс абрусам густа-белым
Над гэтым лугам, над палямі
І льецца коса ручаямі,
        Бы невад цягнецца грымотны,
І бʼюцца кроплі ў пыл вільготны.
Зірнеш вакол — адна любота!
На лузе спынена работа,
Жанкі, дзяўчаты і мужчыны
Бягуць пад копы, пад драбіны,
Каб менш быць змочаным дажджом;
А хто, накрыўшысь халатом
Ці так накінуўшы дзяругу,
Сядзіць квахтухаю срэдзь лугу.
        — Давай, давай, дожджык, накропу.
Сюды, дзяўчаткі, лезьце ў копу:
Дасць Бог, на нашым гэтым грудзе
На другі год касцоў прыбудзе! —
Пад гэты гром, пад дождж упарты
То там, то тут пачуеш жарты
І смех вясёлы, піск дзявочы,
Бо хто ж крануць іх не ахвочы?
Але й дзяўчаты язык маюць
І востра хлопцаў падсякаюць,
        Не робяць жартам перашкоды.
 За тыдзень добрае пагоды
Праходзіць, глухне касавіца,
І толькі дзе-нідзе капіца,
Стуліўшысь ціха над вадою,
Глядзіць забытаю ўдавою,
Бы нейкі жаль яна хавае,
І сэрца смуткам авявае;
Ды стогі, сведкі цяжкай працы,
Стаяць, як панскія палацы.
        А пышны луг так абяздолен,
Стаіць пакошан і аголен
І выгляд мае засмучоны.
Гракі, і галкі, і вароны
Даўно дзяцей павывадзілі,
Над гэтым лугам закружылі,
Ляцяць сюды на раздабыткі —
Цяпер тут добрыя спажыткі.
 
Эх, скошан луг, — і зніклі краскі,
Бы тыя чары мілай казкі,
        Якую ў часе вандравання
Ці адзінокага блукання
Табе складаюць думкі самі
І залатымі паясамі
Твае прыгоды спавіваюць
І лёсы жыцця аздабляюць.
Глядзіць пакоша-луг гаротна,
На сэрцы робіцца маркотна.
Эх, лета-лецейка любое,
Ты адцвітаеш, залатое!..
        І так паволі, неўзаметкі
І нашы звянуць жыцця кветкі.
 
Але касьба — пачатак лету.
О, колькі ў ім яшчэ прывету!
Прыгод усякіх так багата —
Тужыць аб леце ранавата.
Яшчэ не раз у часе жніва
Дзянніца зоймецца шчасліва,
І ў ясным блеску і ў красе
Адбʼюцца хораша ў расе
        Яе кароны агнявыя,
І пасмы-косы залатыя
Скрозь шоўк нябёс ружова-белы
Рассыплюць радасныя стрэлы,
Бы ліры Божай тыя стрункі,
Бы тыя чары-пацалункі
На вуснах шчырага кахання
У патайны часок спаткання.
Яшчэ нямала дзён цікавых
І раніц светлых і ласкавых,
        Калі туманам белаватым
Лясок атуліць свае шаты,
А на палях у белі жыта
Смех заблукае самавіта —
Ружова-бледна чырвань-ззянне,
Дзянніцы ціхае вітанне.
Дык не гаруй жа, брат-нябога:
Дзянькоў вясёлых яшчэ многа!..
 
І так, заціхлі сенажаці,
Пайшла каса адпачываці,
        Да часу звісшы пад страхою,
Каб быць заўсёды пад рукою
На ўсякі выпадак, патрэбу.
Цяпер увагу дайце хлебу, —
Сярпок крывенькі просіць дзела,
Жытцо падходзіць, пабялела.
Саломку выгнуўшы дугою,
Звісае колас над зямлёю,
А спела-поўныя зярняткі
Глядзяць, як спонкі-вачаняткі,
        Нібы ім хочацца хутчэй як
Спаткаць-убачыць мілых жнеек.
 
Прыйшоў жаданы час спаткання.
Глядзіць прыветна дзянёк зрання;
У блеску сонца нікнуць росы;
Свяжуткі, чысценькі нябёсы,
Бы тыя вочкі маладыя,
Застылі хмаркі залатыя.
Дымок танюткі, белаваты
Ўжо павіваецца над хатай,
        Бо трэба ж выпаліць печ тую
Ды йсці на ніўку маладую.
Угрэла сонца. Жней чародкі
Ідуць паважна, як лябёдкі,
У хустках лёгкіх, кофты белы,
Іх рукі дужа загарэлы.
Ідуць дзяўчаты, маладзіцы
І жарты строяць, як блазніцы,
Ідуць шумлівы, гаварлівы,
Звініць іх голас, смех шчаслівы;
        Чутна і песня маладая,
І поле раптам ажывае.
І мацяркі з дзяцьмі малымі
Ў лубках-калысках за плячымі —
Такая ты, жаноча доля,—
Марудна цягнуцца на поле.
Прыйшлі на вузкія загоны,
Дзе каласочкі шумы-звоны
У таямнічы спеў злілі,
Упаўшы чолам да зямлі.
 
        Гарачы дзень. На полі душна.
Прыціх той ветрык непаслушны,
Як бы сваім аддаўся марам.
Зацішак поля дыша варам
І гоніць з твару поту рагі,
І сохнуць губы ад той смагі.
А жнейкі жнуць. У моры збожжа
Мільгае постаць іх прыгожа,
Калі ў паверхні таго жыта
Ўсплыве галоўка самавіта
        І так прыгожа азірнецца,
А гібкі станік разагнецца;
Або калі над галавою
У жнейкі спрытнаю рукою
Пучок калоссяў мільгатнецца,
Апіша дужку, бы вясёлку,
Бы нейкай знічкі след пагаслы,
І борзда ляжа ў перавяслы,
Што распасцёрты на падолку, —
Дапраўды: ўзмахаў гэтых мгненне —
        Адна любота, заглядзенне!
 
Гарачы дзень! Эх, спёка, спёка!
А прохладзь вечара далёка.
Замлела ўсё ў жары-тамленні,
Зямля гарача і каменні;
А ўсюды ціха, нема, глуха,
І толькі заедзь каля вуха
Гудзе агідна, надаедна,
Бы сама наша доля бедна,
Ды дзіцянё з лубка-калыскі
        Заводзіць плачы свае, піскі,
А кучаравыя снапочкі,
Над ім злучыўшы каласочкі,
Стаяць спакойна і маўкліва,
Бы кажуць жнейкам тым жычліва:
«Да нас ідзеце, дабрадзейкі!
Пад наш цянёк хавайцесь, жнейкі!»
 
А жнейкі жнуць. Іх твар палае,
Іх пражыць, сушыць смага тая,
Якую трудна ім здаволіць,
        Якая толькі «піць! піць!» моліць.
Сярпок скрыгоча прагавіта,
Жытцо згрызаючы сярдзіта,
Як бы яму ўсё мала стравы —
Нядарма ж вылез ён з-за лавы;
Цяпер яго краса-часіна:
Шпарчэй, шпарчэй жа гніся, спіна!
І спіны гнуцца, бы ныраюць;
Па струнах-кальвах пальцы граюць,
Напрост кладуцца жмені жыта,
        Растуць снапочкі самавіта,
Стаяць, бы лялечкі якія,
Глядзяць, як госці дарагія.
 
Прыйдзі пад вечар ты на поле
І палюбуйся ім, саколе!
Ў якія роўныя шнурочкі
Цяпер пакладзены снапочкі!
І як прыгожа-слаўны бабкі!
Якія ладныя іх шапкі!
І хоць яны ўсе адзінакі,
        Але і выраз і адзнакі
У кожнай бабкі асабісты,
А наагул усе фарсісты,
Зірнеш — дальбог жа, возьме ўцеха,
І не стрымаешся ад смеху:
Яны так мілы, так прыветны,
Так самавіты, так фацэтны
І пазіраюць так прыхільна,
Прыгледзься толькі да іх пільна!
І многа ж іх: не змерыш крокам
        І не акінеш нават вокам;
Стаяць радамі, зухаваты,
Як на ўрачыстасці салдаты.
 
А тая ранічка на полі
У часе летняга расквету!
Эх, выйдзі ў поле, брат, дасвету:
Не будзеш каяцца ніколі.
Зірні, прыслухайся наўкола:
Як ціхамірна, як вясёла.
І ў кожным дрэве, і былінцы,
        І ў малюпасенькай раслінцы,
Ну, ва ўсім чысценька дазвання
Блукае радасць спадзявання.
Куды ні глянь — усё ў настроі
І ў добрай згодзе між сабою;
Само паветра жыва, дыша,
Бы ў ім хтось хвалы жыццю піша,
Праменна-светлы, яснавокі,
І гаснуць-нікнуць ночкі змрокі.
 
Усход жыве, гарыць, палае,
        Слупы-праменні падымае,
Бы тыя рукі блаславення
У часе шчырага малення.
І вось яна, жыцця крыніца,
Сама багіня-чараўніца,
Ўзышла на небе і міргнула,
Расу ў брыльянты абярнула,
Глядзіць прыветна, ўсіх кахае,
Па свеце стрэлы рассыпае
І песціць шчыра ўсіх, як матка...
        Хіба забудзеш міг той, братка?
Каб завяршыць малюнак лета,
Каб песня ўся была дапета
На мой манер і на мой лад
І апісаць усё падрад,
Я, адчуваючы патрэбу
Аддаць падзяку зямлі, небу,
Хачу ў парэчанскі лясок
Зайсці яшчэ, ну, хоць разок,
Узяўшы кошык ці каробку,
        І ўжо тады паставіць кропку
І кончыць з летняю парою.
 
Мне не даюць грыбы спакою,
Баравікі мне часта сняцца,
Мне з імі трэба паквітацца;
Я чую — грэх іх абмінуць,
На іх увагі не звярнуць.
Чорнагаловыя, ўдалыя,
Баравічкі мае любыя!
Якою слаўнаю сямʼёю
        Вы ўстаяце перада мною!
Я помню летнія часіны
І вас, грыбныя баравіны!
Ранюткі час. Нідзе нікога,
Між дрэў звіваецца дарога,
А па дарозе ты з кашом
У лес шыбуеш ціхачом,
Каб ашукаць жанок руплівых,
Бяссонных, вечна клапатлівых,
І ім на злосць, на зайздрасць тую
        Набраць грыбоў капу, другую,
Пакуль агледзяцца яны,
Што там «карэньчыкі адны».
 
Наладзіў струны лес маўклівы
На лад вясёлы, на шчаслівы;
І толькі сонцаў круг чырвоны
Асыпле золатам кароны
Высокіх хвой у тым бары
І кіне багру па кары, —
Ачнецца лес, звіняць прагалы,
        Як мнагаструнныя цымбалы,
І толькі пошчак той якоча,
Пераліваецца, гагоча,
Бяжыць па ўзгорʼі між палянак,
Як спеў размашыстых гулянак.
 
— Марыля, гу! гу-гу, Тацяна!
— Гу-гу, Магдуся! Гу, Марʼяна!
— Антоля! цётка Міхаліна!
— Алеся! Зося! Катарына! —
Па лесе ходзіць пагалосак
        Дзяўчат, жанок вакольных вёсак;
Грымяць, трасуцца баравіны,
І бас тут чуецца мужчыны.
Але ўсяго тут цікаўней —
Прынамсі, так было даўней, —
Калі свяржэнскія кабеты
Капэляй прыйдуць у лес гэты,
Ды з іх кабеціна якая
Капэлю згубіць і гукае
І па імёнах называе:
            «Каруся, Палуся,
    Цацэля, Марцэля,
    Алена, Магдалена,
    Зося, Антося,
    Анэта, Праксэта,
    Цётка Югася,
    Бабка Кася! Гу-у-у!»
І смешна часам і цікава,
Як бы тут робіцца аблава.
 
Шнуруюць бабы і дзяўчаты
        І кантралююць мох узняты
І тыя кучачкі калюшак,
Дзе грыб схаваў свой капялюшык.
Другая нізенька прыгнецца,
Не ходзіць — поўзае вакол,
Рукою мацаючы дол,
Як бы на клад найшла, здаецца,
І так старанненька шукае:
І пад ядлоўчык заглядае,
Пад верасок і пад хваінку,
        Разгорне кожную гарбінку
І моху купінку ўздзярэ —
Ну, ўсё як ёсць перабярэ.
А як надарыцца часамі
Табе, вандруючы лясамі,
Найсці на неруш, дзе ніколі
Ніякай Тэклі, ні Аўдолі
Нага ні разу не ступала
І вока іх не зазірала!
        Зірнеш і страчваешся ты:
Сядзяць грыбы, як капыты,
І, разгарнуўшы парасоны,
Глядзяць, бы нейкія персоны,
Крыху сурʼёзны, чуць пануры —
Відаць, не простае натуры.
Якія постаці іх, міны!
А як пралазяць скрозь галіны!
Як пад ядлоўцавыя лапкі
Яны хаваюць свае шапкі!
Стаіш, бы ўкопаны, прад імі
        І прагна мерыш іх вачымі,
Яны ж, ну, вочы адбіраюць,
Цябе аж дрыжыкі праймаюць:
Так многа іх, і ўсе таўсматы,
Прыземісты, карэнкаваты,
Чорнагаловы, паўнацелы,
Як тонкі кужаль, знізу белы;
Сядзяць асобна і радамі,
А дзе і зросшысь спарышамі.
Што ні асоба — свой узор,
        Свая пасада і свой двор.
Глядзіш на іх — і сэрцу міла,
Як бы з іх сходзіць нейка сіла,
Цябе чаруе, захапляе,
Па жылах радасць разлівае.
Дадому прыйдзеш, ляжаш спаць —
Так уваччу яны й стаяць...
Эх, досвітак маленства, лета!
Вамі навек душа сагрэта!
 
XXVI. Агляд зямлi
Прайшло ў Парэччы лет нямала;
Яно ж не цешыла Міхала,
Хоць тут мясцінка гожа, міла
І так гарнула, так хіліла
К сабе і лесам і лугамі,
І старасвецкімі дубамі!
Ды што краса без аўладання?
Адно пустое парыванне
У цьме далёкі блеск зарніцы:
        Ўсё гэта — скарбы чужаніцы,
Магната князя Радзівіла,
А ты, пакуль ёсць рух і сіла,
Служы панам, збірай іх крошкі
І ведай цьмяныя дарожкі
Батрацкай долі да магілы,
Служы, пакорны і пахілы,
Служы з-за панскага агрызка
І заўжды гніся нізка-нізка!
Няўжо ж і век прабыць слугою
        І чуць пагрозу над сабою,
Што пан у кожную хвіліну
Цябе пагоніць, як скаціну?
Пагоніць вон без разважання,
Бо пан не мае спагадання,
Што трэба жыць з сямʼёй на свеце,
Што ты, як рыба тая ў сеці,
Не маеш волі, ні разгону,
Што ты не чуеш жыцця звону,
Што гэты свет табе завязан
        І шлях прасторны твой заказан.
 
А дзе ж той выхад? дзе збавенне
З няволі цяжкай, з паланення?
Адзін ён ёсць: зямля, зямля,
Свой пэўны кут, свая ралля:
То — наймацнейшая аснова
І жыцця першая умова.
Зямля не зменіць і не здрадзіць,
Зямля паможа і дарадзіць,
Зямля дасць волі, дасць і сілы,
        Зямля паслужыць да магілы,
Зямля дзяцей тваіх не кіне,
Зямля — аснова ўсёй айчыне.
 
Міхал у часе вандравання
На адзіноце сам з сабою,
З гарачым сэрцам і душою
Развязваў важнае пытанне
Аб той зямельцы аб уласнай.
Яна свяціла зоркай яснай,
Яна гарнула і хіліла,
        Бы нейкіх чар нязнаных сіла.
Свая зямля, свая пасада!..
Ці ёсць мацнейшая прынада?
Міхал станоўка, ненарокам
Ішоў да мэты крок за крокам.
Ён паскупеў і нават значна.
Што ж? лепей зʼесці не так смачна,
Загнаць запас на хлеб, на сала,
Абы капейка перапала,
І лішні выгадаць рубель
        Ды палажыць яго ў кашэль.
Наогул трэба жыць больш змысла
І больш мяркоўна, болей сцісла,
Трымаць зачыненымі губкі
І меней траціць на пакупкі.
І так паціху ды памалу
Прыдбалі трохі капіталу,
Каб хоць пачатачак зрабіць
І першы камень залажыць
На грунце вольнае зямелькі,
        Адной-адынай збавіцелькі
Ад панскай ласкі і апекі,
І плюнуць ім за тыя здзекі,
Што так уеліся ўжо ў косці, —
Калом зямля вам, ягамосці!
Цаною доўгага шукання,
Парады, спрэчак, разважання
І гэтых мыслей натужэння
І нестрыманага імкнення
Не знаць ні службы той, ні пана
        Была зямелька апытана.
Яе Міхал — прыпомнім гэта —
Апісваў фарбамі паэта,
Апісваў шчыра, ўсё зазначыў,
Хоць ён зямлі тае не бачыў;
Ды мала што: ніхто ніколі
Не бачыў светлай райскай долі,
Але той рай мы так малюем,
Што асалоды яго чуем.
Ды тут замецім стараною:
Ці не зʼяўляецца маною —
Прашу прабачыць мне за слова —
Ўся гэта райская размова?
 
Але пара, пара ў дарогу,
Бо час прыстаць к свайму парогу,
Пакуль жаданне не астыла,
Пакуль ахвота ёсць і сіла.
Агледзець трэба землю тую,
Каб не гадаць, не йсці ўсляпую,
Аб чым была ўжо пастанова;
        Няхай зямелька скажа слова
І твар пакажа свой выразна,
І гэта будзе болей важна,
Чым тая іх уся размова.
І вось пад восень прад сяўбою,
Парадзіўшыся між сабою,
Міхал з Антосем воз прыбралі,
Каня запрэглі, пастаялі
У нейкім смутным разважанні,
Ў настроі новым, хваляванні:
        Дарога, даль і лёс нязнаны
Глядзяць няветла скрозь туманы.
Эх ты, жыццё, жыццё людское!
Няма табе, няма спакою:
Ты — суматоха, вір бурлівы,
Ў табе загіне баязлівы,
Як парахно, як зерне тое...
— Ну, будзем ехаць! — Едзьма, браце!
На момант ціха стала ў хаце,
Куды мужчыны завіталі,
        Спынілісь, шапкі пазнімалі,
Прад абразамі гнуць галовы.
— Бывайце ж, мілыя, здаровы!
— Ну, час вам добры, едзьце з богам! —
Ім кажа маці за парогам,
Жадае шчасця і дабра.
Мужчыны рушылі з двара,
На воз паселі і ўздыхнулі
Ды ўлева к дубу павярнулі.
Ускінуў жвавы конік грывай,
        Два разы пырхнуў выразліва —
Відаць, далёкую дарогу
Пачуў Сівак, забіў трывогу
І, шыю выгнуўшы дугою,
Пабег вясёлаю трусцою
Па гладзі мяккага дзірвана.
                Алесь і Костусь з-за паркана
Глядзелі ім услед маўкліва,
І думка нейкая тужліва
На смутных тварыках блукала
        І ценем вочы засцілала;
І ім здавалася, што з імі
Дзялілісь жальбамі сваімі
І дуб стары, і той будынак,
І лазнячок ускрай лагчынак,
І гэты лес, і само неба:
Чаго людцам, чаго ім трэба?
Нашто шукаць зямлі далёка?
Зайздросна ты, людское вока!
                Хіба тут цесна? свету мала?
        Няма работы для арала
Ці для сярпа, або для коскі?
Ці не прыгожа ў кроплях роскі
Гарыць-ірдзіцца дрыгаценне,
Як нейкі вобраз летуцення,
Адбітак вечнае красы?
Ці не багаты тут лясы
І рознай пташкай, і звярамі,
Арэхам, ягадай, грыбамі?..
 
Эх вы, нявіннасць і прастэча!
        Цямны вам лёсы чалавечы.
 
Але напэўна і мужчыны
Паважнасць гэтае хвіліны
Не менш ад хлопцаў адчувалі,
І нейкі час яны маўчалі,
І кожны ў думках сам з сабою
Размову меў часінай тою.
Ды што гадаць аб гэтых словах,
Што не адбіліся ў размовах?
Мінем дарогі, іх малюнкі,
        Ім не падведзены рахункі;
                Яны заўсёды свежы, новы
І мнагадумны, настраёвы,
Іх ні прайсці, ні азірнуць,
Яны сваім жыццём жывуць.
Ды ўсё ж зазначыць я тут мушу
Міхал з Антосем сваю душу
Дарогай цешылі нямала.
Прад імі Случчына ляжала,
Старонка міла і багата.
        Народ, відаць, жыў панавата,
Прынамсі, добра і заможна,
Па ўсім аб гэтым судзіць можна:
Па ветраках, такіх удумных,
І па абэржах гэтых, гумнах,
Па старасвецкіх азяродах,
Па гарбузах на агародах,
Па тытуню і па садочках,
Дзе хаты ніклі, бы ў вяночках.
А тыя ліпы ці таполі!
        Такіх не бачылі ніколі:
Развіслы, тоўсты, сакавіты,
Гамоняць з небам — паглядзі ты!
За многа вёрст здалёк відаць.
— Ну, дрэвы! нечага сказаць;
Зямля, брат, сілы многа мае —
Такія вежы выганяе!
А роўнядзь, роўнядзь! як далоні! —
Міхал зазначыць ці Антоні:
— Эх, брат, зямля: ўміраць не трэба,
        Не пашкадуе табе хлеба.
 
Ўсё прыцягала іх увагу:
Ці ўстрэнуць родную сярмягу —
І людзі простыя так ветлы,
І погляд добры іх і светлы
Так да душы і пранікае
І сэрца цешыць і ласкае;
Ці хутарочак пападзецца,
Ну, як знаёмы, усміхнецца!
Ці гэта вёска з ветракамі
        І з прыдарожнымі крыжамі, —
Ўсё так павабна, так адметна,
І ўсё вітала іх прыветна,
Бы тая блізкая радня.
 
На трэццю ранічку да дня —
Мужчыны трохі і блудзілі,
Дарога ж мерылась на мілі —
Яны прыклыгалісь да мэты,
Каб аглядзець куточак гэты.
Міхал злез з воза, кінуў вокам,
        У двор шыбуе мерным крокам,
Ідзе, гасподу разглядае.
Яна не досыць маладая;
І на двары не вельмі ладна,
Ўсё нейк раскідана, няскладна,
Як бы будынкі між сабою
Жылі не ў згодзе, бралі з бою
Мясцінкі тыя, дзе стаялі,
Адна другую адпіхалі,
Або ляпіліся няўклюдна.
        І каля хаты было брудна;
І нават гэта сама хата
Была залішне праставата:
Абрэз страхі йшоў коса, крыва,
І гэта стрэшка шалудзіва —
То голы плех, то кучка моху,
І ўся дзіравілась патроху,
І нават коміна шчарбата,
Ну, адным словам,— гора-хата
Сваім прыгожствам не хіліла.
        Але не ў хаце сэнс і сіла.
Бо хаце можна раду даць
І на свой густ пабудаваць,
І хата стане больш вясёла,
А не такая, вось, стадола,
Наогул хата — справа дробна,
Абы зямля была ўпадобна.
Міхал яшчэ раз кінуў вокам,
Э, хата — глупства: лес пад бокам,
З такою думкаю ў акенца
        Міхал пастукаў пужаленцам.
На гэты стук у яме-хаце
Наўперад рыпнулі палаці
І зварухнуўся край бярлогі,
А потым шлопнулі ўжо ногі;
Сам гаспадар, кудлач заспаны,
Ідзе на стук неспадзяваны
Хадою важнаю індыка.
— Ці тут жыве Фядос Хадыка? —
Міхал пытае, жджэ адказу,
        Адказ даецца, ды не зразу,
Як падабае ў такім стане.
— Тут, тут! А скуль вы, мой васпане?
І хто такі сам, ягамосцю? —
Фядос пытанне ставіць госцю,
Вачэй не зводзіць з яго твару.
— Здалёк мы, пане гаспадару:
Чатыры мілі за Нясвіжам
(Міхал лічыў Нясвіж Парыжам,
Усім вядомым на ўсім свеце),
        І мы вас маем на прымеце.
Даведаліся ад людзей,
Што пан Хадыка, дабрадзей,
Сваю пасаду спродаць мае.
— Так. Справа, значыцца, такая!
То пачакайце ж, калі ласка! —
І знікла ўраз яго апаска
(Не шкодзідь быць і асцярожным
Прад незнаёмым падарожным).
Хадыка зараз захадзіўся
        І аканчальна абудзіўся,
Кажух накінуў ды йдзе ў сені,
І таго страху няма й цені:
Глядзіць прыветна, як на брата.
— Заходзьце ж, браціку, да хаты...
Ды вы з канём? дык заязджайце,
Вось тут пад клуняю стаўляйце,
Сюды, за гэты стог саломы! —
Гамоняць, бы даўно знаёмы,
Адны другім так моцна рады!
        Няма ні хітрыкаў, ні здрады,
Ні гэтай фальшы, ні падкусы;
Ідзе гаворка без прымусы,
Хвілінак першых палі путы,
І душы насцеж разамкнуты.
— Сюды, сюды кіруйся, браце:
І месца будзе й корму хваце.
Там за аўсянымі снапамі —
Ядзяць іх мухі з камарамі —
Ляжыць і кошаніна й віка —
        Не агалеў яшчэ Хадыка!
 
Каня адпрэглі, воз прыбралі,
На прыгуменні пастаялі;
Ніяк не скончыш той размовы,
Бо людзі свежы тут і новы,
Кранеш адно, ўсплыве другое;
Такі ж і трэба сёе-тое
Абмеркаваць, як мае быць,
Аб тым, аб сім пагаманіць
І з той размовы асцярожна
        Што-небудзь вывудзіць і можна,
                        Ці слоўка, рысачка якая, —
Ўсё гэта часам памагае
Зірнуць на справу іншым вокам
І падысці да яе бокам.
І стала ясна з той размовы,
Якія цяжкія умовы —
Няхай іх людзі лепш не знаюць —
Прадаць зямельку прымушаюць.
— Пакрыўдзіў Бог мяне сынамі,
        Ядзяць іх мухі з камарамі!
Няма сыноў — няма падмогі,
А сам я стаў слабы на ногі,
Бракуе сілы мне, браточкі!
Няма, мінуліся гадочкі,
                Калі зямлю вярнуў Хадыка
Не горш вала таго ці быка.
Зямля ж тут, братцы, залатая:
Цаны яна сабе не мае!
Але вядома, браце мілы:
        Тут рукі трэба, сілы, сілы,
А іх няма, заўважце самі,
Ядзяць іх мухі з камарамі!
І я — скажу вам па сумленню —
Больш к гандлю маю нахіленне.
Дык вось чаму я, ягамосці,
Мае вы міленькія госці,
І прадаю сваю пасаду, —
Казаў Хадыка ўсё да ладу
І так праконана, праўдзіва,
        Што нашы купчыкі маўкліва
Ківалі толькі галавамі
Ды усміхаліся часамі;
Але цішком самі сабе
Напэўна мыслілі другое:
«Спяваеш добра, ды ці тое?
Вярзеш, брат, грушу на вярбе».
— Хадзем у хату, мае братцы;
Не грэх было б пасілкавацца
Хоць верашчачкаю з блінамі,
        Ядзяць іх мухі з камарамі!
— А мо б наўперад, пан Хадыка,
Калі фатыга невяліка,
Нам паказаў бы сваё поле? —
Сказаў Міхал. — Што ж? Ваша воля!
А пацікуйцеся: тут блізка;
Зямля, бы ў мацеры калыска,
На відавоку, пад рукамі,
Ядзяць іх мухі з камарамі!
Вось яна тут, уся валока,
Глядзіць на нас, як Божа вока.
Вось паплавец мой. Сена — піва!
Ядкое, брацікі, на дзіва:
Запраў, дык есці будзе поп.
А жыта! ну, не ўзнімеш сноп!
Глядзеце: ржышча — чараціны,
Не вашы мінскія націны,
Бо вашы мінскія пясочкі
Знаёмы добра мне, браточкі, —
Мясіў уласнымі нагамі,
        Ядзяць іх мухі з камарамі!
Зямля раджайна, ох, раджайна!
Гарох расце тут незвычайна.
А грэчка! ну лаза лазою!
Ячмень, як лес, расце без гною...
Хто мае здольнасць, сілы, рукі
І гаспадарскія навукі,
Той азалоціцца, мужчынкі!
Прыдбае хлеба і скацінкі
І будзе жыць ён сабе панам,
        І складваць грошы чыстаганам.
Жывуць тут людзі багачамі —
Ядзяць іх мухі з камарамі! —
На паўвалоках і скупых,
Калі даўно сядзяць на іх!
 
Ідзе паперадзе Хадыка
І, не шкадуючы языка,
Пасаду хваліць «залатую»,
Як свацця дзеўчыну якую.
Антось на словы не зважае,
        Бо ўласным вокам уздужае
Зямлі вартоўнасці спазнаці,
Ці яна мачыха, ці маці,
Ці не збяжыш ты з яе ўпрочкі?
Малыя шэранькія вочкі
З-пад цёмных броў сачаць, як мышкі,
Як вучні дбалыя на кніжкі,
На тыя польныя адзнакі,
На іх вартоўнасці і бракі,
Якіх не кожны прымячае
        Ці не набыў таго звычаю.
Глядзіць унікліва і ўдумна,
Праверыць там, дзе справа сумна,
Зямельку ботам капарне,
У рукі возьме, азірне
І расцірае ў пальцах грудку,
Каб лепш дазнацца таго скутку.
Зямля сапраўды неблагая,
Гаспадара ж яна не мае;
Каб пахадзіць за ёю дбала,
        Тады б не гэтак выглядала.
— Зямля запушчана ў васпана;
Пакрыта скураю дзірвана.
Глядзеце — пырніца якая! —
Зямлі вартоўнасць ён зніжае:
— Чартапалох буяе дзікі! —
Антось звярнуўся да Хадыкі:
— А дзе ўжо пырнік завядзецца,
Змаганне трудна з ім даецца!
Хібеюць доўга тыя гоні.
        — Э, плюнь, браток мой! плюнь, Антоні!
Гадок, ну, два таго змагання —
І пырніку не будзе звання!
Кажу ж я вам, браток мой мілы:
Няўпраўка мне, бракуе сілы.
Зямля ж, ох, многа патрабуе
І догляду, і той увагі,
І, калі хочаце, павагі,
Тады вас хлебам ушануе,
І малаком, і пірагамі,
        Ядзяць іх мухі з камарамі!
—Так! гэта так,— Міхал згадзіўся: —
Яшчэ той брат наш не радзіўся,
Каб на ўзві-вецер жыць багата
І ў дні будныя спраўляць свята.
Але дзе поле адзічала,
То й там, васпане, смаку мала —
Зрабі зямлю з такой аблогі!
Праз год не станеш тут на ногі! —
Браты, наколькі было можна,
        Вялі падходы асцярожна,
Каб збіць цану, хоць той цаны
Яшчэ не ведалі яны.
Ды як-ніяк зямлі валока,
Міхал прыкідвае на вока
Рахункі гэтай важнай справы.
Ў яго ваччу ўставалі лавы
Жытоў, што ўласнаю рукою
Засее восенню другою
На ўласнай гэтай на зямельцы...
        А ўсё відаць, як на талерцы!
На курганку лясок мяшаны —
Такі прыветны, хоць да раны
Яго вазьмі ды прылажы ты;
Далок паўз рэчку самавіты,
І гэтай рэчкі від усцешан,
Блішчыць, бы срэбра, з-пад алешын
Там хутаркі, ды ўсё з садамі,
То як папала, то радамі
Параскідаліся па полі.
        Зямлі і пашы там даволі.
А завядзеш і тут парадак,
Той сам харош ты будзеш, гладак.
 
Прайшлі мужчыны па граніцы
І ўсе агледзелі драбніцы
Ды сцісла бралі пад увагу,
Як многа дасць зямля пасагу,
Калі б яе купіць прыйшлося.
Міхал звярнуўся да Антося:
— Ну, як, Антось, твае пагляды
        Наконта гэтае пасады? —
Міхал пытае, а ў самога
Купіць зямлю ахвоты многа,
 
І вочы поўны спадзявання,
Што ім тут будзе панаванне.
— Зямля, брат, важна! ох, зямля!
Як сажа, чорная ралля.
Купляй, заплюшчыўшы хоць вочы,
Ды колькі грошай ён захоча?
Ці будзе, брат, нам па кішэні?
        Бо шчуплаваты нашы жмені...
— І мелі доўгую нараду,
А потым моўчкі йшлі ў пасаду.
— Заходзьце ў хату, калі ласка,
Бо ўжо гатова і папаска, —
Гасцей Хадыка сустракае
І на сняданне заклікае.
Антось да воза адвінуўся
І зараз з торбаю вярнуўся.
Міхал з Антосем вайшлі ў хату,
        З двара зусім падслепавату,
З заметна зніжанаю столлю
І з павуццём па завуголлю.
Паўздоўж сцяны стаялі лавы;
І печ і сцены ўсе каравы,
Зямля няроўна, ўся на ямах,
На падваконні і на рамах
След чарвяточыны замецен,
Не, выгляд хаты непрывецен!
— Сядайце ж, людзейкі-нябогі,
        Ды пасілкуйцеся з дарогі! —
Да госцяў кажа гаспадыня,
Сама Фядосіха Аксіня.
Яна абрусам стол накрыла,
Гасцей уважна папрасіла;
А на стале — скаварадзішча,
І скваркі правяць там ігрышча,
Звычай спраўляючы свінячы,
І скрозь яешню пар гарачы
Клубкамі коціцца і смыча
        І нос прыемненька казыча.
Для завяршэння ладнай справы
Хадыка вынуў штось з-пад лавы,
І ставіць ён на стол... бутэльку,
Каб акрапіць сваю зямельку.
І вось, як чарка разоў пару
Прайшла ад госцяў к гаспадару,
Тады ўсе разам зашумелі
І праканаліся на дзеле,
Якія людзі яны просты,
        Што ашуканства, як каросты,
Цярпець не могуць і не зносяць,
Ідуць на чыстую і досыць!
Што з першых слоў адны ў другіх
Пачулі блізкіх і сваіх,
А як падводзілі рахункі,
То іх скраплялі пацалункі.
— Я вас люблю! — казаў Хадыка, —
І сам я — мінскі гарамыка;
Пасябраваць хачу я з вамі,
        Ядзяць вас мухі з камарамі!
І толькі вам, мае браточкі,
Каб не дажыў я гэтай ночкі,
Хачу прадаць сваю пасаду,
А сам за гандаль я засяду,
Мае вы родненькія братцы, —
Хачу я сальнікам заняцца.
— Браток Фядос! — Міхал гаворыць, —
Не будзем доўга мы гуторыць:
Вось вам рука! — Фядос даў руку,
        І ў тым агульным шуму-гуку
Зачаўся торг, пайшлі бажыцца
Ў жаданні шчырым падружыцца,
Каб потым, далей, пры спатканні
Не мець ніякіх нараканняў.
— Дык так: тры тысячы, Фядосе! —
Той пальцам шоргае па носе,
Мінуту мысліць, разважае.
Мінута важная, цяжкая.
І ціха-ціха стала ў хаце.
        — Няхай так будзе, пане браце! —
Гукнуў Хадыка канчаткова.
Яны рукамі крэпяць слова,
Антось ім рукі разнімае.
— Няхай жа Бог нам памагае!
— Панамі будзеце, панамі,
Ядзяць вас мухі з камарамі!
 
XXVII. Па дарозе ў Вiльню
Дарогі, вечныя дарогі!
Знаць, вам спрадвеку самі богі,
Калі красёнцы жыцця ткалі,
І вашы лёсы вызначалі,
Няма канца вам, ні супыну;
Вы жывы кожную часіну,
То задуменны, смутна строгі,
Як след захованай трывогі,
То поўны чараў спадзявання,
        То страхаў цёмнага знікання,
Калі душа свой лёс прачуе
І ноч нябыту зацянюе...
Дарогі, цёмныя дарогі!
Вы так маўклівы, вы так строгі!
Хто вас аблічыць? Хто вас змерыць?
Хто вашы звівы ўсе праверыць?
Хто вашы ходы абшукае?
Бо ўсё сваю дарогу мае!
 
Я не зайздрошчу тым з вас, брацці,
        Каго спрадвечныя закляцці
Не парушалі, не тамілі
І цяжкім каменем не білі
І для каго ўвесь гэты свет
Ёсць аднае цялежкі след,
Пытанні толькі дабрабыту,
Дзе ўсё прыводзіцца к карыту,
І гэта ёсць адна дарога,
Апроч яе няма нічога.
 
Не! духу волі плынь жывая
Такога ладу не прымае
І не прыхіліцца ніколі
Да гэтай лішне простай долі,
Бо свет і жыцце мнагалучны
І мнагавобразны, выключны.
Таемна схованы, цікавы
І разнастайны іх праявы,
Дзе кожны момант хвалі новай
Нам штось гуторыць сваёй мовай
Для сэрца і для разумення;
        Дзе поўна ўсё свайго значэння,
Прыгоства, чар і глыбіні,
Дзе граюць вечныя агні,
Дзе патаемныя крыніцы
Звіняць, як струны зараніцы...
І толькі шкода: абмяжован
Ты, круг жыцця, і ў путы скован
Варожым поясам спавіты,
Сатканым злыднямі ў тры ніты,
З прыбітай цёмнаю пячаццю,
        Як падзалежнае закляццю.
 
Я знаю: скончыцца дарога,
Бо ноч нябыту, ноч-аблога
Сачыць наш час ад дня раджэння
Сляпымі зрэнкамі зацьмення,
Як дух закляцця, дух праклёну.
Ды покі круг мой не замкнёны,
Я зноў хачу зірнуць назад
Пад тыя стрэхі родных хат,
Дзе зачалася пуцявіна,
        Дзяцінства светлая часіна...
Дарогі, вечныя дарогі!
Не вечна ж ходзяць па вас ногі!
Ды так: зрабілі і пачатак —
Тры соткі дадзены ў задатак!..
Няўжо то праўда, не вяроза?
Няўжо канец табе, пагроза,
І вечны ціск пад панскім ботам,
І страх знайсці канец пад плотам?
Няўжо то праўда, а не сненне
        І мара йдзе ў ажыццяўленне?
Цяпер няма назад адходу!
Скідай з дарогі перашкоду,
Ні перад чым не запыняйся
І з гэтай спадчынай сквітайся,
Што асталося ад бацькоў —
Зямелькі некалькі шматкоў,
І толькі трэба йсці станоўка,
Адно хай думае галоўка:
Як абярнуцца тут лаўчэй,
        Каб справу выканаць хутчэй,
А першым дзелам справа пільна —
Паехаць трэба ў банк у Вільню
Навесці спраўкі, сёе-тое
Ці разрашэнне там якое.
Аб гэтым шмат тут гаварылі
І ехаць дзядзьку прысудзілі.
 
Убраўся дзядзька, як у свята;
Сказаць — не вельмі зухавата;
Пільчак быў простага суконца
        І той весь вырыжаў ад сонца;
Кашуля зрэбна, але бела,
А шапка козырам сядзела,
Хоць і зналася добра з горам;
А боты вымазаў ён здорам;
А на кіёчку за плячамі
Вісела торба з кутасамі;
У торбе хлеб, кавалак сала,
З кішэні люлька пазірала —
Таварыш верны і нязменны —
        І з тытуном капшук раменны.
Незухавата, але гладка
На ім ляжала ўся апратка.
Вось дзядзька ўжо Маргі мінае
І ў даль з задумай паглядае;
Ідзе, на жыта погляд кіне,
На нівах сэрцам адпачыне,
Ідзе далей, ізноў сцігае,
Дарога гэта — немалая!..
 
І думаў дзядзька, каб танней як,
        Хоць бы за трыццаць пяць капеек —
А чым танней, тым лепш, вядома,—
Далей адʼехацца ад дома.
У дзядзькі ў Стоўбцах быў дружака,
Вакзальны стораж, Доніс Драка;
Ён машыністаў знаў каротка,
Кандуктарчыха — яго цётка,
А з качагарам жыў, як з братам,
І быў канторшчык яго сватам;
З тэлеграфістамі ён знаўся,
        А з дзядзькам летась сябраваўся,
Падумаць толькі — чуць не шышка!
І з аднаго яны кілішка
У цёткі Гені выпівалі,
І разам восі яны кралі.
 
І гэтай думкай, як бы хваляй,
Падхвачан дзядзька, чэша далей
З узгорка ўніз, ізноў на ўзгорак,
Як бы па хвалях лёгкі корак.
Але не-не, ды смутна стане,
        Як ён палі вакол агляне,
І гэты лес, смугой засланы,
І родны Нёман, і курганы,
І хвайнякі, і грушы ў полі,
Як бы не бачыў іх ніколі.
І блізкі сэрцу яго сталі
Малюнкі гэтай роднай далі,
І нейкі смутак, жаль нахлынуў,
Як бы надоўга іх пакінуў.
 
Ідзе наш дзядзька, разважае
І лес, Сустрэнаўку мінае,
Праходзіць грэблю і балота.
Лажылась сонца пазалота
На верх лясоў чырвоным шляхам,
І ноч панурым сваім гмахам
У змрок нізіны спавівала
І сон на землю навявала.
 
Вось кончан лес, і Стоўбцы блізка.
Туман на возера лёг нізка,
Вада шумела каля млына,
        Свістала голасна машына,
А там за возерам, як струнка,
Пралегла роўненька чыгунка.
Вось пераезд, даўно знаёмы;
Правей вакзальныя харомы.
Антось зварочвае направа
Ды йдзе на станцыю рухава.
 
Ўсё там кіпіць, бы ў час разрухі,
Снуюць служачыя, як мухі,
Гудуць, шумяць, бы ў вуллі пчолы,
        І ходзяць шумна балаголы,
Каменяцёсы з малатамі,
Гандляркі бегаюць з кашамі.
У ліхтарах агні трапечуць!
А гандляры крычаць, шчабечуць
І бʼюць у грудзі кулакамі,
Як бы забіць хацелі Шмульку.
А дзядзька паліць сваю люльку,
Сядзіць, другую накладае
І свайго сябра выглядае.
— А, брат Антоні! — дзядзька чуе.
Глядзіць — аж Драка сам шыбуе,
Ідзе, ківае галавою
І газы пах нясе з сабою.
— Здароў, брат Доніс! — дзядзька рады,
Сябру ківае для нарады:
— Скажы мне, браце, ці няможна, —
Пры гэтым дзядзька асцярожна
Прыгнуўся к Донісу, замяўся,
Ды Доніс зразу дагадаўся,
        Што за патрэбу мае сябар, —
Дык ці не можна б мне... за хабар
Крыху паехаць на машыне?
— А вось пастой, хай люд адхлыне,
Курʼерскі пройдзе, а тым часам
Мы перамовімся з Уласам...
Спакойны будзь: мы ўсё абладзім,
Хоць на таварны, а пасадзім.
— Дык ты, брат Доніс, пастарайся!
— Будзь пэўны, брат, не сумнявайся:
        З казамі мы на торг паспеем.
 
У гэты момант лютым змеем
Ляціць курʼерскі. Задрыжалі
Ўсе шыбы ў вокнах на вакзале,
І ўвесь народ ураз мятнуўся,
І дзядзька наш не аглянуўся,
Як і яго людская хваля
Нясла, бы шчэпку ў перавале.
Як бы хто іх тут страшна спудзіў.
Плячук тут дзядзька прынапрудзіў,
        Крутнуўся моцна навакола,
Чуць з ног не збіўшы балагола,
Ды наступіў на бот падпанку,
Зато між цел прабіў палянку
Ён гэтым моцным паваротам,
У цвёрды грунт упёршысь ботам.
 
Званок, другі і зараз трэці,
І дрыгнуў поезд, быццам чэрці
Яго сярдзіта скаланулі,
Дождж цэлы іскар сыпанулі
        І страшным рогатам заржалі
Ды з дымам далей паімчалі.
Вакзал пусцеў, люд распаўзаўся.
Антось сядзеў або сланяўся,
Балелі ногі, ўнікла сіла,
А спаць так моцненька кланіла!
— Ну, што, Антоні, рыбу вудзіш?
Заснеш, брат, потым і не ўзбудзіш.
Хадзем, брат, выпʼем, пагаворым! —
Сябры выходзяць крокам скорым.
        Сядзяць за півам, выпіваюць,
Аб розных справах разважаюць,
А піва ім вяселіць душы,
І чырванеюць у іх вушы;
А праз кароткую хвіліну
Антось садзіўся на машыну.
На паравозе без білета
Чхаў да Баранавіч дасвета.
Відаць, у добрую часіну
Збіраўся дзядзька ў пуцявіну:
        Ў Баранавічах налучыўся
Кандуктар добры: ён згадзіўся
Давезці ў Вільню дзядзьку сходна.
Ўздыхнуў тут дзядзька наш свабодна
І, азіраючысь трывожна,
Ў вагон шыбуе асцярожна,
Куды кандуктар тыкнуў пальцам.
І вось наш дзядзька едзе «зайцам».
Тым часам сонейка ўсхадзіла,
Палёў узгоркі залаціла,
        І белаватаю смугою
Туман навіснуў над вадою.
Вагон бітком набіт народам.
Імчыцца поезд поўным ходам,
І толькі пыл ён падымае,
Як ад табакі, дзядзька чхае.
Пайшоў кандуктар і вачамі
Шукае торбу з кутасамі.
Стхарыўся дзядзька у куточку,
І торба з ім на тым кіёчку,
        З якім наш дзядзька пехатою
Учора йшоў адзін душою.
Не спаў ён праве цэлай ночы,
На свет глядзець не хочуць вочы,
А галава сама гуляе,
Машыне тахты выбівае:
Наніз падзе, назад рванецца,
Туды-сюды яна качнецца
І грукне ў сцену, як дурная,
Як толькі карк яе трымае!
        Так на вяселлі маладуха,
Калі датне яе сівуха,
Забудзе ўсё ды пойдзе ў скокі
І чэша дробна, рукі — ў бокі,
Не чуе долу пад нагамі
І плешча ў тахт яна рукамі.
«Лягаш» у дзядзьку ўцікаваўся
І, як з ім толькі параўняўся,
Пад бок штурхнуў яго рукою,
Маргнуў, паклікаў галавою.
        Ўсхапіўся дзядзька наш праворна
І за кандуктарам пакорна
Ідзе ён, стомлены, заспаны,
Не раз схінуўшыся, як пʼяны.
Прывёў ён дзядзьку ў карыдорчык
(Абодвух іх трымае ворчык).
— Ідзі сюды! — кандуктар кажа.—
Я буду сам стаяць на стражы —
Ідзе кантроль, дык ты схавайся,
Сядзі цішком, не адзывайся,
        Не кашляй моцна і не грукай! —
І з гэтай мудраю навукай
Кандуктар дзверы адчыняе
І хітра пломбу ён знімае,
Засадзіць гвозд, ключом пакруціць,
А страх аж вочы дзядзьку муціць,
І губа ходзіць, бы ў жаробкі.
Тым часам дзверы бруднай «топкі»
Ўраз адамкнуў кандуктар лоўка
І зачыніў, бы ў клетцы воўка,
        Запхнуўшы дзядзьку чуць не сілай
Да гэтай дзіркі апастылай.
 
Ступіў наш дзядзька крок, спыніўся —
І свет яму тут зачыніўся,
Стаіць, як дурань, небарака.
— Куды ж ты ўпхнуў мяне, вужака?
Бадай ты спрах з сваёй нарою! —
Гамоніць дзядзька сам з сабою.—
Ну ж, удружыў, гад! вось усунуў! —
І ў цёмны кут ён злосна плюнуў.
        — Ах, вэй! што гэта? ці сляпы ты?
То ж тут жа мы! — з кутка сярдзіты
Пачуўся голас чалавечы,
Аж узняліся ў дзядзькі плечы,
Ды каб схаваць, што ён спужаўся,
Спакойна дзядзька адазваўся:
— А, гэта вы! Нашто ж пад сліну
Было вам ставіць абразіну? —
Тут толькі стаў ён прыглядацца —
«Зайцы» сярдзіта мітусяцца.
        Яны даўно ўжо там стаялі,
Як мышы з норак, выглядалі.
Пярэдні з іх, такі вяртлявы,
Яшчэ ўсё цёрся аб рукавы.
Было ўсё чорна тут ад сажы,
Насілась густа пылу пража;
Адно акенечка і тое
Глядзела цьмяна, як сляпое.
А цесната — ні стаць, ні сесці:
Тырчы, як пень, на адным месце!
        Але сяк-так прымайстраваўся
Наш падарожны каля печы,
Размяў крыху грудзіну, плечы
І закурыць нарыхтаваўся,
У кут паставіўшы крывульку.
Дастаў капшук, агледзеў люльку,
Прадзьмуў цыбук, задаўшы смроду,
Аж пасажыр сівабароды —
Даўно ўжо ён на дзядзьку дзьмуўся —
Шмаргнуўшы носам, адвярнуўся.
        Але наш дзядзька не шманае:
Тытун у люльку накладае;
Тытун быў свой, а не куплёны,
І драў ён горла, як шалёны,
І, як казаў у нас Дзямешка,
Па галаве біў, як даўбешка.
Тытун быў хвацкі, адмысловы,
І не адзін курэц здаровы,
Хваціўшы дыму галт знячэўку,
Як бы спірытусу кватэрку,
        І чхаў, і пырхаў з паўгадзіны,
І выціраў з вачэй слязіны,
Аж пуп яго трашчаў і рваўся
(Ён бесарабскім называўся —
Тытун той дзядзькаў самавіты).
Як чорт, быў дым яго сярдзіты.
Наклаўшы люльку, выняў скалку,
Адкалупіў ён цыру галку
І гасіць крэсівам. Іскрынкі,
Як залаценькія пылінкі,
        З нягромкім трэскам узвіліся,
На цыр багата паліліся.
Вось дзядзька люльку раздзімае,
Цыбук хрыпіць, пішчыць, спявае.
Дым усё большымі клубамі
Звісае ў дзядзькі над вусамі.
І вось як люлька разгарэлась —
Курыць даўно яму хацелась,—
Набраў ён дыму рот паўнюткі —
Цягнуў не меней паўмінуткі —
        І клуб, як з коміна, пускае.
Нясецца дым, насы зрывае,
«Зайцам» духі ён забівае;
І мух тым дымам даняло:
Гудуць жалобна, бʼюцца ў шкло.
Падняўся кашаль між «зайцамі»,
І ўсе зашморгалі насамі.
— Ой, фэ! не вытрываць! ратуйце!
Хоць нашу старасць пашкадуйце! —
Крычаць «зайцы» ўсе ў адзін голас
        І на бародах скубуць волас,
А дзядзька пыхкае клубамі
І смех хавае пад вусамі.
Ды ў гэты момант з карыдора
Пачуўся голас кандуктора
І грук у дзверы кулакамі.
— Эй ты, там, торба з кутасамі!
Якога чорта гэта смаліш?
Ты мне вагон увесь разваліш!
Пакінь курыць, бо і праз дзверы
        Праходзіць дым сюды без меры...
Але і дым: аж з ног скідае!
Ну, проста нос табе зрывае!
Кантроль, даў Бог, прайшоў удатна.—
Вайшлі ў вагон, і так прыятна
Ў вагоне дзядзьку паказалась!
Прад ім раўніна рассцілалась
Палёў, засеяных хлябамі;
Загоны стройнымі радамі
Антосю вочы весялілі
        І на працягу цэлай мілі
Узад пачціва адхадзілі
І расступалісь прад машынай,
Як кавалеры прад дзяўчынай
Ці як прад свёкрам маладзіца.
Яна ж, як вольная арліца,
Ляціць стралою, грозна дыша
І сівым дымам цяжка пыша.
І кожны міг каля чыгункі
Зʼяўлялісь новыя малюнкі:
        Слупы мільгалі верставыя,
Дарожкі, сцежачкі крывыя,
Што чуць заметна спаміж збожжа
Віліся йстужкаю прыгожа;
Лясы, гаёчкі вынікалі,
І цэрквы вежамі блішчалі
Ў жывых вянках бяроз і клёнаў,
І пакручастых рэчак гоны,
І мігацелі сёлы, дворы,
Сады, курганы, касагоры.
        — Ото разгон і шыр якая! —
З сабою дзядзька разважае.—
Зірнеш — не згледзіш канца-краю,
І гэта ўся зямлі армада
Гаспадара-цара аблада!
Вялікі ён багач на свеце,
Ды толькі бедны яго дзеці:
Ядуць хлябок яны з мякінай,
«Зайцамі» ездзяць на машыне.
Якія дворы, Божа мілы!
        А ўсюды бедны люд пахілы
Кішыць, гаротны, як мурашкі,—
І ўздых задушаны ды цяжкі
Гатоў з грудзей яго прарвацца,
На гоман думак адазвацца.
«Эх, дзецца людзям бедным недзе!»
І ўспомніў дзядзька, куды едзе
І што яму ў той Вільні трэба.
Эх, цяжка ты, скарынка хлеба!
Пакуль пачуеш кроплю сілы,
        То банк мо выматае жылы
Налогам, гербавым, там, зборам,
Не развітаешся ты з горам,
І пусціць жыць бадай не голых.
 
У гэтых думках невясёлых
Антось да Вільні падʼязджае
І свой гарнітур папраўляе.
 
XXVIII. Дзядзька ў Вiльнi
І не спынілася машына,
А ўжо пайшла мітусяніна:
Хватаюць клумкі пасажыры,
Пад рукі бʼюць «зайцы»-праныры,
Паны складаюць чамаданы,
Лубкі-каробкі, дзе схаваны
Паненак розныя прыпасы
Для завівання, для падкрасы,
Каб трохі зменшыць перашкоды,
        Пахібкі матухны-прыроды.
Срэдзь люду рознага і панства
І між усякага убранства
Відна і дзядзькава апратка,
Пільчак і шапачка-аладка.
Машына стала. Валіць валам
Люд у тунелі пад вакзалам,
А з ім і дзядзька цісне збоку,
Ад шэрых світ непадалёку.
Яшчэ ніколі дзядзька з роду
        Не бачыў гэтулькі народу,
Паноў, чыноўнікаў багатых,
Такіх таўшчэразных, пузатых,
Што можна б смела зʼесці булку,
Каб абысці гэту качулку;
І выступаюць такім тузам,
Ідуць, не бачаць ног за пузам,
Аж дол каменны чуць не гнецца,
Як студзень, карк яго трасецца.
«Ото паноў! о, Божа мілы!
        Якія гладкія іх рылы!
Якія вусы і бароды!
Паставіць бы іх у гароды —
Ні верабʼі і ні вароны
Не смелі б сесці на загоны!
І процьма-та ж іх тут якая! —
У мыслях дзядзька разважае.—
А морды ззяюць, як пад лакам,
Відаць, жывуць яны са смакам.
А ўзяць паненак — ажно ззяюць
        І ходзяць — долу не чапаюць:
Так лёгка, плытка, далікатна,
Як бы матыль той, акуратна.
Ды што рабіць дачушкам бруку?
У гэтым іх уся навука.
Растуць, як краскі, ў добрай долі,
Не трэба йсці з сярпом на поле,
Дзе праца ўсю красу знімае,
А ржышча ногі прабівае».
Ідзе наш дзядзька і баіцца,
        Каб часам як не памыліцца
І не ступіць каму на ногі
І каб не збіць каго з дарогі.
А боты, падлы, ну, відочна,
Не так, як людзі, йдуць нарочна:
На ўвесь вакзал грымяць насамі,
Як конь па току капытамі.
Дзівіўся дзядзька тут нямала,
Йдучы тунелем да вакзала.
Як хітра, мудра збудавана!
        Як чыста, хораша прыбрана!
А колькі вулачак і ходаў,
Палітурованых усходаў!
Там, угары, над галавою,
Ідуць вагоны чарадою!..
О, хітры свет, на штукі здаўся!
 
Тунель тым часам раздзяляўся,
І вал сярмяжнага народу
Ідзе да правага праходу.
Паны налева важна садзяць,
        Дзе іх сярмяжнікі не здрадзяць
Ні пахам дзёгцю, ні карчагі,
Ні відам латанай сярмягі.
Як выйшаў дзядзька наш з вакзала,
Яму аж моташна нейк стала:
Такое пекла — шум страшэнны,
Застой паветра і дух дрэнны;
Народ таўчэцца каля конкі,
Па бруку бʼюць падковы звонка,
Грымяць павозкі, буды, колы,
        Аж проста глушаць балаголы —
І гэта процьма ўсякіх зыкаў
Злілася ў гул адзін вялікі,
Дзе з непрывычкі вуху цяжка,
Дзе бʼюць па сэрцы яны важка.
Снуе народ, як на пажары,
Пад ім аж гнуцца тратуары.
 
Эй, Божы люд! Якая сіла
Цябе віхрамі закруціла?
Куды ты йдзеш, чаго шукаеш?
        Які ты ў сэрцы смутак маеш?
Куды вядзе твая дарога?
Чаму задума і трывога
Пячаць на твар твой палажыла?
Чаго глядзіш ты так няміла?
Няма ў тваіх вачах прывету,
Як бы не рады сонцу, свету,
Ідзе народ, як хвалі мора,
Як хмары ў небе на прасторы,
Адны другім усе чужыя.
        Ідуць старыя і малыя,
Ідуць, шнуруюць чарадою,
Заняты кожны сам сабою.
І дзядзька з гэтым людам зліўся,
Як зерне ў зернях, загубіўся.
 
Быў дзядзька ў пушчах, у барох
І расчытаць іх голас мог,
І з старасвецкімі дубамі
Каротка знаўся, як з сябрамі.
А тут — адзін, бо ўсе чужыя,
        Не знаеш, хто яны такія,
І сам для іх ты чужаніца.
На камяніцы камяніца,
Не згледзіш неба край за імі
І ціснуць сценамі сваімі.
 
Ідзе так дзядзька і па бруку
Адзін за дзесяць робіць груку.
«А дзе ж той банк? — карціць пытанне,
Так правандруеш да змяркання,
А сам туды не пападзеш
І толькі дзень дарма звядзеш».
Ды дзядзьку страшна прыступіцца,
Спытаць людзей ён тут баіцца,
Бо ўсе такія надзіманы,
І хоць бы твар адзін рахманы
Або свой брат, мужык-трудзяга,—
Нідзе не свеціцца сярмяга.
І дзядзька наш стаў прыглядацца,
Ў каго б дарогі запытацца,
Бо ён зрабіў адну ўжо спробу,
        Спытаў чумазую асобу,
Дык тая так яму сказала,
Што лепш бы ёй няхай зарвала!
Тут дзядзька кроку падбаўляе
І пана з цэшкай наганяе;
Ступіў яшчэ ён колькі крокаў,
Да пана коціцца ён бокам;
А пан не бачыць ці не хоча
Глядзець, як дзядзька наш клапоча
І ў ім патрэбу дужа мае,
        Ідзе і палачкай махае.
Тут дзядзька трошачкі прыгнуўся,
Рукою пана дакрануўся:
— Скажы, паночку, як далёка
Зямельны банк? — Пан кінуў вока
На дзядзьку скрыва так і строга:
— Спытай аб тым гарадавога! —
Сказаў і кроку пан прыбавіў,
Як бы пытаннем абясславіў
Яго наш дзядзька прад панамі,
        Прад тымі вось капелюшамі.
«Ото завіў, настроіў лыжы,
Як бы чарцяка той ад крыжа»,—
Антось сабе сам усміхнуўся
І на ўсе бокі азірнуўся,
Як бы хацеў сказаць: «Глядзеце,
Якая цаца ззяе ў смецці!»
Памалу стаў ён разглядацца.
Э, што! няма чаго баяцца!
Ідзе вальней, глядзіць смялей.
        На сэрцы стала весялей,
І трохі карк ён падымае,
На крамах вывескі чытае —
Нядарма ж дзядзька быў у школе,
Навуку ведаў ён даволі.
Ды перабраў тут дзядзька меру:
На слуп узбіўся, на халеру,
Ды так аб падлу штурхануўся,
Што свет яму перавярнуўся,
На брук зляцеў ён з тратуару,
        Перакруціўся разоў пару
І так у брук бядак загасіў,
Траха манеркі не расквасіў.
Ды дзядзька борздзенька схваціўся,
Знячэўку ён ашаламіўся,
Як той шчупак, папаўшы ў нерат.
Не знае ён, дзе зад, дзе перад.
— Бадай цябе агні спалілі!
На які чорт слупоў набілі? —
Гаворыць дзядзька сам з сабою,
        Пыл абіваючы рукою.
І тут ён толькі азірнуўся,
Глядзіць — у кут глухі упхнуўся,
Сцяна прад ім і сцены збоку,
Ўпярод не ступіш ані кроку —
Прапала вуліца, ды годзе!
Таўчэцца дзядзька, як у бродзе
Той сом, прыціснуты плытамі,
Што ў букце век жыў пад карчамі.
«Бадай ты спрахла! дзе ж дарога?
        Нагвалт крычы гарадавога!
Куды нялёгкая загнала!»
Аж проста дзядзьку страшна стала
І з перавулачка глухога
Ідзе шукаць гарадавога,
Ідзе і горад праклінае;
Падшыбла злосць яго такая,
Што каб прымеў бы, ўзяў саломы
Ды падпаліў бы ўсе харомы,
Бо ўсе дарогі загрузілі
        І свет яму тут зачынілі.
Мінут праз колькі з перавулка
На свет ён выбіўся, дзе гулка
Нясліся зноў страшэнна зыкі,
Дзе горад гуў многаязыкі.
Цяпер наш дзядзька не чытае,
А больш пад ногі паглядае
Ды кіне вока, ці не блісне
Жаданы шнур, ды далей цісне.
Шукае дзядзька наш, як Бога,
        Ў людской галдзе гарадавога.
А вось і ён! стаіць плячысты
І погляд кідае празрысты;
Стаіць, як той пастух над статкам,
І наглядае за парадкам —
На тое ж горад і губерня.
Тут з тратуара дзядзька верне,
Ідзе, за брыль здалёк бярэцца,
«Дзень добры» кажа, як вядзецца,
Яшчэ крок бліжай падступае,
        Аладку-шапку падымае.
— Скажыце, як мне ў банк папасці?
Мне па зямельнай трэба часці.
— А вось як пойдзеш, чалавеча,
Таму касцёлу насустрэчу,
Там будзе вуліца направа, —
Пачаў казаць служака бравы, —
Ты правай вуліцы трымайся,
А там другога запытайся,
І скора банк той будзе блізка. —
        Скланіўся дзядзька яму нізка,
Бо надта ж добрым паказаўся,
І так ён дзядзьку спадабаўся,
Што калі будзе ўсё шчасліва,
То выпʼе з ім хоць пару піва
І зʼесць з ім разам кусок сала;
І весялей зноў дзядзьку стала.
 
Зрабіўшы два-тры павароты,
Людзей спытаўшы раз мо ў соты,
Спыніўся дзядзька каля банка,
        Дзе ўсходы чыстыя, як шклянка,
Шырокі крок яго стрымалі
І ў душу страх яму нагналі.
 
Стаіць наш дзядзька ў задуменні,
Не смее ўзняцца на ступені:
Баіцца ён мужычым ботам,
Прапахлым дзёгцем, здорам, потам,
Тут наслядзіць або напляміць,
Лепш іх не знаць, няхай іх цяміць!
Ступі не так, падымуць сварку
        Ды на барыш дадуць па карку.
І гэта «іх», як здань ліхая,
Спакой ад дзядзькі адганяе;
«Іх» — нешта злое, цемень-сіла,
Што душу дзядзькаву муціла;
«Іх» — гэта тое, што варожа
І ў рог барані сагнуць можа.
Ды дзядзька страх перамагае,
Ён шапку загадзя знімае,
Па ўсходах чыстых, як мурашка,
        Паўзе ўгару, ступае цяжка.
Забіты дух яго вякамі
Ўжо чуе страх перад панамі.
 
Ў прасторнай, чыстай, светлай залі
Паны туды-сюды снавалі,
Развязна, моцна гаманілі,
Цыгары доўгія курылі,
А дзе каторы шарганецца,
Каля яго прыслужнік трэцца
І падае яму адзенне,
        А сам — пакора і жычэнне;
А пан той руку ткне ў кішэню,
Яму «дзесёнтку» суне ў жменю;
Прыслужнік, ну, чуць не прысядзе,
Аж смех бярэ, на гэта глядзя.
Але й паны не ўсе тут роўны:
Адны з іх круглыя, як броўны,
Ідуць спаважна, ўперавалку;
Другія выпетрылі ў палку;
Адны трымаюць нос высока,
        Другія ў дол спускаюць вока.
Апроч паноў, у гэтай залі
І мужыкі ў кутках стаялі,
І людзі простага больш звання
Таўкліся ў банку ўжо ад рання.
Між імі гоман ціха вісне,
Туды і дзядзька Антось цісне.
Прыйшоў, суседзяў змерыў вокам
І да сцяны прыпёрся бокам.
— Сядай, мой мілы, мой харошы,
        Бо за «пастой» не плацяць грошы, —
Сказаў сярмяжнік дабрадушна,
На лаўку дзядзька сеў паслушна,
Ўздыхнуў, падзякаваў суседу.
Ўжо пажылому, чуць не дзеду.
Пайшлі пытаць адзін другога,
Хто ён, адкуль, сяла якога,
Губерні, воласці, павету.
— Прыехаў я сюды з-за свету,
З-пад самых Стоўбцаў — чулі, можа?
        — Не, не здаралася, нябожа.
— А самі скуль вы? — Я з-пад Ліды,
З сяла Вялікія Дзяміды
(Ён Грышкам Верасам назваўся);
Яшчэ са ўчора затрымаўся.
Пустая справа, ды і тую
Не давядзеш ты да ладу —
Гадоў са два яе вяду,
Як тут ні ладжу, ні мяркую...
Эх, мілы мой ты! за панамі
        Няма прадыху. Хто з грашамі
І мажа збоку,— той і едзе,
Так вось і робіцца, суседзе.
 Ён знаў чыноўніцкія сеці —
Не дарма ж соваўся па свеце,
Зямлі шукаючы з сябрамі,
І добра знаўся з пісарамі.
— Вам трэба з банка разрашэнне,
Пішэце, мілы мой, прашэнне;
І, калі хочаце, параю:
        Пісарчука такога знаю,
Што вам прашэнейка за злоты
Напіша з мілаю ахвотай.
— Ах, калі ласка, пане Верас.
Скажу вам дзякую яшчэ раз,
Бо покі сам чаго дабʼешся,
То і жыцця свайго зрачэшся.
— Ну, то хадзі! — Ўстаюць, выходзяць
І па панах вачамі водзяць,
І каля століка пустога —
        Там не было цяпер нікога,
Апроч бутэлечкі чарніла
З шырокім донечкам, без рыла,—
Сябры спыніліся маўкліва.
— Вам што? — пытае іх пачціва
Сам пісарчук. Ён стараваты,
І росту нізкага, кашлаты,
І вынік ён перад сябрамі,
Як тая порхаўка часамі
Па цёплым дожджыку з зямлі.
        — А вось да вас якраз прыйшлі,—
Тут дзядзька ўперад выступае
І просьбу ціха выкладае.
— Пастойце ж трошкі, пачакайце,
А вось вам крэселца, сядайце! —
З стала ён выняў ліст паперу,
І ўсю пісарскую манеру
Ён перад дзядзькам выяўляе:
З-за вуха ручку выцягае,
Рукою водзіць, нібы піша,
        І трэ свой лоб ды носам чмыша.
Паразважаўшы для прыкрасы,
Пайшоў выводзіць выкрунтасы;
Уважна дзядзька пазірае,
У жмені злот даўно трымае.
— Ну, вось прашэнне і гатова,
Прашэнне — «рэхт»! ну, адно слова!
Вы, можа, граматны часамі?
— А так — распішамся і самі. —
І дзядзька пальцы разгібае,
        Бярэ ён ручку і мачае;
Ды граблі-пальцы, як чужыя
Ці як калочкі дзервяныя,
Пяро трымаюць бокам, крыва
І водзяць ручку баязліва;
І покі дзядзька распісаўся,
На лбе буйны пот паказаўся,
Бы дзядзька летняю парою
Прайшоў па купінах з касою.
— Цяпер ідзіце ў тыя дзверы
        Зрабіць адметку на паперы,—
Ківае пісар галавою.
І дзядзька дробнаю ступою
Падходзіць к дзверам, адчыняе,
Прашэнне ў скрутачку трымае.
А там, за доўгімі сталамі,
У стол уткнуўшыся насамі,
Сядзяць пісцы, як гною кучкі,
Скрыпяць іх пёрцы, ходзяць ручкі,
Трашчаць, як конікі на сене
        Ці тыя шашалі ў палене, —
Заняты кожны сваім дзелам.
Ступіў наш дзядзька крокам смелым,
Ідзе к сталу, што быў пабліжай,
Да барады счырвона-рыжай —
І перад тою барадою
Схіліўся нізка галавою.
 
Чыноўнік буркнуў штось сярдзіта,
Як той япрук каля карыта,
Але прашэнне ён прымае,
        Насупіў бровы і чытае.
— Ідзі ў той стол, налева трэці! —
Махнуў чыноўнік барадою,
Як саламянаю мятлою.
— Адкуль яны бяруцца, чэрці? —
Прамармытаў руды пісака.
Пайшоў наш дзядзька-небарака,
На стол паказаны трапляе
Ды зноў там галаву скланяе
І перад новым палупанкам
        Стаіць, прыгнуўся абаранкам.
Чыноўнік толькі лыпнуў вокам
І павярнуўся к дзядзьку бокам
Ды водзіць пёркам па «бумазе»
(Ужо такі пачот сярмязе!).
Стаіць наш дзядзька, не адходзіць.
«Ну, што ж? няхай пяром паводзіць:
Не на дажджы я, часу маю,
Не пан я, трохі пачакаю».
Чыноўнік лыпнуў зноў вачыма,
        Як бы на цёшчу ці айчыма,
Зноў у паперы ён уткнуўся,
А дзядзька наш не зварухнуўся.
Злаваць чыноўнік пачынае,
Што дзядзька вытрыманасць мае.
Чыноўнік злосны не стрымаўся:
— Табе чаго тут? — запытаўся,
Сярдзіты, поўны нецярпення.
— Наконт зямлі: вось і прашэнне,—
Гаворыць дзядзька так салодка,
        Як толькі можна, ды каротка
Яго чыноўнік злы спыняе:
— Не важна справа, пачакае;
Прыйдзі сюды праз тры гадзіны! —
Ўздыхнуў Антось ад той навіны.
«Ось дзе выжыга! ось бізун,
Бадай цябе забіў пярун!
Чакай дабра ты ад хамулы,
Няхай табе дасць Бог тры скулы!
Няхай цябе водзяць сляпога,
        Як водзіш ты за нос другога!»
І як ні кляў ён гэту пʼяўку,
Ды мусіў даць рубля за спраўку.
 
XXIX.                 На Замкавай гары
— Ну, што ж? — пытае дзядзька Грышку.—
Хіба дзе выпіць па кілішку
Ды падкрапіцца б мала-мала?
Я з дому ўзяў кавалак сала,
І хлеба ёсць крышан са мною,
Чаго ён сохне сіратою?
— Падмацавацца б не мяшала,
Бо ў жываце штось заспявала,
А нашча чарачку кульнуць —
        Усё адно што ў рай зірнуць.
 
Сябры ўстаюць, ідуць спавагу
І на прашпект нясуць сярмягу,
Дзе панства ўсякага багата
Ідзе і едзе, як у свята.
І скуль набраліся яны?
І ўсё важнецкія паны,
І так адзеты, так убраны,
Што той Ракоўскі надзіманы —
Няхай яго там возьме боль —
        У параўнанні з імі — ноль —
Ну, проста так, звычайны Лыска:
І не стаяў каля іх блізка!
Зірнеш і ўнікнеш: прад табою
Мо князь з графіняю якою!
Так далікатна спацыруюць
І не гавораць, а варкуюць!
Або спаткаеш генерала,—
Яго ўся Вільня, пэўна, знала:
У медалях уся грудзіна!
        І што за погляд! што за міна!
Ну ж і паноў! не дай ты Божа!
Антось стрымацца ледзьве можа —
Няхай ім дрэннае прысніцца,—
Каб тым панам не пакланіцца.
Ды Верас з дзядзькі тут смяяўся.
— Ты не ўважай, што ён убраўся,
Гальштук павесіў і манішку,
А каб раздзець яго, брацішку,
То пэўна ходзіць без кашулі,
        На ланцужку — кусок цыбулі.
Па віду пан і ходзіць панам,
А спіць напэўна пад парканам,
Таго й глядзіць, каб што ўварваць...
Такіх паноў — хоць гаці гаць!
Чым болей дзядзька разглядаўся,
Ён тым мацней тут захапляўся.
Які тут рух і беганіна!
Як ззяюць вокны магазінаў!
І колькі тут дабра, багацця!
        А колькі слёз у ім, пракляцця?
Якія брычкі і карэты!
А для каго ўся роскаш гэта?
Антосю стала чагось смутна.
Ці гэта роскаш так атрутна,
Што голас зайздрасці ўзбудзіла
І свой адбітак палажыла?
Ці то пратэст, бунт проціў здзеку,
Які пануе тут адвеку
І дзеліць люд на дзве галіны,
        На дзве няроўныя часціны:
На багачоў і на галоту?
Адным — сланяцца каля плоту
Сваіх задворкаў цёмна-брудных
У мыслях-думках шэра-будных,
Жыць у гразі, хадзіць сляпымі
Ў імгле пустой і ў едкім дыме,
Цярпець пакорліва, маліцца
І з гэтай доляю гадзіцца,
А ўсе надзеі на збавенне
        І на канец таго мучэння,
Які настане ўсё ж нарэшце,
На той бок смерці перанесці!
Другім — тут рай і панаванне
І ўсіх дабротаў спажыванне.
Ты ім служы, ты ім працуй
І нейкі страх прад імі чуй.
 
— Ото, брат, горад! от дамішчы,
Ото дзе сыпалі грашышчы!
Якія вежы і касцёлы!
        Як толькі іх трымаюць долы!..
Зірні, зірні: гара якая!
На ёй і будка цагляная...
Ото б адтуль зірнуць на горад! —
Забыўся дзядзька і пра голад
І падбівае сябра Грышку
Ўзысці на тую гару-вышку.
Яна так пышна, так высока
І так ласкае тваё вока!
А гэты скат такі зялёны!
        Там каштаны, там ліпы, клёны
Глядзяць здалёк адным кустом,
Адным вялізарным шатром.
 
Прашпект, касцёл сябры мінулі
І ў сквер зялёны павярнулі.
Ў цяньку развесістых галінак
Дарожкі ўюцца між раслінак,
Такія чыстыя, аж міла.
І люду мноства тут хадзіла,
Найболей моладзь гарадская,
        Ды худасочная, благая,
Ўсё панічы-зухі, паненкі,
А станік іх, бы ў восак, ценкі;
Ідуць, шнуруюць па дарожках,
А чаравічкі на іх ножках
Так і паскрыпваюць, спяваюць,
Нібы капыцікі мільгаюць;
Ідуць, спусціўшы вачаняткі,
На погляд ціхі, як ягняткі.
А панічы снуюць стрыжамі,
        Ў паненак цэляцца вачамі,
Так от і льнуць, як рой да грэчкі,
Як матылі на тыя свечкі.
На доўгіх лаўках пажылыя
Сядзяць паны, як бы святыя,
Багата ўсе яны адзеты,
Чытаюць кнігі ды газеты.
Антось на ўсё глядзіць уважна,
І сам ідзе ён трохі важна,
Крыху асвойтаўся з панамі,
        Ідзе, пагруквае нагамі.
Сябры тым часам сквер мінулі,
Налева ўгору павярнулі;
Тут з будкі стораж іх спыняе:
— Куды йдзяце? — сяброў пытае.
— Куды ж? на гору, ёсць вядома.
— А ці вам правіла знаёма,
Што безбілетным ход запынен?
Хто йдзе на гору, той павінен
Білет купіць на права ўходу.—
        Сябры спынілісь — грошай шкода;
Ў чупрыны рукі запускаюць,
Аб гэтай справе разважаюць:
За што плаціць? пустая справа...
Але ж ізноў — зірнуць цікава,
Як там з гары ўсё выглядае.
І дзядзька стоража пытае:
— А колькі той білет каштуе?..
Ніяк у Вільні не шанцуе!
— Ўсяго шэсць грошаў. Заплацеце,
        Тады сабе, здаровы, йдзеце.
— Дзе наша, брат, не прападала:
Каб наша ліха не даждала! —
Гаворыць дзядзька наш разважна,
Ў кішэню лезучы адважна.
Сябры білеты пакуплялі
І на гару пашыбавалі.
— Ото, гара, як печ, крутая!
І вось чаму дарожка тая,
Бы шрубка, ўецца па-над бокам:
        Узлезь, папробуй, простым крокам!
Ну, брат, гара, аж ногі млеюць. —
Сябры ідуць і весялеюць.
— Ці то яе такая ўрода?
Рукою, мусібыць, народу
Яна насыпана спрадвеку...
Ото, мой Божа: чалавеку
Заўсёды мала, не хватае, —
Антось уголас разважае. —
Ці ёсць канец яго патрэбам?
        Чаго няма пад гэтым небам!..
— Не: не здаволіш чалавека,
І будзе вечна ён калека:
Чаго-нібудзь, а будзе брак,
Ужо бо створаны ён так!
Твардоўскі пан быў — мо чувалі? —
Яму ўсе чэрці слугавалі
І ўсе выконвалі жаданні,
І што ж? шчаслівы быў? нізвання!
Ды ўзяць хоць нас, не тое ж сама?
        І мы, як тая багна-яма,
Ўвесь век варушымся, збіраем,
Канца ж патрэбам тым не знаем.
Сябры на верх гары ўзняліся,
Аж упацелі, засапліся,
І ногі іх спынілісь самі.
А слаўны від перад сябрамі
З гары высокай адчыняўся!
Хто відам тым не любаваўся?
Ўнізу гары ляглі прыгожа,
        Як бы разоркі паміж збожжа,
Дарожкі роўныя, крывыя.
Над імі дрэвы маладыя
Ў сваёй пакоячай цішы
Сплялі жывыя салашы.
Агромны горад, цесна збіты,
Ўвесь блескам сонейка заліты,
Займаў узгоркі і нізіны;
Дамы стаялі, як віціны,
То ўдоўж, то ўпоперак радамі,
        То закрываліся садамі
Або дзе ўзгоркам крутабокім;
А дзе васпанам адзінокім,
Расцерабіўшы сабе пляц,
Як горды пан, стаяў палац.
Будынкі цесна ў рад стаялі,
Як бы адны другіх трымалі
У часе нейкай небяспекі
І асталіся так навекі.
А між высокіх дамоў-градак,
        Свой пэўны маючы парадак,
Віліся вулачкі так-гэтак
Густою тканню цёмных клетак.
Ўгары, высока над дамамі,
Пазалачонымі крыжамі
Блішчалі цэрквы і касцёлы,
Узняўшысь к небу галавамі,
На сонцы ззяючы вярхамі;
І гоман іх званоў вясёлы
Ў паветры гуў таемна, злучна
        І заміраў дзесь мілагучна.
Налева, між гор крутабокіх,
У берагах сваіх высокіх,
Па камянях, бы тая змейка,
Вілася шумная Вілейка
І, закруціўшыся дугою,
Знікала зараз за гарою.
А справа ўніз свабодным махам
Лягла другая рэчка шляхам,
Як бы сталёвая пружына;
        То Вілія, Літвы дзяціна,
Няслася пышна між абрываў
Бліскучай стужкай гожых звіваў,
Як бы жывое срэбра. Хвалі
На сонцы песцілісь, дрыжалі.
Так майскім днём дрыжыць лістамі,
Абліты сонейка агнямі,
Зялёны клён і пышна ззяе,
На сонцы лісцікі купае.
Па левым беразе ў шнурочак
        Зялёных дрэў пралёг радочак,
Як стрэлка, роўненька, пад меру,
Як тыя буквы на паперу.
Дамы, каменныя грамады,
Палацы, пышныя пасады,
Крутыя горы з жоўтым скатам,
Пяскамі, глінаю багатым,
Ўвесь правы бераг абступалі,
У рэчцы цені іх дрыжалі.
І адбівалісь, бы ў люстэрцы,
        У Віліі хмурынак перцы,
Што віслі белай чарадою
Высока ў небе над зямлёю.
 
А там, за горадам, так здатна
І так прыгожа, так прыятна
Узгоркі леглі ў сіняй далі;
Па іх адложыстых уклонах
Любоўна ветры па загонах
Жытцо, ярынку чуць гайдалі,
Як нянька добрая ці матка
        Ў калысцы гойдае дзіцятка.
Палоскі нівак йшлі абрусам,
Гаі, лясочкі здольным вусам
Ў палях то тут, то там чарнелі,
Як бы на сонейку гарэлі.
І ў абразах тых самавітых
        Палёў, задумаю спавітых,
Пачулісь родныя павевы
І дарагія сэрцу спевы
Для мужыкоў, сыноў заўзятых
Палёў, лясоў, лугоў багатых;
Там іх душа і там іх думы,
Ім далей хочацца ад шуму
Траскучых вуліц, перавулкаў,
Ад пылу, смроду закавулкаў,
А на гары было спакойна.
Чуць далятаў сюды нястройна
Далёкі шум і той змякчаўся,
Сюды нейк боязна ўрываўся.
Гара спакойна пазірала,
        Маўклівасць важную хавала,
Як сведка той вялікай справы,
Што для пустой людской забавы
Ніколі вусн не раскрывае
І моцна тайнасць ахраняе.
— Ну, што, Антоні: надзівіўся? —
Ад думак Верас абудзіўся. —
Ці не пара б пасілкавацца,
Бо трубіць чэрава, прызнацца?
— Так, час ісці, глядзець даволі,
        Бо не нагледзішся ніколі.
 
Сябры назад з гары звярнулі,
Шырокім крокам сціганулі.
— Пастой! а там што? — Там — гармата.
— Чаму ж няма пры ёй салдата? —
Пытае дзядзька. — Мо старая,
А мо фальшывая якая, —
Не буду спрэчвацца заўзята. —
З такой гаворкай да гарматы
Прыйшлі яны і важна сталі,
        Гармату доўга разглядалі,
Глядзелі ззаду і з бакоў,
Аб ёй сказалі колькі слоў.
Калёсы дзядзька разглядае
І бліжай-бліжай падступае,
Хацеў яе яшчэ пагладзіць.
— Ой, не чапай, а то рассадзіць!
Няхай яна, брат, лепей спрахне!
Зачэпіш, падлу, ды як гахне!
І вочы высмаліць, і кішкі
        Шпурне, глядзі, аж на Лукішкі.
О, з ёю, брат, такія штукі! —
Спужаўся дзядзька, борзда рукі
Рвануў назад, як ад гадзюкі,
Ды так, што Грышка стаў смяяцца.
— Хадзем, брат, лепей сілкавацца!
  
XXX.                Смерць Мiхала
Канец... Як проста гэта слова
І мнагазначна, заўжды нова!
Як часта мы пад крыжам мукі
Ў тамленні духу ўзносім рукі
І вочы, поўныя гарэння,
І прагнем мігу вызвалення!
Шчаслівы міг, бо палі путы!
Канец — і нейкі круг замкнуты
У небыццё ідзе і гіне,
        Каб месца іншай даць часіне;
І вера ў той канец няўхільны
Знішчае тлен гнілы, магільны.
 
Канец!.. Як многа разважання
І засмучонага пытання
У гэтым простым, страшным слове
Пры іншым зʼявішчы і ўмове,
Калі астатняю мяжою
Канец кладзецца між табою
І тым, што дорага і міла,
        Што душу грэла і хіліла
І сэрца моцна парывала,
Як гімн у вуснах перавала,
Калі змутнелаю вадою,
Дзе сонца цешыцца сабою,
Шуміць ён вольны і імкненны
І гучна-звонны й бела-пенны!
І ты, маё апавяданне,
Жыцця адбітак, разважання,
Нязжыты след прасцяцкай долі,
        Адвечны водгук праўды, волі,
Ўжо бачыш дзень свайго змяркання.
І сціхне ліры звон тужлівы,
Бо блізак захад той маўклівы,
Апошні крок твайго блукання.
І смутна мне: я жыў з табою
Адною думкаю, душою,
Насіў цябе, як носіць маці
Няясны воблік той дзіцяці.
Ды ты, відаць, не ў міг шчаслівы
        На свет радзілася бурлівы
Яшчэ далёкаю вясною
За мураванаю сцяною
        Ў няволі жудаснай астрога,
Калі над намі ноч-аблога
Навісла цемраю густою
І гнула цяжкаю пятою,
Як неадхільная навала,
Усё, што жыцце асвятляла.
Ды ноч мінулася памалу
Ў агульным жыцця перавалу,
А там дарога, зноў дарога,
Разлука з краем і трывога
І паднявольнае блуканне
І гэта нуднае змаганне
За інтарэсы жывата,
Ды зноў варожая пята...
 
Як часта я жывіў табою
Ў разлуцы з роднаю зямлёю
Гадзіну смутку, летуцення
        І момант радасці — натхнення!
Святым агнём душа палала,
І злучнасць-згоду адчувала
Таемных чараў-сугалосся
І чула шум тады калоссяў
На родных гонях на далёкіх
І песні жнеек яснавокіх.
А выгляд горак крутабокіх,
Лясочкаў, хвоек кучаравых,
Такіх прыветных і ласкавых,
        Як дабрадушныя бабулі,
І грэлі сэрца і гарнулі,
Ў вачах стаялі, як жывыя.
Дрыжалі струны гаваркія,
Ў агульны тон суладдзя гралі
І на нявідныя скрыжалі
Трох неажыццеўленых слоў
Пісалі напісы вякоў...
  Дык так: часіна развітання,
Апошні крок твайго блукання!
 
        З зямлёю клопат быў вялікі,
Прыйшлося ездзіць да Хадыкі
Ды варушыць і галавою
Над гэтай справай грашавою.
А грошы йшлі, плылі, як сліна,
Аж высякалася чупрына
І брала нейкая нудота,
І адпадала ўся ахвота
Зямлю купляць і нават жыць —
Такая хваля набяжыць.
        А колькі гэтай валакіты!
І ўсе на грошы прагавіты:
Таму рубель, таму дваццатку,
А ўсё няма ладу-парадку,
Куды ні кінься і ні ткніся;
Бадай яны былі звяліся
І ўсе натарусы, канторы
І іх пісакі-кручкатворы!
 
Вандруеш, бы ў той Чартавіцы;
Ці дурань сам, ці ўсе дурніцы,
        Ці проста кпяць з цябе, дурнога,
Бо ты не ведаеш нічога,
А толькі грошы выцягаюць,
Але на грош не памагаюць.
 
Прыйшлося дзядзьку весці справу
І папацець-такі на славу.
Бывала, вернецца з дарогі,
Бяда і смех з яго, нябогі:
Сярдзіты, чорны, як махнуша,
І нават нос той, дуля-груша,
        Відаць, таксама не ў гумору
І задзярэцца больш угору;
Малыя шэранькія вочкі
Яшчэ больш звужваюць куточкі,
Глядзяць з-пад броў зусім панура,
І ўся выраза яго хмура.
У хаце ў першыя часіны
Маўчыць, не кажа пра навіны,
Зямлі не лае і не хваліць,
Але канторы агнём паліць
        І крэпасць купчую без меры
Кляне і жычыць ёй халеры
Ды злосна кідае паперы
На стол з кішэні і бубніць.
Да дзядзькі страшна прыступіць,
Але патроху і памалу
Ён траціць імпаты запалу,
Ў яго душы сціхаюць громы,
Ён зноў такі, як нам вядомы:
Лагодны, добры, клапатлівы,
        На ўсё спагадны і руплівы.
 
Праз нейкі час сямейка ў зборы.
Тут маці сходзіць да каморы,
Нясе збанішча тварагу,
Каб скрасіць дзядзькаву тугу.
Залье туды яшчэ смятаны,
І дзядзьку хоць кладзі да раны!
Смятана гэта з тварагом —
Краса-дзяўчына з жаніхом!
Хоць зараз іх вядзі да шлюбу.
        І вось маўклівасці той шрубу
Адкруціць дзядзька з галавы,
Вясёлы робіцца, жывы,
І ўсе прыгоды, ўсе нягоды,
І ўсе парогі-перашкоды
Пачне апісваць сакавіта
І пераймаць таленавіта
Пісцоў, іх закіды-намеры
За тыя копіі-паперы
Ў тваю сярмяжную кішэню
        Спрытней, глыбей засунуць жменю.
Ох, трэба ведаць іх, псялытак!..
Сказаць жа — гэта іх прыбытак.
 
Сядзіць, расказвае Антоні,
Што чуў, што бачыў у Заблонні,
Хадыку высмее часамі
І яго «мухі з камарамі».
А скончыць тым апавяданне,
Што многа трэба вандравання
І гэтай нуднай цяганіны,
        Каб дацягнуць да палавіны...
Так, многа клопатаў з зямлёю!
Як цяжка голаю рукою
Рабіць, вясці такія справы!
І больш той гутаркі і славы,
І гэтай зайздрасці і плётак
Дзядзькоў дасужых і іх цётак
І ўсіх наогул сваякоў,
Бо чалавек ужо такоў, —
Ну, больш галасу, чым карысці.
        Ох, цяжка, цяжка ў людзі выйсці
І моцна стаць на свае ногі,
Бо многа ў свеце вас, парогі.
І часта роздараж іх быту
Над імі зляжа, як навала,
І гэта даль падчас пужала,
Як нейкі лёс пусты, сярдзіты.
І засмуткуеш паняволі
Ад гэтых думак цёмнай долі,
Калі набытак і скарб хатні
        Ідуць на звод на той астатні.
Але ці ёсць, ці ёсць парука,
Што будзе сэнс мець гэта мука?
Ці дасць зямля табе збавенне
Ад злога панскага насення?
З адным рассватаешся тут,
Там у другі залазь хамут.
Паны ж і розныя чынушы
І там патрапяць выбіць душы
І павыцягваць з цябе жылы,
        Бо ты без права і без сілы. —
Такія думкі, разважанні,
Як молат, білі ў сэрца Ганне. —
Тут справа не ў сваёй сядзібе,
А ў ладзе гэтым уся злыбедзь. —
Хмурнеў тады Міхал таксама.
Няўжо ж у свет замкнёна брама?
Няўжо старанне пойдзе прахам? —
Пытаў Міхал сябе са страхам.
Ды цяжка мары-думкі траціць —
        Пажыць, пажыць бы у сваёй хаце!
— Гэ! — так казаў Міхась бывала.—
Вядома, клопату нямала,
Ды што без клопату даецца? —
І тут ён нават засмяецца,
Каб цень развеяць тае смуты.—
І трэба часам крыж пакуты
Панесці, мілыя мае вы,
Зазнаць і гора, неспадзевы!
Але раз ты наважыў дзела,
        Ідзі станоўка, роўна, смела,
Ідзі, назад не аглядайся
І на другіх не пакладайся!
А вам, сынкі мае любыя,
Не век сядзець на маёй шыі!
Пара падумаць, небажаткі,
Як жыць без бацькі і без маткі,
Бо іх жыццё — не вечна ў свеце.
Вось тут глуздом паварушэце!
Дык трэба грунт мець пад нагамі,
        Каб не бадзяцца батракамі.
Які ж то грунт? Зямля, навука,
Але не панская прынука.
 Адзін Міхал і грэў імкненне
Давесці справу да сканчэння.
Але няўзнакі, неўзаметкі
Вязала ліха свае сеткі,
Каб іх накінуць на Міхала,
І нінавошта не зважала,
Бы тая злосная намова:
        Міхал прыцяміў выпадкова
Густы, чырвоны след крываўкі!
«Эге, брат, дрэнныя праяўкі:
Прыйшла згінота на Міхася!» —
Падумаў ён у нейкім страсе,
І нават сэрца ў ім апала.
Што за праява напаткала?
Няўжо яна, смерць, неўзірана?
Не, не! аб ёй і думаць рана.
Міхал жахнуўся. Нейкі смутак,
        Ліхіх пачуццяў цёмны скрутак
Яго агортваюць істоту;
Ён чуе ў свеце адзіноту,
Як бы варожых лёсаў сіла
У вочы глянула няміла
І ўстала нейкім грозным валам
Між тым жыццём і ім, Міхалам.
І першы раз ён так балюча
Адчуў той момант немінучы,
Які ўсіх нас вартуе пільна,
        Бо гэта смерць — зло неадхільна.
«Няўжо памру і стану трупам,
Згнію ў зямлі нікчэмным струпам
На целе гэтае зямлі?»
І цені страшныя ляглі
Яму на душу і на сэрца,
І ён так ясна, бы ў люстэрцы,
Убачыў смерці ўсе пячаці
І ўсе адзначныя пастаці.
Міхал пачуў, што ён — пылінка,
        А век людскі — адна хвілінка.
 
І перад ім самі сабою,
Чуць-чуць засланыя імглою,
Жыцця асобныя кускі —
Малюнкі, зʼявы, абразкі,
Калісь прачуты, перажыты,—
Ўсплылі, як сон, даўно забыты,
І пачуванне адзіноты,
Пустэчы цёмнае, тускноты
Яго прыгнула, прыдушыла.
        І стала ўсё яму няміла.
Адно цяпер яго прагненне —
Прад кімся пасці на калені,
Прасіць заступы, абароны
Ад гэтай страшнае праклёны.
 
І ўспомніў ён адну драбніцу,
Свой страх дзіцячы ў навальніцу.
Жахліва ночка была тая!
О, гэту ноч ён памятае!
Прачнуўся — шум, бразгочуць шыбы,
        Гарыць паветра іх сялібы
Агнём сляпячым, сіняватым.
Старыя вербы каля хаты
Гудуць і гнуцца ва ўсе бокі,
Над долам сцелюць верх шырокі,
І круціць бура ім галіны,
Кудлаціць, крышыць верхавіны,
Бы рве іх вострымі зубамі;
А гром цяжэрнымі клубамі
Зямлю, здаецца, прабівае,
        І стогне хатка іх старая,
І ўся трасецца, бы націна.
А ён, малы, як ліст асіны,
Дрыжыць ад страху, жмецца, плача.
— Засні, мой хлопча-небарача!
Не бойся, мілы: ты — са мною! —
І матка цёплаю рукою
Яго за шыю абнімае,
А ён да маткі прынікае;
І ўжо не страшна бура тая,
        Бо ён захован, повен шчасця.
А да каго цяпер прыпасці?
Каго прасіць? каму маліцца?
І як ад смерці бараніцца?
А можа, гэта так, пустое?
А пэўна, глупства там якое,
Бо нават следу няма болю,
І ўсё, нарэшце, ў Божай волі!
Ў ім абуджаецца надзея,
Адводзіць страх той, сэрца грэе,
        Як сонца землю пасля буры,
Бо так заложана ў натуры.
Ды тое ліха было ўпарта,
І строіць жартаў з ім не варта.
Праз нейкі час, ужо пад зіму,
Міхал у моцным быў абніму
Хваробы цяжкай і паганай,
Неспадзяванай, негаданай.
І гора ў тым: хвароба гэта
Даўно цягнулася, не з лета,
        І ў тым была яе і сіла,
Што незаметна налучыла,
І спатайка гадоў праз колькі
Яе жывілі манаполькі,
Пакуль яна не разнялася
І не зваліла з ног Міхася.
Спярша Міхал перамагаўся
І той хваробе не даваўся,
А потым кінуўся і ў лекі,
Больш з саматужнае аптэкі:
        Піў зёлкі розныя і травы,
Ды не палепшваў свае справы.
Да дактароў ужо па часе
Вазілі хворага Міхася,
Вазілі ў холад і ў марозы,
А ліха-боль свае занозы
Глыбей у цела запускала,
І ўжо з тых лекаў толку мала.
 
Ляжыць Міхал маўклівы, смутны,
І вочы выцвілі і мутны,
        У глыб душы глядзяць гаротна,
Глядзяць тужліва і маркотна.
І горка гэта сузнаванне,
Што ад жыцця ты ўжо адсечан,
І нават можа быць адмецен
І блізак час яго сканання.
Жыццё ж ішло, як і звычайна,
Крыху марудна, аднастайна,
Калі трушком, калі ступою
Сваёю бітаю трапою.
        А з гэтым жыццем нага ў ногу
Як бы ў адну ўсе йшлі дарогу,
І толькі ён, адсталы, хворы,
Папаў у нейкія зажоры
І лічыць нудныя часіны —
Ён моцна выбіт з каляіны
І тым жыццём ён не жыве —
Другія думкі ў галаве,
Зусім другія пачуванні,
Другі настрой і разважанні.
        І тое, што даўней, бывала,
Яго так моцна захапляла,
Цяпер здавалася няўзрачным
І непатрэбным і нязначным;
Яго цікавіць лёс уласны,
Лёс пагражаючы, няясны,
Зацята схованы, замкнёны,
Бы кара цёмнае праклёны,
Што кожны момант над табою
Звісае страшнаю марою,
        І кожны час яна гатова,
Свядома або выпадкова,
Узнесці грозна булаву
І апусціць на галаву
І разам скончыць, адным махам,
З жыццём і з цёмным гэтым страхам.
Але што ёсць там, за заслонай,
За гэтай сцежкаю замкнёнай?
Няўжо пустэлі мрок разліты,
Канец астатні, ноч нябыту?
        Міхалу вусцішна і жудка,
І сэрца стукае ў ім пудка.
Ох, страшна гэта ноч-пустэля!
Яна ў пякельны мрок засцеле
Яго жыццё і гэты свет;
Сатрэцца, згіне яго след
У тым сусветным праху-смерці,
Як бы й не жыў на гэтым свеце.
Ён чуе страшнае тамленне,
Яго жахае зніштажэнне,
        Ён хоча жыць... Прэч, цені мроку!
Там сэрцу цяжка, цёмна воку...
І гэта там ён адпачыне?!
О, не!.. І кроў у жылах стыне,
І сэрца ў страсе замірае,
І пот халодны выступае.
Якая гэта недарэчнасць?!
Хіба ён жыў?.. о, вечнасць, вечнасць!
Як зразумець цябе і змерыць?
І каго слухаць? каму верыць?
        Міхал ахоплен цёмнай хваляй,
Не хоча думка йсці ўжо далей,
Ён хоча сцішыць жудасць тую,
Ён прагне чуць душу жывую.
— Ну, што ты, маці: ты б прысела,—
Да жонкі мовіць ён нясмела,
А вочы просяць спачування,
Жывога слова, спагадання.
І ёй таксама несалодка —
Каротка, песня, ты, каротка
        І заціхаеш так не ў часе!
Баліць ёй сэрца аб Міхасю;
Яна адгадвае душою,
У якім ён цяпер настроі.
І цяжка ёй. Яна ўздыхае,
Ідзе, сябе перамагае,
І горла ціснуць ёй залозы,
І волі, волі просяць слёзы.
— Памру я, Ганна! — кажа ціха, —
Дайшоў да дна свайго кяліха.
        Міхась глядзіць кудысь далёка,
І нудна ёй ад тога ўзроку,
Надзеі гіне рэштка тая,
І большы смутак пашыбае.
Міхал здзівіўся: ён не тое
Хацеў сказаць, а штось другое,
Ды так сказалася. Ну, што ж?
— Не думай гэтак ты, нябож!
Ці мала людзі так хварэлі?
Хварэлі годы — не нядзелі,
        Такіх здарэнняў вельмі многа,
Але ачуньвалі, й нічога.
І ты, дасць Бог, на ногі станеш,
Пяройдзе ліха, ачуняеш. —
Міхал глядзіць ёй пільна ў вочы,
Штось расчытаць па твары хоча.
Але з усмешкаю крывою
Трасе адмоўна галавою —
Пацеха, знаць, яму малая;
І погляд дзесь ізноў блукае,
        Але не тут, а там, далёка;
Слязою мгліцца яго вока,
Ён штось яшчэ сказаць імкнецца,
І цень на твар яго кладзецца.
 
З двара ўваходзіць дзядзька ў хату;
Ідзе прамовіць слоўка брату.
Антось гаворыць смела, стала,
Каб падбадрыць крыху Міхала,
Надзею добрую падаць
І думкі смутныя прагнаць.
        — Як пачуваешся, Міхале?
Мацуйся, браце, з мала-маля!..
А дзень які! эх, дзень харошы!
Пайсці б цяпер, брат, па парошы!
— Так, брат, пайду ды ці вярнуся?
Якраз патраплю да Пятруся
Ў Церабяжы пад крыж хваёвы,—
Сказаў Міхал у тон размовы,
Бы то звычайнае здарэнне,
Сказаў з усмешкай засмучэння.
        — Ну, ўжо і пойдзеш! не, брат, дудкі.
Аб тым паходзе няма й чуткі;
Яшчэ паходзіш за сахою
І над уласнаю зямлёю
Ты папацееш, і не мала,
На картах бабка так казала;
Не, жыць, брат, трэба і жыць — многа! —
Антось гаворыць, а ў самога
На сэрцы стала штось трывожна,
Бо спадзявацца ўсяго можна;
        За кожным ходзіць смерць-сляпіца.
І дзіўна рэч: цяпер драбніца
Ці проста рысачка якая
Значэнне, сэнсу набывае
І з гэтай смерцю сувязь мае,
Ці куры ў хаце сваім дурам
Падымуць часам шурум-бурум;
Ці абярэцца з іх якая,
Знячэўку пеўнем заспявае
Для большай важнасці, вагі;
        Ці дзесь крумкач разок, другі
У небе крумкне смутна-глуха;
Ці ў юшках песню завіруха
Зацягне жаласна, нудліва;
Ці загугукае страхліва
Злы гэты дух — сава-начніца
Ў кустах альховых над крыніцай,
Гугукне так, што сэрца ные;
Або сабака той завые, —
Ўсё гэта — дрэннае злучэнне,
        Праявы страшнай абвяшчэнне,
І тую думку мімаволі
На смерць наводзіць, як ніколі.
А прыйдзе ноч. Эх, ноч-цямніца,
Зацятых страхаў таямніца!
Глядзіш у вокны ты варожа
З свайго цямнюсенькага ложа
І за вуглом стаіш тулягай,
Відаць, з нядобраю развагай.
Ў мярцвячых лісцях зімняй стужы
        Стаіўся месячык дасужы,
На шыбах беліць ён палотны,
Такі тужлівы і маркотны.
 
Міхал не спіць, а боль тупая
Яму пад сэрца падступае.
Няма надзей, няма жадання,
Цяпер на свеце ўсё дазвання
Яму няміла, нецікава,
І сну няма, не лезе страва.
Жыццё... ды што жыццё такое?
        Эх, глупства, глупства ўсё! пустое!
Міхал глядзіць на блеск газніцы.
У вочы ўбіліся драбніцы —
Дрыгучы блеск і цені тыя
І танцы-скокі іх нямыя.
Яны варушацца, трасуцца,
Пустымі смехамі смяюцца,
То расплываюцца па столі,
То зноў насунуцца паволі.
Агоньчык дрыгае і скача...
        Бы штось чуваць, нібы хто плача,
Ці то званочак пад дугою
Звініць бясконцаю тугою?
Там вочы нейчыя міргнулі...
І мыслі раптам скаканулі
У багны часаў і прастораў,
Бо ім няма граніц, запораў.
 
Глядзіць Міхал... што за хвароба?
Ён не адзін — іх дзве асобы:
Адзін Міхал — нядошлы, млявы,
        Другі — здаровы і рухавы!
Адзін ляжыць, другі вандруе,
Ідзе па лесе, ў вус не дуе
І не гадае ні аб чым.
Дурны: не цяміць, што за ім
Таксама ходзіць хтось варожы,
Страшэнна здрадлівы, нягожы,
У нейкім доўгім балахоне
І водзіць пальцам па далоні;
Кіўне смяшліва, знак паложыць,
        Бы штось запісвае, варожыць.
Хто ён такі? чаго ён хоча?
Чаго схіліўся і шамоча?
І нейкай тухаллю і тленню
Нясе ад чорнага адзення,
І востры пах чуваць кадзіла...
Ах, гэта ж смерць тут захадзіла!
Ці гэта поп?.. І ўсё прапала,
Няма і почуту Міхала.
Куды ж ён дзеўся? Дзе ён? дзе?
        Эх, быць бядзе! ну, быць бядзе!..
Ах, не: унь ён! ён воўкам стаўся.
Бяжыць як можа — знаць, спужаўся.
Ой, ой — стрыжэнь! Ён — гоп туды!
Ніяк не вылезе з вады.
Капут... Міхал-воўк прападае,
Пад лёдам знік, як мыш рудая,
А ўсё вакол глядзіць здзіўлёна.
І раптам нейкая заслона
Чыёюсь страшнаю рукою,
        Сінь неба лучачы з зямлёю,
Ўсё пасуваецца бліжэй!
Міхалу робіцца цяжэй,
Ў грудзях дыханне забівае,
А ноч-заслона націскае,
І светлы круг, прамень пустыні,
Вось-вось у багне-цьме загіне.
 
Міхал крычыць і бʼецца ў страсе.
Заслона чуць-чуць адышлася,
Ён вочы цяжка размыкае —
        Ў руцэ рука чыясь другая,
І вочы, поўныя пакуты,
Да мутных воч яго прыкуты.
Зняможан цяжкім ён змаганнем.
З глыбокім жалем, садрыганнем
Ратунку просіць у людзей,
У брата, жонкі і дзяцей,
Бо неба жорстка, неба глуха
І не прыклоніць свайго вуха,
Хоць ты прасі, хоць ты малі,
        Хоць грудзі рві і сэрца выні —
Ты не кранеш яго цвярдыні,
Яно далёка ад зямлі,
Яно зацята, бо нямое,
Яно маўкліва, бо пустое.
— Ты пазнаеш мяне, Міхаська? —
Ён уздымае вочы цяжка,
Глядзіць на жонку.— Ганна... Маці...
Ратунку дайце мне!.. О, браце!
Ратуй мяне! ратуйце, дзеткі!.. —
        Сляза-палын балюча-едкі
На ўпалых вочах выступае...
Міхал зяхае — заціхае...
— Ой, свечку, свечку: ён канае! —
На твары след пякельнай мукі,
На грудзі палі яго рукі.
Міхал яшчэ раз здрыгануўся,
Як бы адолець смерць памкнуўся,
Яшчэ раз вочы расчыняе,
Глядзіць, бы штось прыпамінае;
        Ён цяжка дыша, духу мала, —
І ўсё адразу ясна стала.
— Антоська!.. родны мой! канаю...
Перагарэў, адстаў, знікаю...
Вядзі ж ты рэй, вядзі... адзін...
Як лепшы брат, як родны сын.
Бог не судзіў мне бачыць волі
І кідаць зерні ў свае ролі...
Зямля... зямля... туды, туды, брат,
Будуй яе... ты дай ёй выгляд...
        На новы лад, каб жыць нанова...
Не кідай іх... Га-а-х! — І — гатова!
Ні слоў жывых, ні сэрца стуку,
І халаднеючую руку
Антось цалуе і рыдае
І к трупу з енкам прыпадае.
У полі, полі
Пры дарожачцы
Пахіліўся крыж
Над магілаю.
        Беглі сцежачкі
Ў свет шырокенькі,
Прывялі ж яны
К той магіланцы!..
Ой вы, дарожанькі людскія,
Пуцінкі вузкія, крывыя!
Вы следам цьмяным снуяцеся
І ўсё блукаеце, бы ў лесе,
Вас горне шлях прасторнай плыні
І далягляд ружова-сіні,
Дзе так панадна свеціць сонца,
Дзе думка тчэ свае красёнцы,
Каб новы свет жыцця саткаць,
Заспакаенне сэрцу даць
І разагнаць яго трывогі!..
Прасторны шлях! калі ж, калі
Ты закрасуеш на зямлі
І злучыш нашы ўсе дарогі?
1911-1923 гг.
1 А масла..: Не! маўчу, баюся
У час пайковай суяты
Дражніць пустыя жываты. (Гл. каментарыі)

Максім Багдановіч
 
Верш «Санет» 
(«Паміж пяскоў Егіпецкай зямлі...»)
 
Паміж пяскоў Егіпецкай зямлі,  
Над хвалямі сінеючаго Ніла,  
Ўжо колькі тысяч год стаіць магіла:  
Ў гаршку насення жменю там знайшлі.  
  
Хоць зернейкі засохшымі былі,  
Усѐ ж такі жыццѐвая іх сіла  
Збудзілася і буйна ўскаласіла  
Парой вясенняй збожжа на раллі.  
  
Вось сімвал твой, забыты краю родны!  
Зварушаны нарэшце дух народны,  
Я верую, бясплодна не засне,  
  
А ўперад рынецца, маўляў крыніца,  
Каторая магутна, гучна мкне,  
Здалеўшы з глебы на прастор прабіцца.
 
1911 г.
 
 
Верш «Маладыя гады...»  
 
Маладыя гады,
Маладыя жаданні!
Ні жуды, ні нуды,
Толькі шчасьце каханьня!
 
Помніш толькі красу,
Мілы тварык дзявочы,
Залатую касу,
Сіняватыя вочы!
 
Цёмны сад-вінаград,
Цьвет бяленькі вішнёвы, —
І агністы пагляд,
І гарачыя словы!
 
Будзь жа, век малады,
Поўны сьветлымі днямі!
Пралятайце, гады,
Залатымі агнямі!
 
1915-1916 гг.
 
Верш «Жывеш ня вечна, чалавек...»
...passe sans laisser meme
Son ombre sur le mur.
 V. Hugo1
Жывеш ня вечна, чалавек, –
Перажыві ж у момант век!
 
Каб хвалявалася жыцьцё,
Каб больш разгону ў ім было,
Каб цераз край душы чуцьцё
Ня раз, ня два пайшло!
 
Жыві і цэльнасьці шукай,
Аб шыраце духоўнай дбай.
 
І ў напружэньні паўнаты
Свайго шырокага жыцьця
Бяз болю, ціха зойдзеш ты
Ў краіну забыцьця.
1911 г.
 
 
Верш «Плакала лета, зямлю пакідаючы...»
Цветы последние милей
Роскошных первенцев полей.
 А. Пушкін
Плакала лета, зямлю пакідаючы;
Ціха ліліся сьлязінкі на поле.
Але прыгожаю восеньню яснаю
Там, дзе упалі яны, вырасталі
Кветкі асеньнія, кветкі, ўспаённыя
Тугаю, горам, сьлязінкамі лета.
Кветкі асеньнія, родныя, бледныя!
Вырасьлі вы, каб ураз жа і згінуць.
Можа, таму-то душа надарваная
Гэтак любоўна вянок з вас сплятае.
1912 г. 
1 ...праходзіць, не пакідаючы нават
Свайго ценю на сьцяне.
 В. Гюго (фр.)

Максім Гарэцкі. Апавяданне «Роднае карэнне»
I
...A яшчэ трэба паведаміць цябе, даражэнькі сынок наш, — чытаў, лежачы на цвёрдай канапе пасля абеду, бацькоўскую пісульку студэнт-медык Архіп Ліпкевіч, — што ў новай нашай хаце жыць мы дужа баімся...
Архіп пацягнуў раз-другі папяроску, абтрос попел на бляху, буркнуў пад нос: «Што за дзіва?» — і, зацікаўлены, пачаў разбіраць далей закаручкі запэцканага чарнілам пісьма:
...Здаецца, ні разу не было таго ў нашым сяле, што дзеецца цяпер y гэтай хаце...
— Ну й пісара ж знайшоў бацька сабе, — уголас загаварыў Архіп, ніяк не могучы разабраць слова ў пісульцы.
Ён ізноў зацягнуўся, вылаяў y думцы пісаку, што, нягледзячы на добры сялянскі пачастунак і пяць капеек, так дрэнна піша пісьмы, саўсім нечытэльна, і задумаўся аб далёкім родным сяле, аб міленькіх старэнькіх, сялібах і садку, што сам з бацькам садзіў колькі гадоў назад.
«Як многа слаўнага ў нашых вёсках, сёлах, a тым часам як яны непарушна-мёртвыя ў жыцці. Час ідзе — угары, y воздусі лётаюць аэрапланы, дырыжаблі; пад вадой жывуць людзі, як на зямлі; перагаварываюцца на тысячы вёрст; даходзяць да таго, што думаюць замаражываць чалавека на колькі трэба часу і ўзноў аджыўляць яго; усё ідзе шпарка ўперад, толькі нашу вёску, як абросшы мохам камень каля шляху, з мясціны не скранеш... Сумна, сумна».
 «У дваццатым вяку баяцца жыць y новай хаце. A чаго? Ну, пэўне, чэрці не даюць».— Так думаў-сумаваў студэнт.
...Мы ўжо й папа прывозілі і свянцілі яе, але нехта асеў y ёй і не дае начаваць...—прачытаў ён і аж зазлаваў:
— Выдумаюць сабе ўсякіх дурацкіх зданнёў дый, быццам дзеці, забаўляюцца. Як бы рабіць няма чаго. Э-эх!
...У прошлы чацвер пайшоў батрак начаваць y ёй, бо там халадней, a ў старой хаце аб цяперашнюю летнюю пару дужа душна, дый мухі спакою не даюць. A лавак y ёй мы яшчэ не паставілі, дык ён і лёг на грубцы, бо мы цяпер яе не топім, і спаць там хораша...
Студэнту было троху смешна.
...Якое ўжо, не пры нас будзь казана, ліха здалося яму там, — пісалася далей y пісьме, — ці ён, можа, вечарам з дзеўкамі перажартаваў, ці, часам, да Міхаля ў карчму збегаў, хто яго там ведае, a толькі не паспелі мы заснуць y старой хаце, як раптам заляскаталі нашы вокны так, што мы аж адразу папрачнуліся і надта папужаліся. Матка й кажа да мяне: «Нупрэй, Нупрэй, ці не біць нас хто лезе, што гэта робіцца?» A я — шусь! да акна, гляджу, ажно гэта батрак y адной сарочцы, без шапкі, босы, як адурэўшы, крычыць нема: «Дзядзічка, адчыняй хутчэй!» Адчыніў я акно, упусціў яго, a ён трасецца, зуб на зуб не трапляе... «Што такое? Што такое?» — запыталіся мы. «Нехта ў новай хаце з печы мяне зваліў». «Злодзей, можа, ды там жа красці няма чаго», — сказаў я, але батрак кляўся, бажыўся, што ў хату чалавек залезці ніяк не мог, бо ён на ноч залажыў чэп y прабой, засадзіў кіёк і слясак з клямкі выцягнуў. Ніхто ўлезці не мог... A нехта, нявідзімы, слізкімі, як вужакі, халоднымі рукамі схапіў яго за ногі і махануў з печы на мост. I сапраўды ў батрака быў збіты бок і абдзёрты аб цэглу рукі...
— Нячысцікі завяліся там, ці што? — злосна смяяўся студэнт і падумаў, што батрак пабіўся з хлапцамі за дзевак і паддурыў старыкоў чартаўнёй, як найлепей.
Архіп устаў з канапы і засігаў па святліцы ў задумленні. Затужыў троху. І ўспомніў старога дзеда Міхалку, на каторага ўсе казалі, што ён тры гады бегаў ваўкалакам. Сам Архіп некалі даваў гэтаму веры.
— Што за народ наш, беларусы? уголас задаў ён сабе пытанне і размеркаваў, што доктарам будзе служыць на Беларусі і будзе збіраць матэрыялы аб духоўным жыцці свайго народа.
...А надоечы пайшоў начаваць ужо я і батрак, удвух. I таксама прыбеглі ноччу ў старую хату, бо я прачнуўся, чуць не акалеўшы, пад зэдлікам, хоць заснуў на зэдліку, a на батрака нехта ўзваліўся і душыў...
— Незразумела, уцяміць не можна, што за штуковіна такая, — ламаў галаву медык, і на глыбіні яго душы пачалі капашыцца вобразы таемнага, страшнага, шчыра беларускага...
Не дарма быў Архіп — выліты яго дзед, што да смерці заўсёды крэпка маліўся богу і тым часам лашчыў, як можна, дамавых, лесавых, вадзяных.
...Мы ўжо ставілі ў куце й «пратэсы», псалтыр чыталі і псалмы пелі, — нічога, рады няма, усяліўся нехта ў хаце і не дае спакою. Ці не параіш ты чаго, a то хоць хату разрый...
Архіп задумаўся яшчэ больш. Дачытаў пісьмо, дзе пісалася ўжо, што кароўкі, дзякаваць богу, пагулялі, малака даюць многа, жарабё прадалі Зэліку, падсвінак здох, яблык урадзіла дужа-дужа многа. A потым ішоў цэлы ліст паклонаў «ад белага ліца да сырой зямлі».
Студэнт памаўчаў троху, шчакануў пальцамі і тут жа падскочыў ад раптоўнай думкі — паехаць самому дамоў на гэтую чартоўшчыну.
— Яблык, гуркоў, суніц, чарніц, маліны, грыбоў цяпер там... На сенакосе з касою гуляну, як y старыну калісь, з дзяўчаткамі знаёмства старыннае ўспомню, — пацяшаўся студэнт,— a старыя будуць рады рады!
Думкі хмары яго разляцеліся.
— К чорту ўрокі, перадам вучанікоў таварышам, хопіць грошы, a то яшчэ зараблю ўзімку, як-небудзь узнясу за права вучэння, a цяпер жа ў нашай вёсцы — сяле закутным — рай!
 
. . . . . . . . . . . . . . . . . . . . . . . . . . . . . . . . . . . . . . . . . . . . . . . . . .
 
На другі дзень Архіп ужо тросся на жалезнай дарозе.
II
— Ну й коні ж твае! З крупадзёркі на шкуру прадалі, ці што? — запытаўся Архіп y балагольшчыка, дзівуючыся, што едуць яны — цішэй некуды.
— A як жэ... Быц вы тое ведалі, пане Лінкевіч, ведама, сто ш крупаджоркі...
— Ну, ну, паганяй, a то мы й к ранню не давалачомся.
— Гэ-гэ-гэ! Нэ-э, паслі, мае лярвацкі, — зацмокаў балагол, сцёбаючы пугаю па зямлі. — Даеджым, пане, даеджым! Гэ-гэгэ... Нэ!
Коні лавілі пугу хвастом, дрыгалі нагамі і гультайліва траслі па калюгах балагольскую будку.
Лес кончыўся. Выехалі на поле. Дарога пайшла роўная. Архіп залюбаваўся прыгажосцю летняга вечара. Сэрца ласуна да красы забілася дужэй y маладых грудзях яго. Наўкруг было так ціхамірна і так па-нябеснаму святочна і прыгожа. Цямнела. На захадзе гарэла зара.
— Джунгу-у... — паляцеў жук.
— Мэ-э-э... — замаркатаў угары каля балота дзікі баран (чэпік), сеў недзе на купіне.
Абапал дарогі было жыта ў копах і на карэнні, што не паспелі яшчэ зжаць. З аржанішча нёсся прыемны жытні пах. З логу ціхі, цёплы ветрык тхнуў сенам. На небе паказалася зорачка, другая, трэцяя...
— Го-го-го, — кацілася далёка па лесе.
— Тпроля, тпроля, тпроля... — клікаў нехта жарабя. Чутна ўперадзе на дарозе: «Скры-гы-ы... скрыгы-ы...» — вязуць нешта, ці снапы, ці сена, a можа, й хвораст. «Нэ, нэ!» — бадрыць коней паваждай, a яны цяжка йдуць па пыле, толькі — шлёп-шлёп, шлёп-шлёп — чуваць здалёку. Чарнеюцца вазы далёка, бліжэй, во, адразу вынырнулі.
— Добры вечар! Ці далёка тут да Белі?
— A вёрст пяць набярэцца.
— З гакам, — дадае з-за воза другі голас.
— Нэ-э-э! — паехалі далей, і зноў: скрыгы-ы...
На дарозе гоман. Ідуць з поля людзі, за гэтакі дзянёк пазамарыліся, напрацаваліся.
З-пад лесу нясецца-коціцца песня — жнеі ідуць ад Хаіма з падзёншчыны. I праца не бярэ маладых, красных на здароўе, круглавідых дзевак!.. О! песня; яны пяюць:
 
Загарэлася вячэрняя зара...
 
A з другога боку ідуць са свайго поля жнеі, там пяюць:
Добры вечар, гаспадынька мая!..
 
Маладыя, зычныя галасы смакуюць спеў, і ён ірвецца са здаровай душы ў дужым, не хворым целе:
 
Ці зрыхтована вячэрыца твая?
Водгалас доўга ляціць па лесе. Эх! I пагода ж, пагода будзе на заўтра.
I жнеі, і гоман, і песні астаюцца патроху... Праязджаюць ціхую вёску; агнёў няма, сабака недзе гаўкнуў і змоўк, y пунях, хлявах жвуць каровы, a гаспадыні старыя, што зараней з поля прыйшлі, там з даёнкамі: цур-цур, цур-цур...
Праехалі мосцік, ярына пайшла, a на полі цямней ды цямней. Усё неба зорамі гарыць, дзіўнае, пекнае! Чароўнае хараство разліта ў ім...
— Драў-драў-драў... — сквярэцца драч; і ён сціх. Ціха-ціха...
Не, во чуваць збоку шчэ — павялі начлежнікі коні ў лес пасвіць. Смяюцца, рагочуць, жартуюць. Нейкі скалазуб сумысля вугнава зацягнуў прыпеўкі:
 
Не хадзі ты па балоту,
Не мачы ты ног, ног...
Не любіся з багатаю —
Не паможа бог, бог...
 
— Ай-я-я-я, я-я-я, — якоча, прадстаўляецца каторы-та хлапчук.
 
Багатая — гарбатая,
A к таму ж і пышна,
A бедная, дык чэсная,
Як y садзе вішня.
 
— Трым-трым, трым-трым, — y такт басуюць другія хлопцы, вясёлыя, радыя.
Усё ў полі супакоілася. Ані гуку. Архіп быў y добра-далікатным настроі. «Краіна родная мая...» — мармытаў-пяяў ён ціхенька і думаў-думаў, што будзе праз дзвесце, трыста, чатырыста гадоў тут, наўкола? Калісь тут лясы былі дрымучыя, непраходныя, y лясах людзі пням маліліся і жылі са сваею доляй-нядоляю. Ішло жыццё, высякаліся лясы. Загарцавалі па тутэйшых месцах людзі ваенныя-ратныя, шмат костачак маскоўскіх, польскіх, казацкіх палягло «паміж пустак, балот беларускай зямлі...». Шведы, французы знаходзілі сабе тут вечны спакой. Божа, божа, як гэта ўсё страшна і цікава!
— Паніч, — загаварыў балагольшчык з нейкім жахам, — вы, мусіць, ведаеце, што ў гэтым балоце, што налева, калісь-то ў даўныя гады цэлы горад за нешта праваліўся скрозь-доння. У ноч купальскую чутны званы падземныя, a каля кургана, дзе манастыр быў даўней, іншыя чулі, як манахі ў скляпах абедню правяць...
— A хто ж гэта чуў? — запытаўся студэнт.
— Усе. Як гэта — хто? Каму траплялася познай парой бываць тут, апынуцца... Бывае так яшчэ, кажуць: агонь нейкі над балотам бегае. Ты за ім — ён ад цябе, ты бліжэй — ён уцякае. Сіненькі такі, невялічкі аганёк. Кажуць, грошай схавана тут багата пад нейкім вялікім закляццем.
Не дакончыў балагольшчык свае гутаркі, як далёка на полі паказалася на самай зямлі полымя... Гарыць нешта... То шугае ўверх яно, убок, то без сілы збягае ўніз.
Чорная сцень, як чалавецкая фігура, прабегла па ім раз-другі.
Праз некалькі часу полымя ўспыхнула ў другім, y трэцім месцы...
Балагольшчык змоўк ад страху. Коні вышэй паднялі галовы і закруцілі вушамі. Сам Архіп пачуў, як закалацілася ў яго сэрца і прыліплі на лбе валасы.
Што за глупства? — уголас загаманіў ён, каб разумна абмеркаваць, адкуль жа тут агонь y столькіх месцах: начлежнікаў на парыні быць не можа, a яшчэ што ж?
Балагольшчык ціха зацмокаў на коней, дыргануў вожкі і нешта ціха шапнуў коням, a тыя пабеглі шпарчэй.
Архіп здзіўлена глядзеў y поле, y цямноту.
 «Ось так чартаўня. Ну й уцям тут, што за справа. I калі мне робіцца неяк нядобра, то што б было з нашым батраком? I чэрці здаліся б», — раздумляў студэнт, каб неяк выбачыць сабе сваё спужанне.
Ён яшчэ доўга-доўга ўглядаўся на полымя, a яно было ўжо цішэй, не шугала так угару і патроху знікла саўсім.
Балагольшчык маўчаў, пакуль не пад'ехалі к самай хаце Лінкевічаў. Там ён, узяўшы грошы і пажадаўшы спакойнае ночкі, дабавіў неяк недаўменна:
— Ды й зданнё ж! — і паехаў начаваць к Міхалю ў карчму.
 
III
Архіп спаў доўга і смачна. Ноччу сніў нешта, хто яго знае, якое, але, прачнуўшыся, нічагусенька не помніў. У хаце нікога не было, толькі чутна — y прысценку за дзвярмі матка ляпала ў качарэжніку вілкамі. Блінамі пахла... Сонейка гуляла снапамі святла па настольніку і па старэнькіх абразах. У куце гарэла лампадка. На вуліцы, чутна, гаманілі, седзячы на бярвенні, старыя і хлопцы.
«Ага, сягоння ж свята», — успомніў Архіп, пацягнуўся і сеў.
— Ці ўжо прачхнуўся? Паспаў бы ты, сынок, болей: з дарогі замарыўся, — гаварыла маці за сцяною.
— I так выспаўся, як пяньку прадаўшы, — вясёла адгукнуўся Архіп і пачаў адзявацца.
У галаве таўпесіліся думкі аб горадзе, таварышах, уроках, к ім падбаўлялася дзіваванне, што за зданнё ўчора было і якая чартаўня завялася ў новай хаце. На сэрцы было ўсё ж такі радасна і спакойна ад цёплае вясковае абставы.
— Ну і сібірнікі, расколы!.. На галаве пачынаюць хадзіць, — голасна і сурова загаманіў нехта на вуліцы, падышоўшы да кучы мужчын.
Архіп прыслухаўся.
— A што? Чаго ты? — запыталіся ў сердзюка.
— A што ж? Ну ці можа гэта быць? Семдзесят гадоў на свеце пражыў, a гэтакае пракуднае дый, папраўдзе, паскуднае з'явы не бачыў. Вы тут во седзіцё і нічога не ведаеце, a ў полі ноччу немаведама што парабілі арыштанты нейкія. Янка! Схадзі ў поле, пашукай барон сваіх... I ты, Самусь, і ты, Гаўрыла...
— A што? Якое там ліха шчэ з баронамі?
— A такое, што нейкія шэльмы іх ноччу спалілі. На вуліцы падняўся тлум, крык, гоман.
Архіп уцяміў.
 «Дык вунь там якое полымя шугала? Добрае зданнё!»
Тым часам матка накрыла ўжо стол, палажыла бліны, паставіла скавараду з яечняю.
Прынёс бацька паўбутэлечку, і хоць не хацелася грашыцца старым (абедня яшчэ не адышла), але дзеля дарагога, любага сына і яны селі снедаць.
Пацякла бясконцая, прыемная гутарка аб тым, аб сім і аба ўсім.
 
IV
Доўгі дзень прайшоў — і не ўгледзіць калі. Схадзіў Архіп y поле, пабыў y лесе, даведаўся дзе-каго з бліжэйшай радні, абгледзеў сад.
Увечары ён захацеў беспрыменна ісці начаваць y новую хату. Узяў кажух, табаку, падушку. Бацьку таксама пажадалася пайсці з сынам: пайшоў і ён.
Новая хата была ў канцы саду, недалёчка ад шляху і блізка к рэчцы. Пабудавана была добра; Архіп ладна зарабляў леташні год урокамі, y сябе грошы меў і яшчэ сабраў бацькам на хату.
Пайшлі, агледзеліся. Бацька паклаўся на халодненькай грубцы, a студэнт лёг на лаўцы каля акна. Дзверы ён запёр, a акно, дзе ляжаў, адчыніў для свежага паветра.
Пад акном шамацела лісце на яблыньках і дулях. На небе збіраліся хмары, недзе далёка-далёка бліскала малання.
Архіп закурыў, расшліпіў гузікі і адвярнуў каўнер кашулі, каб не было так душна.
— Архіп, не забудзься ж акенца зачыніць.
— Добра, тата.
Бацька прывык уставаць рана, звечара хутка заснуць мог.
I цяпер скора захроп.
Архіп ляжаў, курыў і думаў...
«Як, y істоце, усё каля нас дзіўна, няясна... Навука? Што ж навука? Яна, скажам, дае малюпаценькія адказы, якім парадкам робіцца што y прыродзе. Ну і ўсё. Наўчоныя людзі падлічылі, колькі важыць зямля, ці далёка ад зямлі месяц, сонца; яны ведаюць, па якіх дарогах бегаюць планеты, a няхай дадуць яны адказ, хто пусціў іх y гэткі гарманічны ход, няхай яны знойдуць першапрычыну ўсякае істоты. Навука ведае, што за жывучкі, няўгледныя простым вокам, робяць хваробы, яна ведае, што ўжываюць клетачкі, з каторых складаюцца людзі, жывёла, расліны, але што ж? Як бы даў адказ, ён, Архіп, студэнт-медык, на пастаяннае пытанне ў «пісьменных» людзей дзядзькі Якуба: «Чаму чалавек расце расце гадоў так да дваццацёх, a далі, як ты яго ні кармі, y росце не прыбаўляецца. Здаецца, і есць таксама, a другі і смачней, чымся змалку, a росту няма такога, як раней. Што за прычына?» Эге ж. Наўчоныя ведаюць цяпер, як чалавек зараджаецца, з чаго ён складаецца, і многа чаго іншага ўцямілі. A няхай жа во яны самі набяруць з зямлі, чаго ім трэба, і створаць чалавека. Не, навука ніколі не дасць, бо не можа даць, адказу на праклятыя пытанні. Ды ў яе і цэль зусім іншая».
I Архіп успомніў, як ён з вялікім жарам і шчырай ахвотай пачынаў вучыцца, бо думаў, ды што думаў — крэпка верыў, што ў кніжках усё ёсць, кніжкі ўсё раскажуць, не толькі як яно, але і адкуль яно.
I вось ён «укусіў» ад кніжнае мудрасці... Папраўдзе, знайшоў такія і гэткія адказы, але ж — божа! — пэўнасці аніякай няма, няма. Хто даў гэтыя адказы?
Тыя ж людзі. Угу! Бог адзін, a вер колькі на зямельцы божай?
Архіпу было сумна і неяк трывожна.
«Мы не ведаем, што будзе пасля нашае смертухны, a на гэтым свеце на ўсё адгадкі знайсці не можна, шукай не шукай. I шчасліў той, хто мірыцца лёгка з гэткім будаваннем жыцця або хто бадай што не думае аб гэтых «шалёных» пытаннях, ці ў беганні за кавалкам хлеба забывае аб іх, шчасліў ён. I гора, вялікае гора таму, хто захоча хоць а адзін момант, адным вокам зірнуць на той бок заслоны! Яму адзін шлях к разгадцы, шлях страшны і, галоўнае, няпэўны, няпэўны шлях, і гэты шлях — смерць».
Закурыў другую папяроску.
 «I то яшчэ дзіва: няхай бы людзі далікатныя, чуткія, не запрацаваныя ад цяжкае працы, няхай бы яны гібелі ад гэткай мукі; дык не, дык жа народ просты, народ, каторага лаюць «цёмным», чаго ён, гэты шэры, аднатонны народ, па глухіх кутках, y лясах сваіх, сярод балот і пнёў, чаму ён мучыўся і мучыцца ад той жа болькі?»
Архіп зачыніў акно. Яго пачынаў ужо марыць сон. A ўсё думалася: «Нічога не ведаем, не ведалі і ведаць не будзем... Сэрца пачне біцца дужэй і сціхне, a нешта чорнае, вялікае стане перад вачамі, нейкія ўзоры мітусяцца, і так добра, ладна ляжаць. Навука, чэрці, зданнё... Нічога не ведаем... Бог, чэрці, душы... Не ведаем...»
I Архіп заснуў.
I на дварэ глуха грукатаў гром і бліскала, то й глядзі, малання. Збіралася бура. Яблынькі галлём — шу-шу-шу — ціхенька шумелі.
Архіп спаў.
 
V
Лес гулка гаманіў. Макухі дрэў трывожна, неспакойна так нахілялісь то дужа хутка, то паважна адна к другой і шапталі нешта сваё, лесавое. Дарожка паміж густых елак усё вузела і вузела, ані прайсці, ані пралезці, ані прадрацца праз калючыя зялёныя іголкі.
Сухое дрэва страшна і балюча скрыпала, быццам выказвала бяду, і гора, і ўсякае ліха. A яшчэ далёка-далёка...
— Баў... — гудзе звон на колькі вёрст уперадзе, гукае к сабе, заве, кліча. A як жа дайсці туды?
— Баў-баў-баў, дзілінь-дзіліньбаў, — дробна аддаецца ў вушах. Шуміць лес. Зарагатаў злы дух, заплакаў жаласна, закугакаў і зліўся ў адной жудасна-сумнай песні скрыпучага дрэва.
Блішчыць аганёк пад кустом, во-во другі пад старою бярозаю, a во трэці каля чорнага пня, во й яшчэ адзін, яшчэ, многа, многа, зданнё...
«Што гэта я, — думае сабе Архіп, — то ж чарвякі купальскія свецяцца: чаго ж баяцца мне? Пайду на звон шпарчэй, нанач дабяруся, дацягнуся».
— Троп, троп, хр... гкрдзбдзр...— кажан каля самюсенькага вуха шпоркнуў.
— Цзы-ыць, цзы-ыць...—без канца плача аб нечым камарок здохленькі і не дае спакою.
Зайшлося сэрца ў Архіпа: схапіў ці не схапіў кажан волас з галавы ў яго? Занясе ён той валасок на скрыпучае сухое дрэва, зашчэміць яго там паміж скабак калючых... I будзе сохнуць, як дрэва тое, Архіп: датуль будзе хварэць-прападаць, пакуль дрэва скрыпець будзе; заваліцца, бахне аб зямлю яно — і Архіп памрэ.
Расступіўся лес. На палянцы стаіць Архіп. Бачыць — што гэта? Хата іх новая перад ім, на адной назе круціцца, скача, верціцца...
«A-a, гэта я сон бачу, гэта я сню ўсё... — уцяміў Архіп, — але ж які дрэнны сон, хваравіты. Нячысцікі, мусіць, кіруюцца спужаць мяне, што не веру ў іх, — смешна яму стала дужа. — A хораша спаць, няма ўжо зданнёў».
«Скрыпела дрэва нейкае? — прыпамінаў Архіп. Ай не, то ж бацька на печы храпе сабе».
«Засну крапчэй, — падумаў ізноў. — A дзе ж музыка чутна такая жалобная-пакутная?..»
«Ай-я-я-яй...» — ташнуе Архіп. Жалі, болю, суму, тугі непазбытай y тых гуках дзяваць некуды, a музыка ўсё бліжэй ды бліжэй.
Грае-грае ліра старэцкая аб часах мінуўшчыны-старадаўшчыны. Спявае сляпы старац музыкант, перабірае, не хапаючыся, па струнах тых, гучна-маркотных...
A не струны гудзяць-пяюць тое, a чалавецкія галасы чутны там. Далёка, угору, думна так y паднябессе падымаецца голас сярэдні, не таўсты і не тонкі, не слабенькі, аб нейкай долі-нядолі спявае ён, плача, плача, галосіць, уніз спускаецца, клоніцца, y адзін енк-плак зліваецца з другім, таўсцейшым, дужэйшым нездаволеным голасам, што не хоча бачыць, як крыўда-няпраўда на свеце пануе... A трэці, чутна, кволенькі галасок, як дзіцятка малое, заходзіцца-заліваецца, да бога і маткі прачыстае шле ў тонах цудоўных мольбы-просьбы дзіцячыя простыя-чыстыя...
Штосьці падымаецца на сэрцы ў Архіпа ад музыкі гэтае: плакаць, стагнаць, слёзы ліць жадаецца, думкі любыя выплакаць-выгукаць бажаецца, і млосна-мляўка так робіцца... Шчыміць y грудзях маладых, жалка-жалка, усе людзі добрыя, ладныя, любыя, a як мучацца, бедныя!..
У спрэчкі з чорным, страшным няправым ідуць музыкі скамарохі ў гранні сваім — і кіпіць б'ецца сэрца хлапецкае... Эх! Пайсці і сілу сваю на ўвесь свет паказаць, прагнаць крыўдзіцеляў, вытурыць іх ад людзей бедных, шчырых, змірных і пакорліва-прыяючых, людзей родных і балюча скрыўджаных.
I добра на зямельцы будзе ўсім! Усе родныя, радыя, усе дужыя, ладныя. Свеціць сонейка, a ў гайку птушачкі, пяюць вясёла так, ладненька, a красачкі цвітуць, пахі-араматы прыемныя, любыя носяцца, шуміць жытцо высокае, доўгакалосае, шэпча думу святую, ціхую каласамі буйнымі, падзяку пяе працы мужыцкай, a не «мужыцкай» — сялянскай працы, справядлівай...
A ў хаце відней ды відней, але скуль жа святло гэта прадзіўнае? I музыка дужэй усё чуецца, шырыцца яна і бліжыцца.
Чуваць ужо і спевы хаўтурныя, цяжка — ціха-плакучыя. Вые нехта, заходзіцца... дзявоцкі плач то, няўцешны, пэўна што.
Зірнуў Архіп на хату, бачыць — падлога каля печы расступаецца, і выходзіць, падымаецца труна аграмадная з пакрывамі чорнымі. То падымаецца, то схаваецца; то падымаецца, то схаваецца...
Валасы дыбам y Архіпа становяцца. Хоча ён падняць галаву, пабачыць лепей труну страшную — цяжка, галава не падымаецца. Хацеў рукою крыж на сябе палажыць — рука, быццам палка, не шавеліцца. Крычаць-гукаць, «ратуйце» зваць памкнуўся ён — ані каліва голасу няма, як і не было яго ні разу, толькі дух цяжкі ў рот набіраецца, паветра смярдзючае ўвакруг усюдых.
Добра спіць Архіп, дзіўна спіць Архіп.
A на дварэ малання бліснула вялікая, вострая, жудасная, загрымеў гром, па ўсім небе вялікі грукат-грымот пайшоў, y самыя далёкія канцы глуха і дробна пакаціўся, пасыпаўся і раптам: трах-тара-рах-рах... трэснуў стукнуў пярун.
Ірвануўся Архіп з усіх сіл сваіх, з усіх жыл сваіх, і праз страшны сон з лаўкі на зямлю паляцеў, больна аб мост урэзаўся.
Прачнуўся Архіп: смоллю пахне, гарыць нешта, бацька з печы саскочыў, крык падняў.
— Сыночак, Архіп! Бяры падушку: пярун, знаць, ударыў, гарым...
Аглухлы падняўся студэнт сярод гулу вялікага. Добра яшчэ — не ў хату, a ў сенцы полымя адразу свіснула. Высадзіў Архіп бацьку ў акно і сам скочыў, a полымя ўжо ў вокны з сянец так і лезе-рвецца, адразу ўсе вуглы абхапіла, во ўжо і ў хату кінулася...
— Баў-баў-баў...— зазваніў вартаўнік y званіцы.
— Тата, татуля, табе не пашкодзіла? — Архіп y бацькі запытаўся.
— Не, дзякуй богу, анісколечкі. Толькі звон y вушах, аглушыла троху. Ну, ці трэба ж ткі гэта! A божухна, авохці, a вой-я...
— Татка, куды ж ты?
— А? Гэта я дзівуюся, як шугае, пойдзем, ідзі, a то матка ўбачыць, спужаецца, ці жывы хоць мы пазаставаліся.
— Пажар! Пажар! Ратуйце! — крычаў ужо нехта на сяле. Заварушыліся людзі, збягаюцца.
— Дзе, хто гарыць?
— Новая хата ў Лінкевічаў.
— Ці там?
— Няго ж — не, вун, ай-ай...
— Падзівуйся, во шугаець, і помачы не дасі.
— Якая там помач: пярун чорта забіў.
— A маўчы ж ты, ай сказіўся? Проці ночы...
— Добра, што воддаль двароў пабудавалі: на сяло не перакінецца.
— A не, няхай бог крыець.
Немалыя клубкі дыму чорна-сівага выбіваліся праз страху новую саламяную, чырвоныя язычкі полымя з хцівасцю і прагавітасцю рупліва лізалі бярвенне, кідаліся ўбок і наводзілі сваёй маўклівай і незразумелай руплівасцю-рухавасцю думку аб вечным і безадказным, думку: адкуля ўсё і што яно?
Сцены траскаталі і абвальваліся патроху. Бура прайшла. Дзікі віхор змяніўся ціхенькім прыяйным ветрыкам. Зашамацеў па лісці дожджык. Далёка за панскім лесам бліскала заціхаючая малання.
— Ну, скажы ты! Бог ведае, к чаму й што? I гэта здарэнне: пярун ударыў, людзі жывы асталіся, a хата згарэла. Мабыць, і стары Лінкевіч не будзе надта клапаціцца па ёй: згары лепей яна, чымся цярпець y ёй гэткае страхаццё. Злыдні ў ёй былі-ткі.
— Ай, не гавары ты, кум; можа, тое праўда, a можа, батрак набрахаў, што яго з печы скінуў нехта. Хвароба яго ведаіць.
— A сам Нупрэй Лінкевіч? Ён жа сам казаў, што заснець на зэдліку, a прачхнецца пад зэдлікам.
— A мала што бываіць. Зэдлік вузкі, нізкі, вось і зваліўся стары.
— Ну, браце, тут не так... Пачуў бы ён.
— Што? Ці ж я не казаў? Як вільчылі гэту хату, дык ішоў нейкі старац. Ну, ладна; майстрам давалі гарэлку — трэба, калі па-гаспадарску, і старцу б даць, пачаставаць. Не далі. Пэўне, і падчараваў. У яго вочы такія чырвоныя, чараўніцкія, кроўю паналіваліся. Я так і падумаў, што ён вядзьмак, што не падаруе.
— A дось табе, дзед, лухту пароць. Падчараваў, падчараваў... Яшчэ што выдумай.
— Думай як сабе хочаш, дзіцятка, a я добра ведаю, што яно так.
— Дык жа вот, гадоў дваццаць назад, як асінавым калом прабівалі, не тут будзь казана, што выходзіў з мaгілы кроў ссаць, нябожчыка, дык гэта...
— Не гавары... Ноч цяпер, бура, гай-магільнік недалёчка, дось... не гожа, не варта. Як слова, не ведаеш?
— Пойдзем, браткі, спаць.
 
VI
Ужо з паўмесяца пражыў Архіп y двары сваім, y роднай старой хаце бацькаўскай.
Грошы-страхоўку выдалі за хату, што згарэла, але каб лес купляць, і не гаварылі пакуль што: задумалі сяляне на хутары выйсці.
Людзей прадпрыімных, рухавых і здольных душыла жыццё абчэственскае. Ані паляпшэнне якое ў полі зрабіць, ані лепшага сорту жыта пасеяць, ані дабрэйшую жывёлу прыдбаць. Трэба было б з аборкаў ваду спусціць y парыні: сяляне рупныя згодзіліся, a гультаі і тыя, што на сваёй зямельцы не жывуць, a пастухамі, батракамі, леснікамі ў паноў ды жыдоў жывуць, упнуліся, не далі праз свае шнуры канаў капаць. Што ты з імі, мала ўчонымі, рабіць будзеш? «Возьмем уругу ў пана, братцы, — казалі добрыя гаспадары, — жывёла на парыні, як на бубачках, як на таку, ходзіць, што яна з'есць там, якую трасцу?..» — «A на якое ліха мне твая ўруга, калі ў мяне адна карова? Дзень як-небудзь і на парыні прашлындаіць без пашы твае, a к вечару жонка мех травы з панскага лесу прынясе ды накорміць, і ўсё тут», — разбіваюць увесь саглас вузкашнуровыя, адходжыя ды рохлі-гультаевічы. A за кожную драбніцу брэшуцца, за шкоду няўмысную і незаметную лаюцца, як агалцелыя.
Эх, бяднота, бяднота, бяднота!
Да чаго ж ты даводзіш чалавека! I жалка, горка, і крыўдна...
З лепшых людзей робіць цар голад звяроў, сумлення не маючых.
Пачалі сяляне варушыцца, аб хутарах зюкаць.
Архіп нічога пра тое з сялянамі не гаварыў, баяўся: пачнуць апосля дапякаць бацьку: «A-a, твой сын падбіў на хутары, панам зрабіўся, па-панску жыць захацеў; будзе доктарам, накалупае грошай і скупіць хутары гаспадароў бедных, заняпаўшых, будзе маёнтшчыкам, жывадзёрам».
Як агню, баяўся такіх гутарак Архіп і жыў y бацькоў ціха, смірна, y гаворкі вялікія не лезучы.
Радавалася сэрца старога бацькі яго, як пойдуць на сенакос яны: хлапец-работнік Восіп, сын і сам стары Нупрэй.
Сала возьмуць, бліноў матка напячэ, вады ў біклажцы набяруць, выйдуць утрох на дзесяціну ў Дуброўках, y паноў дзе сенакос купілі.
Восіп уперадзе, a студэнт ззаду, не паддаецца, гонар мае. Толькі й чутно: ўжык-ўжык-ўжык...
Скіне студэнт і брыль з галавы, і расшпіліцца, і распяражацца, хоча плячо ў плячо з работнікам харошым ісці.
Вясёла! Вецер сарочку паддувае, халадзіць. Скакунцы — стрык-стрык-цырр... — песеньку пяюць. Пад кустом жупаны ляжаць, і пясчанка з бруском стаіць, і Разбой іх сцеражэ, звіўся там. Бяроза сцень кідае, халадок дае. Пакошанай травою прыемна пахне, a наўкола красачак прыгожых і стаіць і ў пакосах ляжыць многа-многа!
Стары Нупрэй сядзіць сабе на пні ды — кляп-клёп, кляп-клёп — касу клепіць і радасна на сына пазірае: малады, вучоны, прыгожы і добры такі. Сам земскі, сам к яму з рукою здароўкацца першы падыходзіць. I мужыкоў, сваіх людзей, сынок не цураецца, земляка, калі трэба, усюды абароніць і чужога не скрыўдзіць...
Добра і студэнту забыцца на думы гарадскія сівыя, паэзіяй народа роднага пачаставацца, душу засмучоную ажывіць.
I толькі зданні гэтыя... Пытанні дрэнныя... Туга тая... A што! Нічога, нічога... До. Ці не дапытацца Восіпа, хто кідаў яго? Ці не пайсці на могілкі са стрэльбаю начаваць?
Фу! Смешна...
Але ў чым жа справа і чаму яны ўсе маўчаць аб тым, як ён прыехаў?
Яны спакойны: яны ведаюць, што нячыстая сіла ёсць, але калі яна не дакучае, то ім і дзела мала да яе. Што ім даходзіць, адкуля яна?
Дый студэнту неяк усё больш не наўме тое, таемнае. Некалі за працаю ці то за чым другім. У вясковым жыцці некалі, можа? Бяжыць час y роднай хаце.
Згарэла тая хата, і зданні забывацца сталі. Ат, проста прыдалося бацьку... Ну? A Восіп смяецца. Напаіць яго, каб праўду сказаў? A некалі неяк усё: то тое, то другое, і зданні забываюцца. Ды Архіпу не саўсім. Чаго прыехаў? A вось... бацькоў даведацца. Люба тут! Люба жыць сярод працы, свяцейшай усіх прац, — працы земляроба. Люба мець здаровае цела і здаровы дух. A i тут дакучаюць «пытанні шалёныя»... A бывае — ды ну іх! не да іх — некалі. Папрацаваць, аддыхнуць, пажартаваць і зноў узяцца за працу прыемную. Не ў горадзе, y сяле. Люба тут. Люба ў вечар цёплы, і ціхі, і добра-пагодлівы снапы вазіць. Люба раніцай y рацэ, y рацэ з вадою лёгкаю, не дужа халоднаю пакупацца. A днём гуркоў y градах пашукаць, пасмакаваць або яблык салодзенькіх, мядуначак невялічкіх пакаштаваць. A ўранні ў святы дзень устаць і ў лес пайсці, грыбоў насабіраць (мо леснікі не абдзяруць), a потым — y царкву, y госці пайсці, a вечарком, скрыпку ўзяўшы, на вуліцы пад хатай пасядзець, сыграць скокі-танцы ды песні-весялушкі розныя. Іграе Іван на гармоніку, a Цімох на дудцы мастак; танцуе студэнт з дзяўчынкамі-хахатушкамі, сарамліва-смелымі, здарова-прыгожымі.
Ідзе час, зараз да горада рыхтавацца пара... Сумна тады робіцца.
A толку пра зданнё страхаццё так і няма. I бацька з сынам неахвотна гаворыць ужо пра тое. Баіцца за сына ядынага, дрыжонага. Бо баіцца стары, што надта пачаў цікавіцца сынок незразумелым, таемным, страшным, незямным.
 
* * *
Ой, Нупрэй, паглядай за сынам, — гаворыць сват Яхім, сівы разумны дзед, — пара яго апаслівая, маладая.
Ніхто яшчэ лбом сцяну мураваную прабіць не здолеў, a галовы разбівалі многія, ой-ой, многія, як падумаеш. Вялікія навукі прайшоў Зроіл Давыдзёнак, што ўсё на галоўнага рабіна навучаўся, a пачаў задумвацца, пачаў — і ось табе на: y адной доўгай кашулі ходзіць цяпер па Шамаву з кійком, галавою круціць ды ўсё нешта гамоніць, бурчыць сабе пад нос: «Адэной, Адэной, адгукніся Зроілу. Дзе ты схаваўся ад Зроіла? Aгa, aгa, ну няма нічога». Аж страшна становіцца. Такі разумнейшы за ўсіх жыдоў шамоўскіх быў, a во адурэў, бядача, ад гэтай думы заўсёгдашняй.
Бярэжч трэба Архіпа: мала з нашага сялянскага роду ў людзі наўчоныя выходзяць, a калі й выйдзе каторы, дык барані ты яго, божухна! Бо трудненька такому адразу прырасці ў іншым стане людзей, паркалёвых людзей. Праз тое трудненька, што як-ніяк, a роднае карэнне глыбока сядзіць y ім. Ось і мучаць яго пытанні розныя: чаму я — пан, a брат мой, брат, каторы сто раз больш мяне працуе, пот лье, y каторага рукі ў мазалях і закарэлі, каторы век сумуе, ды гаруе, і ў гарэлцы душу топіць, думы залівае, гэты брат, родненькі сын мае мамачкі роднае, ён — мужык, мужык, эх! Во і мучаецца чалавек: чаго на свеце так папарадкувана! Далі-болі, адкуля свет, адкуля што. Бога шукаць пачынае, як той Зроіл. Глядзіш: дыбаў, дыбаў чалавек па гэтаму каўзялю, — пасклізнуўся, заваліўся... I навука не паможа, a зможа такога, бо прырода і навуку адолевае.
Так гаворыць сват Яхім, a кум Міхась дадае к таму:
— A падумаць: колькі турбот, болек і працы бясконцай трэба вынесці бацькам, пакуль-ткі сынок ці дачушка на ногі стане! Ды другі ж на ногі стане — бацькоў успомніць: сам вучыцца ці служыць дзе і бацькоўскую старасць к сэрцу прынімае, клапаціцца памагае, як, скажам, Архіп. A другі ж, бывае, і бацькоў адрачэцца! Вучы яго, такую дрэнь. Ого! Ці мала іх гэткіх, далёка шукаць не трэба...
— Дык што ж рабіць, сваток? — да Яхіма звяртаецца Нупрэй. — Жывём як бог даець.
— A што ж? Трэба жыць. Перша-наперша трэба, каб бацькі ўкладалі ў галаву гэтым хлапцам-вучням тое, што няхай яны не саромяцца нашых мужыцкіх меркаванняў пра божы свет слухаць. Няхай сабе мы на пагляд шэры, а, браце, душа можа быць і пад шэрым жупаном не шэрая. О! Помню, бывала, прыедзець к нам y сяло на лета, ці ўзімку калі, з Пецярбурга пан Беляеўскі. Вучаны многа, кніжкі сам складае, друкуе, a ca мной так, бывала, як пойдзе, як пойдзе гаварыць, аж захлібаецца. Бачу — перада мною, мужыком, думкі лепшыя выкладае. «Я,— гаворыць, — толькі ў вас і аддыхаю і спачын знаходжу. У вас, сялян, усё кіруюцца праўду знайсці ўва ўсім. Пастух, які-небудзь, слова прамовіць з панам не можа — забіт ці ўжо натура такая ў яго да схоўкі прыхільная, — a каб пабачыў яго душу пісьменнік які, ці там архірэй, ці хто такі, ён бы здзівіўся і пазайздраваў». Во як пан казаў. Нядбаласці, звярынства, гразі многа. Але дзе ж гэтага няма? Бяднота нас адалявае.
— Ведама, што яна.
— A паглядзі ты, сваток, на панскае жыццё. Яно ж найболей такое, што горш... сабацкага. Распуста, паскудства. Толькі што ў іх дзеецца ўсё пад цёмнаю дзяругаю, з-пад дзяругі гэтае і жыццё праўдзівае мала відаць.
— Яно-то так, няўжо ж.
— A нашы хлопцы, што ў свет, y людзі йдуць, яны ад вёскі адпаўзаюць... Прыедуць y госці з чыстаты, з хлеба белага на пушны; як пабачаць тут, як мадзеем мы па родных кутках, робіцца ім і холадна, і непрыхільна, і прыкра. Паедзець назад, закруціцца там y вадаверці гарадской, агалцеець, y вёску ўжо ані блізка, мужыка чураецца, хоць і мучаецца, пэўне, каторы. A дзеткі яго ўжо карэння нашага роднага не маюць y сабе, тыя і ў лічбу не йдуць.
— Сваток, калі ж будзе па-іншаму, калі, y які час будзе, га?
— Будзе. Але, гора, не пры нас. Ты ж паглядзі, недалёчка хадзіць, y палякоў, y латышоў, што тутэйшыя фальваркі пакуплялі: жывуць, нельга казаць, штоб на вялікіх кавалках, a жывуць неяк чысцей, і газеты чытаюць, і дзетак па розных гімназіях ды гаспадарскіх вучылішчах вучаць. Падрастаюць трошку гэтыя дзеці — дзівіся, як твой Архіп, самі зарабляюць і вучацца. Адзін доктар, другі аграном, трэці вучыцель ці што другое... Радні не адракаюцца, братнюю руку заўсёды дзержаць і йшчэ пляменнікаў ды пляменніц за сабою ў людзі цягнуць.
 
— Пажывём — паглядзім. Шукаюць нечага і нашы маладыя... ажно часам хныкаюць, стогнуць.
— А-а! Наша старое ўжо ім не надта падабаецца.
— На тое ж маладыя.
— A праўда, і шкода іх, што яны знайдуць?
— Пажывём — паглядзім.
— Калі дажывёмся.
 
VII
Ha станцыю павёз Архіпа той жа сват, сівы дзед Яхім. Ездзіць з дзедам было дужа ладна: чаго ён не раскажа, не нагаворыць, і ўсё разумна, к толку, лішняга не пачуеш ад старога.
Мінуўшчына, як y люстры, праходзіла прад вачамі студэнта ў час Яхімавых апавяданняў аб старыне.
Ехалі ўжо даўно. Сцямнела. Архіп маўчаў, успамінаючы, як пражыў дома да восеннай пары. Дзед, набіўшы піпку табакаю, курыў і гаманіў з конямі.
Дарога ішла па старым казённым лесе. Цёмна, пара няранняя. Дрэвы, як чорныя, нямыя веліканы, абступілі дарогу з абодвух бакоў і сходзіліся ўперадзе. Коні пад ласкавую, бадрашчую гутарку дзеда рухава і асцярожна беглі па чуць бялеючай толькі перад самым носам лесавой дарозе.
Дзед ціхенька сцёбаў пугаю і думаў, каб даў бог хутчэй перабрацца праз лес і выехаць на поле. За вярсты паўтары направа цягнулася Вялікая Патапеча: балота, мох, купнік, зараслі. Там яшчэ вадзіліся ваўкі, і ўвосень і ўзімку праязджаць без прыпасу было страшнавата.
Архіп думаў аб матцы. Якая яна спрацаваная, вочы ўваліліся, уся быццам шчапіна, і ўсё капашыцца, клапоціцца. Праваджала яго... Дзяржалася доўга, але-такі слёзы пацяклі самі... Буйныя-буйныя, як боб. «А можа ж, я і не ўбачу больш цябе, мой сынулечка, мой Архіпачка...» I ноччу, мусіць, плакала. Эх-хо-хэ!
— Гаў-ву-ву... — глуха і нема завыў хтось далёка на Патапечы.
— Дзедку! Чуеш? Выюць... Ваўкі?
— Ды не, не, сабакі дурэюць y Буліне; там вялікая вёска Буліно.
Коні паднялі вушы і спуджана азірнуліся. Цёмны лес шумеў.
— Гаў гаў гаў-у-у, — пачулася ўжо многа бліжэй. Коні, віхляючыся і з сторчма стаячымі вушамі, ступалі пасярод самай дарогі-праезду, туліліся і вадзілі галовамі па баках, адкуль моўчкі пазірала чорная цемень. Гняды ціха храпануў.
— Дзядуля! ваўкі!..
— A калі й ваўкі, ці мы іх баяцца будзем? Прыйдуць, паляскочуць зубамі ды і пойдуць, куды ім паказана, — без клопату сказаў дзед.
— Што вы, дзядуля? Паганяць коней трэба: мо ўцячом... A то станем ды цяпло раскладзём, да свету не падступяцца.
 
— Нічога, абойдземся й так. Я загавор ведаю... Дзед саскочыў з калёс і замуздаў гнядога. Конь біў капытамі па зямлі і званіў зубамі аб груздзілы.
— Ну, Архіп, трэба толькі коні дзяржаць, — усаджваўся дзед на калёсах.
Збоку бліснулі аганькі, пара, другая... Коні храплі, маталі галовамі, ірваліся. Ваўкі падбеглі к самым калёсам і, падскокваючы перадам, кульгалі і сярдзіта бліскалі вачамі.
Людзі маўчалі; коні дрыжалі, як y трасцы...
Ваўкоў было штукі чатыры. Яны беглі з бакоў і спераду і торкаліся мордамі ў ногі коням, але не чапалі. Коні ўсё трасліся і кідаліся. Каб не новыя вожкі і не жалезныя груздзілы ў руцэ, яны пабеглі б як шалёныя.
Лес пачаў радзець, дрэвы расступіліся, на паляне каля дарогі выплывала нешта вялікае, цёмнае. То была леснікова хата.
Ваўкі прабеглі ўслед, моўчкі нюхаючы конскія морды, з паўвярсты, можа.
Адстаў адзін, другі... Каля лесніковай хаткі не было ніводнага.
— Ну, к лесніку, Архіп, заязджаць, па-мойму, не варта. Зараз выедзем на поле, a там і станцыя, толькі на курганок падымемся.
— Добра, дзядуля.
— Скора й машыну пачуем, калі закрычыць. A к поезду, пэўне, патрапім.
Дзед кіраваўся, каб як развесяліць студэнта.
— Ну, ці ж не казаў я, што ваўкі не зачэпяць? — загаманіў ён.
A з Архіпам штосьці рабілася асаблівае. Успомнілася яму і новая хата, як батрака нехта скінуў, пажар ад перуна, прыпомніў ён і страшныя апавяданні аб ваўкалаках, ведзьмах, чараўніцтве. Усё яму было няўцям. Аж тут і гэтыя ваўкі... Дзіва! У лесе набеглі, круціліся, морды конскія нюхалі, a не завалілі. Што гэта? Загавор? Чараванне? Гіпноз?
Раптам з нейкім абурэннем звярнуўся да дзеда студэнт.
— Дзедку, родненькі, дык што ж гэта? Скажыце, y чым прычына? Што тут к чаму, як жа?..
— Што? Пра ваўкоў? Дык тут жа няма нічога дзіўнага. Я змалку ведаў гэту павадку ваўчыную. Бывала, пасеш каля лесу статак, — a раней лясы былі вялікія, дрымучыя, ваўкоў ды і ўсякага звера было без ліку, — выбегуць яны, зверуганы, здаецца, адразу ўсё б праглынулі, зжорлі, прорва іх вялікая. Выбегуць яны, і тут ад злой радасці, што напалі на паядуху, як сціснуць зяпу — разявіць не могуць: бегаюць каля жывёлы, мордамі яе толькі — таўхіль! — падтаўхіваюць, носам па горле мацаюць, a зарэзаць аніяк не здолеюць... Пакуль хіба не адбягуць куды далёка. Зубоў расцяць ім тады нельга. Ну, вядома, бывае гэта з імі, калі яны надта прагаладаюцца і раз'юшацца так, што болей некуды.
— A цяпер? I цяпер таксама? — зацікавіўся дужа Архіп.
— I цяпер, мусіць, так, слава богу. Я табе толькі не казаў, пужаць цябе не хацеў, a ў мяне сякера на ўсякі выпадак схавана. Думаў: уцячы не ўцячом, a можа, яшчэ зяпы ім сутарга звядзець, a калі ўжо бог дапусціць, сякерай бараніцца буду. Аж яно па-мойму і здарылася.
— А-а... Вунь і што, — расчаравана троху, але ўсё ж з дзіваваннем працягнуў студэнт.
— A ты б што думаў? Я ж не чараўнік які... Хэ-хэ!
— Дзядуля! A вы ж даяце веры чараўніцтву?
— А-аё! Ахвота табе гаварыць пра тое, пра што не трэба... A хто ж яго ведае! Ці мала чаго кажуць. Братка мой! Усё адно адказу не даб'ешся. A думаць пачнеш — адно спакой згубіш.
— A божа! Дык няўжо ж так праз гэты, выбачайце, свінячы спакой калодаю гнілою жыццё пражыць і нічым не цікавіцца?
— Чаму? Я таго не кажу; пэўне, без цікавасці — што за чалавек? Але гэта... Мяне во дзівіць вучыцель Балазевіч, на ўсё адгадкі знайшоў хлапец. Бога няма, памрэш, згніеш, вось табе і ўсё... Ну ці не дурны! A здаецца, і дзяцюк нічога сабе, рахманы.
— Дык як жа, дзедку?
— Як? A так, што, колькі трэба, ведай, a y вялікае не залазь, a то каб шыю, бывае, не скруціць. I не думай, што яно такое простае... Што няма нічога...
— Вы, дзядуля, як былі маладзей, не казалі, мусіць, таго?
— A што — «маладзей»... Як быў я маладзей, ішоў я раз апоўначы каля могілак, a была там свежая магіла: надоечы пан войт памёр. Даўся ён, гэты войт, пры жыцці людзюхнам. Жорсткі чалавек быў, нікому не дараваў, няхай ужо свят ляжыць. I ўміраў доўга і страшна, памерці ніяк не мог, мучыўся дужа. Іду, значыцца, я сабе з качарэжкаю, адганяю думкі аб нябожчыку, a яны так і лезуць. Не гляджу туды, дзе гэта магіла, a нехта як падбівае: «Зірні, зірні, што тама?» Не ўцерпеў я, скасіў вочы: зірк! Аж на магілцы, над насыпам — белы як y тумане чалавек стаіць, быццам той на пана войта паходж, да яго ў падобі. Закалацілася ў мяне сэрца, ногі занямелі, валакуся як нежывы, дыхаць дайжа баюся. A тое дрыжыць-дрыжыць, трасецца, як во паветра, калі ў пагодны дзень сонечны; толькі яно белае, быццам папера. Не ведаю, як я ўжо да хаты давалокся, белых валасоў, праўда, заўтра знайшоў, хварэў ці мала, хадзіў як y воглуме.
Дзед памаўчаў. Студэнт прыціх, але запытаўся:
— Дык што?
— A што? Каб на другога — не ведаю, што было б. A я ўжо праз гадоў дваццаць ад пана Беляеўскага чуў, што траплялася гэткае бачыць і другім; гавораць іншыя наўчоныя, што, гэта, як пачынае чалавек y магіле ўжо тлець, дык з яго праз землю наверх выходзіць нешта, — забыўся названне, не наскае слова, — і збіраецца ў кучу такую ж, якой формы чалавек быў, што там пахован...
— Фосфар, хіба... Ведаю.
— A можа, й так, забыўся, наймення не помню.
— А-а...— працягнуў студэнт y задумленні.
— Можа, калі-небудзь і аба ўсём, што каля нас незразумелага, даведаюцца людзі. Бог ведае.
Дзед замоўк. Коні весялей пабеглі, бо лес далёка астаўся цёмнай грамадай адзадзе, a дзесьці справа, дужа далёка, галасіла машына. A вакзал быў недалёчка.
— Адно астанецца людзям навекі святою загадкаю — гэта тварэц наш найвышні. Каб не было дано людзям гэтай загадкі, не было б чалавецкага жыцця... Прапалі б людзі.
 «Іш, які дзед, — памысліў Архіп, — не дарма ж назбіраў поўную багаўню богамаленных кніжак, не дарма ж і ў базыльянцаў некалі вучыўся ў Мсціслаўлі».
A дзед y гэты час маўчаў, думаючы важную думу. Абразы мінулага луналі прад памаладзеўшым старыком. Ён, падумаўшы, загаманіў:
— Дык вось, Архіп, любы ты мой! Бачу я, крэпка ў табе роднае карэнне наша. A мне, старому, уміраць трэба. Едзеш ты ў свет далёкі. Смерць мая з-за кургана ўжо смяецца: мо і не пабачымся болей, дык вось, будзь ласкаў, звярні ты ўвагу на маю старыкоўскую гутарку. Першае, што скажу я табе, гэта — чытай, галубец, y кніжках і ў разумных людзей пытайся, як жылі даўней нашы тутэйшыя людзі... Споўніш гэты загад — y жыцці не ашукаешся, будзеш ведаць, што рабіць трэба. I ніякая, братка, чартаўня, ніякія думы чорныя не змогуць цябе. A другое: часцей y роднае гняздзечка залятай, дык не будзе яно здавацца табе страшным, і не пабяжыш ты, спужаўшыся, уцякаць ад яго, калі, часам, пачуеш ад каго дурнога або цёмнага і скрыўджанага нараканні няправедныя, нахабшчыну на справу і працу тваю. A яшчэ дадам: не забывай ты ў горадзе, дайжа ў добрай таварыскай бяседзе за салодкімі напіткамі ды смачнымі дарагімі стравамі, не забывайся ты запытаць y сябе: «А можа, цяпер y каго скарынкі хлеба няма?» I ведай тады, што адным енкам ды стагнаннем бядзе людской не паможаш... Помні, што каб другога вызваляць, трэба самому крэпкім быць, на сілы не ўпадаць, a то і самаго затопчуць... Толькі ты не гневайся, што я табе наказы раблю...
— Што вы, дзядуля! Мне так люба, лягчэй мне.
— A чартаўня... Можа, яна і не такая незразумелая, як нам здаецца... Унукі нашы больш за нас ведаць будуць.
— A ўсё ж крыўдна, дзядуля, што людзі сляпыя такія.
— Гэта ў пары такой цяпер ты! A шчэ горш тое — рос ты змалку сярод нас, цёмных, y лесе, дзе яшчэ мой дзед маліўся каля асінавага пня богу Дуплінскаму-Ільінскаму. Вось яно і гаворыць y табе. Нічога, прывыкнеш сярод паноў — абойдзецца...
— A не-е, дзед! Чаму ж тады...
— Ку-гу-гу-гу...— загудзела машына, глушачы словы студэнта. За гоні стаяла станцыя, па насыпе бег пасажырскі поезд.
У цёплых, добрых бягучых хатках ехалі людзі, ехалі са сваім горам і радасцю.
— Ча-чах, ча-чах-стук — шпарка дужа грукаталі-чахалі,—чах-чах, ча-чах-стук, — тахалі колы вялікія пад вагонамі.
Падуў ціхі ветрык, заківаў лазу над канаваю і траўку змірную прыдарожную.
 «I трыста, чатырыста гадоў назад таксама дуў ён тут, ветрык, і таксама калыхаў-цалаваў траўку сумную і маўклівую... толькі цуда-машыны не было», — памысліў студэнт і замаркоціўся...
 
1913 г. 
Кузьма Чорны. Апавяданне  «На пыльнай дарозе»
 
Паабапал жвірыстай дарогі калышыцца леташні быльнік, і веснавая шырыня вее над неабдымным полем. Неба сіняе, сонечнае; над дарогаю тонкі, як туман, падымаецца пыл- плыве вецер з-за сініх лясоў, і на дзернавых узмежках пры жоўтых каляінах шуміць сухі палын... Моцна думаюць голыя яшчэ кусты, а за імі, далей, пярэсцяцца колеры зямлі: зялёныя ўзгоркі, ціхія лагчыны, рэдкія чорныя палосы першай раллі і леташняя шэрань веснавой цаліны.
Вецер прынёс аднекуль сухі жмут аўсянай саломы, прыпёр да сухога быльнікавага куста, растрасае патроху і разганяе па саломіне ў полі, салома звонка шалясціць і навявае задуменасць вялікай далечыні.
Моцна шуміць яшчэ нейкае зелле, перазімаваўшае, падгніўшае, цяпер сухое і шэрае. У яго галоўках захаваліся, мусіць, зярняты - маленькія, порсткія птушкі гаварлівымі семямі прылятаюць і клююць іх.
Дарога - ад таго, што шырокая, ветраная і пыльная - вясёлая. Шырокі паварот з яе ў горад; горад блізка, і не відзен за блізкімі ўзгоркамі, і каля павароту куча бітых каменняў, пры зямлі абмалёваная зялёным шлакам травы.
Нам слаўна было сядзець тут на гэтых каменнях; і мы сядзелі - сушылі на ветры спацеўшыя шыі і маўчалі. Шмат было перагаворана дарогаю - паволі прайшлі мы з ім разам трыццаць вёрст, многа я зразумеў у яго без слоў, і цяпер трэба было разысціся таксама, як выпадкова сышліся на дарозе. Было яму год дванаццаць, а я ішоў у горад, дзе ўжо жыў. Убачыў быў я яго пасярод дарогі - ён стаяў, растапырыўшы босыя ногі ў палатняных портках, і трымаў у руках шапку.
- Што ты робіш? - запытаў я, праходзячы міма.
- Пчолы нейкія, каб на іх упадкі, з зямлі вылазяць, - адказаў ён з вялікай сталасцю дарослага, і гэта выйшла ў яго смешна, па-дзяцінаму, - адна, ліха ёй, джала дала мне ў нагу, чорт яе бачыў, ішоў ды наступіў.
Ён даў раптам з-за вуха шапкаю па зямлі і з расчараваннем сказаў:
- Уцякла, каб яна здохла... І пайшоў са мною.
- Куды ты ідзеш?
- Гэта я іду на хутары па брата. Ён там цэлую зіму служыў, значыцца, а гэта як памёр айчым наш, дык трэба, каб дома быў, неканечна яму было і так ісці, але што ты парадзіш.
- А даўно айчым памёр?
- Нядаўна.
- А маці жыве?
- Маці жыве.
- А больш хто ў вас ёсць?
- А больш у нас яшчэ дзяўчыны дзве ёсць, старшыя за мяне сёстры, дык яны дома, нідзе не служылі, бо яны хоць бабы, але цвярдзейшыя за Васіля, дык айчым іх не мог выкурыць з хаты.
- А хіба ён выкурваў?
- Уга... Ён чуць Васіля на той свет не адправіў, як пачаў грызці. Дык той і пайшоў у людзі.
- Маці што?
- Дык жа ён чуць і мацеру ў труну не ўвагнаў - азіят нейкі быў, а не чалавек.
Гаварыў ён стала, як дарослы. І відно было, што пражытыя на свеце дванаццаць год навучылі яго многаму, паказалі яму многа бакоў жыцця, закалілі яго і давялі да вострай цвёрдасці.
І цяпер ён ішоў па брата, адзін, па пустой ветранай дарозе. Ён і забаўляўся ідучы, і разважаў стала: і наглядаў, і абдумваў. Твар яго, у лішаях ад сонца і ветру, меў на сабе ўсе адзнакі халоднай сталасці і прывычкі - вялікае лічыць часам малым; і толькі калі-нікалі прарываліся ў ім не згладжаныя яшчэ дзіцячыя манеры.
- А ты гаспадарыў ужо?
- Я летась адзін паараў усё. Айчым тады ўжо хварэць пачаў.
- А цяпер айчыма шкада?
- Цяпер не... Але шкада маткі, бо яна нездараўчаная вельмі. Хто яе ведае, ці пажыве яна доўга на свеце. Мы то не прападом - мы ж усе ўжо ўзняліся на ногі, але яна як... Мы ж яшчэ яе нічым не пацешылі...
Ён моцна аб нечым стаў думаць і змоўк. І твар яго раптам ажыў. Пачалі, як цені ад хмар у ветраны дзень па зямлі, праходзіць па твары яго адзнакі перажытага смутку і ўздымаў, адбітак як бы нейкай мудрасці пазнання жыцця з'явіўся на ім, і ўпэўненасць у неабходнай патрэбе пацешыць матку, і моцнае жаданне гэтага, важнае і для яе, і для яго. І зусім не адбілася на твары яго непаразуменне перад тым, што гэта ж сам ён нічым яшчэ не нацешыўся.
Толькі хутка шырокае нешта і надзвычай тонкае лягло на гэты сталы і глыбокі твар, і яно паведаміла пра вялікую ўцеху, вылаўленую ў жыцці з самога жадання пацешыць матку, з самога працэсу падарожжа па брата і ва ўсім, што даводзілася рабіць, у самым тым, што трэба было дзейнічаць.
У тым, што ён сказаў, было сказана самае важнае, і ўсё іншае стала зразумела, і была асалода глядзець на гэты сталы не па-дзяцінаму твар...
Ён шырока ступаў па пыльнай дарозе.
- Тым часам так, - загаварыў ён, - хутка аўсы будзем сеяць...
І зноў змоўк і задумаўся.
- Ногі баляць, - падаў ён яшчэ голас. - Я цяпер паляжаў бы, скурчыўшыся пад кустамі дзе на сонцы, але да вечара дайсці трэба.
І ўжо ў менш, як мне здалося, значных гаворках і многа моўчачы прайшлі мы астатак дарогі да павароту і на каменнях прыпыпіліся. Ён дастаў з кішэні сваіх палатняных портак кавалак хлеба і пачаў ламаць каравымі, тонкімі пальцамі і есці. Хлеб запах суха і кісла - так, як пахне ён, паляжаўшы ў торбе паўдня на полі, пакуль не даарэцца загон і не падыдзе пара есці.
Нам абодвум не хацелася ўставаць, мне было бліжэй, яму яшчэ вёрст дзесяць.
- А калі назад?
- Заўтра, - адказаў ён, жмурачыся ад ветру, - заўтра з Васілём, - павесялеў ён.
Цераз паўгадзіны ён кіўнуў мне галавою і пайшоў, роўна гойдаючыся ў такт крокам. Я застаўся адзін і сачыў за тым, як бела-шэрая постаць яго патроху рабілася меншай ад роўнай далечыні дарогі і пасля зусім згінула за першым узгоркам. Пасля зноў відаць стала галаву яго - маленькую ўжо і чуць прыкметную, як цемнаватая кропка. Пасля нічога не відаць стала.
Я сядзеў на каменнях і думаў аб маленькіх і нязначных здарэннях, якія слабым здаюцца вялікімі і страшнымі, і аб вялікіх і страшных здарэннях, якія моцным здаюцца маленькімі і нязначнымі. І ад таго, што гэтае дзіцянё не сагнулася і не сагнецца і ідзе сабе моцна па дарозе, стала мне радасна і думна.
Было жаданне спяваць што-небудзь моцнае і цягучае, спяваць яго доўга без слоў і без лішняй тут вясёласці.
«Будзем зараз аўсы сеяць», - прыпомніў я яго хрыплыя словы...
Аўсы будуць улетку шумець тут паабапал дарогі, і радасная зямля ўсцешыць чалавека...
Ён, малы, вырасце і таксама, як цяпер, моцна і горда пройдзе па зямлі, па дарозе...
У такіх думках я сяджу на каменнях...
Пры пыльнай дарозе шумяць палыны, і вясёлыя плачуць наводдаль каліны.
 
1926 г. 
Янка Брыль. Апавяданне Memento mori
 
Позняй восенню сорак трэцяга года на адным з самых спакойных перагонаў Беларускай чыгункі ўзарваўся нямецкі вайсковы эшалон.
Праз дзень, халодным, золкім досвіткам, бліжэйшую да месца катастрофы вѐску акружылі карнікі. Жандары ў касках і стракатых плашчпалатках і мясцовыя здраднікі – паліцаі ў чорных, прамоклых шынялях прыехалі з райцэнтра на пяці машынах. Вѐска была вялікая, але «накрыць» яе ўдалося хутка і спраўна. Як высветлілася значна пазней, уцалела толькі двое: хлапчук, які выпаўз баразной у загуменныя кусты, і дзед, што якраз заначаваў у сваяка на дальнім хутары.
Усе іншыя жыхары сагнаны былі ў той канец вѐскі, дзе стаяла старая вялізная адрына, – усѐ, што ўцалела ад калгаснай фермы.
Зондэрфюрэр, начальнік экспедыцыі, разважыў, што прымусіць «бандытаў» капаць сабе яму – доўгая гісторыя. Значна прасцей спаліць іх у гэтай адрыне. Пакуль яго падначаленыя заганялі вѐску ў трое шырокіх варот драўлянай будыніны, ѐн стаяў трохі збоку, на ўзгорачку, і непрыемна моршчыўся ад дзікага крыку і плачу...
Побач з ім амаль непрыкметна ўздрыгвала ад пранізлівай слаты маладая збялелая перакладчыца.
– Мы хутка скончым гэтае швайнэрай1, і тады, фройляйн Вэра, паедзем дахаты.
Будзе зноў цѐпла... О так!..
Істота ў скураным паліто і белай вязанай хустцы выклікала на твар крывое падабенства службова-інтымнай усмешкі.
Так бы ўсѐ і было, як бывала, аднак, зірнуўшы ў натоўп сваіх ахвяр, што набліжаліся да крайняй ад яго чорнай пячоры варот, зондэрфюрэр заўважыў знаѐмага.
Адкуль я ведаю яго?.. О! Мэншэнскінд2, дык гэта ж той пячнік!
Скажыце, фройляйн Вэра, каб яго падагналі сюды. Печніка падагналі.
Біст ду дох аўх гір, майн лібэр кэрль3? – засмяяўся начальнік.
Пячнік нічога не зразумеў. Ды, відаць, і не чуў. Бледны, без шапкі на лысіне, аброслы сівеючай шчэццю, ѐн упѐрся ў немца скамянелымі вачыма і маўчаў. Толькі бяскроўныя губы перасмыкаліся, як ад нязбытнага жадання гаварыць.
Улетку ѐн рабіў зондэрфюрэру печы. Знайшлі яго і прывялі, вядомага на ўсю ваколіцу. Пяць раніц дзяжурны жандар абшукваў яго і кожны раз аднолькава весела знаходзіў у кішэнях майстра тое самае крэсіва, самасад і кавалак чорнага хлеба. А печы атрымаліся выдатныя. Кухар хваліць пліту, а сам зондэрфюрэр – грубку з белай кафлі. Вось і цяпер ѐн ледзь не заахкаў на ўспамін аб яе гладкай цеплыні.
Скажыце яму, фройляйн Вэра, што ѐн не будзе спалены. Спытайцеся, ѐн хоча жыць?
Спадар зондэрфюрэр кажа, што вы, дзядзька, будзеце жыць. І ѐн пытаецца, ці вы гэтага хочаце?
Пячнік толькі паварушыў бяскроўнымі губамі.
І скажыце яму... Спытайцеся, хто ў яго там ѐсць.
Спадар зондэрфюрэр пытаецца, хто ў вас там ѐсць? Там – у адрыне?
З вуснаў у чалавека сарваліся словы:
Там... мая... баба...
Ён кажа, што там яго жонка.
Скажыце яму, што жонка яго таксама не згарыць. Ён можа ўзяць яе.
Спадар зондэрфюрэр кажа, што фраў... што жонку сваю вы можаце забраць. Бяскроўныя губы ў сівеючай шчэці заварушыліся зноў:
У мяне там і дачка... з малымі дзет... камі...
Ён кажа, што там у яго ѐсць дачка са сваімі дзецьмі.
О! Мэншэнскінд! Можа, у яго яшчэ хто-небудзь ѐсць?
Спадар зондэрфюрэр пачынае выказваць нездавальненне. Ён пытаецца, хто ў вас там ѐсць яшчэ?
Скажы яму, што ў мяне там суседзі... А ты скажы, што яны сваякі...
Ён кажа, што ў яго там многа сваякоў. А таксама суседзі.
Суседзі?! Эс іст абэр этвас цу ляхен!..4 Можа, ѐн хоча, каб я аддаў яму ўсю гэтую банду? Спытайцеся ў яго апошні раз: чаго ѐн хоча, вар'ят?
Спадар зондэрфюрэр пачынае злаваць. Вы, дзядзька, не дурыцеся, калі хочаце жыць. Зараз адрыну падпаляць. Ён кажа, што вы, мусіць, хацелі б забраць адтуль усю банду.
Пад чорнай навіссю броваў ажылі нарэшце вочы. Губы зусім перасталі дрыжаць. Нібыта не сваю, незвычайным жэстам, пячнік узняў галаву:
А ѐн што думаў? І ўсіх! Усіх добрых людзей!.. Можа, ѐн ім раўня – гэты твой гаспадар? Або ты, можа?.. Цьфу!..
Чалавек плюнуў пад ногі, тады павярнуўся і ўжо не тым няпэўным крокам, як сюды, пайшоў да варот адрыны.
Быў нейкі момант разгубленасці, а потым зондэрфюрэр сарваў з правай рукі мокрую скураную пальчатку, адшпіліў кабуру, выхапіў пісталет і прыцэліўся...
У жудасным ляманце стрэл амаль не пачуўся. Але пячнік упаў.
Ён яшчэ ўздрыгваў, калі яго паднялі і кінулі цераз парог, пад ногі збою аднавяскоўцаў.
Тады вароты назаўсѐды зачыніліся.
І ѐн згарэў – адзін, хто мог бы ў той дзень не згарэць. І ѐн жыве.
 
1958 г.
1 Свінства.

2 Даслоўна – «дзіця чалавечае», адпавядае беларускаму «хлопча». 3 І ты таксама тут, мой дарагі?

3 Гэта ўжо проста смешна!..  

4 Гэта ўжо проста смешна!..

